
        
            
                
            
        

    
	Л. Н. ТОЛСТОЙ

	СЭХЭЭРЭЛТ
(Романы нэгдүгээр бүлэг)

	“УЛСЫН ХЭВЛЭЛ” 1955 онд Улаанбаатар хотноо эрхлэн хэвлүүлсэн “СЭХЭЭРЭЛТ” номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЛЕВ ТОЛСТОЙН «СЭХЭЭРЭЛТ» ГЭДЭГ РОМАНЫГ ТУХАЙ ХЭДЭН ҮГ

	 

	Лев Толстойн «Сэхээрэлт» гэдэг классик романыг орчуулаад Монголын олон уншигчдын сонирхолд зориулан хэвлэж байна. 

	Оросын агуу их зохиолч, Лев Толстойн зохиолууд нь дэлхийн соёлын эрдэнэсийн санд хамгийн шилдэг бүтээлүүдийн нэг юм. Лев Толстой, Оросын ард түмний амьдралд тохиолдсон онцлог явдлуудыг өөрийнхөө зохиолуудад гарамгай авьяаслагаар дүрслэн үзүүлсэн их оюун билигтийн нэг мөн. 

	Владимир Ильич Ленин, Толстойг Оросын хувьсгалын толь гэж нэрлэхийн хамт Лев Толстой бол зохиолчийн хувьд дэлхий нийтэд хэчнээн ач холбогдолтойг ба түүний зохиолууд хүнд сэтгэгдэл төрүүлэхийн хувьд хэчнээн чадалтайг Оросын хувьсгал, дэлхий дахинд хэчнээн ач холбогдолтойг шууд холбон хэлжээ. 

	Лев Толстой 1828 онд төрсөн бөгөөд уран зохиолоор жар гаруй жил ажиллаж, гурван том алдарт роман, хэдэн арваад тууж, өгүүллэг, жүжгийн зохиолуудыг бичжээ. 

	Толстой өөрийнхөө зохиолууддаа амьдралын доторх жинхэнэ бодит байдлыг маш сайхнаар үзүүлсэн юм. 

	Хааны гоёмсог ордноос аваад ядуу хоосон тариачдын голомт нь сүйрч байгаа овоохойг хүртэл Лев Толстой өөрийнхөө зохиолуудад бүгдийг нь дүрслэн үзүүлжээ. 

	Оросын хамжлагат ёсны үеэс аваад 1905 оны Оросын анхдугаар хувьсгал хүртэлх энэ их үеийг Л. Толстой зохиолууд дотроо гайхамшигтай мэргэнээр үзүүлсэн юм. 

	Хоцрогдсон Орос гүрний хамжлагат ёсны үндэс суурийг капитализм хөндийрүүлэн хэрхэн хөгжиж ирсэн ба үүнтэй холбогдон ард түмэн, хэчнээн их үгүйрэл хоосролд учирсан болоод харгис хамжлагат помещикуудаас тариачдад учруулж байсан тэсэшгүй их зовлонг ард түмэн хэрхэн эсэргүүцэж байсныг Л. Толстой зохиолууд дотроо үзүүлжээ. 

	Орос орны нийгмийн байгуулал нь шударга биш гэдгийг Л. Толстой анх зохиол бичиж эхлэх үеэс мэдэж байсан юм. 

	Он жил удаж, энэ шударга биш явдал улам хурцаар тодрох тутам ийм ёс удаанаар үргэлжилж хэрхэвч болохгүй гэж Толстой улам сэхээрэн мэджээ. 

	Толстойн олон бүтээлийн дотор «Сэхээрэлт» гэдэг роман том суурийг эзэлдэг юм. Толстой энэ романаа 1889 оноос 1899 оныг хүртэл бичжээ. «Сэхээрэлт» гэдэг романаа Орос оронд болсон хувьсгалт өрнөлтийн жилүүдэд бичжээ. Лев Толстой, хаант ёсыг эсэргүүцэхийн хамт хаант засгийн түшиг тулгуур болж байгаа хүнд сурталт харгис албан яамд, сүм хийд, шүүх таслах газар, гяндангуудын ангийн мөн чанарыг нэн тодоор үзүүлжээ. Ийм учраас «Сэхээрэлт» гэдэг романд Толстойн уудлан илрүүлэгч хүч нь хамгийн дээд шатандаа хүрсэн төдийгүй хоцрогдсон Орос орны олон сая тариачдын эрх ашгийг хамгаалагчийн хувьд зохиолч өөрийнхөө баримталдаг нийгэм улс төрийн үзлийг хурцаар харуулжээ. 

	Анх 1899 онд хэвлэгдсэн «Сэхээрэлт» роман шүүмжлэгч реализмын оргил болсон бөгөөд түүний нөлөөнд социалист реализмын зохиолууд соёолон цэцэглэсэн юм. Энэ учраас Лев Толстой бол Оросын утга зохиолын бүхэл бүтэн үеийн суут, гайхамшигт зохиолч юм. 

	«Сэхээрэлт» гэдэг роман 19 дүгээр зууны сүүлийн хорин таван жилийн хаант Оросын байдлыг үзүүлжээ. Энэ романд орсон хүмүүс нь нийгэмлэгийн янз бүрийн Давхаргын төлөөлөгчид юм. Л. Толстой энэ романдаа жирийн хүний олон төлөөлөгчийг оруулсан юм. Катюша Маслова энэ романы гол баатар нь юм. Энэ баатрын бүх түүх нь хөрөнгөт нийгэмлэгийн үзэл суртахууны түшиг суурийг уудлан илрүүлдэг юм. Романы өөр нэг баатар Нехлюдов бол «Сэхээрэлт» гэдэг романы доторх зовлонг биеэр амсагч хүн юм. 

	Нехлюдов тэр үеийн байгууллын шударга бусыг ойлгосон боловч түүнтэй тэмцэхийн оронд харин шашны харгис сургаалыг үнэмшиж түүнийг бат итгэдэг болжээ. 

	Ленин «Лев Толстой бол Оросын хувьсгалын толь» гэдэг өгүүлэлдээ Толстойн зохиол ба номлолын нь доторх зөрчлүүдийн мөн чанарыг суут мэргэнээр тайлбарлажээ. Үүнд, Толстой нь нэг талаар капиталист дарлалыг хайр найргүйгээр буруушаан шүүмжилж илрүүлсэн боловч нөгөө талаар хор хөнөөлийг хүч хэрэглэж эсэргүүцэх хэрэггүй гэсэн буруу номлолыг гаргажээ. Энэ учраас бид Толстойн зохиолыг уншихдаа бас түүний энэ буруу зүйлийг шүүмжлэгч нүдээр харж унших ёстой юм. 

	«Сэхээрэлт» гэдэг романыг монгол хэл дээр анх удаа орчуулж байгаа тул дутуу мөчид ба болхи болсон зүйлүүд нэлээд гарах биз. Гэвч энэ орчуулга уншигчдад уг романыг өөрийн хэл дээр унших бололцоо өгөх нь дамжиггүй юм. 

	Энэ романд хэлэгдэж байгаа үгийн тайлбарыг үсгийн дарааллаар бичиж хавсаргав. 

НЭГДҮГЭЭР БҮЛЭГ

	 

	Матфейн бүлэг. 

	XVIII бүлэг 21 дүгээр бадаг. Петр түүнд ирж, бурхан минь, миний эсрэг нүгэл хийж яваа дүүгээ хэдэн удаа өршөөх юм бэ? Долоон удаа өршөөх үү? гэж асуухад 22 дугаар бадаг. Би долоо хүртэл өршөөнө гэж хэлсэн биш, харин долоон далан удаа өршөөнө гэж байна шүү гэж Есүс түүнд хэлжээ. 

	 

	Матфейн VII бүлэг 3 дугаар бадаг. 

	Өөрийн толгой дээрх тэмээг харахгүй мөртөө, бусдын толгой дээрх хялгасыг хардаг нь юу вэ? 

	 

	Иоанн. VIII бүлэг 7 дугаар бадаг. 

	Та нарын нүгэлгүй нь түрүүлж самуун хүүхнийг чулууд. 

	 

	Лука. VI бүлэг 40 дүгээр бадаг. 

	Шавь нь багшаа давдаггүй. Гэвч хэн бүхэн сурч боловсроод багштайгаа адил болж чадна. 

	 


I

	 

	Нэг жижигхэн хэсэг газарт хэдэн зуу мянгаадаараа цугларсан хүмүүс, овооролдож байгаа тэр газраа эвдэж, түүн дээр юу ч ургахыг болиулан чулуу шааж, цухуйсан өвс ногоо бүрийг нь зулгааж, чулуун нүүрс, газрын тосоор утаж, ургасан модыг нь огтолж, мал сүрэг, гахай шувуугаараа гишгүүлэх зэргээр хэчнээн оролдож байсан боловч хаврын улирал хотод ч гэсэн хавар хэвээрээ л байлаа. Нар шарж, ногоо төлжихдөө зөвхөн гудамжны дундах цэцэрлэгүүдийн засмал зүлэг буюу хөрс нь эвдрээгүй газар дээр ногоорсон төдий биш, хавтгай чулуунуудын завсраар ч урган соёолж байлаа. Хус, тоорой, монос моднууд ч наалданхай бөгөөд үнэрлэг навчаа дэлгэж, зөөлөн цагаан моднууд гөлөглөж байв. Алагтуу, тагтаа, богширгууд, хаврын улиралд хөгжин баясаж, үүрээ бэлтгэн засав. Наранд ээгдсэн хана туургуудаар ялаа батгана шунгинан дуугаралдлаа. Жигүүртэн шувуу, өвс ургамал, хорхой шавж, хүүхэд багачууд хүртэл, цөм баяр хөөр болцгоож байлаа. Гэвч хүмүүс, насанд хүрсэн том хүмүүс өөрсдийгөө болоод бие биеийгээ хууран мэхэлж, тамлан зовоох явдлаа үргэлжлүүлсээр байлаа. Ариун чухал зүйл бол хаврын энэ өглөө биш, амьтан бүгдийн ач тусын тулд бурхны соёрхлоор бүтсэн ертөнцийн сайн сайхан, бие биеэ хайрлан эв найрамдалтай элэгсэг төрхмөөр суух сэтгэлийг төрүүлсэн энэ сайн сайхан биш, харин нэг нь нөгөөгөө ноёрхон дарлахын тулд өөрсдийнхөө санаагаар зохион бүтээсэн ёс жамаа ариун чухаг зүйл гэж бодож байлаа. 

	Мужийн гяндангийн конторт ч гэсэн хүн амьтан бүхэн хаврын энэ сайхан улирлын уярангуй сэргэлэн агаарыг амсахыг чухалд тооцохгүй, харин гянданд хоригдон мөрдөгдөж байгаа хоёр эмэгтэй, нэг эрэгтэй эдгээр гурван ялтныг өнөөдөр, дөрөвдүгээр сарын хорин наймны өглөөний есөн цагт нааш нь хүргүүлсүгэй гэж тушаасан бөгөөд өчигдөр хүлээж авсан тамга, дугаар, гарчигт товьёгтой бичгийг ариун чухалд тооцож байв. Энэ хоёр эмэгтэйн нэг нь туйлын хүнд хэрэгтэн гэгдэж тусгай хүргэгдэх ёстой байлаа. Дөрөвдүгээр сарын хорин наймны өглөөний найман цагт ахлах хуяг өнөөх тушаалыг биелүүлэхээр гяндангийн ой гутам өмхий үнэртэй хонгилд явж орлоо. Түүний хойноос ядарсан царайтай, буржгар буурал үстэй, саа хавчиж оёсон ханцуйтай цамц өмссөн, хөх туузтай бүс бүсэлсэн нэг эмэгтэй явж орлоо. 

	Энэ бол эмэгтэй хуяг юм. Энэ эмэгтэй хуяг гяндангийн доторх хонгил руу харсан олон хаалгануудын нэгнийх нь дэргэд дежуртэй цуг явж ирээд:

	— Танд Маслова хэрэгтэй юү? гэж асуув. Хуяг төмөр харжигнуулан, цоожийг тайлж тасалгааны хаалгыг онгойлгоход тасалгааны дотроос нь хонгил дахь үнэрээс улам муухай үнэр ханхлав. 

	— Маслова, шүүхэд! гэж хашхирч хэлсэн хуяг хаалгаа дутуухан хаагаад, Масловаг гарч ирэхийг түр хүлээв. 

	Хээр талын салхинд туугдан хотод ирсэн, амьдрал төрүүлэгч цэвэр агаар, гяндангийн хашааны дотор ч ханхалж байв. Гэвч гяндангийн энэ хонгил хүний өтгөн, шингэн, модны давирхай, өмхий хөгц зэрэг юмсын үнэр нэвтэрсэн тул гаднаас анх орж ирсэн хүн бүхэнд уйтгар гунигийн сэтгэлийг төрүүлдэг, гэдэсний тахлыг тараадаг, толгой эргэм агаар ханхалж байлаа. 

	Хашааны дотроос ирсэн эмэгтэй хуяг энэ муухай үнэрт хэчнээн сайн дассан ч гэсэн үүнийг мэдэв. Тэр эмэгтэй хонгилд орж ирэхтэйгээ зэрэг ядарснаа гэнэт мэдээд нойр нь хүрэв. 

	Тасалгааны дотор эмэгтэйчүүдийн шивэр авир яриа нүцгэн хөлийн пид пидхийн гишгэх чимээ сонсогдох нь их л хөл үймээнтэй байгаа бололтой санагдлаа. 

	— Маслова, чи бушуул! Бушуул гэж би чамд хэлж байна шүү гэж ахлагч хуяг хаалгаар шагайн хашхирав. 

	Хоёр минутын төдий болсны дараа, цагаан цамц, цагаан банзал дээгүүрээ ялтны өмсдөг бор халаад нөмөрсөн намхан нуруутай түхгэр том хөхтэй залуу эмэгтэй золбоотойгоор алхлан хаалгаар гарч ирээд, түргэн эргэж, хуягийн дэргэд очиж зогсов. Энэ эмэгтэй зотон оймс өмсөөд, оймсныхоо гадуур шоронгийн шаахай углаж, толгойгоо цагаан алчуураар боожээ. Алчуур дороос нь цагариглуулж буржийлгасан өтгөн хар үс цухуйх бөгөөд ажиглаж сайн харвал, толгойгоо зориуд ингэж боосон бололтой санагдлаа. Энэ эмэгтэйн нүүр царай нь ёстой л нэг удаан хугацаанд нар, салхи үзээгүй хүний ёсоор цонхигор болсон нь зоорины доторх төмснөөс сая ургаж байгаа нахиа шиг цайвардуу өнгөтэй харагдаж байлаа. Богинохон тагдгар гар нь ч гэсэн, халаадны өргөн захны цаанаас цухуйж байгаа махлаг цагаан хүзүү ч гэсэн, бас л ийм өнгөтэй байжээ. Ялимгүйхэн бөлцийсөн мөртөө золбоолог цогтой бөгөөд өрөөсөн тал нь хялардуухан харцтай гялалзсан хоёр хар нүд нь энэ цонхигор царай дээр улам тод харагдаж байв. Маслова, цээжээ урагш ханхайлган цэх зогслоо. Шоронгийн хонгилд гарахтайгаа зэрэг толгойгоо нэлээд гэдийлгэнгүүтээ хуяг нүд рүү нь чанх урдаас нь ширтээд, шаардсан бүгдийг чинь биелүүлэхэд би бэлэн байна гэсэн байдалтай зогсов. Хуяг, хаалгыг нь хаах гэтэл тасалгааны дотроос буурал үстэй, толгой нүцгэн, үрчгэр болсон нүүртэй нэг эмгэн хүний цонхигор цагаан царай цухасхийв. Эмгэн, Масловад нэг юм хэлэх гэсэн боловч хуяг, толгойг нь хаалгаар хавчсан учир аргагүй толгойгоо хойш татав. Тасалгааны дотор эмэгтэй хүний инээж байгаа чимээ сонстов. Маслова ч бас инээмсэглээд, хаалганы сараалжтай жижиг цонх руу эргэлээ. Гэтэл цонхны нөгөө талаас нь өнөөх эмгэн ойртон ирээд:

	— Нэг ч илүү үг битгий хэлээрэй. Энэ л чухал шүү. Хэлснээ л хэлээд байгаарай гэж сөөнгө хоолойгоор захиж хэлэхэд нь:

	— Яавал л яаг. Хүнд ийм юм илүү тохиолдохгүй биз дээ гэж хэлээд Маслова толгойгоо сэгсрэв. 

	— Яавал л яаг гэнэ ээ хө чи! Яадгийг чинь үзнэ дээ хө чи! гэж хэлсэн ахлагч хуяг яггүй цэцэн үг хэлчихлээ гэж бодоод, дарга хүний бардам зангаар:

	— Миний хойноос марш! гэж командлав. 

	Жижиг цонхоор бүртэлзэж байсан эмгэний нүд харагдахгүй болоход, Маслова, хонгилын гол дунд, ахлагч хуягийн хойноос даган ойр ойрхон гишгэсээр цааш явлаа. Тэд, чулуун шатаар бууж, эмэгтэйчүүдийн байдаг тасалгаануудынхаас улам өмхий, улам их шуугиантай эрэгтэйчүүдийн тасалгаануудын дэргэдүүр өнгөрөн гарахад нь тэднийг эрэгтэйчүүд бас л хаалганы жижиг цонхоор ширтэн харцгааж байв. Тэд конторт орж ирэхэд нь тэнд буутай, харуулын хоёр цэрэг зогсож байв. Тэнд сууж байгаа нэг бичээч, тамхины утааны үнэр цаасанд нь нэвт шингэсэн бичгийг нэг цэрэгт өгөөд, «май, үүнийг хүлээж ав!» гэж хоригдлыг заан хэлэв. Цэцэг өвчний улмаас нүүр нь цоохор болчихсон улаан царайтай Нижегородын мухар эр болох энэ цэрэг, уг бичгийг авч шинелийнхээ нударганы оёдлын завсар хавчуулаад, хоригдол эмэгтэйг зааж өргөн царайтай чуваш нөхөр тийшээ харж инээмсэглэв. Цэргүүд хоригдлынхоо хамт шатаар бууж, их хаалгыг чиглэн явав. 

	Их хаалганы явган дааман нь нээгдэж, цэргүүд, хоригдлынхоо хамт гадагш гарсан явган даамны босгыг алхан хашаанаас гарч, хотын чулуу дэвссэн гудамжны голоор явцгаалаа. 

	Хөлсний морин тэрэгнийхэн, худалдаачид, тогооч нар, ажилчид, түшмэд цөм зогсоцгоон, хоригдол эмэгтэйг гайхан харцгаалаа. 

	Зарим нь толгой сэгсэрч «бидэн шиг сайн замаар явдаггүй, муу замаар яваа хүн ингэдэг юм шүү дээ» гэж дотроо бодоцгооно. Хүүхдүүд эмэгтэйг дээрэмч байх гэж бодсон тул түүнийг үзмэгц айн сандарснаа цэрэг дагаж явааг хараад, одоо лав хор хүргэж чадахгүй гэж сэтгэл нь амарлаа. Тосгоны нэг хүн, авч ирсэн нүүрсээ зарж борлуулаад цайны газар орж ханатлаа цай уугаад гадагш гарахдаа, тэр хоригдол эмэгтэйг харж түүний дэргэд очиж, загалмайлан залбираад түүнд нэг зоос өгөв. Хоригдлын царай улайж, толгойгоо бөхийлгөн аман дотроо үг хэлэх шиг болов. 

	Хоригдол эмэгтэй өөрийг нь бусад хүн ширтэн харж байгааг мэдмэгц толгойгоо эргүүлэлгүй тэднийг зөвхөн хулгай нүдээрээ ажиглаж явлаа. Бусад хүн ингэж өөрийг нь анхааралтай харж байгаад түүний сэтгэл сэргэв. Шоронгийн агаараас огт өөр, эрүүл цэвэр, хаврын энэ агаар бас сэтгэлийг нь сэргээв. Явган яваагүй болсоор удсаны дээр ялтны эв хавгүй шаахай өмссөн учраас чулуу гишгэхэд хөл нь эмзэглэх тул Маслова доошоо харж, аяархан гишгэхийг хичээн оролдсоор байв. Хүнд дасаж, айхаа байсан тагтаанууд гурилын пүүсийн урдуур хоёр тийшээ далбилзан явж байв. Хоригдол эмэгтэй энэ пүүсийн дэргэдүүр өнгөрөхдөө тагтаануудын нэгийг арай л дайрчихсангүй. Тагтаа, жигүүрээрээ салхи сэрчигнүүлэн хөдөлгөсөөр Масловагийн чихний хажуугаар нисэж өнгөрөв. Маслова инээмсэглэснээ, өөрийн нь байдал санаанд нь ороход хүндээр санаа алдав. 

	 


II

	 

	Хоригдол эмэгтэй Масловагийн түүх бол ерийн л нэг түүх юм. Маслова, эгч дүү хоёр помещик авхайн тосгонд мал маллагч эхийнхээ хамт сууж байсан бөгөөд хүнтэй суугаагүй бэлэвсэн эмээс хууль бус төрсөн бутач охин байжээ. Эх нь хүнтэй суугаагүй боловч жил бүр хүүхэд гаргадаг байлаа. Хөдөөгийн ерийн заншлаар хүүхдүүдэд загалмай зүүлгэх ёсыг гүйцэтгэснийхээ дараа эх нь хүсээгүй байхад нярайлан, ажилд саад болж байгаа тэр хэрэггүй хүүхдээ асарч тэжээхгүй байсаар байхад хүүхэд нь ч удалгүй өлбөрч үхдэг байв. 

	Ингэж таван хүүхэд үхжээ. Тэд цөм, загалмай зүүснийхээ дараа хоолгүй хоосон байсаар турж үхдэг байлаа. Замын явуул цыганаас олсон зургаа дахь хүүхэд нь энэ охин байжээ. Хэрэв хоёр авхайн нэг нь үнээний шээсний үнэртэй цөцгий авчирч өглөө гэж мал маллагчаа зэмлэхээр малын хашаанд орж ирээгүй сэн бол сая гарсан энэ охины хувь заяа ч өнөөдүүлийнхээ адил байх сан билээ. Малын хашааны дотор нярайлсан эмэгтэй, эрүүл сайхан нялх хүүхэдтэйгээ хэвтэж байлаа. Настай авхай, муу цөцгий өгсөн явдлыг ба мөн нярайлсан эмэгтэйг малын хашаанд орууллаа гэж зэмлээд, гарангуутаа нялх хүүхдийг харан түүнийг өрөвдөхдөө загалмай зүүлгэгч эх нь болъё гэж хэлжээ. 

	Энэ авхай охинд загалмай зүүлгээд, дараа нь загалмай зүүлгэсэн охиноо хайрлан эхэд нь сүү, мөнгө өгч байсны ачаар энэ хүүхэд амьд мэнд үлдсэн ажээ. Настай хоёр авхай энэ охиноо «авруулагч маань» гэж нэрлэдэг байлаа. Энэ хүүхдийнхээ гуравтайд, эх нь өвчнөөр нас баржээ. Жаал хүүхэд мал маллагч эмгэн эхдээ саад болоход нь настай авхай нар түүнийг өөрсөд дээрээ авсан байжээ. Хав хар нүдтэй жаал охин гайхалтай цовоо, эелдэг хөөрхөн зантай хүүхэд тул настай хоёр авхай түүнийг харан сэтгэлээ баясгаж суудаг байлаа. 

	Настай энэ авхай нар хоёулхнаа суудаг байжээ. Зан сайтай бөгөөд залуувтар шиг нь Софья Ивановна гэдэг нэртэй байжээ. Энэ авхай жаал охинд загалмай зүүлгэсэн юм. Настайвтар нь хатуу ширүүн зантай Марья Ивановна гэдэг нэртэй байлаа. Софья Ивановна, жаал охиныг гоёмсгоор хувцаслаж, бас ном уншихад сургаад, олигтой сайн хүн болгохыг оролдож байхад нөгөө Марья Ивановна нь охиныг ажилд сургаж, гэрийн сайн зарц хийх гэж боддог байлаа. Ийм учраас Марья Ивановна, охинтой ямагт ширүүн догшноор харилцаж, аашилж загнадгаар барахгүй, ууртаа зоддог удаа ч нэлээд байжээ. Ингэж хоёр нөлөөний хооронд өссөн охин, гэрийн зарц, үрчилсэн охин хоёрын хоорондох хүн болсон юм. Түүнийг Катька ч биш, Катенька ч биш, доромжилсон хөөршөөсөн энэ хоёр нэрийн хоорондох Катюша гэдэг саармаг нэрээр нэрлэдэг болжээ. Энэ бүсгүй юм оёж шидэх, өрөө тасалгааны доторх юм хүмийг өөд татах, бурхдыг шохойгоор арчих, хоол хүнс бэлтгэх, хуурга хуурах, кофе чанах, аягалах, аар саар юмыг угаах зэрэг ажлыг хийдэг байв. Заримдаа авхай нартайгаа сууж тэдэнд ном уншиж өгдөг байлаа. 

	Катюшатай ханилахыг хүсэж, олон хүн зуучлуулдаг байсан боловч тэр зуучлуулж байгаа хөдөлмөрийн хүмүүсийн аль нэгтэй нь суухад, ихэс дээдсийн амар жаргалтай амьдралд дасаж, эрмэг танхил болсон надад хэцүү болно биз дээ гэдгийг мэдсэн Катюша хэнд ч тэгье гэж зөвшөөрдөггүй байлаа. Катюша арван зургаа хүртлээ ингэж амьдарчээ. Арван зургаан нас өнгөрөөд байх үед нь авхай нарын зээ хүү оюутан баян ван, нагац эгчийндээ айлчлан ирлээ. Катюша түүнд дурласныгаа өөрөө ухамсарлах байтугай хэнд ч хэлсэнгүй. Үүнээс хойш хоёр жил болсны дараа энэ зээ хүү нь дайнд явах замдаа нагац эгчийнхээрээ айлчилж дөрөв хоноод мордохынхоо урьд шөнө нь Катюшад гай тарьчхаад, мордох өдрөө гарт нь зуун цаас атгуулчхаад явчихсан билээ. Түүний мордсоны дараа таван сар болсны хойно Катюша жирэмсэн болсноо сая мэдлээ. 

	Катюша тэр үеэс аваад юм бүхэнд хүйтэрч, өөртөө тохиолдох гэж байгаа тэр ичгүүрт явдлаасаа яаж зайлдаг билээ гэж зөвхөн энэ зүйлдээ санаа сэтгэлийн зовлон болсоор авхай нартаа ч муу, дургүй үйлчилдэг болсон төдийгүй чухам яаснаа мэдэхгүйгээр гэнэт уурлаж, авхай нартаа ширүүн үг хэлчхээд дараа нь гэмшиж, би зайлъя, харин хөлсийг минь өгнө үү гэж гуйдаг болжээ. 

	Катюшад авхай нарын урам нь ихээр хугарч, түүнийг гуйсан ёсоор нь явуулжээ. Катюша тэднийхээсээ гараад цагдаагийн даргынд гэрийн ажилчнаар оржээ. Хожим нь цагдаагийн дарга тавин настай өвгөн, Катюшад элдвээр шохоорхох болсоор нэг удаа түүнд нойтон хамуу шиг наалдаад тун салахгүй болоход нь Катюша уурлаж түүнийг тэнэг, муу зөнөг, чөтгөр гэж хэлээд, өвчүү рүү нь унатал ёворсон юм. Үүний улмаас ширүүн догшин зантай гэгдэж тэндээс бас хөөгдлөө. Удахгүй төрөх болсон учир ажилд орсны хэрэг алга тул, архи нууж наймаалдаг, тосгоны эх баригч бэлэвсэн эмгэнийд түр суужээ. Катюша амархан хөнгөрсөн боловч, эх баригч эмгэн нь тэр тосгоны нэг өвчтэй эмэгтэйн хүүхдийг эх барьж авахдаа өөртөө халдаасан төрснөөс хойдох халууныг нь Катюшад халдаажээ. Катюшагаас эрэгтэй хүүхэд төрснийг тэр дор нь хүүхэд өсгөдөг газар явуулжээ. Энэ хүүхдийг нь хүргэж өгсөн нэг эмэгтэйн ярианаас үзэхэд тэр хүүхэд очих газартаа дөнгөж хүрмэгц нас баржээ. Катюша, эх баригч эмгэнийд анх ирэхдээ, ажил хийж олсон хорин долоон рубль, гай таригчийн нь өгсөн зуун рубль бүгд нийлж нэг зуун хорин долоон рубльтэй байсан боловч эх баригч эмгэнийхээс гарахдаа дөнгөж зургаахан рубльтэй болоод байжээ. Катюша мөнгө гамнахыг ер мэддэггүй байлаа. Хувьдаа зарцуулахаас гадна мөнгө гуйсан хүн бүхэнд байсныхаа хэрээр өгдөг байв. Эх баригч эмгэн хоёр сар байлгасныхаа цай хоолны үнэ гэж дөчин рубль авчээ. Хүүхдийг явуулсны зардалд гэж хорин таван рубль зарцуулсны дээр эх баригч эмгэн үнээ худалдаж авна гэж дөчин рубль зээлдэн авчээ. Хориод рубль нь платье, бэлэг зэлэг авах зэрэг ялимгүй зүйлд зарцуулагджээ. Катюша эдгэхдээ мөнгөгүйдсэн тул ажил эрэх хэрэгтэй болжээ. Тохирмоор ажил ойн цагдаагийнд олдов. Ойн энэ цагдаа хэдий эхнэртэй боловч бас л түрүүчийн цагдаагийн дарга шиг эхний өдрөөс аваад Катюшад аль болохоор наалдахыг оролдов. Тэр цагдаа, Катюшад нэг л жигтэйхэн ой гутам эвгүй санагддаг учир Катюша түүнд үзэгдэхгүйг аль болохоор оролддог байлаа. Гэтэл ойн энэ цагдаа, элдэв долоон юм үзсэний хувьд Катюшагаас илүү дадлагатай, хашир бөгөөд түүний эзэн нь тул Катюшаг хаа дуртай газраа зарах эрхтэй байснаа элдвээр самбаачлан хэрэглэхийг боддог байжээ. Нэг удаа эхнэр нь нөхрийгөө Катюшатай нэг тасалгаанд байхыг үзээд Катюшаг зодох гэсэн боловч Катюша зодуулаагүйгээс болж тэднийх Катюшад ажил хийлгэснийхээ хөлсийг ч өгөлгүй гэрээсээ хөөчихжээ. Тэгээд Катюша хот орж, авга эгчийндээ очиж суув. Хүргэн ах нь үүний урьд ном хавтаслаж орлого нэлээд сайнтай суудаг байснаа одоо ном хавтаслуулдаг улсуудаа бүгдийг алдсан төдийгүй архинд орж, дайралдсанаа архи болгоод балгачихдаг хүн болжээ. 

	Авга эгч нь хувцасны угаалгын жижиг газрыг байгуулж, хүүхдээ тэжээж, баларсан нөхрөө тэтгэн суудаг байлаа. Авга эгч нь хувцас угаагчаар ажилла гэхэд нь Маслова энд ажиллаж байгаа угаагч эмэгтэйчүүдийн хүнд хэцүү амьдралыг харан зүрхшиж хариу өгөхөө түдгэлзэн, албан конторын газраар хэсүүчлэн, тогоочийн ажил эрсээр байв. Тэгсээр байгаад гимназид суралцдаг хоёр хүүтэйгээ суудаг нэг авгайнд ажил хийх боллоо. Энд ажилд ороод дөнгөж долоохон хоносны дараа нь зургаадугаар ангид суралцдаг, сахал сармай нь ургасан их хүү нь сургуулиа орхиод, Масловатай наалдан шалиглаж, түүнийг амар төвшин ч байлгахаа болилоо. Гэтэл эх нь хүүгийнхээ бүх гэмийг Масловад тохож, түүнийг ажлаас нь гаргав. Шинэ ажил дахин олдохгүй л байв. Нэг удаа Маслова, айлд тогоочийг олж явуулдаг конторт очихдоо, тэнд нүцгэн махлаг гартаа бугуйвч, бөгж зүүсэн авгайтай уулзжээ. Энэ авгай, ажил эрж яваа Масловагийн байдлыг мэдээд, адресаа өгч гэртээ урилаа. Тэднийд, Масловагийн очиход эзэн авгай эелдэг зөөлөн зантайгаар хүлээн авч хуушуур, амттай архиар дайлаад тогоочдоо бичиг бариулж гадагш нь явуулав. Үдэш нь бууралтаж яваа урт үстэй, буурал сахалтай, өндөр нуруутай хүн тасалгаанд орж ирэв. Энэ өвгөн оруут Масловагийн дэргэд суугаад нүдээ гялалзуулан инээмсэглэж, түүнийг байн байн ажиглан харж, бас л тоглоом тохуу хийж эхлэв. Тэгж байтал нь эзэн авхай тэр хүнийг өөр өрөөнд дуудаж аваачаад: «Шинэхэн шүү, хөдөөгөөс саяхан ирсэн юм» гэж хэлж байгаа нь Масловад сонсогдов. Дараа нь Масловаг тэр өрөөнд дуудаж аваачаад энэ хүн их мөнгөтэй, бичгийн хүн. Хэрэв сэтгэлд нь тохирч чадвал чинь чамаас юу ч хайрлахгүй дээ гэж хэллээ. Катюша, түүний сэтгэлд үнэхээр тохирсон учир бичгийн тэр хүн, би чамтай түргэн, түргэн уулзаж байхыг хүснэ гэж хэлээд Масловад хорин таван рубль өглөө. Катюша авга эгчийндээ байсны хөлсөнд ба шинэ платье, шляп1, бүч худалдан авсны үнэнд өгсөөр удалгүй мөнгөө баржээ. Хэд хоносны дараа бичгийн хүн, уулзахыг хүсэж тусгай хүн ирүүлэхэд нь Катюша очив. Бичгийн хүн, дахин хорин таван рубль өгөөд, тусгай байранд нүүж ор гэж Катюшад хэлэв. 

	Маслова, бичгийн хүний хөлсөлж авсан байранд суухдаа, тэр хашааны дотор суугаа дэлгүүрийн худалдагч болох нэг хөгжилтэй сайхан хүнд дурлажээ. Энэ учраас Катюша тэр тухайгаа өнөөх бичгийн хүнд нуулгүй хэлээд, тусгай жижиг байранд нүүж орлоо. Тэр худалдагч анхандаа Катюшатай эр, эм болон сууна гэж ярьдаг байснаа гэнэт харин Катюшад юу ч хэлэлгүй Нижний Новгород хот руу явчихсан тул Масловаг лав хаясан хэрэг юм. Маслова ганцаараа хоцорчихлоо. Ганцаараа энэ байранд суухыг хүсэж байсан боловч түүнд зөвшөөрөл олдсонгүй билээ. Гагцхүү «шар билет2» авч, биеэ тогтмол шалгуулж байхыг зөвшөөрөх юм бол чи эндээ сууж болно гэж харьяат хорооны цагдаа нь Масловад хэлэв. Маслова, дахиад л авга эгчийндээ очлоо. Авга эгч нь Катюшагийн гоёмсог платье, цув, шляп зэргийг хараад, дүүгээ илүү сайн амьдралтай болчихсон юм гэж бодоод түүнийг хүндэтгэн угтахын хамт юм угаагчаар ажилла гэж хэлэх гэснээ зүрхэлсэнгүй. Масловагийн өөрийн нь хувьд юм угаагчаар орох эсэх явдал нь одоо нэгэнт өнгөрсөн хэрэг болжээ. Гаднаас дамжиж ордог бөгөөд цонх нь өвөл, зунгүй сөхөөтэй байдаг тасалгааны дотор саван үнэртсэн, гучин градус халуун уурт юм угааж, индүүдэж, зав чөлөөгүй ажиллаж байсаар зарим нь уушгины ханиадтай болсон, хөх цагаан царайтай, хатангир нарийхан гартай, угаагчдын зовлонт амьдралыг харахдаа тэднийг өрөвдөж, ийм ажилд орно гэж бодохоос Масловагийн бие хүйт даадаг байлаа. 

	Масловаг энэрэн өршөөх сэтгэлтэн дайралдахгүй болж асар хүнд байдал тохиолдоод байсан тэр үед, янхны газар бүсгүйчүүдийг олж өгдөг эрүүлч эхнэр Масловатай дайралджээ. 

	Маслова тамхинд аль дээр үед орсон бөгөөд сүүлийн үед тэр нэг худалдагчтай сэтгэлтэй болж байгаад түүнд хаягдсанаасаа хойш архи их уудаг болжээ. Архи нь түүний дурыг зөвхөн амтаараа татаж байсан биш, амсаж эдэлж ирсэн бүх гашуун зовлонгоо мартаж, мөн архи уугаагүй байхад гардаггүй зориг, өөрийнхөө нэр хүндэд лав найдах найдварыг төрүүлдгээрээ бас түүний дурыг татдаг байжээ. 

	Архи уухгүй байхад өөрт нь гунигтай буюу ичгүүртэй мэт үргэлжид санагддаг байлаа. 

	Эрүүлч эхнэр, авга эгчийг нь дайлж, Масловаг өөрт нь архи уулгасныхаа дараа хотын хэмжээн дэх шилдэг сайн янхны газар ор гэж түүнд хэлэв. Эрүүлч эхнэр ингэж хэлэхдээ ийм байдал Масловад юугаараа ашигтай сайн болохыг тайлбарлаж өглөө. Тогооч болж бусдад доромжлогдон, эрэгтэйчүүдэд намнагдаж, үе үе нууцаар энэ тэртэй завхайрах явдал гарцаагүй дайралдах ийм амьдрал буюу эсвэл юм бүгдээрээ хангагдсан бөгөөд хуулиар зөвшөөрөгдөж, сайн хөлс авч, ичих, гайхах явдалгүй, тогтмол бөгөөд илээр завхайрч байх ийм амьдрал энэ хоёрын аль нэгийг сонгох явдал Масловагийн өмнө тохиолдлоо. Маслова, үүний сүүлийнхийг сонгожээ. Маслова үүнийг сонгож авахдаа өөрийг нь уруу татагч, бас худалдагч, ер нь хор хүргэсэн хүн бүхнээс хариугаа авъя гэж бодсон юм. Ингэж бүрмөсөн шийдвэрлэсний бас нэг шалтгаан нь торго, хилэн буюу бусад ямар нэгэн дуртай сайхан эдээр задгай цээжтэй, ёслолын ханцуйгүй гоё платье оёулж өмсөж байна гэж эрүүлч эхнэрийн хэлсэн үг түүний хорхойг хөдөлгөснөөс болжээ. 

	Маслова, хар хилэнгээр эмжсэн шав шар торгон платье өмсөөд явна даа гэж бодохдоо, биеэ ч барьж чадалгүй түүнд паспортаа өглөө. 

	Тэр үдэш, мөнөөх эрүүлч эхнэр, хөлсний морин тэрэг авчраад Катюшаг Китаевагийн янхны газарт аваачиж өглөө. Олон зуун, мянган эмэгтэйчүүдээс харьяат ард иргэдийнхээ энх байдлын төлөө сэтгэл халамжаа тавьж байдаг төр засгийнхаа зөвшөөрөлтэй төдийгүй, түүний ивээлийн дор бурхны зарлиг, хүний ёс жамыг зөрчин эрхэлж хийдэг бөгөөд арван эмэгтэйчүүдийн есийн нь амьдрал нь гаслант өвчин, цагаа хүрэлгүй өтлөх явдлаар төгсдөг тийм амьдрал тэр үеэс аваад Масловад тохиолдож эхэлсэн билээ. Шөнөжин архидаж, үнсэлдэн наргиж хоносныхоо дараа өдөржин мансууртлаа унтаж, гурван цаг өнгөрөх үед заваан муухай дэвсгэрээсээ арай гэж өндийнө. 

	Мансуурлаа сэргээх гэж зельтерийн ус, кофе ууж, дан тэрлэг, цамц, халаадны аль нэгийг өмсөн тасалгаанууд дотуураа дэмий сэлгүүцэн явж, хааяа цонхны хөшигний завсраар гадагш шагайж харахдаа хоорондоо хэрэлдэцгээн дараа нь ариутгах угаалга хийж бие ба үс гэзэгтээ үнэртнийг түрхэн, дээл хувцсаа өмсөж оо энгэсэг тавиад, нүүр царайгаа будаг шунхаар засан, амттай хоолоо идээд ахин дахин тольдож эхэлнэ. Дараа нь нэвт гэрэлтсэн тод өнгөтэй нимгэн торгон платье өмсөн маш гоёмсгоор чимэглэсэн гялбалзсан хурц гэрэлтэй танхимд орно. Тэнд зочид ирж, хөгжим дуугаран, танц бүжиг хийж, архи дарс, амттан үнэртнийг сөгнөн тавьсан байдаг билээ. Тэнд идэр залуус, ид дундын настан, өтөлж майга болсон өвгөд, эхнэртэй, эхнэргүй хүмүүс, панзчин, худалдаачин, армян, еврей, татар, баян ядуу, эрүүл өвчтэй, согтуу хөлчүү, энхрий зөөлөн ба хатуу догшин ааштан, цэргийн, энгийн хүмүүс, оюутан сэхээтэн, гимназийн сурагчид зэрэг зүсэн зүйлийн язгуур угсаатан, янз бүрийн хүйстэй, элдэв зан авиртан цугларч, тэдэнтэй завхайрах явдал эхэлдэг байлаа. Хашхиралдаан, шуугиа, зодоо цохио, хуур хөгжим, архи тамхи үргэлжилж, хөгжмийн дуу үдшээс аван үүр цайтал пижигнэнэ. Арай гэж өглөө чөлөө орж, ядарсандаа таг унтана. Өдөр бүр, долоо хоног бүр ингэж үргэлжилдэг байлаа. Долоо хоногийн шувтаргаар улсын албан газарт очно. Тэнд улсын алба хаагч нэртэн түшмэл, эмч эрэгтэйчүүд заримдаа ноцтой чангаар, заримдаа ялт явдал өдүүлэхээс хамгаалахын тулд байгалиас зөвхөн хүнд байтугай бас адгуусанд заяасан аливаа ичгүүрийг арилгах гэж алиа хөнгөн ааш авирыг гарган энэ эмэгтэйчүүдийг шинжин үзэж, долоо хоногийн турш нөхдийнхөө хамт өдүүлж байсан өнөөх гэмт хэргээ үргэлжлүүлэх зөвшөөрлийг тэдэнд дахин олгодог байв. Долоо хоног өнөөх л журмаараа эхэлж өдөр бүр өвөл, зунгүй ажлын ба амралтын өдөр ялгаагүй өнөөх ажлууд тасралгүй үргэлжилдэг байлаа. 

	Маслова долоон жил ингэж амьдарлаа. Энэ завсар Маслова янхны хоёр газарт очиж суусан ба нэг удаа больницод хэвтжээ. Янхны газар орсны долоо дахь жил анх уруу татагдсаныхаа найм дахь жилд, хорин зургаан насандаа гянданд сууж, луйварчин хулгайч нарын хамт зургаан сар хоригдсоныхоо дараа одоо шүүхэд туугдаж яваа энэ хэрэг нь тохиолдсон ажээ. 

	 


III

	 

	Маслова хол туугдсандаа ядарч Мужийн шүүхийн байшинд хуягуудын хамт ойртож явах үед, өөрийг нь үрчлэгч авхай нарын зээ хүү бөгөөд гай таригч ван Дмитрий Иванович Нехлюдов өдөн дэвсгэртээ үрчийсэн хөнжилтэй, зөөлөн пүрштэй, өндөр орон дээрээ хэвтэн энгэр дээрх нугалаануудыг нь толийтол индүүдсэн, унтахдаа өмсдөг голланд цамцныхаа энгэрийн товчийг тайлж, папирос татаж байв. 

	Нехлюдов нүднийхээ харааг огт хөдөлгөлгүй нэг чиг дээр ширтэн харахдаа хийх ажлаа ба өчигдрийн болсон явдлаа бодлоо. Нехлюдов, нэртэй баян бөгөөд охинтой нь өөрийг нь заавал сууна гэж бүгдийн бодож байсан Корчагин гэдэг айлынд өнгөрүүлсэн өчигдрийнхөө үдшийг бодож санаа алдаад, татаж дууссан папиросынхоо ишийг хаяж, мөнгөн сав дотроос бас нэг тамхи авах гэснээ болиод, гилгэр цагаан хөлөө орны хажуу руу хийж, шаахайгаа олж өмсөөд, махлаг мөр дээгүүрээ торгон халаад нөмөрч, түргэн түргэн алхлан, унтлагын өрөөтэй зэрэглээ байгаа бөгөөд биеийн цэврийг алдуулахгүй гэсэн янз бүрийн үнэртэй ус, үсний тос, хий сүгийн үнэр шингэсэн бие засах тасалгаанд орлоо. Тэнд орж, олон газар гагнаа суулгасан шүдээ тусгай оогоор угааж, үнэртэй усаар зайлаад биеэ тал бүрээс нь угааж, янз бүрийн алчуураар арчлаа. Гараа үнэртэй савангаар угаагаад, урт ургуулсан хумснуудаа сойзоор хичээн цэвэрлэж, гантиг чулуун угаавруудын дэргэд очин, нүүр, мундаг бүдүүн хүзүүгээ угаагаад, унтдаг өрөөнийхөө дэргэдэх гурав дахь өрөөнд ороход нь бие угаах шүршүүр бэлтгэгдсэн байв. Энд Нехлюдов булчин ихтэй бөгөөд өөхөлсөн цагаан биеэ хүйтэн усаар угааж, өргөн алчуураар арчаад, индүүдсэн цэвэр дотуур хувцас, толь шиг гялалзтал арчсан ботинк өмсөөд, урт болоогүй буржгар хар сахлаа, мөн толгойныхоо урд хэсэгт бөөгнөрсөн буржгар үсээ хоёр сойзоор самнах гэж толины өмнө суулаа. 

	Түүний хэрэглэж байгаа бүх эдлэл: дотуур гадуур хувцас, гутал, галстук, зүү, ханцуйн товч зэрэг нь цөм үнэтэй хамгийн дээд зэргийн зүйлүүд боловч хэт ганган ч биш ерийн атлаа яс сайтай эдлэлүүд байжээ. Нехлюдов, шинэ байхдаа цөмөөрөө л сонирхолтой юм шиг санагддаг байсан бөгөөд одоо дасаж хуучраад хамаагүй болчихсон арваад галстук, түүн дотроосоо гарт дайралдсаныг шилж аваад, цэвэрлэж сандал дээр төхөөрч тавьсан хувцсаа өмслөө. Хэдий цэмцийсэн сайхан болж чадаагүй боловч цэвэр бөгөөд аятайхан үнэр ханхлуулсаар өчигдөр үдэш, гурван хүний арчсан зүймэл шалтай, царс модон буфеттэй, арслангийн саврыг дуурайлган сийлж хийсэн хөлтэй, сүр бадруулсан бөгөөд буфетийн адил, том хэмжээний сунгадаг ширээтэй хоолны урт өрөөнд орлоо. Тэнд хоол тавиатай байлаа. Нарийн эвхмэл үсэгтэй, цардсан нимгэн бүтээлэгтэй энэ ширээн дээр ханхлам үнэртэй кофетой мөнгөн сав, мөн түүнтэй адил маягийн чихрийн сав, чанасан цөцгийтэй цөцгийн сав, саяхан барьсан дугуй талх, хатаасан талх, нарийн сэвсгэр боовтой жижиг чийрс сав тавиатай байлаа. Цайны хэрэгслийн дэргэд сая ирсэн захидлууд, хэдэн сонин «Revue des deux Mondes» гэдэг шинэ ном тавиатай байлаа. Нехлюдов нэг захидал авч үзэх гэтэл нь гашуудлын хувцастай, үснийхээ өргөн болсон хагалбарыг халхлан нэхмэл хөвөөтэй алчуурыг толгой дээрээ дөнгөж тогтоох төдий зангидсан, махлаг биетэй, настайвтар эмэгтэй байшингийн гудамж руу харсан хаалгаар орж ирэв. 

	Энэ бол саявтар энэ байшинд нас барсан, Нехлюдовын эхийн гэрийн ажилчин байснаа одоо түүний хүүгийн нярваар үлдээд байгаа Аграфена Петровна гэдэг эмэгтэй юм. 

	Аграфена Петровна Нехлюдовын эхтэй удаа дараа, нийт арван жил гадаадад суусан бөгөөд ер нь гадна талын байдал, ааш зангаараа хатан хүний тавилуун байдалтай хүн юм. Аграфена Петровна Нехлюдовынд багаасаа ажилласан бөгөөд Дмитрий Ивановичийг, Митенька гэдэг бяцхан хүү байх үеэс нь мэддэг байжээ. 

	— Дмитрий Иванович, сайн унтав уу? 

	— Сайн. Аграфена Петровна та сайн уу? Сонин юу байна даа? гэж Нехлюдов инээмсэглэн асуув. 

	— Хатнаас нь юм уу, захиа иржээ. Тэдний гэрийн ажилчин түүнийг авчраад, миний тасалгаанд хүлээж байна гэж хэлсэн Аграфена Петровна учрыг мэдсэн байдалтай инээмсэглэн захидлыг өгөв. 

	Нехлюдов захидлыг авуут:

	— Сайн байна. Би одоохон... гэж хэлснээ Аграфена Петровнагийн инээмсэглэж байгааг хараад хөмсгөө зангидав. 

	Аграфена Петровнагийн инээмсэглэсний учир нь өөрийнх нь тухайлж боддогоор бол Нехлюдовын суух гэж байгаа ван Корчагины охиноос ирсэн захидал шүү гэсэн хэрэг билээ. Аграфена Петровнагийн инээмсэглэлд илэрсэн энэ урьдчилал нь Нехлюдовт эвгүй санагдав. 

	— Хүлээж бай гэж хэлье гээд Аграфена Петровна, ширээн дээрх хог хамдаг сойз байдаг байраасаа өөр газар байсныг үзээд, түүнийг ондоо газарт тавиад гадагш гарав. 

	Нехлюдов, Аграфена Петровнагийн өгсөн тансаг үнэр шингэсэн захидлыг задалж уншлаа. 

	«Таны санаа болж байх гэсэн үүргээ биелүүлж, танд дурдан сануулах нь: тогтоосон цагт ирсэнгүй явдлаа та морь авахаар бодож байсан 300 рублиэ тойргийн шүүхэд торгууль болгож төлөх гээгүй бол та өнөөдрийн дөрөвдүгээр сарын 28-ны өдөр тангарагтны шүүхэд очих ёстой тул, хөнгөмсөг зангаараа, өчигдөр хэлсэн хөнгөмсгөөр хэлсэн ёсоороо бидэнтэй ба Колосовтой хамт зураг үзэхээр очиж чадахаа яагаад ч байжээ. Би үүнийг өчигдөр таны гарсан даруйд саналаа. Мартахгүйг хичээнэ үү. 

	Ван Корчагины охин М» гэж тэгшгүй огтолсон захтай зузаан бор цаасан дээр татлан бичсэн байв. Түүний ар талд нь:

	«Таны хоолны хэрэглэл таныг шөнө болтол хүлээхийг танд хэл гэж ээжийн хэлснийг уламжилъя. Хэдийд ч гэсэн заавал ирнэ үү» гэж францаар бичжээ. 

	Нехлюдов үүнийг уншаад нүүрээ үрчийлгэв. Энэ жижиг захидлаа, ван Корчагины охиноос өөрийн нь тухайд хоёр сар гаруй явуулж байгаа бөгөөд түүнийг үл мэдэгдэх утас шөрмөсөөр өөртэйгөө улам ойртуулан холбох гэсэн нарийн аргын нь үргэлжлэл байжээ. Гэтэл залуу үе нь өнгөрсөн бөгөөд шуналтай дурлаж чадаагүй хүмүүсээс эхнэртэй суухынхаа өмнө шийдвэргүйнхэн байдаг ерийн зангаас гадна тэр хүүхнийг эргүүлье гэж зориглосон ч түүнтэй суухыг гуйж чадахгүй өөр чухал шалтгаан Нехлюдовт байжээ. Энэ шалтгаан нь арван жилийн өмнө Катюшаг уруу татаж хаясан явдал нь биш, харин түүнийг одоо огт мартсан төдийгүй энэ нь гэрлэхэд нь саад болох зүйл гэж ер үзэмгүй хэрэг байсан билээ. Чухам шалтгаан нь Нехлюдов энэ үед нэг нөхөртэй хүүхэнтэй сэм холбоотой байснаа одоо өөрөө тасалсан боловч тэр хүүхэн нь үүнийг зөвшөөрөхгүй байгаа явдалд оршиж байжээ. 

	Нехлюдов бол эмэгтэйчүүдтэй харилцахдаа эмээмтгий зантай хүн байжээ. Чухам түүний эмээмтгий байдал нь тэрхүү нөхөртэй эхнэрт Нехлюдовыг мэдэлдээ авах гэсэн хүслийг төрүүлсэн юм. Энэ эхнэр бол Нехлюдовын сонгох гэж очсон уездийн удирдагчийн гэргий байлаа. Энэ эхнэр Нехлюдовыг улам шуналтай болгохын хамт улам ой гутам холбоонд татан оруулжээ. Нехлюдов анх сэтгэлээ барьж чадахгүй байсан бол дараа нь тэр эхнэрийн өмнө гэмээ хүлээх чадалгүй болоод түүний зөвшөөрөлгүйгээр холбоогоо тасалж чадахгүйд хүрчээ. Корчагины охиныг уучлахыг хүссэн боловч түүнийг гуйх эрх надад байхгүй гэж Нехлюдовын бодож байсан шалтгаан энэ байжээ. 

	Нехлюдов, энэ эхнэрийн нөхрөөс ирсэн захидал ширээн дээр байгааг харав. Түүний үсгийн хэлбэр, тамгыг үзмэгц Нехлюдовын царай улайж, аюул ойртоход, сэтгэл догдлуулам хүч олдог байдалд орсноо мэдэв. Гэтэл ингэж сэтгэлээ догдлуулан санаа зовсны хэрэг огт алга байжээ. Энэ эхнэрийн нөхөр бөгөөд Нехлюдовын эзэмшсэн гол газар оршиж байгаа тэр уездийн тайж нарын удирдагчаас бичихдээ тавдугаар сарын шувтаргаар орон нутгийн онц хурал зарлагдав. Энэ хурал дээр сургууль болон замын чухал асуудлууд хэлэлцэгдэх бөгөөд харгис намуудаас хүчтэй эсэргүүцэл тавимаар төлөвтэй тул та заавал ирж дэмжинэ үү гэж Нехлюдовыг урьсан байлаа. 

	Удирдагч өөрөө либерал үзэлтэй3 хүн байсан бөгөөд гуравдугаар Александр хааны үед довтолгоог явуулж байсан харгислалын эсрэг адил үзэлтэй зарим хүмүүсийнхээ хамт тэмцлийг явуулж байлаа. Энэ хүн тэмцэлд шийдэн орсны улмаас гэр бүлийн талаар хөөрхий амьдралтай болсноо мэддэггүй байжээ. Тэр нэгэн удаа нөхөр нь энэ бид хоёрын харилцааг мэдчихжээ гэж бодохдоо нөхөртэй нь буудалцахаар бэлтгэж, ингэж буудалцахдаа хий буудахаар шийдээд байсан ба мөн эхнэр нь ч цөхрөн ядаж, усанд орж үхнэ гэж цэцэрлэг дэх тойром руугаа гүйж явчихад нь түүнийг хойноос нь эрэн явж байсан зэрэг тэр хүүхний тухайд амсаж, сэтгэж ирсэн бүх гаслант цагуудаа Нехлюдов саналаа. «Хариу ирүүлтэл би одоо очиж ч чадахгүй, ямар ч арга хэмжээ авч чадахгүй» гэж Нехлюдов бодов. Долоо хоногийн өмнө, Нехлюдов тэр эхнэрт шийдвэртэй захидлыг явуулж түүний өмнө буруугаа хүлээж, гэмээ цагаатгахын тулд юм бүгдийг хүлээхэд бэлэн байгаагаа илэрхийлэхдээ бид хоёрын хоорондын холбоо үүрд тасарвал танд тустай хэрэг гэж бичсэн юм. Нехлюдов чухамхүү энэ захидлынхаа хариуг хүлээсээр байсан боловч хариу нь ирсэнгүй. Хариу ирэхгүй байгаа явдал нэг ёсондоо сайн тэмдэг байлаа. Тэр эхнэр, хэрэв холбоогоо таслахыг зөвшөөрсөнгүй бол аль дээр захидал ирүүлэх буюу үгүй бол урьдынхаа адил өөрөө ирэх сэн билээ. Одоо тэнд нэг офицер бий болж түүнийг үйлчилж байгааг Нехлюдов сонсоод одоо баахан жөтөөрхөж зовсон боловч худал хуурмаг үг хэлэнд автагдаад байгаа энэ зовлонтой байдлаасаа чөлөөлөгдөнө гэж дотроо баярлаж байв. 

	Өөр нэг нь эзэмшүүний газрын нь ерөнхий зангиас ирүүлсэн захидал байлаа. Эзэмшүүний газрын зангиас бичихдээ өв залгамжлагч эрхээ бататгахаас гадна аж ахуйгаа нас барсан хатны үед явуулж байсан журмаар буюу эсвэл нас барсан хатанд айлтгаж байсан ба одоо залуу ван танд айлтгаж байгаа миний саналын ёсоор багаж хэрэгслээ нэмэгдүүлж тариачдад хуваарилан өгч, тэднээр боловсруулж байгаа газраа өөрсдөө боловсруулж байх тухай зэрэг асуудлыг шийдвэрлэхийн тулд таны бие өөрөө морилон ирэх нь чухал байна гэжээ. Газраа ингэж ашиглах нь хавьгүй ашигтай болно гэдгийг занги өөрийн захидалд бичээд төлөвлөгөө ёсоор шинийн нэгний наана илгээвэл зохих гурван мянган рублийг баахан хожимдуулж явуулсны өршөөлийг гуйгаад энэ мөнгийг дараагийн шуудангаар явуулъя гэжээ. Тариачид захиргаагаар албадуулалгүйгээр өр ширээ төлөхгүй тийм шударгагүй байдалд орсон учраас захиргааны байгууллагад мэдэгдэхэд хүрсэн юм байжээ. Энэ захидал Нехлюдовт нэг талаар аятай, нөгөө талаар аягүй санагдав. Их хөрөнгөний эзэн гэгдэж байгаагаа бодоход Нехлюдовт аятай мэт санагдлаа. Нехлюдов залуу үедээ Герберт Спенсерийн сургаалыг бишрэн дагадаг байсан боловч «Нийгмийн байдал» гэдэг зохиолдоо газрыг хувьдаа өмчлөх явдал нь шударга ёстой нийцэхгүй гэж түүний бичсэнийг хожим их газрын эзэн болсон хойноо үзэж, туйлын гайхсан нь түүнд одоо эвгүй санагдаж байлаа. Нехлюдов залуудаа, газар бол хувийн өмч болох ёсгүй гэж шударгаар хэлдэг байсан төдийгүй их сургуульд суралцаж байх үедээ ч энэ тухай зохиол бичээд, үзэл санаагаа зөрчиж газар эзэмшихгүй гэж эхийнхээ биш, эцгээсээ өвлөж авсан газрынхаа зарим хэсгийг тариачдад хуваан өгсөн билээ. Одоо өв хөрөнгийг эзэмшиж их газрын эзэн болоод байхдаа, арван жилийн өмнө эцгийнхээ хоёр зуун десятин4 газрыг үрчихсэнтэйгээ адил, өмч хөрөнгөө үгүй хийх юм уу? эсвэл өмчийг ёстой үг дуугүй зөвшөөрч урьдынхаа хүмүүсийн үзлийг алдаатай хуурмаг үзэл л байсан гэж хүлээх энэ хоёрын аль нэгийг сонгох явдал Нехлюдовт тулгарчээ. 

	Гэтэл газраас өөр амьдрах зүйл Нехлюдовт байгаагүй тул Нехлюдов энэ хоёрын нэгдүгээрхийг яасан ч зөвшөөрч чадахгүй байлаа. Нехлюдов алба хаах дургүй бөгөөд хэтэрхий хээнцэр амьдралд дасаж, одоо түүнийгээ орхиж чадахгүй болсноо мэдлээ. Залуу үеийнхтэй адил тийм хүчтэй үзэл, тийм эрс шийдвэр, мөн нэрд гарч бусдад гайхуулах гэж боддог тийм хүсэл нэгэнт байхгүй болсон бөгөөд үүний хэрэг ч юу байх билээ гэж бодогдох болжээ. Хоёрдугаархын тухайд гэвэл газар өмчлөх явдал зүй бус юм гэдгийг Спенсерийн бичсэн «Нийгмийн байдал» гэдэг зохиолоос мэдэж, түүний үнэн болохыг хожим нь олон жил өнгөрсөн хойно Генри Жоржийн5 зохиолуудаас олсон няцаагдашгүй ил тод баримт нотлолтоо бас орхиж чадахгүй байлаа. 

	Ийм учраас зангийн захидал түүнд аягүй бодогдов. 

	 


IV

	 

	Нехлюдов ханатлаа кофе уугаад, шүүхэд хэдэн цагт бэлэн байх тухайгаа дахин магадлан харахаар шүүхээс ирүүлсэн бичгийг үзэх ба вангийн охинд хариу захидал бичих гэж бичгийнхээ өрөө рүү очлоо. Бичгийн өрөөнд очихдоо зураг зурдаг тасалгааг дамжих ёстой байв. Зураг зурдаг тэр тасалгаанд зурж эхлээд буруу харуулж хадсан зурагтай мольбертаас гадна, олон этюд өлгөөстэй байв. 

	Хоёр жилийн турш Нехлюдовын зурсан энэ зураг, этюдүүд болон зургийн тасалгааны бүх байдал Нехлюдов уран зургийн талаар цаашаа ахиж чадахгүйгээ сүүлийн үед мэдсэнийг нь өөрт нь улам хүчтэйгээр дурдан сануулав. Нехлюдов, ингэж мэдэж авсан явдлаа урлагийн ухаанд дэндүү их нарийн мэдлэгийг олсныг минь хар гай гэж тайлбарладаг боловч үүнээ мэдэж байгаа явдал нь түүнд их л эвгүй санагджээ. 

	Нехлюдов өөрийгөө уран зургийн авьяастай хүн гэж бодоод, долоон жилийн өмнө алба хаахаа байж, өөр төрлийн мэргэжилтэй хүмүүсийг урлагийн авьяасын оргилоос тоомсоргүйгээр доромжлон үздэг байсан бол одоо тэгж үзэх эрхгүй болжээ. Ийм учраас энэ тухайг дурсахдаа өөрт нь эвгүй санагддаг болжээ. Нехлюдов зургийн тасалгаанд орж энэ бүх хээнцэр тохилог зүйлийг харж санаа алдан, их л урамгүй явсаар бичгийнхээ өрөөнд орлоо. Бичгийн өрөө нь янз бүрийн чимэглэл, хэрэгсэл тавьсан тохиромжтой сайхан өндөр том тасалгаа байв. 

	Нехлюдов том ширээний шүүгээний «яаралтай» гэсэн нэг таг дотроос шүүхийн бичгийг тэр дороо олж үзээд, арван нэгэн цагт бэлэн байвал зохихыг мэдмэгц, намайг урьсанд чинь талархав. Өдрийн хоолны наана очихыг хичээе гэж вангийн охинд захидал бичив. Захидлаа ингэж бичээд үзвэл тэр нь арай л хэтэрхий янаг сэтгэлийг агуулсан юм шиг санагдсан учир түүнээ урж хаяад бас нэг захидлыг бичээд үзвэл, тэр нь дэндүү хүйтэн сэтгэлтэй юм шиг болчихсоноор барахгүй бараг дайрсан утгатай мэт санагдаад түүнээ бас л ураад, хананд байгаа товчийг дарлаа. Гэтэл коленкор даавуу хормогчтой, хууз сахлаас бусдыг хуссан уйтгартай байдалтай, настайвтар зарц гаднаас орж ирлээ. 

	— Хүн явуулж хөлсний морин тэрэг ирүүл!

	— За. 

	— Байз Корчагиныхаас ирсэн хүн энд хүлээж байгаа. Баярлалаа очихыг бодъё гэж түүнд хэл. 

	— За. 

	«Хүндэтгээгүй хэрэг боллоо доо. Харин би бичиж чадахгүй юм даа. Тэртэй, тэргүй өөрөө түүнтэй өнөөдөр уулзана» гэж Нехлюдов бодоод хувцаслах гэж явлаа. 

	Хувцсаа өмсөөд довжоон дээр гарахад нь бөмбөгөн дугуйтай тэрэгтэй хүн хүлээж байв. Морин тэрэгч нар, салхинд борлосон цагаан захтай хүзүүгээ мушгируулангуутаа:

	— Өчигдөр таныг Корчагин вангийнхаас явсан даруйд би ирсэн. Харин хаалганы сахиулч, таныг тун саяхан явлаа гэж хэлнэ билээ гэж хэлэв. 

	Нехлюдов «намайг Корчагиныхантай ямар харилцаатай байгааг морин тэрэгний хүмүүс хүртэл мэддэг болжээ» гэж бодмогц сүүлийн үед сэтгэлийг нь цаг ямагт эзэлж байсан Корчагины охинтой суух уу, үгүй юү гэдэг асуудал өмнө нь дахин тулгарч ирэхэд түүнийг Нехлюдов, тэр үед тулгарч байсан олонх асуудлын нэг адил, аль ч тийш нь шийдвэрлэж чадахгүй байлаа. 

	Гэрлэх нь зүйтэй гэж бодох нэг учир нь гэр бүлтэй болж жарган суухаас гадна эр эмийн явдлын талаар зүйд үл нийлэлцэх явдлыг арилгаж, оюун сэтгэлийн талаар амьдралыг хангаж өгөх болно. Хоёрт, хамгийн чухал зүйл нь гэж үзвэл гэр бүл, үр хүүхэд л одоогийн миний энэ учир утгагүй амьдралыг учир утгатай болгож өгнө гэж Нехлюдов найддаг байлаа. Энэ бол гэрлэхийг зүйтэй гэж үзсэн учир нь юм. Гэтэл энэ гэрлэх явдалд дургүйцэх шалтгаан байсан бөгөөд энэ нь нэгдүгээрт, чөлөөтэй амьдралаа алдуузай гэж айсаар яваад залуу насаа өнгөрөөчихсөн ганц бие хүмүүст тохиолддог шалтгаан байлаа. Хоёрт, эрэгтэйчүүдэд танигдаж өгдөггүй эмэгтэй хүн байдаг явдлаас айж байлаа. Чухамхүү Мисситэй (Корчагины Марияг зохих хэргэмийн айл бүхнийхний адил Мисси гэж нэрлэсэн юм) суухад зүйтэй. Учир нь нэгдүгээрт, энэ хүүхэн удамтай болохын дээр хувцаслахаас аваад, ярих, явах, инээх хүртэл онцлог зүйлээрээ бусдаас ялгардаг биш «томоотой, ариун явдлаас» ялгардаг нь зүйтэй байжээ. Нехлюдов, Миссийн энэ чанарыг хэлэх үгээ ч олж чаддаггүйн дээр тэр чанарыг нь их өндрөөр үнэлдэг байжээ. Хоёрдугаарт, Мисси ч гэсэн бусад хүмүүс өөрийг нь өндрөөр үнэлдэг шиг ба өөрийг нь сайнаар ойлгодог шигээр Нехлюдовыг ойлгодог байлаа. Нехлюдовын боддогоор бол өөрийн нь ингэж ойлгож байгаа буюу өөрөөр хэлэхэд өөрийн нь өндөр сайн чанарыг мэдэж байгаа энэ явдал бол тэр бүсгүйн ухаантай, юмыг зөв боддогийн гэрч мөн байжээ. Мисситэй суухыг дургүйцдэгийн шалтгаанаас дурдвал; нэгдүгээрт, Нехлюдов Миссигээс илүү сайн бөгөөд надад үлэмж тохирох, ондоо нэг бүсгүй надад олдох нь лавтай гэж боддог юм. Хоёрдугаарт, Мисси одоо хорин долоо хүрсэн болохоор урьд нь лав ондоо хүнд дурлаж байсан байх гэж бодоход нь Нехлюдовт нэг л эвгүйхэн санагдана. Нехлюдовын омог бардам сэтгэл нь Миссийг үүнээс өмнө өөр хүнд дурлаж болох байсан гэдэг бололцоотой эвлэрч чадахгүй байлаа. Мисси өөртэй нь учирна гэдгийгээ яаж ч урьдаас мэдэх билээ дээ гэж санавч өөрөөс нь урьд өөр хүнд дурлаж байсан ч байж болох юм гэдэг сэтгэл төрөхтэй зэрэг өөрийгөө доромжилсон хэрэг шиг санагдана. Иймд Мисситэй суух уу? үгүй юү? гэдгийн аль алины шалтгаан адил байсны дээр жингийнхээ талаар бас тэнцүү байсан тул Нехлюдов, биеэ элэг барин инээж, буриданы илжиг6 гэж өөрийгөө нэрлэв. Тэглээ ч гэсэн боодолтой хоёр юмны алиныг шилэхээ мэдэхгүй илжиг хэвээрээ л үлдсээр байв. «Харин Марья Васильевнагаас (удирдагчийн гэргий) хариу авч түүнээс салаагүйдээ би ямар ч арга хэмжээ авч чадахгүй дээ» гэж Нехлюдов өөртөө хэлэв. Шийдвэрлэхийг түдгэлзэж чадах бөгөөд тэгэх ч ёстой байгаагаа мэдэхэд өөрт нь аятайхан санагдана. Бөмбөгөн дугуйтай тэргээр шүүхийн байшингийн цардагдмал үүдэнд дуу чимээгүй ойртож ирэхдээ «юу ч гэсэн дараа бодъё» гэж Нехлюдов өөртөө хэлэв. «Одоо нийгмийн үүргээ үргэлжид биелүүлдэг ёсоороо шударга биелүүлэх хэрэгтэй. Энэ чинь заримдаа бас сонин байдаг юм шүү» гэж Нехлюдов өөртөө хэлээд, хаалгачийн дэргэдүүр явж, шүүхийн байшингийн пинд орлоо. 

	 


V

	 

	Нехлюдовын орж ирэхэд шүүхийн байшингийн гудмаар их хөлтэй байв. Манаач нар яаран алхална. Зарим нь шал дээгүүр хөлөө чирэн урдаа бичиг сачгийг бариад амьсгаадан урагш хойшоо гүйлдэнэ. Цагдаа нар, өмгөөлөгчид, шүүхийнхэн ийш тийшээ сүлжин явцгаана. Хэрэг мэдүүлэгчид мөн манаагүй ирсэн хэрэгтэн, шүүхийн хурал эхлэхийг хүлээж, ханын дэргэдүүр дорой байдалтай явцгаана. 

	— Тойргийн шүүх хаана вэ? гэж Нехлюдов манаач нарын нэгнээс асуухад:

	— Ямар шүүх вэ? Иргэний тасаг гэж бий, шүүхийн танхим гэж бий шүү дээ гэж хариулав. 

	— Би тангарагтны шүүгч хүн билээ!

	— Тэгвэл, эрүүгийн тасаг аа. Тэгж хэлэхгүй дээ. Ийшээ, баруун гараа барьж яваарай. Тэгээд зүүн тийш эргэх хэрэгтэй. Хоёр дахь хаалга шүү гэж хэлэв. 

	Нехлюдов тэр заасан ёсоор нь явлаа. 

	Заалгаж очсон тэр хаалганы дэргэд хоёр хүн юм хүлээн зогсож байв. Нэг нь өндөр биетэй, цагаан санаатай худалдаачин хүн. Бодвол энэ хүн хоол идэж, баахан архи ууж, сэтгэл нь их л хөгжилтэй байгаа мэт. Нөгөө нь еврей овгийн худалдагч хүн байв. Нехлюдовын дөхөж ирэхэд тэр хоёр хүн, ноосны үнийн тухай ярилцаж байлаа. 

	— Тангарагтны шүүгчдийн тасалгаа энэ мөн үү? гэж Нехлюдовын асуухад, 

	— Эрхэм минь энд... Энд гэж заагаад, худалдаачин нүдээ аньсхийн инээмсэглэж, 

	— Та чинь бас л бидэн шиг тангарагтан уу? гэж асуугаад, Нехлюдовоос тийм гэсэн хариуг сонсмогц:

	— Яах вэ, хамт хөдөлмөрлөе, хоёрдугаар зэргийн худалдаачин Баклашов гэж атгагдашгүй өргөн атлаа зөөлөн гараа сунган, — Хөдөлмөрлөх явдал чухал шүү. Хэн гэдэг эрхэмтэй танилцах аз надад тохиолдох нь энэ вэ? гэж асуув. 

	Нехлюдов нэрээ хэлээд тангарагтны шүүгчдийн тасалгаа руу орлоо. Тангарагтны шүүхийн умгар тасалгааны дотор янз бүрийн анги төрлийн арваад хүн сууж байв. Тэд бүгдээрээ дөнгөж орж ирээд суух нь сууж, зарим нь бие биеэ харан хоорондоо танилцаж байв. 

	Тэдний дотор цэргийн албанаас халагдсан, формын хувцастай нэг хүн байсан ба бусад нь богино цамц өмссөн хүмүүс байв. Зөвхөн нэг л хүн цээжээрээ бариу урт хувцастай байлаа. 

	Олонх нь ажлаас хөндийрүүлэв гэж ярьцгааж байсан боловч нийгмийн чухал үйлсийг бүтээж байна гэж бодоход нь хэн бүхний сэтгэл ханаж байгаа тэмдэг үзэгдэж байв. Тангарагтан хоорондоо танилцах нэг нь танилцаад, танилцахгүй нэг нь хэн бэ гэдгийг далдуур тааварлаж мэдээд цаг уурын байдал, эрт хавар болсон тухай, одоо таслах гэж байгаа хэргийн тухай ярилцацгааж байв. Нехлюдовтой танил биш нь түүнтэй танилцахыг хувьдаа тохиолдсон эрхэм хүндэт завшаан гэж олзуурхсан байдалтай яаран танилцана. Нехлюдов танихгүй хүмүүсийн дотор байдгийнхаа адил тэдний энэ хүслийг зүй ёсны хэрэг гэж үзэж байлаа. Та өөрийгөө яагаад олноос онцоор боддог вэ? гэж хэрэв түүнээс асуувал, бүх амьдрал нь бусдын амьдралаас юугаараа ч онц илүүгүй байсан учир юу вэ гэж хариулахаа ч мэдэхгүй байлаа. Англи, франц, германаар цэвэрхэн ярьж байгаа ба дотуур гадуур хувцас, галстук, ханцуйн товч зэрэг хувьдаа хэрэглэдэг зүйл бүхэн нь энэ төрлийн барааг нийлүүлдэг хамгийн сайн пүүсээс шууд авсан явдал, бусдаас онц илүү байх шалтгаан болж чадахгүйг Нехлюдов өөрөө ч мэддэг байжээ. 

	Гэтэл Нехлюдов, өөрийгөө бусдаас илүү гэдгийг лавтай мэдэж, тэр хүндэтгэлийг зүй ёсны хэрэг гэж хүлээн авч хэрэв хүндэтгээгүй хүн гарвал энэ намайг доромжлов гэж гомддог байв. 

	Хүндэтгээгүй энэ эвгүй сэтгэлийг Нехлюдов чухамхүү тангарагтны тасалгаанд ороод амсжээ. Тангарагтны дотор, Нехлюдовын танил хүн байв. Энэ бол эгчийн нь хүүхдийн багш байсан Петр Герасимович гэдэг юм. Нехлюдов түүний овгийг ер мэддэггүй байснаар барахгүй түүний овгийг мэддэггүйдээ баахан бахархдаг байлаа. Одоо Петр Герасимович сургуулиа төгсгөөд гимназид багшилж байжээ. Энэ бол бусдыг өөрийн хүн мэтээр үзэж аашлах, биеэ тоохгүйгээр пар пар хийн инээх буюу ер Нехлюдовын эгчийн хэлдэг «коммунч байдлаараа», Нехлюдовын сэтгэлд тэсвэрлэгдэшгүй мэт санагддаг хүн байлаа. Петр Герасимович, Нехлюдовын урдаас тосон очиж:

	— Аа та чинь бас дайралдчихаа юу? Аргалж болохгүй байв уу? гэж чанга инээмсэглэн асуухад:

	— Би, арга заль хэрэглэх гэж ерөөс бодсонгүй гэж Нехлюдов эрс атлаа доройхон байдлаар хэлэв. 

	— Яах вэ яах вэ, энэ бол иргэн хүний гавьяат үйлс шүү дээ. Харин нойр ч үгүй, хоол ч үгүй байлгаад байвал та мөдхөн өөрөөр ярьдаг болно доо гэж хэлсэн Петр Герасимович улам чангаар инээмсэглэв. «Одоо ламын энэ хүү хүртэл намайг «чи» гэх нь ээ» гэж гомдсон Нехлюдов дөнгөж саяхан төрөл садныхан чинь бүгдээрээ үхлээ гэсэн мэдээг дөнгөж авсан хүний нүүрт үзэгдэх тийм гашуудлын тэмдгийг царайдаа агуулж, Петр Герасимовичаас зайлж хөгжилтэй ярьж байгаа өндөр нуруутай, махлаг биетэй, үсээ хусуулсан ноёны дэргэд цуглараад байгаа хэсэг хүмүүсийн дэргэд очлоо. Тэр ноён одоо иргэний тасагт таслагдсан хэргийн тухай, шүүгч, алдарт өмгөөлөгчдийг нэр ба эцгийн нэрээр нэрлэн уул хэргийг сайн мэддэг байдалтай ярина. Тэр ноён алдартай сүрхий өмгөөлөгч, хэргийн шинж байдлыг огт өөр болгож чадсаны үрээр, өндөр наст хатан хэдийгээр түмэн зөв байсан боловч яах аргагүй буруутаж зарга нэхэгчдээ үлэмж их мөнгө төлөх болсон зэрэг гайхалтай сонин хэргүүдийн тухай ярьж байлаа. 

	— Цуутай сайн өмгөөлөгч байгаа биз дээ! гэж тэр ноёны хэлэхэд:

	Бүгдээр түүнийг хүндэтгэн сонслоо. Зарим нь ноёны үгийн завсраар хэдэн үг шургуулахыг бодсон боловч өөрийгөө бүгдийг мэднэ гэж боддог ноён тэдний үгийг тасалж нэг ч юм хэлүүлэхгүй байлаа. 

	Нехлюдов хэдийгээр ойртож ирсэн боловч хурал эхлэхийг удаан хүлээв. Шүүхийн нэг гишүүн ирээгүйгээс хурал нь одоо болтол саатсаар байлаа. 

	 


VI

	 

	Даргалагч, шүүхэд аль эрт иржээ. Энэ бол махлаг биетэй, өндөр нуруутай бөгөөд бууралтаж яваа хууз сахлаа урт ургуулчихсан тийм хүн байлаа. Энэ нь эхнэртэй боловч эхнэрийнхээ адил маш завхай амьдралаар амьдардаг хүн юм. Энэ талаар хоёулаа бие биедээ саад хийдэггүй байлаа. Энэ хүн, өнөө өглөө ноднин зун хүүхдийг нь харагчаар тэднийд сууж байсан бөгөөд одоо өмнөд нутгаас Петербург орж яваа швейцар хүүхнээс өнөөдөр хот ирж таныг «Итали» гэдэг зочдын буудалд гурваас зургаан цагийн хооронд хүлээе гэсэн зурвасыг авсан байв. Ийм учраас энэ даргалагч, өнгөрсөн зун зуслан дээр байхдаа дурлалын харилцаа тогтоосон тэр шар үстэй Клара Васильевнатайгаа зургаан цагийн цаана уулзах сан гэж бодоод өнөөдрийн хурлыг эрт эхлээд, эрт дуусгахыг зорьж байлаа. 

	Даргалагч, тасалгаандаа ормогц хаалгаа түгжээд цаастай шүүгээний доод талаас хоёр туухай авч дээш доош, урагш хойш нь хорин удаа хөдөлгөснийхөө дараа туухайнуудаа толгой дээрээ тогтоон гурван удаа хөл дээрээ хөнгөхнөөр суулаа. 

	«Биеэ усаар шүршиж, гимнастик хийхээс илүү ашигтай юм байдаггүй» гэж бодсон даргалагч эрхий хуруундаа алтан бөгж зүүсэн зүүн гараараа, баруун гарынхаа булчинг атгав. Хуралд удаан суухынхаа өмнө хийдэг хоёр янзын хөдөлгөөнөөс нь мулинэ гэдэг хөдөлгөөн хийх нь үлдээд байтал нэг хүн хаалга татав. Дарга яаран туухайнуудаа байдаг газарт нь тавьж хаалгаа нээгээд:

	— Та өршөөгөөрэй гэж хэлэв. 

	Шүүхийн гишүүдийн нэг нь болох, алтан хүрээтэй саравч нүдэндээ зүүсэн, намхан пагдгар нуруутай, мөрөө өөд нь шовойлгосон, баргар царайтай хүн тасалгаанд орж ирэв. 

	— Матвей Никитич бас л байхгүй шив дээ гэж шүүхийн энэ гишүүний дургүйцсэн байдалтай хэлэхэд:

	— Ирээгүй байна. Дандаа хожимддог хүн шүү гэж дарга, хувцсаа өмсөнгүүт хариулав. 

	Шүүхийн гишүүн тамхиа гаргах завсар:

	— Гайхахыг мэддэггүй хачин хүн юм аа гэж уурлангуйгаар хэлэв. 

	Шүүхийн энэ гишүүн их нямбай хүн билээ. Нэг сарын зардалд өгсөн мөнгийг нь эхнэр нь хугацаа болоогүй байхад үрчихсэн учир энэ хүн өнөө өглөө эхнэртэйгээ тун эвгүйхнээр хэрүүл хийжээ. Эхнэр нь мөнгө өг гэхэд, би хэлсэн үгээ няцдаггүй хүн гэж хариулсны улмаас хэрүүл үүссэн байжээ. Тэгвэл хоолыг чинь бэлтгэхгүй, гэртээ ирэхдээ бэлэн хоолтой байна гэж битгий горьдоорой гэж эхнэр нь түүнд хэлжээ. Эхнэрийнхээ занг мэддэг учир шүүхийн гишүүн, эхнэр минь загнаж хэлсэндээ хүрүүзэй гэж болгоомжлон хэрүүлээ үүгээр төгсгөл болгоод мордсон юм. Шүүхийн гишүүн тохойгоо ёрдойлгон хатуу захныхаа хоёр талаар унжсан, бууралтаж яваа хууз сахлаа сайхан цагаан гараараа засаж байгаа эрүүл чийрэг хөгжилтэй золбоорхог цагаан сэтгэлтэй даргаа харан:

	«Ёс журмыг сахисан сайхан амьдрал гэдэг энэ байжээ! Энэ хүний сэтгэл цаг ямагт хөгжилтэй байхад би л яагаад зовж явдаг юм бэ? » гэж бодов. 

	Нарийн бичгийн дарга гаднаас орж ирэн даргад нэг хавтастай хэрэг өгөхөд дарга тамхиа асаасны дараа, 

	— Би танд их баярлав гэж хэлээд, 

	— Эхлээд ямар хэргийг нь таслах юм бэ? гэж асуухад нь:

	— Миний бодвол хүнд хор уулгасан тухай хэргийг тасалбал ямар вэ гэж нарийн бичгийн дарга хамаагүй байдалтай хэлэв. 

	Дарга энэ хэргийг дөрвөн цагийн наана тасалж амжаад, явж болно байх гэж бодоод:

	— За яах вэ хүнд хор уулгасан тухай хэргээс эхлэх гэвэл эхэлье. Матвей Никитич байхгүй юу? 

	— Алга. 

	— Бреве энд үү? 

	— Энд гэж нарийн бичгийн дарга хариулав. 

	— Хэрэв та түүнтэй уулзвал, бид хүнд хор уулгасан тухай хэргээс эхэлнэ гэж хэлээрэй гэж дарга хэлэв. 

	Бреве бол шүүхийн таслан шийтгэх хуралд яллагчаар суух дэд прокурор юм. 

	Нарийн бичгийн дарга, байшингийн гудамд гармагц Бреветэй уулзав. Бреве, мөрөө өргөж, хувцасныхаа чагтнуудыг тайлчхаад түрийвчээ сугавчлан сул гараа доош нь санжгануулан урагшаа бөхөсхийж өсгийгөөрөө шал төвөргөн гишгэлж гудмаар яаран явж байлаа. 

	— Таны бэлэн болсон эсэхийг мэд гэж Михаил Петрович хэлсэн гэж нарийн бичгийн даргын хэлэхэд, 

	— Би хэзээд бэлэн. Эхлээд ямар хэргийг таслах гэж байна? гэж дэд прокурор асуув. 

	— Хүнд хор уулгасан хэрэг. 

	— Их сайн байна гэж дэд прокурор хэлэв. Гэтэл дэд прокурор үнэндээ бүтэн шөнө нойргүй хоносон учир үүнийг их сайн гэж бодоогүй юм. Прокурор хэдүүлээ нэг нөхрөө үдэж гаргах далимаар их архи ууж согтоод шөнийн хоёр цаг хүртэл хөзөр тоглоод дараа нь зургаан сарын өмнө Масловагийн сууж байсан тэр газраар явж, охидтой зугаалсан учир, хор уулгасан тухайн хэргийг уншиж амжаагүй тул одоо түүнийг хурдхан уншаад авах юм сан гэж бодож байлаа. Нарийн бичгийн дарга нь дэд прокурор хүнд хор уулгасан хэрэгтэй танилцаж амжаагүй гэдгийг нэгэнт мэдсэн учраас энэ хэргийг зориуд түрүүнд нь таслах тухай зөвлөгөө даргад өгчээ. Нарийн бичгийн дарга нь зөвхөн либерал төдийгүй радикал үзэлтэй хүн бөгөөд Бреве нь хуучны үзэлтэй төдийгүй Орос улсад алба хааж байгаа бүх Германы адил Оросын үнэн алдарт шашинд нэн үнэнч хүн байжээ. Нарийн бичгийн дарга, Бревег дургүйцэн үздэг ба бас тушаалд нь атаархдаг байлаа. 

	— Тайганчуудын тухай юу болж байна? гэж нарийн бичгийн даргын асуухад:

	— Гэрч нар байхгүй учраас чадахгүй гэж би хэлсэн шүү дээ. Шүүхэд ч ингэж хэлнэ. 

	— Ялгаа нь юу байгаа юм бэ? гэтэл нь:

	— Чадахгүй гэж дэд прокурор хэлээд гараа өнөөх л санжгануулан гишгэж тасалгаандаа орчихлоо. 

	Дэд прокурор тайганчуудын хэргийг боловсорсон сэхээтэй тангарагтан нараар бүрэлдсэн шүүхээр таслуулбал тэднийг цагаатгаж магадгүй гэж болгоомжлохдоо, чухал биш гэх буюу гэрчийн этгээд алга гэх зэрэг шалтаг зааж хойшлуулсаар байв. Энэ хэрэг нь даргатай ярилцаж тогтсон ёсоор уездийн хотод нүүдлийн шүүхийн хурлаар олон тариачдын өмнө таслагдах ёстой байлаа. Тэгж тасалбал ял оногдуулж болмоор түүнд санагдаж байсан юм. 

	Гудмын дундуур хөдөлгөөн улам нэмэгдэж байв. Шүүхийн тасалж байгаа хэрэг бүгдийг мэдэх дуртай өнөөх том биетэй, тангарагтны шүүхийн гишүүний ярьж байсан тэр хэргийг тасалж байгаа иргэний ангийн байшингийн дэргэд хаа хаанаас гойд олон хүн цугларчээ. 

	Хөрөнгийг эзэмших ямар ч эрхгүй завшаанч этгээдийг хамгаалагч суут өмгөөлөгчид хөрөнгөө булаалгасан эмгэн, хурлын завсарлагаагаар энэ танхимаас гарч ирэв. Хүний хөрөнгийг булааж авах эрх байхгүйг нэхэмжлэгч өмгөөлөгч хоёр сайн мэдэж байснаар барахгүй үүнийг шүүгч нар ч мэдэж байсан юм. Гэвч тэдний бодож олсон заль мэх нь эмгэний хөрөнгийг буцаалгүй өнгөрчих буюу завшаан эрэгч этгээдэд түүнийг өгөлгүй орхичихгүй тийм сүрхий арга байжээ. Энэ эмгэн махлаг биетэй, гоё платьетай шляп дээрээ том цэцэг хатгасан эмгэн байжээ. Эмгэн, хаалгаар гарч, гудамд зогсоод, богинохон бүдүүн хуруутай гараа дэлгэн, 

	— Одоо яадаг билээ? Өршөөнө үү! Юу болж байгаа нь энэ вэ? гэж өмгөөлөгчийг харан харан яншлаа. Өмгөөлөгч түүний малгай дээрх цэцгийг ажиглан, өөр юм бодох тул юу ярьсныг нь сонссонгүй. 

	Арван мянган рубль аваад, цэцэгтэй эмгэнийг юу ч үгүй хоосон үлдээж, завшаан эрэгч этгээдэд зуу гаруй мянган рублийн олзыг оруулсан алдартай өмгөөлөгч, эмгэний дараа, иргэний ангийн танхимаас баяртай царайгаар инээмсэглэн хантаазаа барьсаар түргэн алхалсаар гарч ирлээ. Хүмүүсийн нүдний хараа энэ өмгөөлөгч рүү тусав. Өмгөөлөгч ч үүнийг мэдэж «үнэн шударгаа илэрхийлсний хэрэг ер алга» гэсэн шинжтэй царай гарган бүгдийн дэргэдүүр хэнэг ч үгүй бушуухан алхалсаар өнгөрөв. 

	 


VII

	 

	Матвей Никитичийг арай гэж ирэхэд шүүхийн тогтоол гүйцэтгэгч болох урт хүзүүтэй, туранхай биетэй, хазганаж явдаг, доод уруул нь мурий хүн тангарагтны тасалгаанд орлоо. 

	Шүүхийн тогтоол гүйцэтгэгч энэ хүн их дээд боловсролтой, төлөв шударга хүн боловч архинд хэтэрхий орсон учир нэг ч газарт тогтохоо байсан ажээ. 

	Түүний гэргийг ивээн тэтгэгч нэг гүнгийн хатан, өөрийг нь гурван сарын өмнө энэ албанд оруулснаас хойш одоо хүртэл энэ ажил дээрээ тогтож байгаадаа үнэхээр бахдан баярлаж байлаа. 

	— Ноёд оо! Бүгдээрээ цугларав уу? гэж тогтоол гүйцэтгэгч, хавчдаг шилээ хийгээд түүнийгээ харан хэлэхэд:

	— Бүгдээрээ цугларчих шиг байна гэж хөгжилтэй худалдаачин хариулав. 

	— За, нэрсээр нь шалгаад орхиё гэж тогтоол гүйцэтгэгч хэлээд хавтас дотроосоо бичиг гаргаж нэрсээр нь дуудан бургихдаа дуудсан хүн нэг бүрийгээ нүднийхээ шилийн дээгүүр шагайж харсаар байв. 

	— Иргэний зөвлөгч Никифоров байна уу? гэж дуудахад, шүүхийн бүх хэргийг мэддэг ойворгон том биетэй нэг ноён, 

	— Би байна гэж хариулав. 

	— Огцрогдсон хурандаа Иван Семенович Иванов байна уу? гэхэд цэргээс огцрогдогчдын тэмдэгтэй хувцас өмссөн туранхай биетэй хүн:

	— Би энд байна гэв. 

	— Хоёрдугаар зэргийн худалдаачин Петр Баклашов ирсэн үү? гэхэд, 

	— Байна, бэлэн байна! гэж цагаан сэтгэлт худалдаачин амаа ихээр ангайлган инээмсэглэж хариулав. 

	— Гвардийн дэслэгч ван Дмитрий Нехлюдов? 

	— Би байна гэж Нехлюдов хариулав. Тогтоол гүйцэтгэгч, Нехлюдовыг бусдаас онцлон ялгаж байгаа бололтойгоор хавчуур шил дээгүүрээ аятайхнаар харан түүнийг хүндэтгэн мэхэсхийв. 

	— Ахмад Юрий Дмитриевич Данченко, худалдаачин Григорий Ефимович Кулешов гэх зэргээр бусад хүмүүсийн нэрсийг цааш дуудан шалгахад хоёроос бусад нь цөм ирсэн байв. 

	— Ноёд оо, одоо танхим руу морилон орцгоож хайрлана уу! гэж тогтоол гүйцэтгэгч хаалга руу заав. 

	Цөмөөрөө хөдөлцгөөж, хаалган дээр нэг нэгэндээ зам тавьж өгцгөөн гудамд гарч, тэндээс хурлын танхимд орцгоов. Шүүхийн хурлын танхим нь урт том тасалгаа байлаа. Түүний нэг буланд гурван шаттай өндөр тайз байна. Тайзны дунд хар ногоон цацагтай, ногоон цэмбээр бүтээсэн ширээ байна. Ширээний ард царс модыг сийлж гоёсон өндөр түшлэгтэй гурван сандал, сандлуудын цаана туузтай, албаны хувцастай, өрөөсөн хөлөө хажуу тийш нь болгоод, сэлмээ бариад зогсож байгаа генералын биеийн бүтэн хэмжээний алтан жаазтай, хурц өнгийн будагтай зураг өлгөөтэй байна. Баруун талын буланд өргөслөн хийсэн навчаар хүрээлсэн христос бурхны хөрөг гүнгэрваа дотор байна. Түүний доод талд, тавиур дээр мөргөлийн судрууд тавиатай харагдана. Түүний барууханд нь прокурорын эзлэх өндөр ширээ, зүүн талд тэр өндөр ширээний урдаас нарийн бичгийн даргын жижиг ширээ тавиатай байна. 

	Наад талд нь хүмүүст ойролцоо газар, өрөмдөж хийсэн царс модон хашлага, түүний цаана хэрэгтний суух бандан одоохондоо эзгүй байгаа харагдана. Тайзны баруун талд тангарагтны шүүгч нарт зориулж хоёр хоёроор нь зэрэглүүлж тавьсан мөн л өндөр түшлэгтэй сандлууд байна. Дор нь өмгөөлөгчдийн ширээнүүд байна. Энэ бүхэн нь хашлагаар хоёр хувааж зассан танхимын урд хэсэгт төхөөрөгдсөн байлаа. 

	Танхимын хойд талд нь ар тийшээ болох тутам өндөр болгон, хана тултал эгнүүлж тавьсан сандлууд байна. Ар талын сандлуудын эхний мөрт магадалбал, гэрийн ажилчин юм уу, үгүй бол фабрикийн ажилчин бололтой дөрвөн эмэгтэй, мөн хоёр эрэгтэй ажилчин сууж танхимын жавхлант чимэглэлд зориг нь дарагдаж эмээсэн байдалтай хоорондоо аяархан шивнэлдэн ярьцгааж байв. 

	Тангарагтны шүүгч нар ирж суусны дараа удалгүй тогтоол гүйцэтгэгч хазганан гишгэлсээр танхимын дунд ирээд:

	— Таслан шийтгэх хурлын дарга тэргүүлэгчид ирлээ, бос! гэж энд суугаа хүмүүсийг сүрдүүлэн сочоох гэсэн юм шиг чанга хашхирахад суугчид цөмөөрөө босоцгоов. 

	Хурлыг даргалагч болох, бядруу булчинтай, сайхан хууз сахалтай хүн ба алтан хүрээтэй шил нүдэндээ хийсэн шүүхийн гишүүн болох уйтгарт царайтай хүн, танхимын тайзанд гарч ирэв. Хуралд орохынхоо өмнөхөн энэ гишүүн, шүүхийн албанд орох гэж байгаа эхнэрийнхээ дүүтэй уулзахад нь «саяхан би эгчтэй уулзав. Гэртээ хоол бэлтгэхгүй шүү гэж эгч хэлж байна» гэснийг сонсоод бүр ч уйтгартай болж;

	— Нөгөө муу жижигхэн гуанзанд л очихоос өөр арга үгүй боллоо гэж нөгөө хүний инээмсэглэн хэлэхэд нь шүүхийн хийморьгүй царайтай гишүүн:

	— Инээдэмтэй юм ер алга гэж хэлээд хугжгар царай нь улам уйтгартай боллоо. Эдний дараагаар өнөөх ямагт хожимддог зантай шүүхийн гурав дахь гишүүн Матвей Никитич гэдэг гарч ирэв. Энэ бол урьхан харцтай, газар шагайсан том нүдтэй, бяцхан сахалтай ийм хүн байжээ. Энэ гишүүн, бадган өвчинд нэрвэгдэн шаналсан хүн юм. Өнөө өглөөнөөс эхлэн эмчийн өгсөн зөвлөгөө ёсоор эмнэлгийн шинэ аргыг хэрэглэсэн учир түүнийгээ хийх гэж оролдсоор байгаад одоо гэртээ урьдынхаасаа илүү их уджээ. Энэ хүн өөрөө өөртөө юм таалгаж азаа шалган мэргэлэх дуртай учир одоо ч гэсэн тайз дээр гарч ирэхдээ, энэ тасалгааны үүднээс аван суух сандал хүртэлх зай хэчнээн алхам болох вэ? Хэрэв түүний тоо, гурвын тоонд тэгш хуваагдвал энэ шинэ арга намайг эдгээнэ. Хэрэв хуваагдахгүй бол үл эдгээнэ гэж бодсоор явж байв. Ингээд алхмаа тоолон гишгэсээр яг хорин зургаа болоход нь нэг жижиг алхам хийж, түүнийг нэмээд яг хорин долоо дахь алхамдаа сандлаа эзлэв. 

	Алтан туузаар хатгаж оёсон, албаны хувцсаа өмсөж тайзан дээр гарч ирсэн дарга гишүүд их л сүртэй харагдана. Шүүгч нар өөрсдөө ч ингэж харагдаж байгаагаа мэдээд, сүртэй байдалдаа зовсхийхдээ даруу байдалтайгаар дээшээ харцгаан, бүргэдийн дүрст гурван талт нэг багаж, гуанзанд чихэр хийж тавьдаг шилэн бумбууд, бэхийн сав, өд, цэвэр сайн цаас, шовх үзүүрлэсэн урт богино харандаанууд тавиатай байгаа ногоон цэмбэн бүтээлэгтэй ширээний ар дахь сийлмэл түшлэгтэй сандлууд дээр гурвуулаа бушуухан сууцгаав. Дэд прокурор шүүгчдийн хамт мөн орж ирлээ. Прокурор түрийвчээ сугавчлан, гараа бас л санжгануулсан хэвээрээ яаралтай гишгэлж, цонхны дэргэд байгаа байрандаа суугаад минут бүгдийг ашиглан, хэрэг таслахад бэлтгэх гэж бичиг баримтыг шамдан уншиж эхлэв. Энэ прокурор дөнгөж дөрөв дэх удаагаа хэрэг яллах гэж байгаа нь энэ юм. Алдар нэр олох ба хэргэм тушаалаа дэвшүүлэхээр хатуу шийдсэн учир, тэр нь ялласан хэрэг бүхэндээ ял оногдуулахыг чухалчлан үздэг байжээ. Прокурор, бусдад хор уулгасан тухай хэргийн уг байдалтай ерөнхийд нь танилцсан бөгөөд хэлэх үгийнхээ сэдэв төлөвлөгөөг ч зохиосон боловч зарим нэг баримт хэрэгтэй байсан учир, одоо түүнийгээ хавтаст хэргээс нь яаралтайгаар шүүрдэн олж тэмдэглэн авч байв. 

	Тайзын нөгөө талын гүнд нарийн бичгийн дарга сууж уншин сонсгоход хэрэгтэй болж магадгүй бичиг сачгийг бэлтгэн өмнөө ил тавиад, өчигдөрхөн олж авсан бөгөөд уншихыг цаазалсан өгүүллэгийг уншиж суув. Нарийн бичгийн дарга үзлийг нь зөвшөөрдөг шүүхийн тэр бавгар сахалтай гишүүнтэй энэ өгүүллэгийн тухай ярилцах гэж бодоод түүнтэй ярилцахынхаа өмнө өөрөө уг зүйлийг уншин танилцахыг хүсэн уншиж байгаа ажээ.

	 


VIII

	 

	Дарга, бичиг цаасыг үзээд, тогтоол гүйцэтгэгч, нарийн бичгийн дарга хоёроос хэдэн зүйлийг асууж, баталсан хариу авсныхаа дараа хэрэгтнийг оруулах тухай тушаал өглөө. Тэр дорхон хашлаганы цаадах үүд онгойж, сэлмээ сугалж барьсан, малгайтай хоёр цагдаа, тэр хоёрын дараагаар, нүүртээ сэвхтэй улаан шар үстэй ялтан эрэгтэй, түүний хойноос хоёр ялтан эмэгтэй орж ирэв. 

	Эрэгтэй нь ялтны томдсон халаад өмсжээ. Энэ ялтан, шүүхийн хурлын танхимд ормогц, хэтэрхий урт ханцуйгаа унжуулахгүй гэж хуруугаа жигтэйхнээр сарвайлган гараа доош нь оёдлын дагуу чадлаараа сунгав. Энэ ялтан, шүүгч нар болон цугларсан хүмүүсийг харалгүй, вандангаа ширтэн харж тойроод, бусдадаа зай гаргаж нэг захад нь эвтэйхэн суусныхаа дараа шүүхийн даргаас нүдээ салгалгүй ширтэн харж, аман дотроо шивнэж байгаа мэт завжаа хөдөлгөж байв. Энэ хүний дараа бас л ялтны халаадтай нэг настайвтар эмэгтэй орж ирэв. Цонхигор хөх царайтай, хөмсөг сормуусгүй, нүд нь улайсан энэ ялтан эмэгтэй толгойгоо ялтны алчуураар боожээ. Энэ эмэгтэй их л тайван яваа мэт харагдана. Суудалдаа очиж явтал, халаад нь юманд өлгөгдөж тээглэхэд, түүнийгээ огт яаралгүй нямбай байдлаар салгаж аваад суудалдаа суув. 

	Гурав дахь хэрэгтэн нь Маслова байв. 

	Масловаг орж ирэхтэй зэрэг танхимд цугларсан эрэгтэйчүүдийн нүд түүн дээр тусч, түүний гялалзсан хар нүдтэй хөхөвтөр цагаан царай, халаад дотроос түхийн харагдаж байгаа хөхийг нь нүд салгалгүй гөлрөн ширтэцгээв. Тэд ч байтугай, цагдаа хүртэл Масловаг дэргэдүүрээ өнгөрөн гарч суудалдаа очиж суутал нь түүнээс нүдээ салгалгүй харж байлаа. Тэр цагдаа, Масловаг суусны дараа, гэмээ гэнэт мэдсэн юм шиг бушуухан буруу харж урдаа байгаа цонх руу ширтэв. 

	Хэрэгтэн нарын суухыг хүлээж байсан дарга, Масловаг суумагц нарийн бичгийн даргадаа:

	Тангарагтны шүүгч нарыг бүртгэх, ирээгүй хүмүүсийн тухай хэлэлцэж тэдэнд торгууль оногдуулах, чөлөө гуйгчдын тухай шийдвэр гаргаж, тэдний орыг бэлтгэл хүмүүсээр нөхөх зэрэг ерийн ёсыг гүйцэтгэж эхлэв. Дараа нь дарга, бичгүүдийг хуйлаад шилэн бумбуудад хийсний дараа босож тууз хатгаж оёсон албаныхаа хувцасны ханцуйг баахан шамлаж, үстэй царвуугаа цухуйлган гаргаад, илбэчний маягаар маяглан, тэр хуйлаатай бичгүүдээ нэг нэгээр гаргаж, задлан уншсаныхаа дараа ханцуйгаа буулгаж төлөөлөгчдийн тангаргийг авна уу гэж ламд хэлэв. 

	Хүрэн өнгийн лам хувцастай, энгэртээ алтан загалмай зүүж, хувцасныхаа өрөөсөн талд нэг жижиг өд хатгасан, цонхигор шар хавагнасан царайтай өвгөн лам, хавантай бүдүүн хөлөө хормой дороо аажмаар солбиулан гишгэсээр бурхны дор байгаа мөргөлийн ширээ рүү явлаа. 

	Тангарагтны шүүгч нар ч босоцгоож бөөнөөрөө мөргөлийн ширээ рүү бас очлоо. 

	— Морилцгоогтун! гэж айлдсан лам тэднийг харан бамбагар гараараа загалмайгаа барин, бүгдээрээ ойртож ирэхийг нь хүлээж байв. 

	Энэ лам, дөчин зургаан жил шавилан сууж, саяхан их сүмийн даа ламын ойгоо тэмдэглэсний адил өөрийнхөө ойг гурван жилийн дараа тэмдэглэхээр бодож байлаа. Энэ лам тойргийн шүүхэд, түүний анх байгуулагдсан цагаас эхлэн албан хааж, өвгөн болтлоо үй түмэн хүний тангаргийг авсан боловч бурхан сахиус, эх орон, гал голомтынхоо ач тусын тулд үргэлж хөдөлмөр хийж, гэр бүлийнхэндээ орон байшингаас гадна гучин мянгаас доошгүй рублийн үнэт цаасыг хүүгийн хамт үлдээн үхэх хувьтай болсондоо их бахархдаг байв. Хүний тангараг авах явдал евангелид7 цаазтай боловч евангелийг зааж, хүний тангараг авах үүрэгтэй шүүхэд хийж байгаа миний хөдөлмөр муу хөдөлмөр гэдгийг энэ лам ер боддоггүй ба ажлаасаа ер хойргошдоггүй байсан төдийгүй, харин олон сайн ноёдтой танилцах завшаантай зүйл болох дасаж сурсан энэ ажилдаа дуртай байв. 

	Одоо энэ лам, малгайдаа том цэцэг хатгасан өнөөх эмгэний заргалдсан хэргийг давж өөрөө арван мянган рубль хожсон зөвхөн энэ явдлаараа өөрийн их хүндэтгэлийг олсон тэр алдарт өмгөөлөгчтэй дуртай танилцлаа. 

	Тангарагтны шүүгч нар, шат дамжиж бүгдээрээ тайзан дээр гарсны дараа, лам буурал үстэй халзан толгойгоо гилжийлгэн, гараа мөргөлийнхөө хувцасны тос болж хиртсэн нүх рүү хийгээд хэдэн сэрвэгэр үсээ илбэж засаад тангарагтны шүүгч нар тийш харан:

	— Баруун гараа өргөөд хуруунуудаа ингэгтүн гэж хурууны үе бүхэн нь хонхортой болсон балцгар гараа өргөж, хуруунуудаа юм чимхэлж байгаа мэт хооронд нь нийлүүлэн харуулж, настай хүний хоолойгоор, 

	— За, одоо миний хэлснийг дагаж хэлэгтүн гэж удаахан хэлээд, таслах гэж байгаа хэргийг үнэн шударгаар таслахыг хамаг бүгдийг чадагч бурхан, түүний ариун номлол, амьдралыг соён гийгүүлэгч бурхны загалмайн өмнө үгээ өгч тангараглая... гараа доош нь болголгүй ингэж баригтун! гэж, гараа доош нь тавьсан залуу хүнд хэлээд... таслах гэж байгаа хэргийг... гэж өгүүлбэр бүгдийг удаанаар тасалдуулан хэллээ. 

	Хууз сахалтай, том биетэй ноён, хурандаа, худалдаачны зэрэг бусад хүн ламын зарлиг, сэтгэлд нь маш тааламжтай байгааг үзүүлэн хуруунуудаа зарим нь ил гарган дээш өргөн, зарим нь чив чимээгүй далдуур өргөж, зарим нь «би юу ч гэсэн хэлэхээ л хэлнэ» гэж бардам байдлыг гарган ламын хэлснийг дэндүү чангаар давтан уншиж, зарим нь аман дотроо зөвхөн шивгэнэн хэлж ламаас хоцорсноо гэнэт мэдэхдээ, сандран цаг болоогүй байтал гүйцэж байв. Бас зарим нь нэг юмыг алдчихуузай гэж айсан юм шиг гурван хуруугаа чанга атгаж, өдөөгч байдалтайгаар барьж байхад нөгөө зарим нь хуруунуудаа дэлгээд дахин нийлүүлж байв. Бүгдээрээ эвгүйдэж байхад ядуу өвгөн лам их л тустай чухал хэрэг хийж байна гэдэгтээ лав итгэж байв. Тангараг өгөх явдал гүйцмэгц дотроосоо ахлагчийг сонгогтун гэж шүүхийн даргаас тангарагтны шүүгч нарт хэллээ. Тангарагтны шүүгч нар босож, шахцалдан явж, зөвлөгөөний тасалгаанд орсон даруйдаа папиросоо гаргаж, тамхиа татацгааж эхлэв. Том биетэй ноёныг ахлагчаар сонгоё гэж нэг хүний санал гаргахад бүгдээрээ түүнийг зүйтэй гэж шийдээд, тамхиа унтрааж хаяад, хурлын танхимд эргэж орлоо. Ахлагчаар сонгогдсон ноён ахлагчаар сонгогдсоноо даргад мэдэгдсэний дараа цөмөөрөө дахиад л нэг нэгнийхээ хөл дээр гишгэлэн явж хоёр хоёроор нь зэрэглүүлж тавьсан, өндөр түшлэгтэй сандалдаа сууцгаав. 

	Одоо юм бүрэн ямар ч саадгүй түргэн бөгөөд ихэмсэггүй байдалтай гүйцэтгэгдэж байлаа. Ихэмсэггүй бөгөөд эмх журамтай зөвөөр гүйцэтгэгдэж байгаа энэ байдал, оролцогчдын сэтгэлд аятай санагдаж, нийгмийн ноцтой чухал үүрэг биелүүлж байгаа гэж тэдний бодлогын зөвийг баталж байв. Нехлюдовт ч ингэж санагдаж байлаа. 

	Тангарагтны шүүгч нар суухтай зэрэг даргаас тэдэнд үг хэлж, эрх үүрэг, хариуцлагынх нь тухай тайлбарлаж өглөө. Дарга үг хэлэхдээ, баруун зүүн гараа ээлжлүүлэн сандлын хоёр түшүүрийг тохойлдох, түшлэгээ налах, цаас тэгшлэх, ном огтолдог хутганы ирийг шувтрах, харандааны хурц үзүүрийг барьж үзэх зэргээр байдлаа үргэлж өөрчилж байв. 

	Тангарагтны шүүгч нарын эрх үүрэг нь даргаар уламжлуулж хэрэгтнүүдээс юм асууж болох, цаас харандаатай байх, хэргийн эд мөрийн баримтыг үзэх явдал юм гэдгийг дарга хэлж өглөө. Үүрэг нь хэргийг худал биш үнэн шударгаар таслах, хариуцлага нь бусдад зөвлөгөөний нууцыг задалж хэлбэл хуулиар шийтгэгдэх явдал болно. 

	Бүгдээрээ анхаарлаа тавьж, даргын үгийг бишрэн сонсоцгоож байв. 

	Худалдаачин, эргэн тойрон архины үнэр ханхлуулан, чанга хэхэрдсээ барьж ядан даргын хэлсэн үг бүрийг зүйтэй гэсэн янз үзүүлэн толгойгоо дохисхийн чагнаж байв. 

	 


IX

	 

	Дарга үгээ хэлж дуусаад, хэрэгтнүүд тийш харж;

	— Симон Картинкин бос гэж хэлэв. 

	Симон цочин бослоо. Завж нь улам түргэн түргэн татганаж эхлэв. 

	— Таны нэр хэн бэ? 

	— Картинкин овогтой Петровын хүү Симон гэж хариулахдаа урьдаар бэлтгэсэн байдалтай цархираа хоолойгоор хурдан хэлэв. 

	— Язгуур угсаа? 

	— Тариачин. 

	— Ямар муж уездийнх вэ? 

	— Тула муж, Крапивен уезд, Купян волость, Борки гэдэг тосгонд байдаг... 

	— Хэдэн настай вэ? 

	— Гучин дөрөвтэй, төрсөн он нэг мянга найман зуун... 

	— Ямар шашин шүтдэг вэ? 

	— Бид Оросын үнэн алдарт шашныг шүтдэг. 

	— Эхнэртэй юү? 

	— Ерөөсөө эхнэр аваагүй. 

	— Ямар ажил хийдэг вэ? 

	— Бид «Мавритани» гэдэг зочдын буудлын байшингийн гудамд ажил хийдэг. 

	— Урьд ял шийтгүүлж явсан уу? 

	— Ял шийтгүүлж ер яваагүй. Учир нь бид урьд... 

	— Ял шийтгүүлж явсан уу даа? Үгүй юү? 

	— Бурхан минь өршөө, ердөө шийтгүүлж яваагүй. 

	— Ялын төлөвлөгөөний хуулбарыг авсан уу? 

	— Авсан. 

	— Суу... Евфимия Ивановна Бочкова гэж дарга нөгөө хэрэгтнийг дуудав. 

	Гэтэл Симон өнөөх л хэвээрээ зогсож, Бочковаг халхална. 

	— Картинкин суу!

	Картинкин зогссоор л байна. 

	— Картинкин суу!

	Гэтэл Картинкин зогссон хэвээрээ л байснаа цагдаа толгойгоо гилжийлгэж ер бусын байдлаар нүдээ бүлтгэнүүлэн гүйж ирээд «суу, суу!» гэж эмгэнэлтэйгээр шивнэн хэлэхэд сая суулаа. 

	Картинкин, боссонтойгоо адил хурдан сууж, халаадаа хамхиад хоёр завжаа дахиад л хөдөлгөж эхлэв. 

	— Таны нэр? гэж дарга ядарсан байдалтай санаа алдаж хоёр дахь хэрэгтнээс, түүн рүү харалгүй, урдаа байсан цаасан дотроос нэг юм эрэн асуув. Уг хэрэг нь даргад маш дадаж сурсан хэрэг байсан тул ажлаа түргэлэхийн тул дарга нэг дор хоёр ажлыг хийж амжмаар байв. 

	Бочкова бол дөчин гурван настай, Коломнын бэртэгчин эмэгтэй, өнөөх «Мавритани» гэдэг зочдын буудлын байшингийн гудамд ажил хийдэг хүн байжээ. 

	Энэ хэрэгтэн урьд байцаагдаж ял шийтгэгдэж яваагүй бөгөөд одоо ялын төлөвлөгөөний хуулбарыг авсан байжээ. Бочкова асуусныг сүрхий шартай янзаар «Тийм ээ, миний нэр Евфимия Бочкова гэдэг юм, хуулбарыг авсан, харин авсандаа бахархаж байна. Би хэнд ч доромжлуулахгүй» гэх зэргээр хариулж байв. Бочкова, асуулт дуусмагц, «суу» гэхийг хүлээлгүй суучихлаа. 

	— Таны нэр? гэж хүүхэнд дуртай дарга нэн эелдгээр харж гурав дахь хэрэгтнээс асуунгуут Масловагийн сууж байгааг хараад босдог юм шүү дээ гэж тачаангуй зөөлнөөр нэмж хэлэв. 

	Маслова эрс хөдөлж, түргэн босоод, хөхөө урагш нь төмбийлгөж бэлэн байгаагаа илэрхийлэн инээмсэглэж баахан хялардуу хар нүдээрээ даргын нүүрийг дуугүй гөлрөн харж байв. 

	— Нэр хэн гэдэг вэ? 

	— Любовь гэж Маслова хурдан хэлэв. 

	Энэ үеэр Нехлюдов хавчаар шилээ хийж, байцаагдан байгаа хэрэгтэн эмэгтэйгээс хараагаа салгалгүй ширтэж байснаа, Нехлюдов түүний хариуг сонсоод, «За байз яагаад Любовь гэдэг билээ» гэж гайхан бодлоо. 

	Дарга цааш нь асуух гэтэл, нүдэндээ шилтэй гишүүн нь түүнд нэг юм ууртай шивнэн хэлээд зогсоов. Дарга, тэр гишүүний хэлснийг зөвшөөрөн толгойгоо гилжийлгээд хэрэгтэн тийш харангуут:

	— Яагаад Любовь гэж байна? Та өөр нэрээр бичигдсэн байх шив гэж даргын хэлэхэд, хэрэгтэн дуугүй зогсоно. 

	— Би таны жинхэнэ нэрийг асууж байна... 

	— Ямар нэрээр загалмай зүүсэн бэ? гэж өнөөх ууртай гишүүн асуув. 

	— Урьд Катерина гэдэг сэн. 

	«Үгүй, хаанаас даа» гэж Нехлюдов өөртөө хэлсээр л байсан боловч энэ нэг удаа дурлаж үнэхээр дурлаж байгаад дараа ухаан мэдрэлээ алдаж, эргүүтэн, түүнийг уруу татаад хаясныхаа хойно нэг ч удаа дурдаж санахаа байсан өнөөх үрчлэгдсэн зарц бүсгүй минь мөн гэдгийг ямар ч маргалдаагүй мэдэж байв. Тэр эмэгтэйг дурсаж санах явдал өөрт нь даанч зовлонтой байснаас гадна өөрийг нь дэндүү ил тодоор уудлан илрүүлж байсан ба ариун томоотойдоо бардам яваа Нехлюдов өөрөө түүнтэй томоогүй ёс бусаар барахгүй, жигшүүрт ёсоор харилцсаныг нь үзүүлдэг байснаас түүнийг ер дурдаж санахаа байсан ажээ. 

	Гэтэл тэр эмэгтэй яах аргагүй мөн байв. Хүн нэг бүрийн царайг бусдаас ялгаж болдог ба чухамхүү тэр хүнээс өөр хэнд ч байдаггүй, үзэж давтаж болшгүй онцын тэр нууцыг одоо Нехлюдов харж байв. Ер бусын цагаан сэлхгэр боловч сайхан харагддаг онцын бахархалт урин сайхан царай, уруул, хялардуу нүдэнд нь үзэгдэж байгаагаар барахгүй энэ зүйл нь зөвхөн гэнэнээр харж инээмсэглэсэн нүдний хараанд нь бас бэлэн жавхлант царайд нь илэрч байгаа төдий биш бүх биед нь илэрч байлаа. 

	Дарга их л зөөлөн байдалтайгаар:

	— Та ингэж л хэлэх ёстой байсан шүү юм. За эцгийн чинь нэр хэн билээ? гэж асуухад:

	— Би хууль бусаар төрсөн бутач хүн гэж Маслова хэлэв. 

	— Загалмай зүүлгэсэн аавын нэрээр хэн гэж нэрлэдэг байсан бэ? 

	— Михайловын гэдэг сэн гэж Маслова хариулав. 

	«Энэ маань юу хийчихээ юм бол доо? » гэж Нехлюдов энэ завсар амьсгал давхцан гиюүрэн бодсоор суулаа. 

	— Таны овог хэн бэ? гэж дарга байцаалтаа үргэлжлүүлэв. 

	— Эхийн овгоор Маслова гэж явдаг юм сан. 

	— Язгуур угсаа? 

	— Бэртэгчин. 

	— Ямар шашин шүтдэг вэ? 

	— Үнэн алдартын шашныг шүтдэг. 

	— Ямар ажил эрхэлж явсан бэ? 

	Маслова дуугүй зогсоно. 

	— Ямар ажил эрхэлж явсан бэ? гэж даргын давтан асуухад, 

	— Нэг газарт байсан гэж Маслова хариулав. 

	— Ямар газарт? гэж нүдэндээ шилтэй гишүүний ширүүхэн асуухад, 

	— Ямар газарт гэдгийг та өөрөө мэдэж байгаа шүү дээ гэж Маслова хэлээд инээмсэглэснээ тэр дороо эргэж, даргыг дахин эгц ширтэн харав. 

	Энэ царайн харцад ерийн биш зүйл үзэгдсэний дээр түүний хэлсэн үгний агуулга, энэ инээмсэглэл, шүүхийн хурлын танхимыг хурднаар эргэж харсан тэр харцад аймшигтай бөгөөд өрөвдөм зүйл байсанд даргын нүд далдирч минутын төдий танхим дотор нам гүм чимээгүй болчихлоо. Суугчдын дотроос нэг хүн инээд алдаж энэ нам гүм, чимээгүй байдлыг эвдэв. Түүнийг нэг нь хорилоо. 

	Дарга толгойгоо өргөж, асуултаа үргэлжлүүлэв. 

	— Ял шийтгүүлж, байцаагдаж явсан үү? 

	— Үгүй гэж Маслова санаа алдаж аяархан хэлэв. 

	— Ялын төлөвлөгөөний хуулбарыг авсан үү? 

	— Авсан. 

	— Суу гэж дарга хэлэв. 

	Хэрэгтэн эмэгтэй, гоёмсог эмэгтэйчүүд урт банзлаа засаж суудаг маягаар банзлаа өргөн сууж, жижиг цагаан гараа халаадныхаа ханцуй дотор онцгойлон, даргаас нүдээ салгалгүй харна. 

	Гэрч нарын нэрсийг бүртгэх, тэднийг өөр тасалгаанд оруулах, эксперт эмчийн тухай шийдвэр гаргаж, түүнийг шүүхийн хурлын танхимд оруулах зэрэг ажил дууссаны дараа нарийн бичгийн дарга босож ялын төлөвлөгөөг уншиж эхлэв. Нарийн бичгийн дарга чанга ойлгомжтой тод боловч хурдан уншсан улмаас «л», «р» хоёр үсгийг хутган дууддаг хоолой нь тасралтгүй хүнгэнэн нойр даллагч чимээ болон сонстож байв. Шүүгч нар сандлын хоёр бариул, түшлэгээ ээлжлүүлэн түших буюу, нүдээ аних, хоорондоо шивнэлдэн ярилцах зэргээр сууцгаана. Нэг цагдаа эвшээлтээ хэдэн удаа арай ядан барьж тогтоолоо. 

	Хэрэгтнүүдийн дотроос Картинкин хоёр завжаа зогсолтгүй хөдөлгөнө. Бочкова хуруугаа алчуур доогуур оруулж, толгойгоо хааяа маажин тун тавтай бөгөөд цэв цэх сууж байлаа. 

	Маслова, тогтоол уншиж байгаа хүнийг чагнан түүнийг хөдлөлгүй харж сууснаа татгалзаж үг хэлэх гэсэн юм шиг цочин хөдөлж байснаа царай нь улайж хүндээр санаа алдан, гараа сольж тавиад юм уншиж байгаа хүнийг дахин харна. 

	Нехлюдов, наад захын эгнээний өндөр түшлэгтэй хоёр дахь сандал дээр сууж, хавчаар шилээ аваад Масловаг ажиглан харна. Түүний сэтгэл дотор хэцүү бөгөөд зовлонтой хэрэг болж байв. 

	 


X

	Ялын төлөвлөгөө ийм байжээ. 

	«Курганаас ирсэн хоёрдугаар зэргийн худалдаачин Фераконт Емельянович Смельков, 188... оны нэгдүгээр сарын 17-нд «Мавритани» гэдэг зочдын буудлын газарт гэнэт нас баржээ. 

	Нутгийн цагдаа яамны 4 дүгээр хэсгийн эмч түүнийг магадлан үзээд, архи хэтэрхий их уусан улмаас зүрх нь дэлбэрч нас баржээ гэж шинжилгээ гаргасан ёсоор Смельковын хүүрийг оршуулжээ. Гэтэл хэд хоносны дараа Смельковын нэг нутгийн найз худалдаачин Тимохин Петербургээс буцаж ирээд, тэр Смельковын үхсэн тухайн байдлыг мэдэж, Смельковыг биедээ их мөнгө авч явсан бөгөөд үүнд ямар нэг хүн тэр мөнгийг хулгайлах зорилгоор түүнийг зориуд хор уулгаж алсан байж магадгүй гэсэн сэжигтэй байгаагаа мэдүүлжээ. 

	Энэ сэжиглэлт, мөрдөн байцаалтаар бүрэн нотлогдож илрэн тодорсон нь:

	1. Смельков нас барахынхаа өмнөхөн банкнаас цагаан мөнгөөр 3 мянга 800 рублийг авчээ. Гэтэл түүнийг нас барсны дараа хадгаламжид байсан хогшил хөрөнгөний жагсаалтаар нь авч үзвэл бэлхэн мөнгө дөнгөж 312 рубль 16 копе байжээ. 

	2. Смельков, нас барахынхаа урьд бүтэн өдрийн турш мөн сүүлчийнхээ мөнгийг янхны газар, «Мавритани» гэдэг зочдын буудал энэ хоёр газарт Любка гэдэг нэртэй янхан Екатерина Масловатай хамт өнгөрүүлжээ. Маслова, Смельковын даалгавраар түүний эзгүйд мөнгө авчрах гэж янхны газраас «Мавритани» гэдэг буудлын газарт ирж түүний өгсөн түлхүүрээр, тус буудлын газрын гудмын ажилчин Евфимия Бочкова, Симон Картинкин хоёрын дэргэд чемоданыг нь уудалж дотроос нь мөнгө авчээ. Смельковын чемоданыг Масловагийн онгойлгоход зуутын дэвсгэрт хэдэн боодол цаасан мөнгө байсныг хамт байлцсан Бочкова, Картинкин хоёр харжээ. 

	3. Янхан Любка, Смельковын хамт янхны газраас «Мавритани» гэдэг буудлын газар ирээд байхад нь буудлын газрын гудмын ажилчин Картинкины сануулж хэлээд өгсөн цагаан нунтгийг коньяктай хольж Смельковт уулгажээ. 

	4. Маргааш өглөө нь Любка гэдэг нэртэй янхан (Екатерина Маслова) янхны газрын эзэн, одоо гэрчээр суугаа Китаевад, Смельковоос надад бэлэглэсэн юм гэж хэлээд Смельковын эдэлж явсан засмал алмаз чулуун том бөгжийг худалджээ. 

	5. Смельковын нас барсны маргааш нь «Мавритани» гэдэг зочдын буудлын гудмын ажилчин эмэгтэй Евфимия Бочкова, нутаг орны хотын нийгмийн банк дахь харилцах дансандаа цагаан мөнгөөр 1 мянга 800 рублийг хийжээ. 

	Шүүхийн эмнэлгийн экспертээс Смельковын хүүрийг задлан үзэж гэдэс дотрыг нь химийн бодисоор шинжилсэнд нас барсан Смельковын махбодод хор байгаа явдал маргалдаангүй илэрсэн тул эрхбиш хорноос болж нас барлаа гэдэг үндэс шалтгаан тодорхойлогдов. 

	Хэргийн учир татагдсан Маслова, Бочкова, Картинкин нар хэргээ үл хүлээжээ. Үүнд хэрэгтэн Масловагийн мэдүүлсэн нь: Маслова миний бие худалдаачин Смельковын даалгавраар мөнгө аваачих гэж, ажил хийж байсан янхны газраас «Мавритани» гэдэг зочдын буудлын газар очиж, тэр худалдаачин Смельковын өгсөн түлхүүрээр чемоданыг нь уудалж, ав гэсэн цагаан мөнгө дөчин рублийг тоо ёсоор авснаас өөр илүү мөнгө авалгүй, чемоданыг цоожилсныг миний дэргэд байсан Бочкова, Картинкин хоёр бэлхэн гэрчилнэ гэжээ. Масловагаас бас мэдүүлсэн нь: би худалдаачин Смельковын тасалгаанд хоёр дахь удаагаа ирэхдээ, худалдаачин унтаж намайг бушуухан тавиасай гэж бодоод надад Картинкины зааж өгсөн ёсоор түүнд нэг нунтаг цагаан юмыг коньяктай хольж өгсөн минь үнэн. Бөгжийг Смельков өөрөө, намайг жанчиж уйлуулаад, явах гэхэд аргадаж өгсөн юм гэжээ. 

	Евфимия Бочковагаас мэдүүлэхдээ алга болсон мөнгөний тухай би юу ч мэдэхгүй. Худалдаачны тасалгаанд би ороогүй. Любка ганцаараа орж, тэндэх юмыг онгичиж байсан юм. Хэрэв худалдаачны юм үнэхээр алга болсон юм бол Любка мөнгө аваачих гэж худалдаачны түлхүүртэй ирэхдээ хулгайлсан нь гарцаагүй гэж мэдүүлжээ. 

	Үүнийг уншихад Маслова цочин хөдөлж, амаа ангайлган Бочкова руу эргэж харав. 

	Нарийн бичгийн дарга үргэлжлүүлж уншсан нь: Евфимия Бочковагийн банканд цагаан мөнгөөр хадгалуулсан 1800 рублийн харилцах дансыг Бочкова өөрт нь үзүүлж энэ мөнгийг хаанаас авсан бэ? гэж асуухад ханилж суухаар бодож байгаа Симон Картинкинтай арван хоёр жилийн турш ажиллаж хамт цуглуулсан мөнгө юм гэж мэдүүлжээ. Симон Картинкин эхнийхээ мэдүүлэгт, Маслова янхны газраас түлхүүртэй ирж намайг Бочковагийн хамт ятгасан ёсоор тэр мөнгийг хулгайлан авч, дараа нь Маслова, Бочкова хоёртой хуваалцсан юм гэжээ. 

	Ингэж уншихад Маслова дахин цочсоноор барахгүй, ухасхийн босож, царай нь час улайн, дуугарч эхлэхэд нь шүүхийн тогтоол гүйцэтгэгчээс түүнийг хориглон зогсоов. Нарийн бичгийн дарга цааш нь уншсан нь: Картинкин, худалдаачныг унтуул гэж Масловад цагаан өнгийн нунтгийг өгснөө мөн хүлээсэн атлаа хоёр дахь удаагийнхаа мэдүүлэгт мөнгө хулгайлах явдалд оролцсон ба Масловад нунтаг өгснөө бүрэн мэлзэж бүх гэмийг ганц Масловад тохжээ. 

	Бочковагийн банканд хадгалуулсан мөнгөний тухай Картинкинаас мэдүүлэхдээ Бочкова бид хоёр зочдын буудлын газар буусан ноёдыг арван хоёр жил үйлчилж тэднээс шагнал болгож өгсөн мөнгийг хуримтлуулсаар ийм болгосон юм гэж Бочковагийн адил мэдүүлжээ гэжээ. 

	Ялын төлөвлөгөөнд нүүр тулгалтыг хэрхэн явуулсан ба гэрч нарын мэдүүлэг, эксперт нарын саналын зэрэг зүйлүүдийг тодорхойлсон байв. 

	Ялын төлөвлөгөөний төгсгөлд дурдсан нь:

	Учир иймд Борков тосгоны, 33 настай, тариачин Симон Петров Картинкин, 43 настай бэртэгчин Евфимия Иванова Бочкова, 27 настай бэртэгчин Екатерина Михаилова Маслова нар 188... оны нэгдүгээр сарын 17-нд урьдаар хоорондоо хуйвалдан хэлэлцэж, худалдаачин Смельковын мөнгө, бөгж, цагаан мөнгөөр 2500 рублийн хөрөнгийг хулгайлж аваад түүний амийг хорлох зорилгоор Смельковт хор уулгасан улмаас Смельков нас баржээ. 

	Энэ бол ял оногдуулах хуулийн 1453 дугаар зүйлийн 4 ба 5-д заасан гэмт хэрэг мөн болох тул, эрүүгийн хэргийг байцаан шийтгэх хуулийн 201 дүгээр зүйлд заасан ёсоор тариачин Симон Картинкин, Евфимия Бочкова, бэртэгчин Екатерина Маслова нарыг тойргийн шүүхэд шилжүүлж, тангарагтны гишүүдийг суулцуулан таслуулсугай гэжээ. 

	Ингэж нарийн бичгийн дарга ялын урт төлөвлөгөөг уншиж гүйцээд, цааснуудаа эмхэлж, урт үсээ хоёр гараараа илж засаад суудалдаа суулаа. 

	Шүүхийн шинжилгээ эхэлж бүх зүйл тодорч, үнэн ёс ханамжийг олох цаг одоо боллоо гэдгийг таамаглан мэдэж бүгдээрээ сэтгэл амарцгаасан байдалтай сүүрс алдав. Гэтэл ганцхан Нехлюдовын сэтгэл амар байсангүй. Арван жилийн өмнө ариун цэвэр, сэтгэл татам сайхан охин явсан Маслова юу хийчихсэн юм бол доо гэдэг гүн бодолд Нехлюдов автагдаад байв. 

	 


XI

	Нарийн бичгийн даргаас ялын төлөвлөгөөг уншиж дууссаны дараа, дарга гишүүдтэйгээ зөвлөгөө хийгээд Картинкинд хандаж одоо бид учир байдлыг нэгд нэгэнгүй хамгийн дэлгэрэнгүйгээр мэдэж авна даа гэсэн ил тэмдэг гарган асуусан нь:

	— Тариачин Симон Картинкин гэж зүүн тийшээ хазайн даргын асууж эхлэхэд, Симон Картинкин босож хоёр гараа эгц доош нь халаадныхаа оёдлын дагуу унжуулан тавьж бүх биеэрээ урагшаа гүрдийж хоёр завжаа чимээгүйхнээр зогсолтгүй хөдөлгөнө. 

	— 188... оны нэгдүгээр сарын 17-ны өдөр чи, Евфимия Бочкова, Екатерина Маслова хоёртой хуйвалдаж, худалдаачин Смельковын чемодан дотроос мөнгийг нь хулгайлж аваад, хор авчирч Екатерина Масловаг ятган архитай хольж, худалдаачин Смельковт уулгаж түүний амийг бусниулсны ял чамд оногдож байна. Чи ялаа хүлээх үү? гэж хэлээд, баруун тийшээ хазайв. 

	— Яаж болох вэ, учир юу гэвэл бид зочдыг үйлчлэх үүрэг... 

	— Та дараа хэлээрэй. Та ялаа хүлээх үү? 

	— Яаж болох вэ. Би зөвхөн... 

	— Дараа хэлээрэй. Та ялаа хүлээх үү? гэж дарга тайван боловч ширүүнээр давтан асуув. 

	— Би үүнийг хийж чадахгүй. Учир юу гэвэл... 

	Шүүхийн, тогтоол гүйцэтгэгч, Симон Картинкины дэргэд дахин гүйж ирээд, зовсон байдалтайгаар шивнэн түүнийг зогсоов. Дарга, одоо энэ хэрэг дүүрлээ гэсэн байдалтай, цаас барьж байсан гарынхаа тохойг өөр газарт шилжүүлээд, Евфимия Бочкова тийш харан:

	Евфимия Бочкова, та 188... оны нэгдүгээр сарын 17-ны өдөр «Мавритани» гэдэг зочдын буудлын газар, Симон Картинкин, Екатерина Масловагийн хамт худалдаачин Смельковын чемоданаас мөнгийг бөгжтэй нь хамт хулгайлж хоорондоо хувааж авсны дараа, өдүүлсэн ялт хэргээ нуун далдлах зорилгоор худалдаачин Смельковт хор уулгаж түүний амийг бусниулсны ял танд оногдож байна. Та ялаа хүлээх үү? 

	— Надад ямар ч гэм байхгүй. Би тэр худалдаачны тасалгаанд ч ороогүй. Харин энэ бузар эм тэр лүү орсон дог. Энэ түүний хийсэн хэрэг гэж ялтан омогтойгоор хариулав. 

	— Та дараа хэлээрэй. Та тэгэхдээ ялаа хүлээхгүй шив дээ гэж дарга дахиад л зөөлөн атал хатуухан хэлэв. 

	— Мөнгө авсан хүн нь ч би биш, юм уулгасан хүн нь ч би биш, би тасалгаанд ч ороогүй. Хэрэв би тэнд байсан бол үүнийг гаргаж хаях сан билээ. 

	— Та ялаа хүлээхгүй юм шив дээ? 

	— Яасан ч чадахгүй. 

	— Их сайн байна. 

	Екатерина Маслова гэж даргаас яллагдагч гурав дахь хүнд хандаж, 

	— Та янхны газраас худалдаачин Смельковын чемоданы түлхүүрийг авчраад «Мавритани» гэдэг зочдын буудлын тасалгаанд орж, чемоданы нь дотроос мөнгө, бөгжийг хулгайлж авсны ял танд оногдож байна гэж цээжилчихсэн хичээлээ уншиж байгаа юм шиг хэлэхийн хамт, эд мөрийн баримтын хүснэгтэд тодорхойлсон зүйлээс нэг шил дутагдаж байна гэж зүүн талдаа суугаа гишүүний хэлэхийг чихээ дөхүүлэн сонсож сууснаа:

	— Та чемодан дотроос мөнгө, бөгжийг хулгайлж авсан гэж давтаж хэлээд 

	— Та хулгайлсан юмаа хуваалцаад худалдаачин Смельковтой «Мавритани» гэдэг буудлын газар дахин ирж, хортой архи уулгасны улмаас Смельков нас баржээ. Та ялаа хүлээх үү? 

	— Надад ял ер байхгүй. Би аваагүй гэж анхан ч хэлсэн, үүнээ одоо ч хэлж байна. Би юу ч аваагүй. Бөгжийг тэр хүн надад өөрөө өгсөн юм гэж Маслова хурдан хэлж эхлэв. 

	— Хоёр мянга таван зуун рублийг хулгайлж авсны ялыг та хүлээхгүй юү? гэж дарга хэлэв. 

	— 40 рублиэс өөр юу ч авсангүй гэж хэлж байна шүү дээ. 

	— Худалдаачин Смельковт нунтаг юм архинд хольж уулгасны ялыг хүлээх үү? 

	— Би түүнийг хүлээнэ. Харин түүнийг нойрны хавьтай л юм гэж би бодсон юм даа. Ямар ч холбогдол гарахгүй, нойрны юм гэж надад хэлсэн ч юм. Би ийм юм болно гэж бодсон ч үгүй, хүссэн ч үгүй. Үүнийг хүссэнгүй гэж би бурхны өмнө хэлж байна гэж Маслова хэлэв. 

	— Худалдаачин Смельковын мөнгө, бөгжийг хулгайлсны ялыг та хүлээхгүй боловч нунтаг өгснийг хүлээж байгаа шив дээ гэж даргын хэлэхэд:

	— Бодвол хүлээхээс биш яах вэ. Харин би зөвхөн нойрны нунтаг гэж бодсон юм даа. Би зөвхөн түүнийг унтаг гэж өгсөн. Харин тэгэхийг хүссэн ч үгүй, тэгчихнэ гэж бодсон ч үгүй. 

	— Их сайн байна гэж амжилт олсондоо баярласан байдалтай хэлсэн дарга байцаалтаа үргэлжлүүлэн

	— За, чухам юу юу болсныг та хэл гэж сандлынхаа түшлэгийг налан хоёр гараа ширээн дээр тавьж, 

	— Та бүгдийг нэгд нэгэнгүй хэлж, ялаа чин үнэнээс гэмшин хүлээвэл, байдлаа хөнгөтгөж болно шүү гэж хэлэв. 

	Маслова даргыг эгц харсан чигээрээ л дуугүй зогсоно. 

	— Юу юу болсныг та хэл. 

	— Юу болсон бэ гэнэ үү? гэж хэлсэн Маслова дуржигнан ярьсан нь:

	— Намайг зочдын буудлын газарт авчраад тасалгаанд оруулахад тэр хүн тэнд их согтуу сууж байлаа гэв. 

	«Маслова тэр хүн» гэдэг үгийг хэлэхдээ нүдээ том болгон нэн айсан байдал гарган хэлэв. 

	— Явъя гэхэд, тэр хүн намайг тавьсангүй гэж хэлээд ярьж байгаа зүйлийнхээ сэдвийг алдаа юм уу, үгүй бол өөр юм санасан юм уу гэмээр байдалтай гэнэт дуугүй болов. 

	— За, тэгээд? 

	— Тэгээд яах вэ? Би баахан байж байгаад гэртээ харьсан. 

	Дэд прокурор өрөөсөн тохойгоороо эвгүй тохойлдон өндөр ширээний араас хагас биеэ өндийлгөн босов. 

	— Танд асуух зүйл байна уу? гэж дарга, дэд прокуророос асуугаад, «байна» гэсэн хариу авмагц, та асууж болно гэж дохио өгөв. 

	— Хэрэгтэн Маслова, урьд Симон Картинкинтай танил байсан уу? гэж би асуух гэсэн юм сан гэж дэд прокурор, Маслова руу харалгүй хэлэв. 

	Дэд прокурор ингэж асуугаад, уруулаа жимийж, хөмсгөө атируулав. 

	Дарга, асуултыг давтана. Маслова дэд прокурорыг айн ширтэн харна. 

	— Симонтой гэнэ үү? Танил байсан гэж Маслова хэлэв. 

	— Хэрэгтэн Маслова Картинкинтай танил байлаа гэхдээ ямар ёсны харилцаатай байсныг одоо би мэдэх гэсэн юм. Хоёулаа түргэн, түргэн уулздаг байсан уу? 

	— Ямар ёсны харилцаатай байсан бэ гэнэ үү? Танил байгаагүй. Зочдод урьж аваачдаг байсан гэж Маслова сандарсан байдалтай дэд прокурор дарга хоёрыг ээлжлэн харж хариулав. 

	— Картинкин өөр бүсгүйчүүдийг зочдод урьж аваачдаггүй, ганц Масловаг аваачдагийн учрыг би мэдэх гэсэн юм гэж дэд прокурор нүдээ анин Мефистофелийн хөнгөн байдлыг гаргаж зальтай инээмсэглэн асуув. 

	— Би мэдэхгүй. Би яаж мэдэх вэ гэж Маслова айсан байдалтай эргэн тойрон харж хариулаад, агшин зуур нүднийхээ харааг Нехлюдов дээр тусгаад

	— Дуртайгаа л урьдаг байсан байлгүй дээ гэж хэлэв. 

	«Таньчихав уу? гэж» Нехлюдов айн сандарч бодоод, цус нь нүүр лүү нь хурж байгаа шиг болов. Гэтэл Маслова түүнийг бусдаас ялгаж харалгүй, тэр дороо эргэж дэд прокурорыг мөн л айсан байдалтай харав. 

	— Хэрэгтэн Маслова, Картинкинтай дотнын ямар нэг харилцаатай байгаагүй гэж байх шив дээ. Их сайн байна. Надад асуумаар өөр зүйл байхгүй гэж дэд прокурор хэлээд, тэр дороо тохойгоо өндөр ширээн дээрээс аваад, нэг юм тэмдэглэж эхэлсэн боловч үнэндээ юу ч бичсэнгүй, прокурор, өмгөөлөгчдөөс асуулт тавьсныхаа дараа нөгөөдхөө цохихын тулд тэмдэглэл хийж суугааг дэд прокурор харсан тул тэднийг дуурайж, дэмий л үзгээрээ тэмдэглэлийнхээ үсгүүдийг давхарлан зурж суулаа. Энэ завсар дарга урьдаар бэлтгэж бичсэн асуултуудыг асуувал та зөвшөөрөх үү? гэж нүдэндээ шилтэй гишүүнээс асууж байсан учир хэрэгтэнд тэр дороо хандаж асуусангүй. 

	— Тэгээд юу болсон бэ? гэж дарга байцаалгаа үргэлжлүүлэв. 

	— Би гэртээ ирээд, эзэн авхайд мөнгө өгөөд, унтах гэж хэвтсэн юм гэж Маслова даргыг ганцаарыг нь зоригтойгоор харж үргэлжлүүлсэн нь:

	— Намайг дөнгөж зүүрмэглэж байтал, Берта гэдэг манай нэг охин, «өнөөх худалдаачин чинь дахиад ирлээ, яв» гэж сэрээв. «Би явахгүй» гэхэд, эзэн авхай намайг яв гэж тушаалаа. Тэр хүн манайд ирээд (тэр хүн гэдэг үгийг мөн л илт айсан байдалтай хэлэв) тэр хүн манай бүсгүйчүүдэд архи уулгаад л, уулгаад л байсаар мөнгөө баржээ. Эзэн авхай, тэр худалдаачинд итгэж зээлээр юм өгөхгүй худалдаачин намайг зочдын буудлын газар явуулахаар болж, мөнгө хаана байгааг зааж түүнээс хэчнээнийг авахыг хэлээд, явуулсанд би очсон юм гэв. 

	Энэ завсар дарга зүүн талынхаа гишүүнтэй шивнэлдэж байсан учир Масловагийн хэлснийг дуулаагүй боловч бүгдийг нь сонссон хүн болох гэж түүний хэлсэн сүүлийн үгийг давтан:

	— Та очлоо. Тэгээд? гэж асуухад нь

	— Би очоод, хэлсэн ёсоор нь бүгдийг хийсэн. Тасалгаанд нь орсон. Харин тасалгаанд орохдоо ганцаараа ороогүй. Симон Михаилович, бас үүнийг дуудсан юм гэв. Бочкова руу заан хэлэв. 

	— Шал худлаа хэлж байна. Би ороогүй гэж Бочкова дуугарч эхэлсэн боловч түүнийг зогсоов. 

	— Би энэ хоёрын дэргэд, дөрвөн улаан цаастыг авсан гэж Маслова хөмсгөө зангидан, Бочкова руу харалгүй мэдүүлгээ үргэлжлүүлэв. 

	— 40 рубль авахдаа тэнд хэчнээн мөнгө байсныг хэрэгтэн Маслова анхаарсангүй юу? гэж прокурор дахиад асуув. 

	Маслова, прокуророос өөрт нь хандаж асуухтай зэрэг цочлоо. Чухам яагаад юунд гэдгийг Маслова мэдэхгүй байлаа гэсэн ч прокурор надад мууг хүсэж байна гэдгийг мэдэж байсан ажээ. 

	— Би тоолоогүй. Зуутын дэвсгэрүүд байхыг харсан даг. 

	— Хэрэгтэн, зуутын дэвсгэрүүд байсныг харжээ. Надад асуух зүйл алга. 

	— За, мөнгөө авчирсан уу? гэж дарга цагаа харан байцаалтаа үргэлжлүүлэв. 

	— Авчирсан. 

	— За, тэгээд? гэж даргын асуухад, 

	— Тэгээд, тэр хүн дахиад, намайг дагуулаад явсан гэж Маслова хэлэв. 

	— Та архинд нунтаг хольж түүнд яаж өгөв? гэж даргын асуухад, 

	— Яаж өгөв гэнэ үү? Архинд хийгээд л өгсөн. 

	— Та яах гэж өгсөн бэ? 

	Маслова, хариулалгүй зовуурьтайгаар санаа алдав. 

	— Тэр хүн намайг тавихгүй байв гээд дуугүй болсноо дахин хэлсэн нь:

	— Би түүнтэй их зовсон. Би байшингийн гудамд гараад «намайг тавиасай даа. Их ядарчихлаа» гэж Симон Михайловичид хэлэхэд, «энэ хүн биднийг ч залхаагаад байна. Бид түүнд нойрны нунтаг өгөх гэж байна. Унтахтай нь зэрэг чи яваарай» гэж надад Симон Михайловичийн хэлэхэд би «за» гэсэн юм. Би түүнийг хоргүй нунтаг гэж бодсон. Симон Михайлович надад цаастай юм өгсөн. Намайг тасалгаанд ороход, тэр хүн ташаалавчийн цаана хэвтсэнээ коньяк хийж аль гэсэн. Би ширээн дээрээс нэг шил финь-шампанийг авч хоёулдаа аягалахдаа түүний аяганд нунтаг хийгээд өгсөн юм. Хэрэв би тэгнэ гэж мэдсэн бол өгөх байсан гэж үү? 

	— Бөгж нь яагаад таны гарт орсон бэ? гэж даргын асуухад, 

	— Тэр хүн бөгжийг өөрөө надад бэлэглэсэн. 

	— Тэр хүн хэдийд танд бэлэглэсэн бэ? 

	— Зочдын буудлын газар хамт ирээд, намайг явах гэхэд толгой руу цохиж самыг минь хугалчихсан. Би уурлаад явахыг завдахад битгий яв гэж хуруунаасаа бөгжөө сугалж аваад бэлэглэсэн юм гэж Маслова хэлэв. 

	Энэ завсар дэд прокурор дахин өндөсхийж, нэмж хэдэн асуулт тавих зөвшөөрлийг өнөөх л хуурмаг цайлган байдлыг гаргаж гуйгаад, оёмол зах дээрээ толгойгоо бөхийлгөн асуусан нь:

	— Хэрэгтэн Маслова, худалдаачин Смельковын тасалгаанд хэчнээн удсаныг би мэдэх гэсэн юм. 

	Маслова дахиад л айн сандарч, дэд прокуророос дарга руу хараагаа шилжүүлэн, 

	— Хэчнээн цаг болсноо санахгүй юм гэж яаран хариулав. 

	— Худалдаачин Смельковын тасалгаанаас гараад, зочдын буудлын өөр ямар газар луу орсноо хэрэгтэн санахгүй байна уу? 

	Маслова бодол болсноо, 

	— Зэргэлдээ байгаа хоосон тасалгаанд орсон гэж хэлэв. 

	— Та ямар хэргээр орсон бэ? гэж дэд прокурор үгэндээ болж шууд хэрэгтэнд хандан асуув. 

	— Бие засах гэж орсон. Бас хөлсний морин тэрэг хүлээсэн. 

	— Картинкин, тэр тасалгааны дотор хэрэгтний хамт байсан уу? үгүй юү? 

	— Тэр бас орсон. 

	— Яах гэж орсон? 

	— Худалдаачны финь-шампань архи үлдсэнийг бид хамт уусан. 

	— Аа, хоёулаа уусан гэнэ ээ. Их сайн байна. 

	— Хэрэгтэн Маслова, Симонтой ярилцсан уу? Юун тухай ярилцсан бэ? 

	Маслова гэнэт хөмсгөө атируулан, царай нь хүрэн улаан болж, — Юу ярилцсан бэ гэнэ үү? Би юу ч ярьсангүй. Юу юу болсныг би бүгдийг нь хэллээ. Өөр мэдэх зүйл надад алга. Та намайг яадаг л бол таны дур. Би гэмтэй биш. Өөр юм алга гэж хурдан хэлэв. 

	— Надад өөр зүйл байхгүй гэж прокурор даргад хэлээд, мөрөө их л эвгүй өөд нь өргөн, Симонтой хоосон тасалгаанд орсноо хэрэгтний хүлээж, мэдүүлсэн зүйлийг хэлэх үгнийхээ сэдэвт бичиж авав. 

	Чимээгүй болов. 

	— Танд хэлэх өөр юм байна уу? 

	— Би бүгдийг нь хэлсэн гэж Маслова хэлээд, санаа алдан суув. Дарга түүний дараа цаасан дээр нэг юм тэмдэглээд, зүүн талд суугаа гишүүний шивнэж хэлсэн зүйлийг анхааралтай сонсоод, хурал арван минут завсарлана гэж зарлачхаад, яаран босож танхимаас гарлаа. Дарга, зүүн талд суугаа өндөр нуруутай, том сахалтай, урин том нүдтэй гишүүн хоёрын хооронд болсон зөвлөгөө нь энэ гишүүний гэдэс баахан мушгисан учир илж, хэдэн дусаал эм уух гэсэн тухайн зөвлөгөө байсан байжээ. Энэ гишүүн даргадаа үүнийг мэдэгдэж, түүний хүссэн ёсоор завсарлага болсон юм байжээ. 

	Шүүгч нарын дараагаар тангарагтан, өмгөөлөгчид, гэрч нар босоцгоож чухал хэргийн заримыг биелүүллээ гэж сэтгэл тааламжтай нааш цаашаа явцгаана. Нехлюдов тангарагтны шүүгч нарын тасалгаанд ороод цонхны дэргэд суув. 

	 


XII

	Тийм ээ, Катюша мөн дөө. 

	Нехлюдов Катюшатай ийм харилцаатай байсан юм. 

	Нехлюдов их сургуулийн гуравдугаар ангид суралцаж, газар өмчийн тухай зохиолоо бэлтгэж, нагац эгч нарындаа очиж зусахдаа, Катюшаг анх удаа харжээ. 

	Нехлюдов, Москвагийн орчим дахь эхийнхээ их эзэмшил газарт эх, эгч хоёртойгоо зусдаг байлаа. Гэтэл тэр жил эгч нь хадамд очиж, эх нь рашаан усанд орох гэж гадаадад явсан байв. Нехлюдовт зохиолоо бичих нь чухал байсан тул нагац эгч нартайгаа хамт зусахаар шийдсэн билээ. Тэднийд, хөдөө бөглүү газар, зугаа наадам болж толгой эргүүлэх юм байхгүйн дээр нагац эгч нар нь өв залгамжлагч зээ хүүдээ энэрэнгүй хайртай байсан ба зээ хүү нь ч тэдэндээ хуучин ёсыг баримталсанд нь бас жирийн аж байдалтайд нь дуртай байлаа. 

	Тэр зун Нехлюдов, идэр залуу насны хүн, амьдралын бүх сайн сайхан ба чухлыг, тэрчлэн амьдралд хүний гүйцэтгэх үйлийн асар их ач холбогдлыг бусдын зааваргүй өөрөө анх ойлгож мэдээд, өөрийгөө ба бүх ертөнцийг хязгаарлашгүйгээр боловсруулж болох нөхцөлтэй байгааг үзэж, тэр боловсролд хүрч болохыг зөвхөн итгэх байтугай, лав найдаж, түүнд биеэ зориулж байдаг бадрангуй сэтгэлийн ийм байдалд ороод байлаа. Тэр жил, Нехлюдов их сургуульд байхдаа Спенсерийн бичсэн «Нийгмийн байдал» гэдэг номыг уншсан байлаа. Нехлюдов өөрөө их газрын эзний хүү байсан учир газар өмчийн тухай Спенсерийн шүүмжлэл түүнд их сэтгэлийг төрүүлжээ. Эцэг нь төдий л баян хүн биш байхад, эх нь инж гэж нэг түм шахам десятин газрыг авсан юм. Нехлюдов, газрыг хувьдаа өмчлөх ёсны бүх шударга бус, харгисыг анх удаа ойлгон мэдэж, санаа сэтгэлийнхээ шаардлагын ёсоор өөрөө хохирлыг хүлээх явдал бол оюун сэтгэлийн ёстой дээд жаргал гэж үздэг хүний нэг нь байсан учир эцгээсээ өвлөж авсан газраа тариачдад өгсөн бөгөөд одоо энэ тухай зохиолыг бичиж байлаа. 

	Энэ жил нагац эгч нарындаа байхдаа түүний амьдрал нь ингэж өнгөрч байсан нь: өглөө их эрт заримдаа гурван цагт босож, нар мандахын өмнө, заримдаа өглөөний манангаар гарч уулсын хормойгоор урсаж байгаа голын усанд ороод, ногоо цэцгийн шүүдэр хатаагүй байхад буцаж ирдэг байлаа. Өглөө нь кофе уугаад, заримдаа зохиолоо бичих буюу зохиолдоо хэрэглэх номуудыг уншдаг байлаа. Гэвч уншиж бичиж суухынхаа оронд байшингаас дахиад гарч ой мод, тал дундуур хэсүүчлэн явдаг нь олонтоо байлаа. Өдрийн хоолны өмнө цэцэрлэгийн нэгтээ унтаад, дараа нь хоол идэхдээ нагац эгч нараа инээлгэн хөхрүүлж байгаад, морь унаад явах юм уу, үгүй бол завинд сууж усаар зугаалдаг байв. Үдэш нь дахиад ном унших, үгүй бол нагац эгч нартайгаа хөзөр дэлгэн мэргэлж суудаг байв. Амьдралын сэтгэл догдлом баярыг амсаж байсан гагцхүү энэ шалтгаанаас Нехлюдов шөнө нь ялангуяа саруул шөнө унтаж чаддаггүй байсан бөгөөд унтахын оронд санал мөрөөдлөө бодож, заримдаа үүр цайтал цэцэрлэг дотуур явдаг байв. 

	Нехлюдовт, нагац эгч нарындаа ирсний эхнийхээ сард, хагас зарц, хагас үрчилж авсан хав хар нүдтэй, хөнгөн хөлтэй охин Катюшаг ер анхааралгүй, их л тавтай жаргалтай суув. Тэр үед эхийнхээ ивээл дор хүмүүжсэн Нехлюдов 19 настайдаа ариун цэвэр хүү явжээ. Эмэгтэй хүний тухай гагцхүү эхнэрийн хувьд боддог байв. Эхнэр минь болж чадахгүй гэж бодогдсон бүх эмэгтэйчүүд, эмэгтэй хүн биш, зөвхөн хүмүүс гэж түүнд бодогддог байв. 

	Гэтэл тэр зун, мандах өдрийн баяраар хөрш суугаа нэг авхай, залуу хоёр охин, гимназийн сурагч хүү, тариачдын дотроос гарсан бөгөөд тэднийд айлчилж ирсэн залуу зурагчны хамт Вознесенье гэдэг тосгонд нагац эгч нарынд нь зочилж ирсэн билээ. 

	Цайны дараа залуучууд байшингийн өмнөх, өвсийг нь хадсан зүлэг дээр нэг нэгээ хөөн барьж тоглов. Тэд тоглохоор очихдоо мөн Катюшаг аваад явлаа. Нехлюдов хэдэн ээлжийн дараа Катюшатай хамт зугтах болжээ. Катюшаг харахад, Нехлюдовт үргэлжид урин санагддаг байсан боловч хоёр биеийнхээ хооронд ямар нэг онцын харилцаа бий гэж ер санаанд нь ордоггүй байжээ. 

	Хазгай богино боловч тариачин хүний чадал ихтэй хөлөөрөө маш хурдан гүйдэг «баригдаад байгаа» хөгжилтэй залуу зураач

	— Одоо энэ хоёрын торж унахад нь барихаас өөр аргагүй гэж хэлэв. 

	— Та барихгүй гэж үү!

	— Нэг, хоёр, гурав аа гэж гурван удаа алгаа ташив. Катюша инээдээ барьж ядан тэр дороо Нехлюдовтой байраа сольж, жижигхэн, ширүүн, чанга гараараа түүний том гарыг атгаад, цардсан банзлаа сарчигнуулан зүүн тийшээ гүйчихлээ. 

	Нехлюдов хурдан гүйдэг байсан бөгөөд арга буюу тэр зураачид гүйцэгдэхгүйг хичээн харайлгаж явтлаа эргэж харахад нь зураач, Катюшагийн хойноос хөөж явааг үзлээ. Катюша залуу хүний эрчимтэй хөлөө солбиулан хурдан гүйж зураачид гүйцэгдэлгүй зүүн тийш чиглэн зугтаан явжээ. Урд нь голт борын цэцгийг тарьж овоолсон шороо байсан бөгөөд түүний цаагуур хэн ч гүйгээгүй байжээ. Катюша, Нехлюдов рүү харж цэцэг тарьсан овоолготой шорооны цаана уулзъя гэж толгойгоороо дохио өгөхөд Нехлюдов түүнийг ойлгож, бургасны цаагуур чиглэн гүйлээ. Гэтэл бургасны цаана битүү халгай ургаж, ерөөсөө мэдэгдэхгүй болсон шуудууны эрэгт Нехлюдов торж унаад, гараа халгайд түлж үдшийн ногооны шүүдэрт дүрээд, биеэ шоолон инээмсэглэсээр босож, цэвэр газарт гүйж очлоо. 

	Шүүдэртэй мойл шиг гялалзсан хав хар нүдээ гийгүүлэн инээмсэглэсэн Катюша, Нехлюдовын урдаас нь хурдан гүйж явлаа. Хоёр талаас хоёулаа уулзаж, гар гараасаа барилаа. 

	— Та халгайд түлэгдэв үү гэж сул гараараа гэзгээ засаж, амьсгаадан, Нехлюдовыг эгц харан инээмсэглэж Катюшагийн хэлэхэд, 

	— Энд шуудуу байсныг би мэдсэнгүй гэж Нехлюдов мөн л инээмсэглэн, түүний гарыг атгасан хэвээрээ хэлэв. 

	Нехлюдов, Катюшад ойртохдоо яаснаа ч мэдэхгүй, түүнд нүүрээ дөхүүлэв. Нөгөөдөх нь биеэ зайлуулсангүй. Нехлюдов түүний гарыг улам чанга атгаад, уруулыг нь үнсчихлээ. 

	— Ээ яадаг билээ! гэж Катюша хэлээд гараа бушуухан шувт татан Нехлюдовоос зайлав. 

	Катюша голт борын цэцгийн бутны дэргэд гүйж ирээд, навч нь унаж байгаа хоёр цагаан цэцгийг тасалж аваад, халуу оргиж байсан нүүрээ сэвж хоёр гараа урдуураа түргэн түргэн санжгануулан, Нехлюдов руу харсаар тоглогчид тийш буцаж очлоо. 

	Тэр үеэс аваад, Нехлюдов Катюша хоёрын харилцаа өөр болж, бие биеийнхээ сэтгэлийг татсан ариун цэвэр залуу, мөн түүн шиг ариун охин хоёрын хооронд тогтдог онцын харилцаа байгуулагджээ. 

	Катюшаг тасалгаанд нь ороход юм уу, түүний цагаан хормогчийг холоос харахтайгаа зэрэг юм бүхэн Нехлюдовт өөрт нь зориулагдаж, нарны гэрлээр гийгүүлэгдэж, хөгжилтэй сонин сайхан болох шиг санагдаж, амьдрал жаргалтай болсон мэт бодогддог байв. Катюшад ч ингэж бодогддог байлаа. Катюша энд бий, Катюша надад дотно юм гэсэн зөвхөн энэ явдал Нехлюдовт ийм сэтгэлийг төрүүлдгээр зогсохгүй, энэ бол Катюша юм гэсэн ганцхан мэдрэл ийм сэтгэлийг төрүүлдэг байв. Катюшагийн хувьд, энэ бол Нехлюдов гэсэн ганцхан энэ мэдрэл түүнд ийм сэтгэлийг бас төрүүлдэг байжээ. 

	Нехлюдов, эхээсээ эвгүй захидал авах юм уу, зохиол нь сайн болж өгөхгүй, үгүй бол идэр насны үед шалтгаангүй тохиолддог сэтгэлийн гунигт байдалд ороод байхдаа Катюша бий юм гэж бодохдоо, эсвэл түүнийг үзэхдээ энэ бүхэн цөм арилан сэнхэрдэг байлаа. 

	Катюшагийн хийдэг гэр зуурын ажил мундахгүй байсан боловч бүгдийг нь хийж амжаад, зав чөлөөтэйдөө ном уншдаг байлаа. Нехлюдов, тун саяхан өөрийнхөө уншсан Достоевский, Тургеневийн зохиолуудыг унш гэж Катюшад өгдөг байсан бөгөөд энэ номууд дотроос Тургеневийн «Түр зуур намдсан нь» гэдэг зохиол Катюшад тун их аятай санагдлаа. Тэр хоёр, байшингийн гудамд, балкон дээр, хашааны дотор аль тохиолдсон газар арга сүвэгчлэн ярилцдаг байсан ба заримдаа Катюшагийн хамт сууж байсан нагац эгч нарын зарц эмгэн Матрена Павловнагийн тасалгаанд уулзаж ярилцдаг байснаас гадна хааяа чихэр хүлхэж, цай уух гэж тэдний ёслолын тасалгаанд ирэхдээ ярилцдаг байв. Матрена Павловнагийн дэргэд ярилцдаг энэ яриа нь хамгийн аятай сайхан яриа байдаг сан. Хоёулхнаа сууж ярихад эвгүй байдаг сан билээ. Хоёулхны нүд нь ярьж байгаагаасаа өөр, жишээгүй чухал зүйлийг ярьж, уруулууд нь өмийлдөн аймаар, аягүй болоход яаран тардаг байлаа. 

	Нехлюдов Катюша хоёрын хоорондын ийм харилцаа нь Нехлюдовын нагац эгч нарындаа анх ирээд байсан тэр цагийн турш үргэлжилж байлаа. Нагац эгч нар нь тэр хоёрын ийм харилцаатай байгааг мэдэж, айн сандарч, гадаад улсад байгаа Нехлюдовын эх хатан Елена Ивановнад захидал бичжээ. Нагац эгч Мария Ивановна, зээ хүү Дмитрийгээ, Катюшатай холбоотой болуузай гэж айж байлаа. Гэтэл ингэж айсны хэрэг ер алга байсан юм. Нехлюдов, ариун цэвэр хүний дурлалаар Катюшад өөрөө мэдэлгүй дурлаж түүний энэ дурлал нь өөрийг нь, мөн Катюшаг уналтын явдалд орохоос хамгаалсан гол хамгаалалт байсан юм. Катюшаг ч гэсэн хүсэл түүнд ер байхгүй байснаар барахгүй түүнтэй энэ мэтээр харилцаж болох юм гэж зөвхөн санахдаа бие нь хүйт даадаг байв. 

	Харин гутаагүй эрүүл эрс шийдэмгий зантай Дмитрий, бүсгүйд дурлаж, түүнийг гарал удам, нийгмийн байдал ямар байгааг харгалзалгүй түүнтэйгээ гэрлэж магад гэж хилэгнэн, Софья Ивановнагийн болгоомжилж байсан явдал нь нэлээд үндэс шалтгаантай зүйл байлаа. Хэрэв тэр үед Нехлюдов, Катюшад дурласнаа ухварлан мэдэж, ялангуяа чи энэ бүсгүйтэй хувь заяагаа холбож чадахгүй бөгөөд холбох ч ёсгүй гэж бусдаас түүнд ухуулан хэлж байсан бол Нехлюдов юм бүхэнд баримталдаг шулуун шударга ёсоор дагаж, хэрэв тэр бүсгүйд дуртай байгаа юм бол тэр хүн ямар байлаа гэсэн ч түүнтэй миний гэрлэхэд саад болох шалтгаан байхгүй гэж амархан шийдэж болох байсан билээ. Харин нагац эгч нар нь айн болгоомжилж байснаа Нехлюдовт хэлсэнгүй ба Нехлюдов, Катюшад дурласнаа ухварлаж мэдэлгүй эндээс мордсон ажээ. Катюшад хадгалагдаж байгаа миний сэтгэл, энхрий зантай энэ хөөрхөн бүсгүйтэй хуваалцаж байсан бөгөөд тэр үед миний бүх санааг дүүргэж байсан амьдралын баяр жаргалын тодорхойллын нэг нь гэж Нехлюдов лав боддог байлаа. 

	Нехлюдовын мордоход, Катюша, авхай нарынхаа хамт довжоон дээр зогсож, нулимс дүүрсэн ялимгүйхэн хялардуу хар нүдээрээ ширтсээр үдсэн юм. Нехлюдов, дахиад учирч болзошгүй хайртай сайхан зүйлээ орхиж мордлоо доо гэж санаад их л гуньхрав. 

	— Сайн суугаарай! Чамд ихэд баярлав гэж Нехлюдов тэргэндээ суугаад, Софья Ивановнагийн малгай дээгүүр харан хэлэв. 

	— Дмитрий Иванович, баяртай гэж Катюша эелдэг урин хоолойгоороо хэлээд нүд дүүрэн нулимсаа арай гэж тогтоож, байшингийн пинд гүйж орсон билээ. Энд чөлөөтэй уйлж болох байсан ажээ. 

	 


XIII

	Тэр үеэс хойш гурван жилийн турш Нехлюдов Катюшатай уулзаагүй байснаа харин дараа нь тун саяхан офицер болж армид очих зам зуур нагац эгч нартаа айлчилж ирэхдээ уулзжээ. Одоо Нехлюдов, гурван жилийн өмнө нагац эгч нар дээрээ ирж зуссанаас огт өөр хүн болсон байв. 

	Тэгэхэд Нехлюдов ямар нэг сайн үйлийн төлөө амь бие хайрлахгүй, үнэн шударга идэр залуу хүү байсан бол одоо өөрийнхөө жаргал цэнгэлээс өөр юу ч боддоггүй хувиа харсан завхайрмал хүн болсон байжээ. Тэгэхэд бурхны ертөнц түүнд нууц мэт санагдаж, түүнийг мэдэж таньж авах гэж баяр бадрангуй оролдож байдаг сан бол одоо энэ ертөнцөд юм болгон ил ойлгомжтой тод үзэгдэж, өөрийнх нь оршиж байгаа тэр амьдралын байдлаар бололцоологдож байв. Тэгэхэд байгальд мөн өөрөөс нь урьд амьдран сууж, бодож мэдэрч байсан хүмүүстэй (философич шүлэглэгчтэй) харилцах явдал хэрэгтэй бөгөөд чухал байсан бол одоо хүний байгууллага, мөн нөхөдтэйгөө харилцах явдал хэрэгтэй бөгөөд чухал болсон байв. Тэгэхэд эмэгтэй хүн бол хөөрхий сайхан нууц амьтан гэж санагддаг байсан бол одоо эмэгтэй хүний ач холбогдол нь өөрийн гэр бүлийнхний ба нөхдийн эхнэрээс бусад ямар нэг эмэгтэй хүний ач холбогдол нь маш ил тод болсон байжээ. Эмэгтэй хүн бол нэгэнт амссан жаргалаа эдлэхэд хамгийн сайн зэвсгүүдийн нэг нь байжээ. Тэгэхэд мөнгө ч хэрэггүй байсан бөгөөд эхийнхээ өгдөг мөнгөний гуравны нэгийг ч авахгүй байж болохоор байсны дээр эцгийнхээ эзэмшил газрыг өөрөө эзэмшилгүй тариачдад өгч болох байсан бол одоо сар тутамд эхийн өгч байсан нэг мянга таван зуун рубль хүрэхээ байж, мөнгөний төлөө эхтэйгээ эвгүй харилцдаг удаа ч гардаг болов. Тэгэхэд оюун бодит биеэ ёстой би гэж боддог байсан бол одоо эрүүл чийрэг, тэнхлүүн танхи биеэ би гэж үздэг болсон байв. 

	Түүнд гарсан аймшигтай энэ бүх өөрчлөлт нь биедээ итгэхээ байж, зөвхөн бусдад итгэдэг болсноос нь хойш гарсан ажээ. Нехлюдов биедээ итгэхээ байж бусдад итгэдэг болсны учир нь биедээ итгэж амьдрахад ямар нэг асуудлыг шийдвэрлэх хэрэг бол амар жаргалыг эрж явдаг, би гэдэг амьтны хүслийн тал тийш биш, бараг түүний эсрэг шийдвэрлэж байх хэрэгтэй байжээ. Бусдад итгэж амьдрахад шийдвэрлэх юмгүй цөм шийдвэрлэгдсэн байх бөгөөд харин шийдвэрлэгдэхдээ үргэлж оюун бэлгийн эсрэг, би гэдэг амьтны ёсны тал тийш шийдвэрлэгддэг байжээ. Түүгээр ч үл барам түүний бие өөртөө итгэхдээ үргэлж бусдад буруушаагдаж явдаг байсан ба бусдад итгэхдээ эргэн тойрон байгаа хүмүүсийн сайшаалыг хүлээж явдаг байлаа. 

	Бурхны тухай юм уу, эсвэл үнэн ёс, баян ядуусын тухай Нехлюдовын бодоход нь, уншихад нь, ярихад нь, эргэн тойрон байгаа хүмүүс бүгдээрээ түүнийг нь таалдаггүй бөгөөд зарим талаараа хөгтэй хэрэг гэж үзэх зүйлс байлаа. Эх, авга эгч хоёр нь манай эрхэм гүн ухаантан гэж Нехлюдовыг нинж сэтгэлээсээ ёгтлон нэрлэдэг байлаа. Романуудыг унших, зохимжгүй инээдэмтэй хошин үг ярих, францын театрт очиж, хөгтэй, богино жүжиг үзэж, дараа нь түүнийхээ утгыг инээмсэглэн ярихад нь бүгдээрээ магтан сайшаадаг байлаа. Хэрэгцээгээ бага болгож хязгаарлах гэж хуучин шинель өмсөж, архи уулгүй явахад нь Нехлюдовыг маяглаж байна, бусдыг гайхуулах гэв гэж бүгдээрээ боддог байв. Ан агнах юм уу, бичгийн гайхмаар гоё тасалгааг төхөөрч, их мөнгө зарцуулахад нь бүгдээрээ түүнийг юмны сайныг мэддэг хүн гэж сайшаан магтаж, үнэтэй эдлэлийг бэлэглэдэг байлаа. Түүний бие ариун цэвэр явсан бөгөөд эхнэр автлаа энэ мөрөөрөө явах гэхэд нь төрөл садан нь түүний эрүүл мэндийн төлөө санаагаа зовоож байснаар үл барам, нөхрийнхөө найзалж явсан нэг франц авгайг булаалаа гэдгийг эх нь сонсохдоо гашуудан гомдох байтугай, хүү минь ёстой эр боллоо гэж баярласан юм. Гэтэл Катюшагийн тухайд Нехлюдовын санамсаргүй үйлдсэн тэр явдлын тухай хатан эх нь бодохдоо хүү минь, Каюшатай суучхаж магад гэж айн айхдаа бачимдалгүй тайвнаар бодож огт чаддаггүй байв. 

	Тэрчлэн Нехлюдов насанд хүрч, газар өмчлөх явдал шударга бус хэрэг гэж үзээд, эцгээсээ өвлөж авсан жаал эзэмшлээ тариачдад өгчихсөнд эх нь, мөн төрөл садныхан нь бүгдээрээ цаг үргэлж түүнийг зэмлэж, шоолж байдаг байлаа. Газартай болсон тариачид чинь баяжаагүйгээр үл барам, тосгондоо архи уух газар гурвыг байгуулж, ажил хийхээ байж, үгүйрэн хоосорлоо гэж тэд нь Нехлюдовт дандаа үглэдэг байв. 

	Нехлюдовт торгон цэрэгт орж, том тушаалтай нөхөдтэйгөө нийлж Елена Ивановнаг хадгалсан хөрөнгөнөөс мөнгө гаргуулж авахад хүргэж, тийм их хэмжээний мөнгийг зарцуулж, тоглоомд алдахад нь эх Елена Ивановна, ийм явдал зүй ёсны хэрэг, залуу насанд сайн улсуудын дотор тарьсан будаа сайн ургадаг юм гэж бодоод, бараг харамлаж гашуудсангүй билээ. 

	Эхэндээ Нехлюдов тэмцдэг байлаа. Гэтэл тэмцэхэд тун бэрхтэй байж билээ. Учир юу гэвэл биедээ итгэж сайн гэж бодсон юм бүгдийг нь бусдаас муу муухай гэж боддог байсан ба биедээ итгэж муу муухай гэж өөрийн боддог юм бүгдийг, орчин тойрныхон бүгдээрээ сайн гэж үздэг байсан бөгөөд эцэстээ Нехлюдов биедээ итгэхээ байж, бусдад итгэж, бууж өгсөн явдлаар энэ бүхэн нь төгссөн юм. Анхандаа үзэл санаанаасаа буцсан явдал өөрт нь аягүй санагдаж байсан боловч энэ аягүй санагддаг сэтгэл нь удаан тогтсонгүй билээ. Энэ үед Нехлюдов тамхи татаж, архи ууж эхлээд даанч удаагүй байтал энэ аягүй санагддаг сэтгэлээ мэдрэхээ байснаар барахгүй ихээр амарснаа мэджээ. Нехлюдов ерөөс дурлан шунах авьяастай хүн байсан учир тэрхүү эргэн тойрныхны бүгдийн сайшаадаг шинэ амьдралд шилжин орж тодорхой үл мэдэгдэх, өөр зүйлийг шаардаж байгаа доторх сэтгэлээ бүрэн орхив. Энэ нь Петербургт ирсний дараахнаас эхэлж, цэргийн албанд орсноосоо хойш бүрэн тогтож ирсэн юм. 

	Ер цэргийн алба, алба хаахаар орсон хүнийг огт дэмий хоосон, өөрөөр хэлбэл ухаан бодитой ач тустай хөдөлмөрийг мэддэггүй болгон завхайруулж, нийт хүний ёсны үүргээс чөлөөлж оронд нь хороо, албаны хувцас, тугаа хүндэтгэх гэсэн зөвхөн энэ хоосон ёсыг баримтлах ба нэг талаар бүгдийг захирах хязгааргүй эрх олгодог, нөгөө талаар өөрөөс дээд тушаалын дарга нарын өмнө боол шиг эрх мэдэлгүй болгодог юм. 

	Албаны хувцас, тугаа хүндэтгэх ба хүчирхэг, алах явдлыг зөвшөөрсөн журам бүхий цэргийн албаны ерийн завхайрах явдал дээр гагцхүү их хөрөнгөтэй ба язгууртны алба хаадаг торгон цэргийн сонгомол хороодын дотор үзэгддэг хөрөнгө ихтэй байгаагийн ба хааны төрөл садныхтай харилцах бололцоотой байгаагийн завхайралт нэмэгдэхдээ, энэ завхайралт нь түүнд автагдсан хүмүүсийг хар амиа хоохойлохыг бодсон явдлын солио согтууралд оруулдаг юм. Нехлюдов цэргийн албанд орж нөхдийнхөө адил амьдардаг болсноос хойш хар амиа бодсон явдлын ийм солио согтууралд орсон байжээ. 

	Өөрийн биш бусдын маш сайнаар оёсон бөгөөд арчиж цэвэрлэсэн албаны хувцас, дуулга өмсөж, мөн өөрийн хийж арчсан биш, бусдын хийж арчиж, авч өгсөн зэвсгийг зүүж, өөр хүний бойжуулж, сургаж, тэжээсэн сайхан гэгчийн морийг унаж, өөртэйгөө адил хүмүүстэй сургууль хийх жагсаалд гарах, давхих, сэлмээр цавчих, буудах, мөн бусдыг үүнд сургахаас өөр хийх ямар ч ажил байдаггүй. Үүнээс өөр хийх ажил байсан ч хийхгүй, хамгийн дээд тушаалтан, залуус, өвгөд, хаан, түүний шадар хүмүүс, энэ ажлыг зүйтэй гэхээр барахгүй, сайшаан магтаж байдгийн дээр, энэ ажлын төлөө баяр хүргэдэг байлаа. Энэ ажлынхаа дараа офицерын клуб юм уу эсвэл хамгийн үнэтэй гуанзанд нийлж, хаанаас олдсон нь бүү мэд, их мөнгө, алтыг хамаа намаагүй үрж хооллох, ялангуяа архи уух, дараа нь театр, найр наадамд очих, хүүхнүүдтэй шалиглаж завхайрцгаах, тэгээд дахиад л морь унах, сэлмээр цавчих, давхих ажлаа хийсний дараа мөнгө алт үрж, архи уух, мөрийтэй тоглох, хүүхнүүдтэй шалиглаж завхайрах ажлаа хийнэ. 

	Ялангуяа цэргийн хүмүүст ийм амьдрал, завхайруулах нөлөө үзүүлдгийн учир нь юу вэ? гэвэл хэрэв цэргийн биш хүн ингэж амьдрах юм бол түүндээ сэтгэлийнхээ гүнд ичилгүй байж чадахгүй байхад цэргийн хүн, ийм байх ёстой гэж боддог бөгөөд Туркт дайныг зарласны дараа цэргийн албанд орсон Нехлюдовт тохиолдсон шиг, ялангуяа дайны үед ийм амьдралаар амьдарч байгаадаа бардаж биеэ магтдаг юм. «Бид, дайнд явж амь биеэ хайрлахгүй үрэхэд бэлэн байгаа учир, бидний санаа амар, хөгжилтэй энэ амьдралыг уучилбал зохихоор барахгүй ийм амьдрал чухал байгаа юм» гэж тэд боддог билээ. 

	Нехлюдов амьдралынхаа энэ үед, ингэж бүдэгхэн боддог байлаа. Энэ бүх үед Нехлюдов урьд ёс журмын талаар өмнөө тавьж байсан бүх саадуудаас чөлөөлөгдсөнийхөө баяр жаргалыг амсаж, хар амиа бодох явдлын цаг үргэлжийн солио согтууралд орсон байлаа. 

	Нехлюдов, гурван жилийн дараа нагац эгч нарындаа ирэхдээ чухам ийм байдалд орсон байв. 

	 


XIV

	 

	Нехлюдовын нагац эгч нарын эзэмшил газар нь түүний албан хааж байгаа цэргийн хорооны явж өнгөрсөн аяллын зам дээр байсан бөгөөд замдаа биднийг дайраад яваарай гэж нагац эгч нарынхаа ихэд гуйсан ёсоор, тэднийхийг дайрсан юм. Гэвч Нехлюдов нагац эгч нарындаа хүрсний гол шалтгаан нь Катюшатай уулзах гэсэн хэрэг байж билээ. Одоо Нехлюдов завхайрлын байдалд орсон адгуус амьтны тачаангуйн хүслийг дурдан сануулж байгаа тэр муу хүслийг сэтгэлийнхээ гүнд, Катюшагийн эсрэг хадгалж явсан юм. Гэвч, Нехлюдов энэ хүслээ ухамсарлаж мэдээгүй явлаа. Нехлюдовт аятай санагддаг газраараа явж, баахан хөгтэй боловч өөрийг нь хайрлаж, шагшин гайхаж хөөршөөдөг, сайн санаатай, энхрий сэтгэлтэй нагац эгч нартайгаа уулзахын дээр аятай сайхан дурсгалыг хадгалж явдаг хөөрхөн тэр Катюшатай уулзах гэсэн юм. 

	Нехлюдов, гуравдугаар сарын сүүлчээр зам муудаад байгаа үеэр улаан өндөгний баярын өмнөх баасан гарагт, их бороонд нэвтэрч даарчихсан боловч энэ үеэр зугаа наргиантай бөгөөд тэнхлүүн сэргэлэн байдаг хэвээрээ иржээ. Нехлюдов, байшингуудын дээврээс унасан цасанд дарагдсан, тоосгон хашаатай, эрт үеийн, газрын том эзэн хүний сайн мэддэг хашааны дотроо орж явахдаа «Катюша эндээ байгаа болов уу» гэж бодсоор явав. Миний хонхны чимээгээр Катюша, ажилчин бүсгүйчүүдийн ордог, гардаг хаалганы довжоон дээр гүйн гарч ирэх ёстой гэж Нехлюдов дотроо горьдож явав. Гэтэл Катюша үзэгдсэнгүй. Шал угааж байгаа бололтой, банзлаа шууж, гартаа хувин барьсан, хөл нүцгэн, зөвхөн хоёр эмэгтэй хүн гарч иржээ. Нүүр талын хаалганы довжоон дээр ч Катюша үзэгдсэнгүй. Энд ганц Тихон урдаа хормогч зүүсэн гарч ирэв. Магадалбал, Тихон юм цэвэрлэж байгаа бололтой. Тэгсээр байтал Софья Ивановна торгон платье, торгон малгай өмсөж довжоон дээр гарч ирэв. 

	— Ирсэн чинь яасан сайн юм бэ? Машенька бие нь базаахгүй байна, сүмд очиж ядарчихлаа. Бид мөргөл хийлээ гэж Софья Ивановна Нехлюдовыг үнсэн хэллээ. 

	— Сайн байна уу эгч ээ, намайг өршөөнө үү, таныг норгочихлоо гэж Нехлюдов, Софья Ивановнагийн хацрыг үнсэн хэлэв. 

	— Тасалгаандаа оч, нэвтэрчихлээ чи 

	— Сахал чинь ургачихжээ. Катюша! Катюша! Бушуухан кофе хийж өг. 

	— Одоохон гэсэн аятай сайхан танил дуу байшингийн гудмаас сонсогдов. 

	Нехлюдов баярлаж, зүрх нь «жиг» гэж үүлний цаанаас нар нэвт тусах шиг санагдлаа. Нехлюдов хувцсаа сольж өмсөх гэж урьд сууж байсан тасалгаа руу хөгжилтэй алхлан Тихонтой хамт очлоо. «Яаж байна? Сайн сууж байна уу? Хадамд гарах гэж байгаагүй биз? » гэж Нехлюдов, Катюшагийн тухай Тихоноос асуухыг их хүсэж байлаа. Гэтэл Тихон журмыг баримтлан өөрийг нь их хүндэтгэж байсны дээр, угаагуураас гар дээр чинь ус, би өөрөө хийж өгье гэж хатуу шаардаж байсанд, Нехлюдов Катюшагийн тухай Тихоноос асууж зүрхлэлгүй, зөвхөн өөрийнх нь ач хүүхэд, ахынхаа хөгшин азарга, Полканка гэдэг нохойг асуусанд цөм эрүүл мэнд байжээ. Харин Полканка нохой ноднин галзуурч үхсэн байв. 

	Нехлюдов, нойтон хувцсаа бүгдийг тайлж хаяад, хуурай хувцас өмсөж байтлаа, түргэн түргэн алхалж яваа чимээ сонсов. Удалгүй хаалга тогшлоо. Нехлюдов энэ алхалтын чимээ, хаалга тогшсон тогшилтыг андахгүй танив. Катюшагаас өөр хэн ч ингэж явдаггүй, ингэж тогшдоггүй байлаа. 

	Нехлюдов, нойтон шинелиэ нөмрөөд хаалга руу очоод, 

	— Орогтун гэв. 

	Орж ирсэн хүн нь Катюша мөн байлаа. Катюша одоо урьдынхаас улам хөөрхөн ч, сайхан ч болжээ. Гэнэн байдалтай, инээмсэглэсэн, баахан хялардуу өнөөх хар нүд дороос нь харж байв. Катюша урьдынхаа адил цэвэр цагаан хормогч өмсжээ. Катюша, авхай нараас өгүүлсэн гэж дөнгөж цаасан ороолтоос нь гаргасан ганган үнэртэй саван, урт үстэй ба орос маягийн том хоёр алчуурыг авчрав. Тамга тэмдэг бүтэн байгаа саван, алчуурууд, мөн Катюша өөрөө ер энэ бүхэн цөм цэвэр шинэ сайхан бөгөөд тун аятай байлаа. Хатуу хөөрхөн улаан уруул өөрийг нь харахтай зэрэг баярынхаа сэтгэлийг барьж чадалгүй хуучныхаа адил өмийж байв. 

	— Дмитрий Иванович аа! Ирсний баярыг хүргэе гэж Катюша арай гэж хэлээд, царай нь улайчихлаа. 

	— Чи сайн байна уу? Та сайн байсан уу гэж түүнтэй «та», «чи» хоёрын алинаар нь ярилцахаа мэдэлгүй хэлээд өөрөө, Катюшагийн адил улайж, та мэнд сайн байна уу гэж Нехлюдов асуулаа. 

	— Бурхны авралаар мэнд ээ. Авхай таны дуртай ягаан саванг явууллаа гэж Катюша саван алчууруудаа сандлын бариул дээр тавиут хэллээ. 

	— Өөрийнх нь юм байна гэж Тихон зочин маань хүний гар харахгүй юм гэж түүнээ хамгаалан Нехлюдовын авч яваа, олон шил, сойз, ус болон өөр бусад хэрэгсэл бүхий мөнгөн тагтай том нессесорыг заан хэлэв. 

	— Нагац эгчид, баярлалаа гэж хэлнэ үү. Ирсэн минь их сайн болж гэж Нехлюдов, урьд ирдэгтэйгээ адил дотор нь гэгээ орж, сэтгэл нь уяран хэлэв. 

	Үүний хариуд Катюша инээмсэглэхээс өөр юу ч хэлэлгүй гарлаа. Нагац эгч нар нь Нехлюдовтоо ямагт хайртай байдаг бөгөөд энэ удаа түүнийг урьдынхаас илүү энхрийгээр угтаж авлаа. Одоо зээ хүү Дмитрий дайнд очиж яваа бөгөөд дайны талбар дээр шархтаж, алуулж ч болзошгүй байсан явдал тэдний сэтгэлийг улам ч уяруулж байлаа. 

	Нехлюдов аяныхаа замыг хуваарилахдаа нагац эгч нарындаа зөвхөн нэг хоноод явахаар төлөвлөсөн боловч Катюшаг харахтайгаа зэрэг одоо хоёр хоноод эхлэх гэж байгаа улаан өндөгний баярыг нагац эгч нарындаа өнгөрөөхөөр шийдэж Одесс хотод учрахаар тогтсон найз нөхөр Шенбокт, чи ч миний нагац эгч нарынхыг дайраад яв гэж цахилгаан утас явуулжээ. 

	Одоо Нехлюдов, Катюшаг харсан өдрөөс аваад түүнд хадгалж явсан хуучин сэтгэл нь дахин хөдлөв. Урьдынхаа адил одоо Нехлюдов, Катюшагийн цагаан хормогчийг сэтгэлээ хөдөлгөлгүй харж, түүний явж байгаа чимээ, дуугарч байгаа хоолой, инээдийг сонсож, шүүдэртэй мойл шиг түүний гялалзсан хар нүд, ялангуяа инээмсэглэж байгааг сэтгэлээ уяруулалгүй харж чаддаггүйн дээр, өөртэй нь уулзахдаа улайдаг царайг нь харахдаа ер бачимдалгүй өнгөрч чаддаггүй байлаа. Би дурлав, харин тэгэхдээ энэ дурлал өөрт минь мэдэгдээгүй нууц зүйл болж явсан дурлал гэдгээ өөрийнхөө өмнө хүлээхийг зүрхлэхгүй байснаа тэгж дурлав гэдгээ мэдэхдээ зөвхөн ганц удаа дурлаж болно гэж үздэг урьдын тэр дурлалтай минь одоо адилгүй гэдгийг Нехлюдов мэдлээ. 

	Одоо Нехлюдов дурлаад түүнээ мэдэж, баярлаж, дурлал гэдэг юу вэ? бас түүнээс юу болж болохыг биеэсээ нууж байсан боловч бүдэг мэдэж байв. Хүн бүхний дотор байдгийн адил, Нехлюдовын дотор хоёр хүн оршиж байлаа. Үүний нэг нь бусдад нэг адил ач тусыг хүргэх тийм буяныг өөртөө эрж байдаг хүн, нөгөө нь зөвхөн өөрийнхөө ач тусыг бодож, бүх ертөнцийн сайн сайхныг барьц болгохоос хойш ухардаггүй тийм хүн байлаа. Петербургт суусан ба цэргийн албаар амьдарсны улмаас үүсэж хар амиа бодсон, солио согтуурал болсон энэ адгуус шиг хүн нь энэ үед Нехлюдовын дотор буян боддог сэтгэмжлэлт хүнийгээ бүр няц дарчихсан байлаа. Гэвч одоо Катюшаг хараад дээр үед түүнд хадгалж явсан сэтгэлээ мэдэхтэй зэрэг, буян боддог хүн нь толгойгоо дахин өргөж, эрх мэдлээ нэхэн шаардаж эхлэв. Улаан өндөгний баяр болтол хоёр хоногийн турш Нехлюдовын дотор өөрт нь үл мэдэгдэх шаргуу тэмцэл зогсолтгүй үргэлжлэв. Явах хэрэгтэй, одоо нагац эгч нарындаа удсаны хэрэг алга, ингэж байхад урагштай юм болохгүй гэдгийг Нехлюдов сэтгэлийнхээ гүн дотор мэдэж байлаа ч гэсэн энд баяртай жаргалтай байсан учир үүнийг өөртөө хэлэхгүй назгайрсаар байв. 

	Өглөөний мөргөл, номоо хурах гэж Христосын амилж мэндэлсний саруул шөнийн баярын урьдах бямба гарагийн орой лам нар авхай нарынд ирэхдээ, нагац эгч нарынхаас их сүм хүртэлх энэ хоёрын хоорондох гурван мод8 газрыг цөөрөм ус, хар газраар чаргатай арай хийж ирлээ гэж ярилаа. 

	Нехлюдов, хаалганы дэргэд зогсож кадил дөхүүлж өгч байсан Катюшагаас нүдээ салгалгүй ширтэн харж, нагац эгч нар, тэдний зарц нарын хамт энэ өглөөний мөргөлд байлцаад, дараа нь нагац эгч, лам нартай загалмайлан гурав, гурван удаа үнсэлдэж, бие биедээ баяр хүргээд очиж унтах гэснээ Марья Ивановнагийн зарц, настай эмгэн Матрена Павловнаг Катюшагийн хамт сүмд очиж пасха, куличээ адислуулах гэж байшингийн гудамд төхөөрч байгааг сонсоод «би ч гэсэн очъё» гэж бодлоо. 

	Сүм хүртэл тэрэг чаргын аль алин нь саадгүй явж болохгүй байсанд Нехлюдов, нагац эгч нарындаа ирж, гэртээ байсан шиг дураараа байдаг тул ахын гэдэг азаргыг эмээллүүлж, унтахынхаа оронд нарийхан өмдтэй, албаны гялгар сайхан хувцсаа өмсөж дээгүүр нь шинелиэ нөмрөөд, таргалж хөл хүнд болсон хөгшин азаргыг харанхуй шөнө дундуур зогсолтгүй янцгаалган цас шалбааг дундуур сүм тийш гэлдрүүлэв. 

	 


XV

	 

	Өглөөний энэ мөргөл хожим нь хамгийн гэгээн сайхан хүчтэй дурсгал болж Нехлюдовын санаанд үлдсэн билээ. 

	Нехлюдов, хааяа цайран харагдах цагаан цаснаас өөр юу ч харагдахгүй хав харанхуй шөнө, усан дундуур ингэж палчигнуулан явж, сүмийг тойруулж асаасан дэнгүүдийг үзэхтэйгээ зэрэг, чихээ хулмайлгаж үргэдэг азаргаа унасаар, сүмийн хашааны дотор ороход нь мөргөл эхэлчихсэн байжээ. 

	Харчуул, Марья Ивановнагийн зээ хүүг таньж мориноос буух хуурай газарт аваачиж буулгаад морийг нь авч уяад сүмд оруулав. Сүм дотор баярын хувцастай хүмүүс дүүрэн зогсож байв. 

	Сүмийн баруун талд эрчүүд зогсоно. Гэртээ өөрсдийн оёсон дээл, шаахай, цэвэр цагаан оймстой өвгөд, шинэ цэмбэн дээл өмсөж дээгүүр нь тод өнгийн бүс бүслээд, савхин гутал өмссөн залуучууд зогсож байна. Зүүн талд нь улаан торгон алчуураар толгойгоо боож, хилэн хантааз, час улаан өнгийн ханцуйтай, хөх, цэнхэр, улаан, алаг эрээн банзалтай, төмөр тах хадсан ботинк өмссөн эхнэрүүд зогсоно. Тэдний ард цагаан алчуураар толгойгоо боосон, бор өнгийн дээл, эртний маягийн нэхмэл банзал, шаахайвч, шинэ шаахай өмссөн эмгэд даруу байдалтай зогсоно. Тэдний аль алины хооронд, гоёлын хувцас өмсөж толгойдоо тос түрхсэн хүүхэд зогсоно. Эрэгтэйчүүд загалмайлан мөргөж үсээ сэгсрүүлнэ. Эмэгтэйчүүд, ялангуяа эмгэд өнгөө алдсан нүдээрээ, өмнө нь зул асаж байгаа нэг бурхныг харж, гурван хурууныхаа үзүүрийг чанга нийлүүлж, дух, мөр, гэдэс дээрээ ээлжлүүлэн тавиад, аман дотроо ямар нэг юм шивнэж, босоо хэвээрээ, үгүй бол өвдөг дээрээ сөхрөн сууна. Хүүхдүүд хэрэв өөрсдийг нь харвал томчуулыг дуурайж тун хичээж мөргөнө. Алталсан том бурхан алтны өнгөөр бүрж тал бүрээр нь тойруулж хатгасан зулын гэрэлд гялалзана. Мөн тавиурт дүүрэн лаа хатгаатай байлаа. Клирээс, сайн дурын дууч хүмүүсийн баргил бүдүүн дууны түрэлт, хүүхдийн нарийхан дууны хөгжилтэй аялгуу хослон сонсогдоно. 

	Нехлюдов урагшаа дөхлөө. Сүмийн гол дунд язгууртан, тэдний дотор помещик эхнэр, далайн цэргийн богино дээл өмссөн хүүгийнхээ хамт зогсоно. Цагдаагийн дарга, утасны хорооны дарга, савхин гутал өмссөн худалдаачин, медаль зүүсэн гацааны дарга зогсож байв. Бурхны баруун талд, помещикийн хатны ард өнгө булаасан цэгээн хөх өнгийн платьетай, цацагтай цагаан алчуураар толгойгоо боосон Матрена Павловна, цээжиндээ хуниастай цагаан платье өмсөж, хөх бүс бүслэн, хав хар үсээ улаан бүчээр уяж гоёсон Катюша зогсож байлаа. Алтан загалмайтай, хувцастай их лам, баярын алт мөнгөн өнгийн хувцастай лам нар, гоёж үсэндээ тос түрхэж ирсэн, сайн дурын дууч нар, баярын бүжиглэлийн хөгжилтэй сайхан дуунуудын аялгуу, «Христос амилав! Христос амилав!» гэж олон олон удаа давтан уншиж, лам нар, цэцгээр чимэглэсэн гурвалжин лаагаар ардуудыг тасралтгүй адисалж байгаа энэ бүхэн цөм сэтгэл догдлуулам баяр хөгжилтэй, ёслолын сайхан байдалтай ажээ. Энд юм бүхэн сайхан байлаа ч гэсэн цагаан платье өмсөж хөх бүс бүслээд хав хар үсэндээ улаан бүч уяж гоёсон бахдам сайхан харж байгаа Катюша юу юунаас ч сайхан байлаа. 

	Катюша над руу эргэж хараагүй мөртөө миний ирснийг мэджээ гэж Нехлюдов бодож байв. Нехлюдов, Катюшагийн дэргэдүүр өнгөрч, тахилын ширээ рүү очихдоо ингэж бодсон ажээ. Нехлюдовоос түүнд хэлэх зүйл байсангүй боловч, дэргэдүүр нь өнгөрөхдөө:

	— Өдрийн, оройн мөргөлийн дараа мацгаа тайлна гэж нагац эгч хэлсэн билээ гэж ярианы шалтаг олж хэлэв. 

	Нехлюдовыг харахтай зэрэг тохиолддогийн адил залуу насны шингэн цус Катюшагийн хөөрхөн царайг улайлгав. Мойл шиг хар нүднийх нь харц баяртай инээмсэглэн, дороос нь өөд гэнэхэн байдлаар харж Нехлюдов дээр тогтлоо. 

	— Би мэднэ гэж Катюша инээмсэглэн хэлэв. Энэ үеэр зэс гүц барьсан нэг лам хүмүүсийн дундуур чихцэлдэн явж Катюшагийн дэргэдүүр гарахдаа түүнийг харалгүй, мөргөлийнхөө хувцасны хормойгоор Катюшаг шүргэн өнгөрлөө. Магадалбал, энэ лам Нехлюдовыг хүндэтгэж тойрч гарах гээд Катюшаг ингэж шүргэсэн байжээ. Энд байгаа юм бүхэн, ертөнцөд байгаа юм бүхэн ганцхан Катюшад зориулагдсан юм. Бусад ямар ч юмыг тоолгүй байж болох боловч, ганцхан Катюшаг тоохгүй байж яаж болох вэ? Учир нь юу вэ гэвэл: Тэр лам юм бүгдийн төв нь болсон Катюшаг хувцасныхаа хормойгоор ингэж шүргэсэн явдал Нехлюдовт гайхалтай мэт санагдав. Бурхны алт, люстр болон лааны хатгууруудад асаж байгаа энэ бүх лаа, зул цөмөөрөө Катюшад зориулагдсан ба «Бурхан амилав, хүмүүс ээ! Баярлацгаагтун!» гэсэн хөгжилтэй сайхан энэ дуу мөн л Катюшад зориулагдсан мэт байлаа. 

	Ертөнцөд байгаа сайн сайхан бүхэн түүнд зориулагдсан мэт байлаа. Энэ бүхэн надад зориулагдсан юм гэдгийг Катюша өөрөө ч мэдсэн бололтой. Нехлюдов хуниастай цагаан платьетай Катюшагийн цэх сайхан бие, баяртай атлаа анхааралтай харж байгаа түүний царайг ширтэн харахдаа Катюшагийн сэтгэл, миний сэтгэлийн дуулж байгаа яг тэр дууг дуулж байна гэж бодно. 

	Өглөө эртийн ба оройн мөргөлийн завсарт Нехлюдов сүмээс гарлаа. Улс түүнд зам тавьж мөргөн мэндчилнэ. Тэдний зарим нь Нехлюдовыг таньж, танихгүй нэг нь «энэ хэн бэ» гэж бие биеэсээ асууна. Нехлюдов сүмийн довжоон дээр зогслоо. Гуйлгачид өөрийг нь тойрч гуйхад хэтэвч дотроосоо байгаа задгай мөнгөө гаргаж тэдэнд тарааж өгөөд, довжоог дамжин буулаа. 

	Үүр цайж, гэгээ орсон боловч нар мандаагүй байв... Хүмүүс, сүмийг тойруулж нутаглуулсан хүний булшин дээгүүр таран сууцгаана. Катюша сүм дотор үлдээд байсан учир Нехлюдов түүнийг хүлээн зогсов... Хүмүүс сүмээс гарч, тахтай гутлаар чулуун шалыг түвэргэн шатыг дамжин буугаад сүмийн хашаа болон хүн оршуулдаг газраар тарцгаана. 

	Марья Ивановнад чихэр боовны зүйлийг барьж өгдөг настай салга өвгөн, Нехлюдовыг зогсоож улаан өндөгний баярыг хүргэж гурван удаа үнсэлдэв. Түүний эхнэр, торгон алчуур дороос харагдаж байгаа үрчийсэн төвөнхтэй эмгэн ваадан дотроосоо улбар шар өндгийг гаргаж өгөв. Энэ үеэр цээжээрээ бариу шинэ дээл дээгүүрээ ногоон бүс бүсэлсэн бүлчин ихтэй залуу хүн инээмсэглэн ирж, 

	— Христос амилав гэж нүдээрээ инээмсэглэн хэлээд, Нехлюдовт ойртож хөдөө тосгоны хүний аятай үнэрийг ханхлуулан, буржгар сахлаараа гижигдэн цэвэр чанга уруулаараа Нехлюдовын уруулын яг дунд нь гурван удаа үнслээ. Тэр хүнтэй Нехлюдов үнсэлдэж, түүнээс хар хүрэн будагтай өндөг авч байх үеэр нь Матрена Павловнагийн өнгө булаалдсан платье, улаан залаатай хөөрхөн хар толгой хоёр үзэгдлээ. Катюша урдаа яваа хүмүүсийн толгой дээгүүр өөрийг нь тэр дороо харлаа. Нүүрт нь баярын тэмдэг гэрэлтсэнийг Нехлюдов ч харав. 

	Катюша, Матрена Павловна хоёр сүмийн довжоон дээр зогсож гуйлгачин нарт юм өгөн, хамрын нь оронд эдгэрсэн улаан цэврүү суусан гуйлгачин, Катюшагийн дэргэд ирэхэд алчуур дотроос нэг юм түүнд гаргаж өгсний дараа, ой гутсаны тэмдгийг өчүүхэн үзүүлэхгүйгээр үл барам, нүдээ өнөөх л баяртайгаар гэрэлтүүлэн, түүнтэй гурван удаа үнсэлдэв. Гуйлгачинтай үнсэлдэж байхдаа Катюшагийн нүд Нехлюдовын нүдтэй дайралдлаа. Ингэхдээ би сайн юм хийж байна уу? гэж Катюша нүднийхээ хараагаар асуух шиг болов. 

	«Тийм ээ тийм, амраг минь. Цөм сайхан байна. Би дуртай» гэж Нехлюдовын нүдний хараа хариулна. Тэднийг довжооноос буухад Нехлюдов дэргэд нь очлоо. Нехлюдов ингэж очихдоо Христосын амилсны баярыг хүргэж үнсэлдэх гэсэн биш, зөвхөн Катюшад ойр байхыг хүссэн билээ. 

	— Христос амилав! гэж Матрена Павловна толгойгоо хазайлган, өнөөдөр хүн цөмөөрөө адилхан гэсэн утгатай аялгуугаар хэлж монцгойлсон алчуураараа амаа арчаад, уруулаа цорвойлгож дөхүүлэхэд, 

	— Үнэн ээ гэж Нехлюдов үнсэлдэнгүүт хариулаад Катюша руу эргэж харав. 

	Катюшагийн царай ув улаан болж тэр дороо ойртлоо. 

	— Дмитрий Иванович аа Христос амилав. 

	— Үнэн ээ гэж Нехлюдов хэлэв. 

	Хоёулаа хоёр удаа үнсэлдээд дахисны хэрэг байна уу гэсэн байдалтай зогссоноо, хэрэгтэй гэж шийдвэрлэх шиг болоод гурав дахь удаагаа үнсэлдээд, хоёулаа инээмсэглэв. 

	— Та ламд очих уу? гэж Нехлюдовын асуухад:

	— Үгүй, Дмитрий Иванович, бид эндээ баахан сууна гэж хөгжилтэй сайхан хөдөлмөр хийсний дараа амьсгалж байгаа юм шиг бүх цээж дүүрэн амьсгалж баахан хялардуу, үгнээс гарахгүй дурласан ариун цэвэр нүдээрээ түүний нүдийг эгц харан хэлэв. Дурлал дээд оргилдоо хүрч, мэдрэл ухаан бодлого огт үгүй болдог минутын төдий цаг эр эм хоёрын дурлалд заавал гардаг билээ. Ийм минут, Христос дахин амилсны энэ саруул шөнө Нехлюдовт тохиолдсон билээ. Одоо Катюшаг дурсаж санахад нь энэ минут Нехлюдовоос түүнийг харж байсан бусад бүх байдлыг бүрхэгдүүлнэ. Гялалзсан хар үстэй толгой тэгшхэн гоолиг сайхан бие, намхан хөхийг нь барьсан хуниастай цагаан платье, улбар хацар, унтаагүй хоносноос баахан гялалзан харагдаж байгаа урьхан хялардуу нүднээс гадна онцын хоёр шинж Катюшагийн бүх зүйл байдалд оршиж байлаа. Энэ бол Нехлюдов өөрт нь хадгалж байгаа ба хүн бүхэнд юм бүхэнд хадгалж байгаа дурлал, ертөнцөд байгаа зөвхөн сайнд дуртай биш, саяхан үнсэлдсэн тэр гуйлгачинд ч ариун сайхан дурлалыг хадгалж байсан явдал болно. Нехлюдов, өөрийн минь Катюша ийм дурлалаар дурладаг гэдгийг мэдэж байсан юм. Нехлюдов, тэр шөнө, тэр өглөө дурлалыг өөрөө ухамсарлан мэдэж байсан учраас Катюшад энэ дурлалын байгааг мэдэж байсан бөгөөд энэ дурлалдаа түүнтэйгээ нэг болсноо ойлгож байсан ажээ. Тэр шөнө болж байсан юм бүхэн сэтгэлд тогтсон тэр байдалдаа зогссон бол яасан сайн байх сан билээ! «Ай даа, энэ бүх муу муухай явдал Христосын дахин амилсны тэр саруул шөнийн дараа болчихсон юм даа!» гэж одоо Нехлюдов тангарагтны тасалгааны цонхны дэргэд сууж бодол болж байлаа. 

	 


XVI

	 

	Нехлюдов сүмээс ирж нагац эгч нартайгаа мацгийг тайлсны дараа цэргийн хороонд байхдаа сурсан заншлаараа улаан цагаан архи хольж уугаад тасалгаандаа орсон даруйдаа хувцастайгаа унтчихсанаа хаалга тогшиход сэрлээ. Тогшилтын чимээгээр, лав Катюша байна гэж мэдээд, нүдээ нухаж суниасаар босож, 

	— Катюша чи? Ор ор гэж Нехлюдов босон хэлэв. 

	Хоолоо иднэ үү гэж байна гэж Катюша хаалга онгойлгон хэлэв. 

	Катюша өнөөх цагаан платьетайгаа байсан боловч үсэн дээрх бүчээ авсан байлаа. Катюша онц баярламаар зүйлийг Нехлюдовт мэдэгдсэн юм шиг түүний нүдийг харахтайгаа зэрэг баярлалаа. 

	— Одоохон очъё гэж Нехлюдов үсээ самнах гэж самаа авангуут хариулав. Катюша минутын төдий зогсоход Нехлюдов ингэж зогссоныг мэдэж самаа хаяад түүн тийш дөхлөө. Гэтэл тэр хооронд Катюша түргэн эргэж өөрийнхөө хөнгөн ерийн хурдан алхалтаар гудамж дундуур явчихлаа. 

	«Ээ шал тэнэг юм, би Катюшаг бариад авахгүй яалаа» гэж Нехлюдов өөрөө өөртөө хэлчхээд хойноос нь гүйн гарч гудамд гүйцлээ. Үнэндээ Нехлюдов, түүнээс юу хүссэнээ өөрөө ч мэдэхгүй байв. Гэвч Катюша миний тасалгаанд ороход нь ийм үед хүн бүгдийн хийдгийг би хийх хэрэгтэй байснаа хийгээгүй өнгөрчихлөө гэсэн мэт өөрт нь санагдлаа. 

	— Катюша, зогсооч гэж хэлэхэд Катюша эргэн харж, 

	— Та юу гэв? гэж зогсонгуут хэлэв. 

	— Зүгээр, зөвхөн гэж түгдрэн дуугарав. Ийм үед миний зэргийн байдалтай хүмүүс ер яадаг сан билээ гэдгийг Нехлюдов санаж биеэ баалж Катюшаг бэлхүүсээр нь тэвэрлээ. 

	Катюша зогсоод түүний нүд рүү харлаа. 

	— Болохгүй, Дмитрий Иванович, болохгүй гэж Катюша бараг уйлах шахаж улайн хэлээд өөрийгөө тэвэрсэн түүний гарыг бяртай ширүүн гараараа түлхэн зайлуулав. 

	Нехлюдов түүнийг тавьчхаад, агшин зуур өөрт нь ичгэвтэр эвгүй юм шиг санагдахаар барахгүй өөрөө өөрөөсөө жигшлээ. Зүй нь өөрөө өөртөө итгэх ёстой байсан билээ. Гэтэл ичгүүртэй эвгүй санагдсан энэ байдал бол сэтгэл дотор нь агуулагдаж байгаа бөгөөд гадагшаа цухуйн гарахыг хүсэж байсан хамгийн сайхан санаа байсан юм гэдгийг Нехлюдов ойлгосонгүй, харин энэ бол миний дотор агуулагдаж байгаа тэнэг сэтгэлийн тэмдэг юм. Бүгдийн хийдгийг хийх хэрэгтэй гэж өөрт нь санагдлаа. 

	Нехлюдов, Катюшаг дахин гүйцэж тэврэн аваад хүзүүн дээр нь үнсэв. Энэ удаагийн үнсэлт нь голт борын цэцгийн цаана, бас өнөө өглөө сүм дотор үнсэлдсэн эхний энэ хоёр удаагийн үнсэлтээс аймшигтай байсан бөгөөд Катюша энэ аймшгийг мэджээ. 

	— Та яаж байгаа нь энэ вэ? гэж үнэлж баршгүй хайртай нандин зүйлийг нь бүрэн эвдчихсэнд царгиа шиг хоолойгоор Катюша хашхирч хэлээд зугтаан гүйлээ. 

	Нехлюдов хоолны тасалгаанд орлоо. Гоёлынхоо хувцсыг өмссөн нагац эгч нар, эмч, хөрш авхай зуушны дэргэд зогсож байв. Энд юм бүхэн ерийн байдалтай байсан боловч Нехлюдовын сэтгэл санаан дотор хуй хуйларч байгаа юм шиг байлаа. Нехлюдов хүний хэлснийг ойлгохгүй, юм асуухад огт өөр, хамаагүй зүйл ярьж, Катюшаг гудамд гүйцэж сүүлийн удаа үнссэн энэ үнсэлтийнхээ амтыг санан санан зөвхөн түүний тухай бодож суулаа. Нехлюдов түүнээс өөр юмыг бодож ч чадахгүй байлаа. Тасалгаанд Катюшагийн орж ирэхэд түүнийг хараагүй байлаа ч гэсэн тэр энд ирээд байна гэдгийг бүх бодисоороо мэдэж түүнийг харахгүй гэж туйлгүй хүчлэн, биеэ баалах ёстой байлаа. 

	Хоолоо идмэгц Нехлюдов тасалгаандаа очоод сэтгэл их хөдөлсөн байдалтай тасалгааны дотуур удаан явж, байшин дотор гарсан чимээг чагнаж Катюшагийн явж байгаа чимээ сонсогдохыг хүлээнэ. Нехлюдовын дотор оршиж байсан өнөөх аймшигт адгуус шиг хүн одоо толгойгоо өндийлгөснөөр барахгүй, анх удаа ирэхэд нь байтугай өнөө өглөө сүм дотор байхад ч бийгээ мэдэгдэж байсан оюун сэтгэлийн хүнээ хөл дороо дараад одоо сэтгэлд нь ганцаараа ноёрхож байлаа. Нехлюдов, Катюшаг үргэлж тосож байсан боловч тэр өдөртөө түүнтэй ганцаархнаа уулзах зав чөлөө олдсонгүй. Магадалбал Катюша түүнийг жигшиж явсан байлгүй дээ. Гэтэл үдэш нь Нехлюдовын суугаа тасалгааны зэргэлдээ тасалгаанд орох явдал Катюшад тохиолджээ. Эмч энд хонох болсон тул Катюша зочдодоо ор дэвсгэр засах болов. Нехлюдов, Катюшагийн яваа чимээг сонсож, гэмт хэрэг үйлдэх гэж байгаа юм шиг аяархан гишгэлж амьсгаагаа даран хойноос нь орлоо. 

	Катюша хоёр гараа дэрний цэвэр бүтээлгэ дотор мухлайдан хийж дэрний хоёр буланг бариад байснаа Нехлюдовыг эргэн харж инээмсэглэв. Харин энэ инээмсэглэл нь урьдын баяр хөгжилтэй инээмсэглэл биш өрөвдмөөр айсан хүний инээмсэглэл байлаа. Энэ инээмсэглэл нь таны хийж байгаа юм зохихгүй хэрэг гэж түүнд хэлсэн мэт инээмсэглэл байжээ. Нехлюдов минутын төдий зогсов. Энд тэмцэх бололцоо бас байсан ажээ. Катюшагийн тухай, түүний сэтгэл, түүний амьдралын тухай өгүүлж байсан бөгөөд түүнд хадгалж байгаа жинхэнэ дурлалын дуу сулхан гэсэн ч бас л сонсогдож байлаа. Гэтэл чи жаргал цэнгэлээ алдаж болно шүү, мэдэв үү гэж нөгөө дуу өгүүлж байлаа. Энэ хоёр дахь дуу нь нэгдэхээ даржээ. Нехлюдов Катюшагийн дэргэд шийдвэртэй хүрч очлоо. Амьд адгуусны барагдашгүй аймшигт сэтгэл Нехлюдовын бүх бодисыг эзлэв. 

	Нехлюдов Катюшаг тэвэрч тавилгүй орон дээр суулгаснаа бас өөр нэг юм хийх ёстой гэж бодоод дэргэд нь суулаа. 

	— Дмитрий Иванович аа, хонгор минь, та тавь гэж гуйн хэлснээ:

	— Матрена Павловна ирж явна гэж Катюша мултрахыг оролдон дуугарлаа. Үнэндээ ч нэг хүн хаалга руу ойртож явав. 

	— Шөнө би чамд очъё. Чи ганцаараа шүү дээ гэж Нехлюдовын хэлэхэд, 

	— Та яаж байгаа нь энэ вэ? Яасан ч болохгүй, болохгүй гэж Катюша зөвхөн амаараа хэлж байсан боловч сэтгэл нь догдолж уулгалан бачимдсан бүх бие нь өөр зүйлийг хэлж байлаа. 

	Хаалга руу ойртож ирсэн хүн нь үнэхээр Матрена Павловна байжээ. Матрена Павловна тасалгаанд хөнжил барьсаар орж ирээд Нехлюдовыг зэмлэсэн байдалтай хараад чи өөр хөнжил аваад ирлээ гэж Катюшаг ууртай зэмлэв. 

	Нехлюдов дургүйхэн гарлаа. Нехлюдов ер ичсэн ч үгүй Матрена Павловна намайг буруушааж байна гэдгийг Нехлюдов түүний царайгаар мэдсэн бөгөөд ингэж буруушаах нь зөв гэж бодов. Миний хийж байгаа юм зохихгүй хэрэг гэж мэдэж байсан боловч урьд Катюшад хадгалж байсан ариун дурлалын сэтгэлийн цаанаас мултарч гарсан адгуусан сэтгэл нь Нехлюдовыг бүрэн эзэмшиж өөр ямар ч юмыг хавьтуулахгүй ноёрхож байлаа. Сэтгэлээ хангахын тулд одоо юу хийвэл зохихыг Нехлюдов мэдэж байсан бөгөөд үүнээ биелүүлэх арга сүвийг эрж байлаа. 

	Нагац эгч нар дээрээ орох, тэндээс гараад тасалгаандаа орох, гадаа довжоон дээр гарах зэргээр Нехлюдов бүтэн үдшийн турш, орох байх газраа олохгүй явсан бөгөөд Катюшатай ганцаархантай нь яаж уулздаг билээ гэж зөвхөн энэ зүйлийг бодож явав. Гэтэл Катюша түүнийг жигшиж явсны гадна Матрена Павловна ч Катюшаг нүднийхээ хараанаас алдахгүй гэж хичээж байлаа. 

	 


XVII

	 

	Бүтэн үдэш ингэж өнгөрч шөнө болов. Эмч унтах гээд явсан ба нагац эгч нар унтжээ. Одоо Матрена Павловна нагац эгч нарын унтдаг өрөөнд байгаа бөгөөд Катюша бүсгүйчүүдийн байшинд ганцаархнаа байгааг Нехлюдов мэдэж байлаа. Нехлюдов гадаа довжоон дээр дахиад гарлаа. Гадаа харанхуй, чийгтэй бөгөөд дулаан байсан ба хаврын цагт сүүлчийн цасыг арилгадаг юм уу, үгүй бол хайлж байгаа цаснаас гардаг цагаан манан бүх огторгуйг бүрхсэн байв. Байшингийн өмнөхөн зуугаад метрийн хэртэй газар эгц эрэг доогуур урсдаг голоос жигтэйхэн чимээ сонсогдож байлаа. Энэ бол мөс хэмхэрч байсан хэрэг билээ. 

	Нехлюдов довжооноос буун ус шалбаагийг алгасан царцмаг цасан дээгүүр гишгэлэн бүсгүйчүүдийн суудаг байшингийн цонхны дэргэд очлоо. Зүрх, цээж дотор чанга цохилж, чимээ нь сонсогдоно. Амьсгал нь заримдаа зогсож, заримдаа хүндээр сүүрс алдсан мэт гарч байв. Бүсгүйчүүдийн байшинд жижигхэн дэн асаж байсан ба Катюша урдхаа харж бодол болж, ширээний ард ганцаараа сууна. Намайг хэн ч харахгүй биз гэж бодоод, Катюшагийн юу хийхийг мэдэх гэж Нехлюдов хөдлөлгүй зогсож түүнийг удаан харлаа. Катюша хоёр минутын төдий хөдлөлгүй сууж байснаа нүдээрээ инээмсэглээд өөрөө өөрийгөө сөхөж зэмлэсэн юм шиг толгойгоо хөдөлгөн байтлаа суудлаа сольж суугаад, хоёр гараа ширээн дээр эрс тавиад, нүдээ урдах руугаа чиглүүлэн харна. 

	Нехлюдов зогсож Катюшаг харж байхдаа өөрийнхөө зүрхний цохилт, голоос сонсогдож байгаа гайхалтай чимээг эрхгүй сонсож байлаа. Тэр гол дээр манан дотор аажим, ажил зогсолтгүй явуулагдаж, нэг их шуугьж, нажигнаж, хэмхэрч, шил шиг нимгэн мөс хангинан бутарч байлаа. 

	Цонхонд зогсоод сэтгэл доторх ажилд зовж, бодол болсон Катюшагийн царайг Нехлюдов цонхны дэргэд зогсоод харахдаа өрөвдөж байсан юм. Гэтэл энэ өрөвдөх сэтгэл нь Катюшаг хүсэн эрмэлзсэн хүслийг нь улам хүчтэй болгосон нь хачин юм. 

	Энэ эрмэлзэл Нехлюдовын бүх биеийг эзэлжээ. Нехлюдов цонхыг тогшлоо. Катюша бүх бие нь цахилгааны гүйдэлд цохигдсон юм шиг цочиж, айн сандарсны тэмдэг царайд нь тодров. Тэгээд Катюша ухасхийн босож, цонхны дэргэд ирээд, нүүрээ шилд ойртуулав. Катюша хоёр алгаараа саравчлан харж, Нехлюдовыг таньсныхаа хойно ч айн сандарсны тэр тэмдэг царайнаас нь арилахгүй байлаа. Түүний царай нь сүрхий ноцтой байсан бөгөөд тийм байсныг Нехлюдов ер үзээгүй байжээ. Чухамхүү Нехлюдовын инээмсэглэсний дараа Катюша инээмсэглэжээ. Харин ингэж инээмсэглэхдээ Нехлюдовын тойнд орж байгаа юм шиг инээмсэглэж байсан боловч үнэндээ сэтгэл дотор нь инээмсэглэл биш эмээлт хадгалагдаж байжээ. Наашаа гараад ир гэж Нехлюдов, Катюшад гараараа дохисонд Катюша үгүй, гарахгүй гэж толгойгоо сэгсрээд цонхны дэргэд зогссон хэвээрээ байлаа. Нехлюдов, нүдээ шилд дахиж ойртуулаад, гараад ирэхгүй юү гэж чангаар хэлэх гэтэл нь Катюша хаалга руу эргэн харлаа. Магадалбал түүнийг нэг хүн дуудсан бололтой. Нехлюдов цонхноос зайллаа. Битүү манан бүрхээд байсан учир байшингаас таван алхмын төдий зайлахтай зэрэг байшингийн цонхнууд харагдахаа больж асар том гэгээ мэт харагдан дэнгээс гарч байгаа улаан гэрэл бадруулсан зөвхөн нэлэнхий хар юм харагдахаас биш, юу ч үзэгдэхгүй байв. Гол дээр өнөөх л гайхалтай шуугиан шаагин үргэлжилж, мөсний хэмхрэн бутарч байгаагийн гайхалтай чимээ сонсогдсоор байлаа. Ойрхноос нэг хашааны дотор эр тахианы дуугарах нь манан дундуур сонсогдоход орчин хавийн бусад эр тахианууд түүний дууг залган авч дуугарцгааж, олон эр тахиа бие биеэсээ чангаар хашхирахыг оролдоцгоож, эр тахиануудын үргэлжилсэн дуу болон холын тосгоноос сонсогдоно. Гэвч эргэн тойронд, зөвхөн голоос бусад нь цөм нам гүм байлаа. Энэ бол эр тахианы хоёр дахь удаагийн дуугаралт байжээ. 

	Нехлюдов, байшингийн булангаар урагш хойшоо хоёр удаа яваад, хэдэн удаа шалбааг ус гишгэсний дараа дахиад л бүсгүйчүүдийн байшингийн цонхны дэргэд очлоо. 

	Дэн ассаар байсан ба Катюша ганцаараа ширээний дэргэд, шийдээ олоогүй бололтой суув. Нехлюдов цонхны дэргэд дөхөж ирэхтэй зэрэг, Катюша түүнийг харлаа. Нехлюдов цонхыг нь дахиад тогшив. Катюша хэн тогшсоныг харах гэлгүй тэр дороо босож, бүсгүйчүүдийн байшингаас гарлаа. Гаднах хаалга наалданги байснаа пас гэж салаад хяхнан нээгдэхийг Нехлюдов сонсов. Нехлюдов, Катюшаг пин дотор тосож байснаа гарч ирэхтэй нь зэрэг дуугүй тэвэрсэнд Катюша өөрийг нь налж, толгойгоо өөд болгож, үнсэлтийг нь уруулаараа тосож авлаа. Хоёулаа гадаа пингийн булангийн цаана цас хайлж хатсан газар дээр зогсож байв. Нехлюдов зовлонт хүсэлтэд автагдаад байв. Гэнэт гаднах хаалга өнөөхийн адил пас гээд дахин хяхнаж нээгдээд, 

	— Катюша! гэсэн Матрена Павловнагийн ууртай дуу сонсогдлоо. 

	Катюша, Нехлюдовын тэврэлтээс мултран гарч бүсгүйчүүдийн байшин руу орлоо. Хаалганы дэгээ тав хийж буухыг Нехлюдов сонслоо. Дараа нь юм бүхэн нам гүм болж, цонхоор харагдаж байсан улаан гэрэл ч алга болж, зөвхөн манан, бас гол дээр болж байгаа шуугиан л хэвээрээ үлджээ. 

	Нехлюдов цонхны дэргэд очоод харахад нь хэн ч үзэгдсэнгүй, бас тогшиход хэн ч хариу өгсөнгүй. Нехлюдов нүүр талын довжоогоор дамжиж, байшиндаа эргэж ороод, унталгүй гутлаа тайлаад Матрена Павловнагийн тасалгаатай зэргэлдээ байгаа Катюшагийн тасалгааны хаалгыг чиглэн байшингийн гудмаар хөл нүцгэн явтал нь Матрена Павловнагийн тавтай хурхирч байгаа нь сонсогдож байсан учир Нехлюдов Катюшагийн тасалгаанд орохоор шийдтэл нь Матрена Павловна ханиагаад, чимээтэй орон дээрээ эргэлдэхэд дороо нам зогсож таван минутын төдий болов. Дараа нь юм цөм намдаж, тайван хурхираа дахиад сонсогдоход Нехлюдов чимээ гаргахгүй гэж шалны дэвсгэрийг алдалгүй гишгэхийг хичээн явсаар Катюшагийн хаалганд шууд хүрч ирлээ. Энд ямар ч чимээ сонсогдохгүй байв. Катюшагийн амьсгалын чимээ сонсогдохгүй байгаагаар бодвол, Катюша сэрүүн хэвтээ бололтой. 

	«Катюша» гэж Нехлюдовын шивнэхтэй зэрэг Катюша босож хаалганы дэргэд ирээд, Нехлюдовын бодсоноор уурласан байдалтайгаар «яв» гэж түүнийг гуйлаа. 

	— Та яаж байгаа нь энэ вэ? Ингэж яаж болдог юм? Авхай нар сонсвол яана? гэж түүний ам нь хэлж байсан боловч «би чинийх ээ» гэж Катюшагийн байгаа бүх цогцос нь хэлж байлаа. Үүнийг ганцхан Нехлюдов ойлгож байв. 

	— Түрхэн зуур онгойлго л доо. Би чамайгаа гуйж байна гэж Нехлюдов учир утгагүй үг хэллээ. 

	Катюша чимээгүй болчихсоноо гар нь хаалганы дэгээг эрж байгаа чимээг Нехлюдов сонсов. Дэгээ тасхийн мултарсанд, Нехлюдов оров. 

	Нехлюдов, Катюшаг ханцуйгүй, ширүүн даавуу цамцтай байгаа тэр хэвээр нь өргөж аваад явлаа. 

	— Ээ та яах нь энэ вэ? гэж Катюшагийн шивнэн гуйхад Нехлюдов түүний үгийг дуулахгүй өөрийнхөө тасалгаа руу өргөөд явлаа. 

	— Болохгүй. Та тавь гэж Катюша гуйж байсан боловч өөрөө биед нь наалдана. 

	Нехлюдовын үг хэлэхэд юу ч хариулалгүй үг дуугүй салганан чичирсээр...

	 

	...

	...

	 

	Катюшагийн гарч явсны дараа Нехлюдов гайхан гадаа довжоон дээр гарч, одоо болсон явдлын бүх холбогдлыг ухамсарлан мэдэхийг хичээн зогслоо. 

	Гадаа саруулхан болж, дор гол дээр мөсний хагаран бутарч байгаа чимээ шуугиан улам нэмэгдэж, урьдын чимээн дээр жиргэнэн урсаж байгаа чимээ нэмэгджээ. Манан улам доошоо бууж, байшингийн булангийн цаана байгаа сар манан дотроос цухуйн гарч, аймшигт хав хар юмыг гэрэлтүүллээ. 

	«Энэ юу болов оо? Надад их зол жаргал тохиолдов уу? 

	Эсвэл их гай зовлон тохиолдов уу? » гэж Нехлюдов өөрөө өөрөөсөө асууснаа «Дагт л ийм болдог юм даа» гэж хэлээд унтахаар явлаа. 

	 


XVIII

	 

	Маргааш нь Нехлюдовыг дайрч аваад явах гэж, хөгжил наргиантай, гялалзсан сайхан Шенбок, нагац эгч нарынд нь ирэв. Шенбок ганган хээнцэр байдал, эелдэг уян зан, золбоотой сэргэлэн ааш, өгөөмөр тусархаг байдал, Дмитрийд өгсөн дотно хайраараа эгч авхай нарын нь сэтгэлийг биедээ бүрэн татжээ. Шенбокийн өгөөмөр зан нь авхай нарт их азтай санагдсан боловч арай хэтрэм байдалтай байсан тул тэднийг баахан эргэлзээтэй болгов. Сохор гуйлгачдын ирэхэд Шенбок рубль өгсний дээр хүмүүст, цайны мөнгө гэж арван таван рубль хувааж өгчээ. Софья Ивановнагийн саглагар үстэй Сюзетка гэдэг хав нохой дэргэд нь байтлаа хөлөө цус гартал адахад Шенбок би түүний хөлийг бооё гээд эмжээртэй нимгэн даавуу алчуураа дор нь ураад Сюзеткийн хөлийг боов (ийм алчуурын толгой нь арван таван рублиэс доошгүй үнэтэй байдгийг Софья Ивановна мэдэж байсан ажээ). Авхай нар ийм хүнийг ер үзээгүй. Энэ Шенбок хоёр зуун мянган рублийн өртэй байсан бөгөөд түүнээ төлж хэзээ ч чадахгүй гэдгээ мэдэж байсан тул хорин таван рублийн байсан байгаагүй нь түүнд ер хамаагүй байсныг авхай нар мэдээгүй байжээ. 

	Чөлөөнийх нь сүүлчийн хугацаа болсон тул арга буюу цэргийн хороондоо буцах болж Шенбок энд зөвхөн нэг өнжөөд, маргааш шөнө нь Нехлюдовын хамт явлаа. 

	Өнгөрөгч шөнө ба нагац эгч нарындаа өнгөрүүлсэн сүүлчийн энэ өдөр Нехлюдовын сэтгэлд хоёр сэтгэлийг төрүүлэн тэр нь хоорондоо тэмцэж байлаа. Үүний нэг нь адгуусан ёсны дурлалын өгч болох зүйлээ бүрэн өгөөгүй гэсэн ч түүний үлдээсэн тачаангуй хурц дурсгал ба зорьсондоо хүрч хүслээ хангасан явдлын сэтгэл. Нөгөө нь би нэг л муухай юм хийчихлээ. Энэ хийсэн муухай юмаа засаж залруулах хэрэгтэй. Харин засаж залруулахдаа тэр эмэгтэйн тусын тулд биш өөрийнхөө тусын тулд засаж залруулах хэрэгтэй гэдгийг мэдэрч байсан сэтгэл болно. Нехлюдов хар амиа бодсон, солио согтуурлын байдалд ороод байхдаа тэр эмэгтэй юу болж, яаж байгаа бол гэж түүний тухай юу ч бодсонгүй намайг түүнтэй яаж харилцсаныг бусдаас мэдвэл жигшин буруушаадаг болов уу, хэрэв буруушаавал хэчнээн ихээр буруушаадаг бол доо гэж зөвхөн өөрийгөө бодож байв. 

	Нехлюдов намайг, Катюшатай ямар харилцаатай байгааг Шенбок таамаглаж мэдсэн байх гэж бодоод Шенбокийг зусардаж байлаа. 

	— Чи чинь нагац эгч нартаа гэнэтхэн хайртай болоод долоо хонож байх шив дээ. Хэрэв би л байсан бол эндээс явахгүй юм сан даа, сэтгэл татам яасан сайхан юм бэ! гэж Шенбок, Катюшаг хараад, Нехлюдовт хэлжээ. 

	Хүсэл тачаалаа бүрэн хангаж чадалгүй мордсондоо хоёулаа харамсалтай байлаа гэсэн ч эндээс зайлж одох нь хойшид үргэлжлэхийг нь үл хүсэм тэр харилцаагаа дор нь таслахад надад ашигтай юм гэж бодсон Нехлюдов, Катюшад мөнгө өгөх хэрэгтэй гэж бодлоо. Гэвч ингэж мөнгө өгөхдөө, Катюшад өөрт нь зориулж ч өгөх биш түүнд мөнгө хэрэгтэй болно гэж бодсон дээрээс ч өгөх биш харин бүгдийн заншлыг дагуулж мөнгө өгөх хэрэгтэй юм. Хэрэв түүнийг хэрэглэчхээд хөлсийг нь төлөхгүй юм бол намайг шударга бус хүн гэж бусдаас үзнэ гэж Нехлюдов бодов. 

	Нехлюдов, тэр бид хоёрын аль алины байдалд тохирно гэж бодоод, уг мөнгөө Катюшад өглөө. 

	Явах өдрөө, үдийн хоолны дараа Нехлюдов Катюшаг пин дотор тосож байлаа. Катюша өөрийг нь харахтайгаа зэрэг улайж, бүсгүйчүүдийн байшин руу ордог хаалганы онгорхой байгааг нүдээрээ зааж, дэргэдүүр нь өнгөрөх гэтэл Нехлюдов түүнийг зогсоож:

	— Би чамтай салахын ёсыг гүйцэтгэх гэсэн юм. Үүнийг би чамд, гэж дотроо зуутын дэвсгэртэй дугтуйг гартаа хумхин, Нехлюдов хэлэв. 

	Катюша түүний яах гэж байгааг мэдээд, ой нь гутсан байдалтай үгүй гэж толгойгоо сэгсрэн надад хэрэггүй гэж хэлээд гарыг нь түлхэн зайлуулав. 

	— Үгүй, чи ав л даа гэж аман дотроо дүнгэнэн хэлсэн Нехлюдов өнөөх дугтуйгаа Катюшагийн өвөрт нь хийчхээд гараа санжгануулан ёслоод, царайгаа атируулан, тасалгаа руугаа гүйж орлоо. 

	Ингэж мөнгө өгчихсөнийхөө дараа Нехлюдов царайгаа таталдуулан тасалгааны дотуураа удаан явж байснаар барахгүй үсэрч ч байсны дээр өнөөхийгөө санахтайгаа зэрэг бие нь өвдөж байгаа юм шиг чангаар ёолж явлаа. 

	«Одоо яадаг билээ? Ийм л байдаг шүү дээ. Шенбок нэг айлын хүүхдийг хүмүүжүүлэгч эмэгтэйтэй тэгсэн шүү дээ. Үүнийг Шенбок өөрөө надад ярьсан юм. Гриша авга бас тэгсэн юм. Аавд минь ч ийм явдал бас тохиолдсон юм. Тосгонд сууж байхад нь нэг тариачин эмэгтэй ааваас минь олсон Митенька гэдэг хүүг хууль бусаар төрүүлээд тэр хүү нь одоо хүртэл амьд яваа юм. Хүн бүгдээрээ ингэдэг юм. Ингэж байх ёстой юм байж дээ» гэж Нехлюдов санаагаа засаж байсан боловч, санаа сэтгэл нь яасан ч амаргүй байв. Үүнийг санахтай зэрэг сэтгэл нь учиргүй зовж байлаа. 

	Өөдгүй, жигшүүрт муухай юм хийлээ. Би сайн сэтгэлтэй, шударга зантай сайхан залуу гэж биеэ магтан боддогтойгоо адил, биеэ үзэх байтугай, энэ хийсэн хэргээ мэдэж байгаад өөрөө бусад хэн нэгийг буруушаах байтугай хүний нүүр харж болохгүй гэдгийг сэтгэлийнхээ ёроолын хамгийн гүн дотор Нехлюдов мэдэж байлаа. Гэвч баяр хөгжилтэй амьдрал явдлаа үргэлжлүүлэхийн тулд өөрийгөө сайн сэтгэлтэй, шударга зантай, сайхан залуу гэж үзэх явдал чухал байсан бөгөөд ингэхэд энэ тухай огт бодохгүй байх гэсэн зөвхөн нэг арга байлаа. Нехлюдов энэ ёсоор болжээ. Шинэ газар, шинэ нөхөд, дайн гэх зэрэг, Нехлюдовын тохиолдсон амьдрал энэ талаар өөрт нь тус болж, удах тутмаа улам мартаж явсаар эцэстээ үнэхээр огт мартсан юм. Дайны дараа Катюшаг харах гэж нэг удаа нагац эгч нарындаа Нехлюдовын ирэхэд Катюша энд байхгүй болсон байлаа. 

	Нехлюдовын тэр даруйд мордсон хойно удалгүй Катюша төрөх гэж тэндээс гарч яваад нэг газар нярайлсан байжээ. Нагац эгч нарын нь ярьдгаар бол Катюша завхайрч дүүрснийг мэдэхдээ Нехлюдовын зүрх нь шимшрэн өвджээ. Цагаар нь хөөж бодвол Катюшагаас төрсөн тэр хүүхэд Нехлюдовын өөрийн ч байж болох, бусдын ч байж болох мэт санагдлаа. Катюша муу зантай бөгөөд эхтэйгээ адил завхай хүн болсон гэж нагац эгч нар нь ярьж байв. Нагац эгц нарын ингэж дүгнэж байгаа явдал Нехлюдовыг уучилж байгаа мэт санагдсанаас өөрт нь аятайхан байв. Эхэндээ Нехлюдов юу ч гэсэн Катюшаг өөрийг нь хүүхдийн хамт эрж олохыг бодож байсан боловч үүнийг бодохлоор сэтгэлийн гүнд өвчинтэй ичгүүртэй байсан учир дараа эрж олох талаар зохих чармайлтыг гаргаагүйн дээр хийсэн нүглээ удах тутмаа мартаж, эрье гэж бодохоо ч байсан юм. 

	Одоо бодоход тохиолдсон гайхалтай тэр явдал бүгдийг өөрт нь сануулж байхын хамт сэтгэлдээ ийм нүглийг хадгалж энэ арван жилийн дотор тайвнаар амьдран суух нөхцөлийг өгсөн өршөөлгүй хатуу харгис өөдгүй муу явдлаа хүлээхийг Нехлюдовоос шаардаж байлаа. Гэвч үүнийг Нехлюдов хүлээх нь хол байлаа. Одоо энэ бүхэн минь битгий л илрээсэй, Катюша өөрөө, мөн түүний өмгөөлөгч нар энэ бүхнийг минь ярьж намайг нийтийн өмнө гутаагуузай гэж зөвхөн энэ зүйлийг Нехлюдов үргэлж бодож суулаа.

	 


XIX

	Нехлюдов шүүхийн танхимаас гарч тангарагтны шүүгч нарын тасалгаанд орохдоо сэтгэл санааны талаар яг ийм байдалд ороод байжээ. Нехлюдов цонхны дэргэд суугаад дэргэдүүрээ болж байгаа яриаг сонсож зогсолтгүй тамхиа татаж байлаа. 

	Хөгжилтэй худалдаачин, худалдаачин Смелков цагаа хэрхэн өнгөрүүлж байсанд үнэхээр атаархсан байдалтай байв. 

	— Нөхөр минь энэ чинь ёстой л Сибирийнхний зангаар наргиа шив дээ. Юмны амт андахгүй уруултай болохлоороо л ийм хүүхнийг олж дээ гэж хэлэв. 

	Ахлагч саналаа ярьж, хэргийн бүх учир экспертэд байна гэж хэлэв. Петр Герасимович, худалдагч еврейтэй ярилцаж байгаад осолгүй нэг юмыг элэг барин инээлдлээ. Нехлюдов өөрөөс нь асуусан зүйлд нэгэн хэвийн хариултыг өгч байхдаа эд чинь надаас ингэж олон таван үг асууж намайг битгий зовоогоорой гэж ганцхан энэ зүйлийг л хүсэж байлаа. 

	Хазганан явдаг, шүүхийн тогтоол гүйцэтгэгч тангарагтныг шүүхийн хурлын танхимд орцгооно уу? гэж дахин урихад, Нехлюдов өөрөө хэрэг таслахаар очих гэж байгаа биш, харин хэргээ таслуулах гэсэн юм шиг айлаа. Хүний нүүр харах эрхгүй бүтэлгүй муу хүн гэж Нехлюдов өөрийнхөө тухай сэтгэлийнхээ гүн дотор бодож байсан мөртөө, биедээ найдаж сурсан явдлаараа явж өндөрт гарч ахлагчийн дараа хоёр дахь сандал дээр нэг хөлөө нөгөө дээр нь ачиж суугаад хавчуур шилээрээ тоглож байв. 

	Хэрэгтнийг хурлын танхимаас гаргаснаа дөнгөж дахин оруулав. 

	Танхим дотор шинэ хүмүүс ирж суулаа. Энэ бол гэрч нар юм. Бүчтэй өндөр шляп малгайтай, тохойдоо хүртэл нүцгэн гартаа гоё сумк9 өлгөсөн, торго хилэнгээр оёсон платьетай, нэгдүгээр эгнээнд суугаа их гоё, бүдүүн, нэг эхнэрээс Маслова хараагаа салгалгүй хэдэн удаа харсныг Нехлюдов ажиглав. Энэ бол Масловагийн сууж байсан янхны газрын эзэн, энэ хуралд гэрчээр ирээд байсныг Нехлюдов хожим мэджээ. 

	Гэрч нарыг байцааж, нэр овог, сүсэг бишрэл зэргийг асуух явдал эхлэв. Дараа нь тэдний тангаргийг нь авч, байцаах уу, байцах үгүй юү? гэж яллагч өмгөөлөгч нараас асуусны дараа өнөөх өвгөн лам хөлөө арай гэж солбиулсаар торгон энгэр дээрх алтан загалмайгаа урьдын адил зассаар гарч ирээд чухал бөгөөд ач тустай хэрэг бүтээж байгаа юм гэдэгтээ лав итгэсэн байдалтай гэрч нар мөн экспертүүдийн тангаргийг өнөөх л тайван байдлаараа гаргуулж авлаа. Тангараг авах явдал дууссаны дараа янхны газрын эзэн тэр Китаеваг ганцаарыг нь үлдээгээд бусад бүх гэрч нарыг гаргав. «Энэ хэргийн талаар юу мэдэх вэ? » гэсэн асуултад янхны газрын эзэн Китаева хариулан ярихдаа өөрийн өгүүлбэр бүрийг шляптай толгойгоо ганхуулан хуурамчаар инээмсэглэн герман аялгуугаар бүх зүйлийг эвтэй сайхнаар дэлгэрэнгүй хэлж өглөө. 

	Буудлын газрын гудмын ажилчин Симон, Сибириэс ирсэн баян худалдаачинд бүсгүй хэрэгтэй болов гэж Китаевагийн янхны газарт анх ирэхэд, Любашаг явуулсан юм байжээ. Удалгүй Любаша худалдаачинтайгаа хамт буцаад ирсэн юм. 

	— Худалдаачны зүрх хөөрөөд байсан. Манайд хүрч ирээд өөрөө уусаар л байхын гадна охидыг дайлж эхлэв. Гэтэл мөнгөө дутахад онц дурласан энэ Любашаг, сууж байгаа тасалгаандаа явуулсан юм гэж баахан инээмсэглэн хэрэгтнийг харан хэлэв. 

	Тэхэд нь Маслова инээмсэглэх шиг болсон бөгөөд энэ инээмсэглэл нь Нехлюдовт ой гутмаар санагдлаа. Өрөвдөх, ой гутах хоёр сэтгэмж хутгалдсан хачин жигтэй сэтгэл Нехлюдовын дотор төржээ. 

	— Та Масловаг ямар хүн гэж боддог вэ? гэж Масловагийн өмгөөлөгчөөр томилогдсон шүүхийн албан тушаалтны кандидат царай нь улайн түгдэрч асуухад:

	— Хамгийн сайн хүн гэж боддог. Энэ бол боловсролтой бөгөөд гуа сайхан охин. Сайн айлд хүмүүжсэн, францаар уншиж чаддаг юм. Энэ хааяа баахан хэтэртлээ уудаг байсан боловч мэдээ алдаж байсан явдал ер байхгүй гэж Китаева оросоор их л хазгай хариуллаа. 

	Катюша эзнээ харж сууснаа, хараагаа тангарагтны шүүгч нар тийш шилжүүлээд, Нехлюдов дээр тогтоож, харахдаа царай нь ноцтой болсноор барахгүй хэрцгий догшин байдалтай боллоо. Ширүүнээр харж байгаа түүний нэг нүд нь хялайн харна. Хачин харж байгаа энэ хоёр нүднийх нэг нь Нехлюдовыг гөлрөн ширтэж байсан бөгөөд Нехлюдов хэдийгээр айсан боловч өөрийнхөө харааг Катюшагийн нүдний хэтэрхий цагаан дээр нь гялалзаж байгаа ширүүн харцтай энэ хялардуу нүднээс зайлуулж чадахгүй байв. Цөн түрж байсан манантай тэр аймшигт шөнө, ялангуяа үүр цайхын өмнө цухуйсаар аймшигт харанхуйг гэрэлтүүлж байсан тэргэл сар Нехлюдовын санаанд орлоо. Өөрийг нь болон дэргэдүүр нь алс харж байгаа энэ хоёр хар нүд аймшигт тэр хар юмыг Нехлюдовт дурсуулан санууллаа. 

	«Таньчихлаа» гэж Нехлюдов бодоод, цохихыг нь хүлээж байгаа юм шиг биеэ атирлаа. Гэтэл, Катюша түүнийг таниагүй байжээ. Катюша тайвнаар санаа алдаад дахиад даргыг харж эхлэв. Нехлюдов ч санаа алдаж «Бушуухан дуусаасай» гэж дотроо бодлоо. Анд явахдаа, шархтсан жигүүртнийг алахад нь өрөвдөх, ой гутах, эгдүү хүрэх сэтгэл төрдгийн адил тийм сэтгэл одоо Нехлюдовт төрж байлаа. Тор дотор тарчилж, голтойгоо байгаа шувууг харахад өрөвдөх сэтгэл төрөөд бас ч чамайг даа гэж бушуухан нударчихвал үүнийг ингэж бодохгүй байх сан гэж санагддаг билээ. 

	Одоо Нехлюдов гэрч нарын байцаалтыг сонсож суухдаа яг ийм холилдсон сэтгэлийг амсаж асуулаа. 

	 


XX

	Гэтэл зориуд удаашруулах гэж байгаа юм шиг шүүхийн хурал унжирсаар л байв. Гэрч нар экспертүүдийг нэг нэгээр нь байцаасны дараа мөн дэд прокурор, өмгөөлөгчид ихэмсэг зан гаргаж огт хэрэггүй асуултуудыг тавьсны дараа, эд мөрийн баримтуудыг үзнэ үү гэж даргаас тангарагтны шүүгч нарт хэлэв. Энэ эд мөрийн баримтууд нь засмал алмаз шигтгээтэй, бодвол бүдүүн гэгчийн долоовор хуруунд зүүдэг бөгж, хорыг шинжилсэн шүүр энэ хоёр зүйл байсан бөгөөд эдгээрийг лацдаж, пайз зүүсэн байв. 

	Тангарагтны шүүгч нар босож тэр зүйлүүдийг гэтэл нь дэд прокурор дахин босож, эд мөрийн баримтуудыг үзэхийн өмнө хүүрийг шинжилсэн эмч нарын актыг уншихыг шаардлаа. 

	Дарга, швейцар хүүхэндээ очиж амжих гэж хэргийг аль болох аргаар хурдлуулж байсан бөгөөд энэ бичгийг унших явдал залхуу хүргэх ба хоол идэх цагийг хойшлуулахаас өөр ямар ч дүн өгөхгүй бөгөөд энэ нь зөвхөн дэд прокурор үүнийг шаардах эрхтэйгээ мэдэж түүнээ үзүүлэх гэсэн санаа гэдгийг сайн мэдэж байсан боловч үгүй гэж чадахгүй байсны улмаас арга буюу зөвшөөрчээ. Нарийн бичгийн дарга нэг бичиг гаргаж «л» «р» хоёр үсгийг хазгай дуудан уйтгартай хоолойгоор уншсан нь:

	— «Хүүрийг гадна талаас нь үзвэл:

	1. Ферапонт Смельков 2 аршин 12 вершок10»

	— Тэр хүн чинь айхавтар том эр байжээ гэж худалдаачин бодлого болон Нехлюдовын чихэнд шивнэв. 

	2. Гадна талын байдлаар барагцаалж бодвол дөчөөд настай хүн байжээ. 

	3. Хүүр нь хөөчихсөн байлаа. 

	4. Арьсны өнгө нь хааяагүй ногоовтор болж, зарим газар хар толбо суужээ. 

	5. Биеийн арьсанд нь бага хэмжээний цэврүү гарсан ба зарим газартаа ялзарч хуурсан арьс нь унжиж байлаа. 

	6. Үс нь бараавтар шар бөгөөд ойртохтой зэрэг амархан зулгарч байв. 

	7. Нүд нь ухархайгаасаа бүлтэрч гарсан ба нүдний эвэр бүрхэвч нь өнгөө алджээ. 

	8. Хамар, хоёр чих, амнаас нь хөөстэй цусан шүүс гараад, ам нь бага зэрэг ангайсан байв. 

	9. Нүүр, цээж нь хавдаж хөөрсөн учир хүзүү нь бараг үзэгдэхгүй байв» гэх зэргээр хотод ирж наргиж байсан худалдаачны учиргүй бүдүүн том хөөн ялзарч байгаа муухай хүүрийн юм бүгдийг нь дөрвөн хуудсан дээр хорин долоон зүйл дотор тодорхойлж бичсэн байв. Нехлюдов, үүний урьд ой гутаж байсан бол одоо энэ хүүрийн тодорхойлолтыг уншихад улам ч ихээр ой нь гутлаа. Катюшагийн амьдрал, үхэгчийн хамраас гарч байгаа улаан шүүс, ухархайгаасаа бүлтрэн гарсан нүд, мөн худалдаачнаас түүнтэй харилцсан явдал энэ бүхэн Нехлюдовт нэг зүйлийн чанартай хэрэг мэт санагдаж байсан бөгөөд Нехлюдов өөрөө энэ зүйлүүдэд хүрээлэгдэж санаа сэтгэлээ автагдсан байлаа. Хүүрийн гадна талын байдлыг үзсэн тухай тодорхойлолтыг унших явдал арай гэж дуусахад дарга ихээр сүүрс алдаж, одоо дуусах нь биз гэж горьдон толгойгоо өргөтөл нь нарийн бичгийн дарга тэр дотор, биеийн доторх байдлыг шинжилсэн тухайн тодорхойлолтыг уншиж эхлэв. 

	Дарга толгойгоо дахиад тонгойлгон гараараа сандлын бариулд тулаад нүдээ анив. Нехлюдовтой зэрэгцэн сууж байгаа худалдаачин нойроо барьж ядан хааяа духалзсаар байв. Хэрэгтнүүд тэдний ард байгаа цагдаа нар хөдлөлгүй сууна. 

	— «Доторх байдлыг үзэхэд:

	1. Толгойн хуйх нь толгойны яснаас амархан хуурч байлаа. Цус хөөрсөн явдал ер үзэгдээгүй. 

	2. Толгойн яснууд нь зузаанаараа дунд хэрийн хэмжээний бөгөөд бүтэн байлаа. 

	3. Тархины хатуу хальсан дээр бага хэмжээний, барагцаалбал дөрвөн дюмийн хэмжээний будаг суусан хоёр толбо байна. Ер хальс нь бүдэгхэн цагаан өнгөтэй... » гэх зэргээр тодорхойлолтыг арван гурван зүйл дээр бичсэний дараа хөндлөнгийн хүмүүсийн нэр овог, гарын үсэг, эмчийн дүгнэлт бичээстэй байв. Эмчийн дүгнэлтээс үзвэл, гэдэс дотрыг хагалж ходоод, мөн гэдэс бөөрөнд гарсан бөгөөд энэ актад тодорхойлсон өөрчлөлтөөс авч үзвэл Смельковын бие, архины хамт ходоодонд орсон хорноос болж үхлээ гэж батлан хэлж бараг болно. Чухам ямар хор байсныг ходоод болон гэдсэнд гарсан өөрчлөлтөөс шууд батлахад бэрхтэй. Гэвч тэр хор нь архины хамт ходоодонд оржээ гэж Смельковын ходоодонд их архи байснаас магадалж болно гэжээ. 

	Худалдаачин нойроо сэргээхийг оролдон:

	— Бодвол уухдаа амаргүй хүн байжээ гэж шивнэв. 

	Энэ актыг нэг цаг хэртэй уншсан явдал дэд прокурорын сэтгэлийг хангасангүй. Актыг уншиж дууссаны дараа дарга дэд прокурорт хандаж:

	— Гэдэс дотрыг шинжилсний актыг уншсаны хэрэггүй гэж би бодож байна гэж хэлэхэд нь:

	— Энэ шинжилгээний актыг уншихыг би хүсэж байна гэж дэд прокурор баахан хазайн өндийсхийж, үүнийг уншуулахыг шаардах явдал миний эрх, би энэ эрхээсээ буцахгүй, хэрэв шаардлагыг ёсоор болгохгүй бол энэ чинь надад давж заалдах шалтгаан болж өгнө гэдгийг мэдэгдсэн байдалтайгаар даргыг харалгүй хэлэв. 

	Их сахалтай, доошоо харсан урин нүдтэй, бадган өвчинд нэрвэгдсэн шүүхийн гишүүн, бие нь маш ихээр тамирдсан учир даргад хандаж, 

	— Үүнийг уншсаны хэрэг юү вэ? Удаашруулахаас өөр юм үгүй. Шинэ шүүр, цэвэр хамахгүй мөртөө удаан хамах юм гэж хэлэв. 

	Эхнэр, амьдрал хоёрын алинаас ч сайныг горьдолгүй, ширээгээ уйтгартай бөгөөд шийдвэртэй харан сууж байгаа алтан бүрээстэй шил нүдэндээ хийсэн гишүүн юу ч хэлсэнгүй. 

	Актыг уншиж эхлэв. Нарийн бичгийн дарга нойроо сэргээх гэсэн юм шиг хоолойгоо чанга болгон энд суугаа хүмүүсийн сэтгэлийг зовоон дахиад л зоригтойгоор уншиж эхэлсэн нь:

	— «188... оны хоёрдугаар сарын 15-ны өдөр үүнд гарын үсгээ зурсан миний бие эмнэлгийн салбарын 638 тоотын даалгавраар дор дурдсан гэдэс дотрыг эмнэлгийн туслах байцаагчийн хамт шинжилж үзсэн үүнд:

	1. Баруун уушги ба зүрх (зургаан фунтийн шил сав дотор байгаа). 

	2. Ходоодон доторх зүйл (зургаан фунтийн шил сав дотор байгаа). 

	3. Жинхэнэ ходоод (зургаан фунтийн шил сав дотор байгаа). 

	4. Элэг, дэлүү, хоёр бөөр (гурван фунтийн шил сав дотор байгаа). 

	5. Гэдэс (зургаан фунтийн ваар дотор байгаа)» гэж актыг уншиж эхлэхэд дарга нэг гишүүн тийш тонгойж нэг юм шивгэнэж хэлсний дараа нөгөө гишүүнд шивнэж хэлээд зүйтэй гэсэн хариу авмагц уншилтыг зогсоон:

	— Энэ актыг унших хэрэггүй гэж шүүхээс үзнэ гэж хэлэв. 

	Нарийн бичгийн дарга дуугүй болж бичгүүдээ эмхлэв. Дэд прокурор ууртайхнаар нэг юмыг тэмдэглэв. 

	— Эрхэм тангарагтны шүүгч нар одоо эд мөрийн баримтуудыг үзэж болно гэж дарга хэллээ. 

	Ахлагчид мөн тангарагтны шүүгч нарын зарим нь босож гараа чухам яахаа мэдэхгүй бэрхшээн ширээний дэргэд очиж бөгж, шил, шүүрийг ээлжлэн үзлээ. Харин худалдаачин бөгжийг хуруундаа зүүж хэмжин үзлээ. 

	Худалдаачин суудалдаа буцаж сууриндаа суугаад:

	— Өргөст хэмх шиг гайхалтай бүдүүн хуруу байж дээ гэж нэмж хэлээд хор ууж үхсэн тэр худалдаачныг баатрынх шиг том биетэй мундаг хүн байжээ гэж дотроо сонирхон боджээ. 

	 


XXI

	Эд мөрийн баримтуудыг үзэж дууссаны дараа дарга шүүхийн мөрдөн байцаалт үүгээр төгслөө гэж зарлаад, бушуухан салахыг бодсон бололтой яллагчийг ч өөрөө бас хүн байна даа, тамхи татах, хоол идэх дур нь хүрч биднийг даанч өршөөж товчхон ярина гэж найдаад, завсарлага ч хийлгүйгээр яллагчид үг хэлэх зөвшөөрлийг өгчээ. Гэтэл дэд прокурор, өөрийгөө ба тэднийг ч хайрласангүй. Дэд прокурор, уулаасаа шал тэнэг амьтан байсан боловч урьд гимназийг алтан медальтай төгссөний гадна их сургуульд суралцахдаа «Ромын хуульд бусдын хогшил хөрөнгийг эзэмших талаар юу гэж заасан тухай» зохиол бичиж, шагнал авсан учир, биеэ хэтэрхий тоосон хүн (эмэгтэйчүүдийн дунд амжилттай явдаг нь энэ талаар түүнд бас дэмжлэг болдог байлаа) тул үнэхээр усан тэнэг байжээ. Үг хэлэх зөвшөөрөл олгоход дэд прокурор нямбайлан оёсон албан хувцастай гуа сайхан бүх биеэ харуулан алгуурхан босож, хоёр гараа өндөр ширээн дээр тавиад, толгойгоо бага зэрэг бөхийлгөн, хэрэгтнийг харахыг зүрхлэлгүй танхимыг хараад үгээ хэлж эхэлсэн билээ. 

	— Эрхэм тангарагтны шүүгч та бүгдийн тасалж байгаа энэ хэрэг бол хүнд гэмт хэрэг байгаа юм гэж хэлж болно гэж дэд прокурор олон акт тодорхойлолтыг унших үед бэлтгэсэн үгээ хэлж эхлэв. Дэд прокурорын хэлсэн үг нь түүний өөрийн нь бодож байдгаар алдарт гарсан өмгөөлөгчдийн хэлсэн үгтэй адил тийм олон нийтийн ач холбогдолтой үг болох ёстой байлаа. Гэвч, зайлуул, сонсогчид нь гэвэл зөвхөн оёдолч, тогооч Симон Картинкины эгч ийм гурван эмэгтэйгээс гадна шилүүч нэг хүн сууж байлаа. Тэр алдарт цуутан хүмүүс ч гэсэн анхандаа мөн л ингэж эхэлдэг шүү дээ гэж дэд прокурор бодов. Гэвч түүний баримталдаг гол зүйл нь гэмт хэргийн гүнд нь хүрч нийгмийн шарх сорвийг алдахгүй илрүүлж, зорилгодоо хүрэх явдлыг хэдийд ч гэсэн журам болгодог байлаа. 

	— Одоо үед манай нийгэм дэх зарим этгээдүүд хэтэрхий завхайрч байгаа харамсалтай явдлын тэмдгийг агуулсан манай үеийн шувтаргад үзэгдэж байгаа ялт хэргийг эрхэм тангарагтан та бүхэн харж байна гэж дэд прокурор хэлэв. 

	Дэд прокурор, нэг талаар санаанаас бодож олсон цэцэн зүйлүүдээ хэлэхийг оролдон, нөгөө талаар цаг арван таван минутын турш өчүүхэн ч зогсолтгүйгээр үгээ урсган хэлэхийг гол болгон аажимхан ярьж байв. Дэд прокурор зөвхөн, нэг удаа зогсож шүлсээ залгисныхаа дараа тэгж зогсолт гаргачихсанаа хүчилсэн гоё үгээр нөхлөө. Прокурор, хөлөө солбиулж тавин, тангарагтны шүүгч нарыг харан хоолойгоо энхрий зөөлөн болгосноо, дэвтрээ сөхөн хоолойгоо болгоомжтой сэмээрхэн болгож хэлж байснаа, танхимд суугаа хүмүүс мөн тангарагтны шүүгч нарыг дахин харангуут хоолойгоо уудлан илрүүлэгч чанга аялгуунд шилжүүлсэн боловч өөрийг нь ширтэн харж суугаа гурван хэрэгтнийг нэг ч удаа харсангүй. Дэд прокурорын хэлсэн үгэнд, тэр үед түүний хүрээний хүмүүсийн дотор ихээр дэлгэрсэн бөгөөд тэгэхэд шинжлэх ухааны сүүлчийн ололт гэгдэж байсан ба одоо ч эгж яригдаж байгаа зүйлүүд орсоор батлаа. Энэ үг дотор удамших явдал, ялт хэрэг өдүүлэх төрөлхийн зан, Ломброзо11, Тард12, хувирал, амьдралын төлөөний тэмцэл, гипноз, ухуулах, Шарко, соёлын бууралт доройтол гэх зэрэг энэ бүх зүйлс цөмөөрөө оролцож байлаа. 

	Дэд прокурор худалдаачин Смельковыг харамч зангүй, завхай зайдангүй, ёстой л нэг орос гүрний алдарт хүмүүсийн нэг нь байсан бөгөөд хар санаагүй уучлалт, бодь сэтгэлт хүн болгон гозойлгож, түүнийг зөвхөн завхарсан муу хүмүүсийн нөлөөнд автагдсан юм гэж нотолж байв. 

	Симон Картинкин бол хамжлагат ёсны үлдэгдлээс чөлөөлөгдөөгүй эрдэм боловсролгүй, баримтлах зарчимгүй хүн болох төдийгүй шүтэх сүсэг ч үгүй мунхаг хүн байжээ. Түүний янаг сэтгэлт гэргий Евфимья Бочкова бол удамших ёсонд автагдсан хүн байжээ. Ийм учраас энэ хүнд удам угсааны доройтлын бүх шинж тэмдэг бэлхэн үзэгдэж байлаа. Гэвч энд эднүүсийг ялт хэрэгт хөдөлгөгч оньс нь Маслова байжээ. Энэ бол соёлын доройтлын хамгийн муу шинж тэмдэг болсон хүн мөн байжээ. 

	— Энэ эмэгтэй бол боловсролтой болсон хүн. Үүн тухай түүний эзэн авхайгаас тус шүүхийн өмнө ч мэдүүлжээ. Энэ эмэгтэй уншиж бичиж чаддагаар барахгүй, франц хэл мэддэг. Энэ бол өнчин хүн. Магадгүй ялт хэрэг өдүүлэх дур хүслийг биедээ агуулж явсан ч болох бөгөөд сэхээтэн тайж айлынд хүмүүжиж, шударга хөдөлмөрөөр амьдарч болох байснаа ач тус хүргэгч айлаа орхиж, хурьцалд автагдан тэр хүслээ хангах гэж янхны газарт оржээ. Энэ эмэгтэй янхны газарт ороод байхдаа боловсролоороо бусдаас ялгарч байсны дээр сүүлийн үед шинжлэх ухаанаар, ялангуяа сургуулийн шинжилгээгээр тодорч гарсан бөгөөд ухуулга гэдэг нэрээр алдаршсан нууц аргаараа ирэгчдийг эрхшээлдээ авдаг байсныг энд түүний эзэн авхайн мэдүүлгээс эрхэм тангарагтан ба та бүхэн сонссон билээ. Маслова бол муу санаагүй, сайн сэтгэлт Оросын баатар баян зоч Садког сурсан аргаараа эрхшээлдээ аваад, түүний харгүй сэтгэлийг ашиглаж урьдаар өөрийг нь дээрэмдэж авсны дараа амь насыг нь хайр гамгүй үрэгдүүлжээ гэж дэд прокурор Масловаг харалгүй хэлэв. 

	— Энэ маань хэтрүүлчхэж байна уу? гэж ууртай гишүүн тийш бөхийн даргын хэлэхэд:

	— Айхавтар тэнэг амьтан шүү гэж ууртай гишүүн нь хэллээ. 

	Дэд прокурор бэлхүүсээрээ нарийхан биеэ гуа сайхнаар ганхуулан үгээ үргэлжлүүлсэн нь:

	— Эрхэм тангарагтны шүүгч нар аа! Энэ хүмүүсийн хувь заяа, таны мэдэлд байна. Мөн нийгмийн хувь заяа ч та бүхний эрх мэдэлд байна. Та бүхэн гаргасан тогтоолоороо нийгэмдээ нөлөөлдөг юм. Та бүхэн, энэ ялт хэргийн холбогдол, тэрчлэн Маслова мэтийн өвчтэй этгээдүүд нийгэмд хэчнээн аюултай болохыг гүнээ ухамсарлаж, нийгмийг энэ зүйлээр халдварлах явдлаас байтугай олонтоо тохиолддог үхлээс сахин хамгаална уу гэжээ. 

	Өөрөө өөрийнхөө үгийг шагшин гайхаж, одоо гарах шийдвэрийн чухалд өөрөө ч биширсэн дэд прокурор сандал дээрээ суулаа. 

	Уран гоё үгийн дээжийг аваад үзвэл түүний хэлсэн үгийн утга нь иймэрхүү байлаа. Маслова, худалдаачныг гипноздож биедээ итгүүлж, мөнгө авчрах гэж түлхүүр аваад, зочдын буудлын газарт ирээд, бүгдийг нь хувьдаа авах гэснээ Симон, Евфимья хоёрт баригдсан учир арга буюу хулгайлсан юмнаасаа тэр хоёртой хуваалцахад хүрчээ. Дараа нь өдүүлсэн гэмт явдлынхаа мөр сэдвийг баллах гэж зочдын буудлын газар худалдаачны хамт дахин ирж хор уулгаж түүнийг алсан юм гэжээ. 

	Дэд прокурорыг үг хэлсний дараа өмгөөлөгчдийн суудал дээрээс цардсан хагас дүгрэг, өргөн цагаан энгэртэй, цамц дээгүүр фрак өмссөн, дунд хэрийн насны хүн босож Картинкин, Бочкова хоёрыг өмгөөлөн цогтой байдлаар үг хэлэв. Энэ бол тэр хоёрын гурван зуун рублиэр хөлсөлж авсан, «тангарагт хамаарагч хүн» байжээ. Өмгөөлөгч, Картинкин, Бочкова хоёулыг цагаатгаж бүх ялыг Маслова дээр тохжээ. 

	Намайг мөнгө авахад Бочкова, Картинкин хоёулаа миний дэргэд байлцсан юм гэж Масловагийн мэдүүлснийг өмгөөлөгчөөс няцаасны дээр нэгэнт хор уулгаж, хүнийг алсан нь илэрсэн тул түүний мэдүүлгийг анхаарсны хэрэг байхгүй гэж шаардав. Хоёр мянган таван зуун рубль бол ирсэн хүмүүсийг үйлчилж, зарим өдөрт гурваас таван рубль хүртэл орлого олтлоо ажиллаж байсан хөдөлмөрт дуртай, үнэн шударга энэ хоёр хүний олж болох мөнгө юм. Худалдаачны мөнгийг Маслова хулгайлж аваад, өөр хүнд дамжуулж өгсөн буюу эсвэл Маслова солио согтуу явсан учир тэр мөнгийг гээчихсэн ч байж мэднэ. Маслова ганцаараа хор уулгажээ гэж өмгөөлөгч хэлээд, ийм учраас Картинкин Бочкова хоёрыг мөнгө хулгайлсан явдалд холбогдолгүй гэж үзнэ үү. Хэрэв тэр хоёрыг гэмтэй гэж үзэх юм бол уулгаж, хүнийг алах явдалд оролцоогүй бөгөөд ийм зорилгыг өмнөө тавьж яваагүй гэж үзнэ үү гэж тангарагтны шүүгч нараас гуйлаа. 

	Удамших ёсны тухай дэд прокуророос яруу сайхнаар тодорхойлж хэлсэн зүйл нь удмаа дагах ёсыг шинжлэх ухааны магадлалаар тайлбарлаж байгаа юм. Гэвч Бочкова хэн болох нь тодроогүй хүмүүсийн үр хүүхэд болох учир энэ тайлбар одоо энд огт дэмий байна гэж өмгөөлөгч үгийнхээ төгсгөлд дэд прокурорыг дэгээдээд авлаа. 

	Дэд прокурор уурлан биеэ хамгаалж байгаа юм шиг цаасан дээрээ нэг юмыг бичиж аваад жигшсэн байдалтай гайхан мөрөө хавчив. 

	Картинкин, Бочкова хоёрын өмгөөлөгчийн үг хэлсний дараа Масловагийн өмгөөлөгч босож, эмээн ээдэрч өмгөөлөх үгээ хэлэв. Маслова, мөнгө хулгайлах явдалд оролцсоныг өмгөөлөгчөөс няцаагаагүй боловч харин Смельковт хор уулгаж, түүнийг алах зорилгыг хадгалж яваагүй, түүнд нунтаг өгөхдөө гагцхүү унтуулах зүйл гэж өгсөн юм гэж зөвхөн энэ зүйлийг гол болгов. Анх Маслова, нэг эр хүнд садар самууны явдалд хэрхэн татан оруулагдсан ба ингэж замаа алдаж доройтон унасны бүх хүнд хүчрийг Маслова ганцаараа эдэлж явахад, тэр эрэгтэй хүн нь ял зэмлэлийг эдлэлгүй өнгөрсөн тухай гоё үг хэлэхийг тэр өмгөөлөгч оролдсон боловч сэтгэлийн зүйн талаар авч хэлэх гэсэн түүний энэ оролдлого нь огт бүтсэнгүйд хүмүүс бүгдээрээ түүнийг өрөвдөв. Өмгөөлөгчөөс эрэгтэйчүүд хатуу харгис байдаг, эмэгтэйчүүд хөөрхий байдаг гэж хэлээд, ээдрэн түгдрэхэд дарга түүнд тус болохыг бодож та үгээ хэлэхдээ уг хэргийн байдлыг баримтлан хэлнэ үү гэж түүнд сануулав. 

	Энэ өмгөөлөгчийн дараа дэд прокурор дахин босож Бочкова, хэн нь тодроогүй хүмүүсийн үр хүүхэд боловч удамших сургаалын мөн чанар нь үүгээр өчүүхэн ч үгүйсгэгдэхгүй. Удмаа дагах ёсны тухай сургаал, шинжлэх ухааны магадлалаар маш тодоор илэрсэн бөгөөд бид гэмт явдлыг уг удмаар нь олж чадах байтугай гэмт явдлаар удмыг нь олж чадна гэж удам дагах ёсны тухай хэлж байсан зүйлээ түрүүнд үг хэлсэн өмгөөлөгчөөс хамгаалав. Маслова, бусдад уруу татагдан завхайрсан юм гэж өмгөөлөгчийн гаргасан магадлалын тухай дурдвал Маслова өөрөө гараар нь дамжин өнгөрч хохирсон олон олон хүнийг уруу татсаныг бүх баримт бэлхэн гэрчилж байна гэв (дэд прокурор, уруу татагдсан гэдэг үгийг их л эгдүүтэйгээр дуудлаа). Дэд прокурор үүнийг хэлээд ялагчийн байдлыг үзүүлсээр суудалдаа суув. 

	Дараа нь биеэ өмгөөлцгөөгтүн гэж даргаас хэрэгтэн нарт хэлэв. Евфимья Бочкова, би юу ч мэдэхгүй. Ямар ч явдалд оролцоогүй гэж дээр хэлснээ давтсаны гадна бүх гэм Масловад байгаа юм гэж түүнийг шаргуу зааж байлаа. Симон босож, 

	— Яах нь таны эрх, надад гэм байхгүй гэсэн зөвхөн энэ үгийг хэд дахин давтав. Маслова юу ч хэлсэнгүй. Биеэ өмгөөлж хэлэх зүйл байвал хэлнэ үү гэж даргын хэлэхэд Маслова зөвхөн хараагаа өөр лүү нь чиглүүлж харсны дараа, нохойд хөөдсөн ашиг бүгдийг эргэж хараад, тэр дороо чангаар мэгшин уйлав. 

	— Та яаж байгаа юм бэ? гэж Нехлюдовын дэргэд суугаа худалдаачин гэнэт түүний хачин чимээ гарахыг сонсмогц өөрөөс нь асуужээ. Энэ бол цурхирлаа барьсан чимээ байжээ. Одоо Нехлюдов өөрийнхөө байдлын бүх учир холбогдлыг ухамсарлан мэдээгүй л байсан бөгөөд арай гэж барьсан цурхирал, нүдэн дээгүүр нь нулимс гараад байгаа энэ явдлаа мэдрэл муудсанаар тайлбарлаж байлаа. Нулимсаа далдлах гэж хавчаар шилээ зүүж, алчуураа гаргаж нусаа нийв. Энд шүүхийн танхим дотор байгаа хүмүүс, миний үйлдсэн хэргийг мэдэж би ичгүүрт байдалд оруузай гэж айж байсан явдал Нехлюдовын дотор гарч байсан тэмцлийг замхрууллаа. Эхний энэ үед энэ айх явдал юунаас ч хүчтэй байлаа. 

	 


XXII

	 

	Хэрэгтний сүүлийн үгийн дараа асуулт тавих журмын тухай яллагч өмгөөлөгч нар нэлээд удаан ярилцсаны хойно уул асуултууд тавигдаж, дарга товч дүгнэлтийг хийж хэлэв. Хэргийг тодорхойлохын урьд дарга гэртээ суугаад ярьж байгаа юм шиг аятай аялгуугаар ярьж дээрэм бол дээрэм юм, хулгай бол хулгай юм. Хаалттай газраас хулгайлсан явдал бол хаалттай газраас хулгайлсан явдал мөн, хаалтгүй задгай газраас хулгайлсан явдал бол хаалтгүй задгай газраас хулгайлсан явдал мөн гэх мэтээр тангарагтан нарт их л удаан тайлбарлав. Дарга ингэж хэлэхдээ, хэрэв энэ чухал зүйлийг тэр хүнд ойлгуулж өгвөл өөрөө ойлгоод бусад нөхдөдөө тайлбарлаж өгөх байлгүй дээ гэж найдсан байдалтай Нехлюдовын зүг нэн олонтоо харна. Тангарагтан нар энэ үнэн ёсыг нэлээд ойлгож мэдлээ гэж бодоод дарга нөгөө үнэн ёсны тухай буюу бусдын амь үрэгдүүлэх явдал бол үг хэрэг явдлын улмаас хүний амь нас үрэгдэхийг хэлнэ. Учир иймд хор уулгах явдал бол мөн л бусдын амь үрэгдүүлсэн явдал болох тухай тайлбарлав. Дарга өөрийн бодсоноор тангарагтны шүүгч нар энэ үнэн ёсыг мөн ойлгож мэдлээ гэж үзэхдээ хэрэв хулгай хийх, амь үрэгдүүлэх явдлыг хамт нэг дор өдүүлсэн байвал өдүүлсэн гэмт хэрэг нь хулгай хийсэн ба хүний амь үрэгдүүлсэн явдал болно гэж тангарагтны шүүгч нарт тайлбарлаж өглөө. 

	Дарга бушуухан салахыг бодож байсан бөгөөд одоо швейцар хүүхэнд өөрийгөө хүлээлгэж байсан боловч эрхэлсэн ажилдаа их дасаж үг хэлж эхэлбэл биеэ барьж чаддаггүй хүн болох тул хэрэв та нар хэрэгтэн нарыг гэмтэй гэж үзэх бол тэднийг гэмтэй гэж үзэх эрхтэй, хэрэв гэмгүй гэж үзэх юм бол тэднийг гэмгүй гэж үзэх эрхтэй, хэрэв тэднийг нэг зүйлийн талаар гэмтэй боловч нөгөө зүйлийн талаар гэмгүй гэж үзэх бол тэднийг нэг зүйлийн талаар гэмтэй боловч нөгөө зүйлийн талаар гэмгүй гэж үзэж болно гэж тангарагтны шүүгч нарт тодорхойгоор тайлбарлан таниулаад, та нарт ийм эрх олгогдсон боловч энэ эрхээ ул суурьтай, ухаан бодлоготой эдлэх ёстой гэдгийг бас тайлбарлаж өгөв. Тавьсан асуултад тийм ээ гэж хариулбал та нар асуултад тавигдсан бүх зүйлийг зөвшөөрсөн болно, хэрэв асуултад тавигдсан зүйл бүгдийг зөвшөөрөхгүй бол чухам ямар зүйлийг нь зөвшөөрөхгүй байгаагаа тайлбарлах ёстой гэж бас энэ зүйлийг даргаас тайлбарлах гэснээ цагаа хартал нь гурван цагт таван минут дутуу байсан тул даруйхан хэргийн товч дүгнэлтэд орохоор шийдлээ. 

	— Уг хэргийн учир байдал ийм байгаа юм гэж дарга үгээ эхлээд өмгөөлөгчид, дэд прокурор болон гэрч нарын хэд дахин хэлснийг давтлаа. 

	Дарга ярьсаар л байв. Хоёр талаар нь суугаа гишүүд гүн бодол болсон байдалтай сонсож хааяа цагаа харж даргын үг арай унжруу боловч ёстой нэг гоё сайхан үг гэж бодоцгооно. Ер нь шүүхийн хүмүүс, энэ танхимд суугаа бүх хүмүүсийн нэг адил дэд прокурор ч ялгаагүй бас ингэж бодож байлаа. Дарга, товч дүгнэлтээ хийж дууслаа. 

	Дарга хэлэх гэсэн зүйлээ бүгдийг нь хэллээ гэж бодож байлаа. Гэтэл дарга өөрийнхөө хоолойн баргим дууг сонсож байхад аятай байсан тул үг хэлэх эрхээсээ бууж яаж ч чадахгүй байв. Тангарагтны шүүгч нарт олгосон эрхийн чухлын тухай, тангарагтны шүүгч нар энэ эрхээ анхаарал болгоомжтойгоор хэрэглэх эрхээ хэтрүүлж болохгүйн чухлын тухай хэдэн үг хэлэх хэрэгтэй гэж даргаас үзсэний дээр та нар тангаргаа өгсөн юм, та нар бол нийгмийн нандин сэтгэл нь юм, зөвлөгөөний тасалгааны нууц ариун байх ёстой гэх зэрэг бусад зүйлийн тухай сануулан хэлжээ. 

	Даргын үг хэлж эхэлснээс хойш Маслова үг дотроос нь сонсолгүй өнгөрүүзэй гэж болгоомжилсон юм шиг даргаас нүдээ салгалгүй харж суусан учир Нехлюдов түүний харцанд орохоос айлгүй Масловаг үргэлж харж суулаа. Уулзаагүй болсоор удсан хайрт хүний царай нь уулзаагүй энэ хугацааны дотор гарсан өөрчлөлтүүдээрээ гайхагдам санагдавч энэ өөрчлөлтүүд нь аажмаар арилж, олон жилийн өмнөх яг тэр байдалдаа орж давтагдашгүй ариун сэтгэлийн ганцхан гол чухал нь хүний оюун ухаанд үзэгддэг ерийн энэ явдал Нехлюдовын санаанд одоо гарч байв. 

	Нехлюдовын сэтгэл дотор ийм зүйл болж байв. Хоригдлын халаад өмссөн бөгөөд бие нь бүдүүрч, хөх нь том болж, нүүрийн дээд хэсэг нь өргөн том болсон ба нүүр царайд нь атираанууд үзэгдэж, нүд нь бага зэрэг хавдсан боловч энэ бол Христосын амилсан гэгээн тунгалаг тэр шөнө хөгжил ба жаргалтай амьдралдаа баярлан инээмсэглэж, янагийн нүдээрээ хайрт амраг Нехлюдовыг дороос нь ариун сэтгэлээсээ харж байсан өнөөх Катюша яах аргагүй мөн байлаа. 

	«Яасан хачин учрал бэ? Түүнийг арван жил үзээгүй атлаа энд ялтны ширээнд сууж байхад нь үзэх гэж үү? Түүний хэрэг таслагдах явдал миний ээлжид тохиолддог нь гайхалтай юм аа! Энэ бүхэн юу болж дуусдаг бол доо? Бушуухан дуусаасай, бушуулаасай даа» гэж бодовч Нехлюдов, сэтгэлд нь төрж байсан гэмээ гэмших тэр явдалд буухгүй л байв. Энэ бол амьдралын минь эвдэж чадахгүй даруйхан өнгөрчих гэнэтийн тохиолдол гэж өөрт нь санагдаж байлаа. Нехлюдов, өөрийгөө тасалгааны дотор ёс бус явдлыг гаргасан гөлөгний байдалд ороод байгаа мэтээр бодно. Эзэн нь тэр гөлгийг шилэн хүзүүн дээрээс нь базаж өөрийн нь хийсэн тэр муухай юмыг хамраар нь үнэрлүүлэхэд гөлөг гасалж, өөрийнхөө хийсэн хэргийн холбогдлоос чадвал хол зайлж, түүнийг мартах юм сан гэж гэдрэгээ цахдахад өршөөх сэтгэлгүй хатуу зантай эзэн хүн түүнийг яасан ч тавьдаггүй билээ. Тэрчлэн Нехлюдов ч хийсэн хэргийнхээ бүх бузар муухайг мэдсэний дээр эзэн хүний аварга хүчтэй гарыг мэдэж байлаа ч гэсэн, хийсэн хэргийнхээ бүх холбогдлыг бас л бүрэн ойлгоогүйн дээр жинхэнэ эзнээ зөвшөөрөн хүлээхгүй байв. Миний өмнө үзэгдэж байгаа энэ зүйл бол өөрийн минь хийсэн хэрэг мөн гэж Нехлюдов итгэхгүй л байлаа. Гэтэл өршөөх сэтгэлгүй, үзэгдэхгүй гар, өөрийг нь барьж байсан бөгөөд түүнээс мултрах нөхцөл надад алга гэдгийг Нехлюдов мэдэв. Түрүүний эгнээний хоёр дахь сандал дээр Нехлюдов омогтой байдлыг гарган хөлөө ачиж, хавчаар шилээрээ тоглож сурсан заншлаараа бардам байдалтай сууж байлаа ч гэсэн өөрийнхөө өдүүлсэн хэргийг байтугай хүслээ хангасан хатуу харгис, дэмий хоосон завхай амьдралынхаа жигшүүрт муу муухай бүх зүйлүүдийг сэтгэлийнхээ гүн дотор одоо мэдэж байв. Сүүлийн энэ арван хоёр жилийн дотор өөрийнх нь өдүүлсэн энэ гэмт хэрэг, түүнээс хойших үеийн бүх амьдралыг өөрөөс нь гайхамшигт аргаар халхалж байсан тэр аймшигт халхавч сая хөдөлж түүний цаагуур Нехлюдов шагайн харж эхэлжээ. 

	 


XXIII

	Дарга хэлэх үгээ арай гэж төгсөөд дэргэдээ ойртон айсуй байгаа тангарагтны ахлагчид асуултын хуудсыг ёслолын байдлаар гардуулан өглөө. Одоо тангарагтны шүүгч нар гарч болох болсондоо баярлан босоцгоож, гараа хаа хийхээ мэдэхгүй, нэг юмнаас ичиж байгаа юм шиг бие биеийнхээ хойноос цувралдан гарч зөвлөгөөний тасалгаа руу орцгоов. Тэдний орсны дараа хаалга хаагдмагц цагдаа ирж, сэлмээ хуйнаас нь сугалж мөрөн дээрээ тавиад хаалганы дэргэд зогслоо. Шүүгч нар босоцгоож гарав. Мөн хэрэгтнийг гаргав. 

	Тангарагтны шүүгч нар, зөвлөгөөний тасалгаанд ормогц урьдынхаа адил юуны өмнө папиросоо гаргаж тамхиа татацгаав. Шүүхийн танхимд суухдаа бага ихээр ч гэсэн цухалзсаар байсан тэдний өөрсдийн нь зүй бус хуурмаг байдал нь зөвлөгөөний тасалгаанд орж тамхиа татахтай зэрэг арилж, сэтгэл хөнгөрсөн байдалтай сууцгааж тэр дороо хөгжилтэй яриаг эхлэв. 

	— Тэр охинд гэм байхгүй. Холбогдолгүй атлаа холбогдчихсон байна шүү дээ. Түүнд өршөөл үзүүлэх хэрэгтэй гэж цагаан сэтгэлтэй худалдаачин хэлэв. 

	— Үүнийг ярилцъя. Бид хувийнхаа сэтгэгдэхүүнд автагдах ёсгүй гэж ахлагч хэлэв. 

	— Дарга товч дүгнэлтээ сайн хийлээ шүү гэж хурандаа хэлэхэд, 

	— Сайн гэж дээ! Би арай л унтчихсангүй. 

	— Маслова, тэр ажилчидтай холбоогүй байсан бол тэд мөнгөний тухай мэдэхгүй байсан нь чухал зүйл шүү гэж еврей царайтай худалдаачин хэлэв. 

	— Таны боддогоор, Маслова хулгайллаа гэж үү? гэж тангарагтны нэг шүүгч асуув. 

	— Би яасан ч үнэмшихгүй. Хэргийн бүх учир, улаан нүдэт мэхчин хүүхэнд байна гэж цагаан сэтгэлтэй худалдаачин чангаар хашхиран хэлэв. 

	— Тэд цөмөөрөө ялгаагүй юм гэж хурандаа хэлэв. 

	— Тэр чинь тасалгаанд ороогүй гэж хэлж байсан шүү дээ. 

	— Та түүнд л итгэж байгаарай. Би тэр муу золигт насандаа ч итгэхгүй. 

	— Танай итгэхгүй байх явдал бас л бага байна гэж худалдаачин хэлэв. 

	— Түлхүүр нь түүнд байсан шүү дээ. 

	— Түүнд байсандаа ч яах вэ гэж худалдаачин эсэргүүцэн хэлэв. 

	— Бөгж? 

	— Тэр худалдаачин чинь бас зантай хүн байсан юм аа. Уучхаад намайг зодсон гэж тэр хүүхэн өөрөө хэлж байсан шүү дээ. Мэдэж ядах юу байх вэ, тэр чинь даанч дээ, хүн байна даа... Тэгээд түүнээ хайрлаж, битгий уйл май гээд бөгжөө өгчихсөн байлгүй дээ. Түүнийг ямар хүн байсан гэж бодно? Өндрөөрөө арван хоёр вершок, хүндээрээ найман пүү хүн байсан гэж дуулдах шиг билээ гэж худалдаачин дахин хашхиран хэлтэл нь, 

	— Хэргийн учир үүнд биш ээ. Тэр хүүхэн бусдыг үгэндээ оруулж, бүх хэргийг үүсгэсэн үү, эсвэл ажилчин эмэгтэй үүсгэсэн үү? гэдэг асуудал байгаа юм гэж Петр Герасимович худалдаачны хэлсэн үгийг өлгөж хэлэв. 

	— Үүнийг ажилчин эмэгтэй ганцаараа хийж чадахгүй. Түлхүүр нөгөөхөд нь байсан шүү дээ. 

	Хоорондоо авцалдахгүй энэ мэтийн яриа нэлээд үргэлжлэв. 

	— Эрхмүүд ээ, ширээгээ тойрон сууж ярилцацгаая. Сууцгаана уу гэж ахлагч, даргын суудалдаа суунгуут хэлэв. 

	— Энэ хүүхнүүд золиг шиг улс юм аа гэж худалдаачин хэлээд гол гэм нь Масловад байгаа юм гэсэн саналаа зөв болгохоор үргэлжлүүлж ярихдаа гудамжны дундуур тарьсан цэцэрлэг дотор ийм нэг хүүхэн миний нөхрийн цагийг хулгайлж авсан юм гэж хэлэв. 

	Мөнгөөр хийсэн халуун тогоог хулгайлсан тухай улам ч илүү гайхалтай явдлыг хурандаа дээрх яриатай холбогдуулан ярив. 

	— Эрхмүүд ээ, асуултуудынхаа талаар ярилцацгаая гэж ахлагч харандаагаараа ширээ тогшин хэлэв. 

	Бүгдээрээ чимээгүй болов. Уул асуултууд нь ингэж томьёологдсон байв. 

	1. Дээрэм хийх зорилгоор амийг хорлох гэж бусадтай хуйвалдан 188... оны нэгдүгээр сарын 17-ны өдөр N хотод коньяк дотор хор хийж худалдаачин Смельковт уулгаад түүний амийг бусниулж хоёр мянга таван зуугаад рублийн хэмжээний мөнгийг бөгжний хамт хулгайлж авсны холбогдол Крапивен уездийн Борков тосгоны гучин гурван настай тариачин Симон Петров Картинкинд байна уу? 

	2. Дөчин гурван настай бэртэгчин эмэгтэй Евфимья Иванова Бочкова нэгдүгээр асуултад тодорхойлсон ялт хэрэгт холбогдолтой юу? 

	3. Хорин долоон настай, бэртэгчин Екатерина Михайлова Маслова нэгдүгээр асуултад тодорхойлсон ялт хэрэгт холбогдолтой юу? 

	4. Хэрэв хэрэгтэн Евфимья Бочкова нэгдүгээр асуултад тодорхойлсон хэрэгт холбогдолгүй бол 188... оны нэгдүгээр сарын 17-нд «Мавритани» гэдэг зочдын буудлын газар үйлчлэгчээр ажиллаж байхдаа түлхүүр авчирч тааруулж, тэр буудлын газарт суугаа худалдаачин Смельковын цоожтой чемоданыг онгойлгож түүн дотроос хоёр мянга таван зуун рублийг сэмхэн хулгайлсны холбогдол түүнд байна уу? гэжээ. Ахлагч нэгдүгээр асуултыг уншаад, 

	— Эрхмүүд ээ, за яах вэ? гэж асуулаа. 

	Энэ асуултад дор нь хариулжээ. «Тийм ээ, холбогдолтой» гэж хариулахыг зөвшөөрч, Картинкиныг хор уулгах, хулгай хийх явдалд оролцсон гэж бүгдээрээ үзлээ. Үүнд артельд ажилладаг, настай хүн ганцаараа бүх асуултуудад өршөөл үзүүлэх чанартай хариулж Картинкиныг гэмтэй гэж үзэхийг зөвшөөрсөнгүй. 

	Ахлагч, түүнийг хэргийн учрыг ойлгоогүй байна гэж бодоод, хэргийн бүх байдлаар үзвэл: Картинкин, Бочкова хоёрын холбогдолтой болох нь маргалдаангүй гэж тэр хүнд тайлбарлаж өгөхөд нь би мэдэж байна. Гэвч өршөөж хайрлавал дээр ээ. «Бид өөрсдөө ч бурхан шиг ариун биш улс шүү дээ» гэж хэлсэн артельд ажилладаг хүн урьдах саналаа өөрчилсөнгүй. 

	Бочковагийн тухай хоёр дахь асуултын талаар удаан маргалдаж тайлбар гаргасны дараа Бочкова хор уулгах явдалд биеэр оролцсон илт баримт байгаагүй бөгөөд өмгөөлөгч нь үүнийг онцлон зааж байсан учир, түүнийг «холбогдолгүй» гэж хариулав. 

	Масловаг цагаатгахыг бодож, хамгийг үүсгэгч нь Бочкова байсан байна гэж үзэхийг худалдаачин шаардлаа. Тангарагтны шүүгчдийн олонх нь түүнийг зөвшөөрсөн боловч, ахлагч хуулийг хатуу баримтлагч хүн болох гэж Бочкова хор уулгах явдалд оролцсон гэж үзэх шалтгаан алга гэж хэллээ. Удаан маргалдсаны дараа ахлагчийн санал ялжээ. 

	Бочковагийн тухай дөрөв дэх асуултад «Тийм ээ, холбогдолтой» гэж хариулсан боловч артельд ажилладаг хүний шаардлагаар «гэвч түүнийг уучилбал зохино» гэж нэмж бичлээ. 

	Масловагийн тухай гурав дахь асуудал дээр тэмцэл маргалдаан их гарлаа. Маслова, хор уулгах, дээрэмдэх хэргийн аль алинд нь холбогдсон гэж үзэх тухай ахлагчийн шаардахад худалдаачин, түүний хамт хурандаа, худалдаачин, артельд ажилтай хүн, ахлагчийн саналыг зөвшөөрсөнгүй. Бусад нь түдгэлзэж байсан боловч тангарагтны шүүгч нар цөмөөрөө ядарсан учир, хоёр ондоо саналыг нэгтгэж, бүгдийг нь чөлөөлж болох санал тийш дуртай хандаж байв. 

	Маслова хулгай хийх, хор уулгах явдлын аль алинд оролцоогүйд Нехлюдов шүүхийн мөрдөн байцаалт дээр гарч байсан бүх явдлууд дээрээс, мөн өөрөө түүнийг мэддэгийн хувиар бат итгэж байсан бөгөөд тангарагтны шүүгчид бүгдээрээ ингэж үзэх биз дээ гэж найдаж суулаа. Гэтэл худалдаачин магадалбал Маслова махбодын талаар сэтгэлд нь аятайхан санагдаж байсан бөгөөд үүнийг худалдаачин өөрөө ч нуухгүй байсан дээрээс Масловаг эвгүй өмгөөлж, чухамхүү энэ зүйлийг шалтаг болгож ахлагчаас худалдаачинд няцаалт өгсний дээр ялангуяа тангарагтны шүүгчид бүгдээрээ ядарсны улмаас гаргах шийдвэр нь Масловаг холбогдолтой болгох тийш хандаж эхлэхэд Нехлюдов үүний эсрэг үг хэлэх гэлээ. Гэтэл намайг Масловатай ямар харилцаатай байсныг одоо бүгдээрээ мэдчихнэ гэж болгоомжлоод Масловаг өмгөөлж үг хэлэх явдал Нехлюдовт аймшигтай мэт санагдлаа. Гэвч энэ хэргийг ингэж орхиж болохгүй, би эсэргүүцэх ч ёстой гэдгээ Нехлюдов мэдэж байв. Нехлюдовын царай хөх цагаан, улаан болон хувирч, үг хэлэх гэж суутал нь дуугүй суусан Петр Герасимович ахлагчийн үгэнд уурласан байдалтай гэнэт түүний эсрэг үг хэлж Нехлюдовын санаж байсныг хэлэв. 

	— Түлхүүр түүнд байсан учраас тэр л хулгайлсан биз гэж та хэлж байна уу даа? Түүний явсан хойно буудлын газрын гудмын ажилчид түлхүүр тааруулаад, чемоданыг онгойлгож чадахгүй гэж үү? гэж Петр Герасимович хэлэв. 

	— Зөв, зөв гэж худалдаачин түүний үгийг зөвшөөрөн батлав. 

	— Тэр чинь, мөнгө авч яасан ч чадахгүй байсан. Тийм байдалтай байгаа түүнд мөнгөө хийх газар ч хаанаас олдох вэ. 

	— Харин ээ, би ч бас үүнийг л хэлж байгаа юм гэж худалдаачин зөвшөөрөн батлав. 

	— Харин, түүний ирсэн явдал нь буудлын газрын гудмын ажилчдад завшаан болж тэд энэ завшааныг ашиглачхаад, сүүлд нь тэр бүсгүйд тохсон байлгүй яах вэ гэж, Петр Герасимович уурласан байдалтай хэлэв. Энэ ууртай ярьсан нь ахлагчийн уурыг хүргэж, үүний улмаас ахлагч эсрэг саналаа нэн шаргуугаар хамгаалсан боловч Петр Герасимович их үнэмшмээр хэлсэн олонхоос Масловаг мөнгө, бөгж хулгайлахад оролцоогүй бөгөөд бөгжийг өөрт нь бэлэглэсэн юм гэж үзэхээр шийдлээ. Масловад хор уулгах явдалд оролцсон эсэх тухай ярилцахад түүнийг шаргуу өмгөөлж байсан худалдаачин үг хэлэхдээ:

	— Хор уулгаж алах ямар ч шалтгаан Масловад байгаагүй учир түүнийг холбогдолгүй гэж үзвэл зохино гэж хэлэв. Энэ тухай ахлагч хэлэхдээ: 

	— Өөрөө нунтаг өгснөө хүлээсэн учир түүнийг холбогдолгүй гэж үзэж болохгүй гэв. 

	— Өгсөн нь өгсөн, харин өгөхдөө хар тамхи гэж бодсон шүү гэж худалдаачин хэлэв. 

	— Тэр чинь, хар тамхиар ч гэсэн хүний амийг бусниулж болох байсан гэж хазайсан тийш нь түлхэх дуртай хурандаа хэлээд миний хадмын хүүгийн эхнэр хүртэл хар тамхинд хордоод хэрэв ойр эмчийн байгаагүй сэн бол цаг тухайд арга хэмжээ аваагүй сэн бол үхэх байсан юм гэж ярив. Хурандаа үүнийг ярихдаа бусдыг юманд бодохгүй, биеэ ихэмсгээр бодон сүр бадруулсан байдалтай ярьсан учир түүний хоорондуур орохыг хэн ч зүрхэлсэнгүй. Ганцхан, худалдаачин түүнээс үлгэр авч өөртэйгөө тохиолдсон явдлыг ярих хурандаагийн үгийн хоорондуур орохыг зүрхэлжээ. 

	— Зарим хүн дөчин дусал хүртэл ууж сурдаг явдал бас байдаг юм. Миний хамаатны нэг хүн... 

	Гэтэл нь хурандаа бусдыг үгнийхээ хоорондуур оруулалгүй хар тамхи, хадмын нь хүүгийн эхнэрт ямар нөлөө үзүүлсэн тухай яриагаа үргэлжлүүлэв. 

	— Эрхмүүд ээ, одоо дөрвөн цаг өнгөрөөд байна гэж тангарагтны шүүгч нарын нэг нь хэлэв. 

	— Эрхмүүд ээ, яах вэ? Холбогдолтой боловч дээрэмдэх зорилго түүнд байсангүй, бас хөрөнгө хулгайлаагүй гэж үзэх үү? Тийм үү дээ? гэж ахлагч асуув. 

	Петр Герасимович дийлсэндээ баярлаж үүнийг зөвшөөрөв. 

	— Гэвч өршөөвөл зохино гэж худалдаачин нэмэв. 

	Цөмөөрөө үүнийг зөвшөөрчээ. Артельд ажилладаг хүн «үгүй, холбогдолгүй» гэж бичье гэж ганцаараа шаардав. 

	— Дээрэмдэх зорилго байсангүй, хөрөнгө хулгайлсангүй гэхээр л таны хэлдгээр болж байгаа юм биш үү гэж ахлагчаас тайлбарлаж өгөв. 

	— За тэгвэл бас өршөөвөл зохино гэж бич. Тэгвэл үлдсэнийг цэвэрлэнэ гэсэн хэрэг шүү дээ гэж худалдаачин хөгжилтэй хэлэв. 

	Цөмөөрөө ядарч, маргалдаан тэмцэлдээн болж учраа мэдэхээ байчхаад байсан дээрээс хариу дотроо «Тийм ээ, гэвч амь бусниулах зорилгогүй байсан» гэж нэмж бичих тухай хэний ч санаанд орсонгүй. 

	Нехлюдов сэтгэл их хөдлөөд байснаас үүнийг ажиглаж мэдсэнгүй. Ийм маягаар хариу зохиогдож шүүхийн хурлын танхимд оруулагдсан байжээ. 

	Хэрэг тасалж байгаа шүүгч, янз бүрийн хуулийн зүйл анги зааж хэлснийхээ хойно латин хэлэн дээр хууль цаазын талаар бичсэн учир утга нь мэдэгдэхгүй зүйлүүдээс хорин хуудас уншсаныхаа дараа, заргалдаж байгаа тэр хүмүүст ясан шоо хаяж мэргэлцгээ. Хэрэв тэгш хуваагдах тоотой тал нь гарвал өр нэхэмжлэгчийн зөв, хэрэв тэгш хуваагдахгүй тоотой тал нь гарвал хариуцагчийн зөв болно гэж хэлсэн юм гэж Раблэ бичиж билээ. 

	Энд мөн л ийм явдал гарсан юм. Тийм биш, үүнээс ондоо шийдвэр бүгдийн зөвшөөрсөн ёсоор гарсан биш, нэгдүгээрт, дарга товч дүгнэлтээ өдий чинээ удаан хэлэхдээ «Тийм ээ, холбогдолтой нь үнэн, гэвч амь бусниулах гэсэн зорилго байсангүй» гэж тангарагтны шүүгч нар хариу дотроо бичиж болно гэж дандаа хэлдэг үгээ энэ удаа мартчихсан, хоёрдугаарт, хурандаагаас хадмынхаа хүүгийн эхнэртэй тохиолдсон явдлыг залхуу хүрэм нуршиж удаан ярьсан, гуравдугаарт, амь бусниулах гэсэн зорилгогүй байсан гэдэг тайлбар байхгүй байгааг Нехлюдов сэтгэл нь хөдлөөд байсан учир анхаарсангүй бөгөөд «дээрэмдэх гэсэн зорилгогүй байсан» гэдэг тэр тайлбар ялыг арилгана гэж бодсон; дөрөвдүгээрт, ахлагчаас асуулт хариултуудыг дахиж унших үед Петр Герасимович гадаа гарч, тасалгааны дотор байсангүй ба ялангуяа цөмөөрөө ядарч бушуухан салахыг бодож байсан дээрээс бүгдийг түргэн дуусгах шийдвэрийг зөвшөөрсний улмаас гарсан хэрэг ажээ. 

	Тангарагтны шүүгч нар хонх дуугаргав. Сэлмээ сугалж бариад хаалганы дэргэд зогсож байсан цагдаа сэлмээ хуйнд нь хийгээд зай гаргав. Шүүгч нар суудалдаа сууцгааж, тангарагтны шүүгч нар нэг нэгийнхээ хойноос цувралдан гарч ирэв. 

	Ахлагч ёслолын байдлаар бичгээ барьж даргын дэргэд ирж өгөв. Дарга түүнийг уншаад гайхсан байдалтай хоёр гараа дэлгээд, гишүүддээ хандаж зөвлөгөө хийв. Тангарагтны шүүгч нар «дээрэмдэх гэсэн зорилгогүй байсан» гэж нэгдүгээр асуудалд тайлбар өгсөн атлаа «амийг бусниулах гэсэн зорилгогүй» гэж хоёрдугаар зүйлд тайлбар өгөөгүй байсанд дарга гайхжээ. Тэдний шийдвэрээр бол Маслова хулгай дээрэм хийгээгүй боловч ямар ч зорилгогүйгээр ил тавьсан хор уулгаж, хүнийг алсан болжээ. 

	— Та хар, эд шал дэмий шийдвэрийг гаргачихлаа. Эднийхээр бол ажил хийлгэхээр цөлөх гэсэн хэрэг болж байх шив. Гэтэл энэ хүүхэнд гэм байхгүй юм гэж дарга зүүн талдаа суугаа гишүүндээ хэлэв. Ууртай гишүүн:

	— Яагаад гэмгүй байх вэ? гэж хэлэв. 

	— Гэмгүй байснаас өөр яах вэ. Миний бодоход 818 дугаар зүйлийг хэрэглэмээр байна (818 дугаар зүйл нь хэрэв шүүх тулгасан ялыг шударга биш гэж үзвэл тангарагтны шийдвэрийг өөрчлөх эрхтэй гэсэн зүйл байжээ). 

	— Та юу гэж бодож байна? гэж дарга цагаан сэтгэлтэй гишүүнээс асуулаа. Цагаан сэтгэлтэй гишүүн дор нь хариулсангүй өмнөө байгаа бичгийн дугаарын тоог харж нэмээд гуравт хуваах гэсэн нь болсонгүй. Хэрэв энэ тоо хуваагдвал би зөвшөөрнө гэж мэргэлсэн бөгөөд одоо энэ нь хуваагдаагүй боловч уулаас цагаан сэтгэлтэй хүн болох тул даргын саналыг зөвшөөрлөө. 

	— Тэгвэл зохино гэж би бодож байна гэж цагаан сэтгэлтэй гишүүн хэлэв. 

	— За, таны санал? гэж дарга ууртай гишүүнээс асуухад:

	— Би яасан ч зөвшөөрөхгүй. Тангарагтны шүүгч нар хэрэгтнийг цагаатгадаг гэж сонинууд бичээд л байгаа юм. Хэрэв шүүх цагаатгачихвал тэр сонинууд яана гэж бодно. Би яасан ч зөвшөөрөхгүй гэж эрс хариулав. 

	Дарга цагаа хараад, 

	— Хөөрхий байна даа за яая гэхэв гэж хэлээд асуудлуудыг уншуулахаар ахлагчид өглөө. 

	Цөмөөрөө босоцгоов. Ахлагч хөлөө солбиулан тавьж хоолойгоо засаад асуулт хариултуудыг уншлаа. Нарийн бичгийн дарга, өмгөөлөгчид байтугай прокурор хүртэл бүх шүүгч нар асуултуудын хариултуудыг сонсож их гайхав. 

	Хэрэгтнүүд хариултуудын холбогдол ямар болохыг мэдээгүй бололтой тайван сууж байлаа. Бүгдээрээ дахиад сууцгаав. Та, хэрэгтнүүдэд ямар ял оногдуулбал зохино гэж бодож байна гэж прокуророос дарга асуув. 

	Масловагийн тухайд амжилт олсондоо гэнэт баярласан прокурор, энэ бол миний уран гоё үгийн ач мөн гэж бодоод нэг юм харснаа босож, 

	— Симон Картинкиныг 1452 ба 1453 дугаар зүйлийн 4-д заасан ёсоор, Евфимья Бочковаг 1659 дүгээр зүйлд зааснаар, Екатерина Масловаг 1454 дүгээр зүйлийн ёсоор шийтгэвэл зүйтэй гэж би бодож байна гэж хэлэв. 

	Энэ зүйлүүдэд заасан ял нь бүгдээрээ оногдуулж болох хамгийн хүнд ял байжээ. 

	— Шүүх тогтоол гаргахаар завсарлав гэж дарга босуут зарлав. 

	Даргын дараа цөмөөрөө босоцгоож санаа амран сайн үйл хэрэг бүтээлээ гэсэн амарлингуй сэтгэлтэйгээр танхимаас гарч, зарим нь танхим дотуур явна. 

	Нехлюдовт ахлагч нэг юм ярьж байтал, Петр Герасимович хүрч ирээд, 

	— Лам минь, бид чинь ичгүүртэй худал юм хийчихлээ дээ. Бид тэр бүсгүйг ажил хийлгэхээр цөлчихлөө гэж Нехлюдовт хэлэв. 

	— Та юу гэнэ? гэж Нехлюдов гайхахыг ер мэддэггүй багшийн занг энэ удаа огт анхааралгүй хашхиран асуув. 

	— Тэгэлгүй яах вэ. Бид хариу дотроо «тийм ээ, гэвч амийг бусниулах гэсэн зорилгогүй байсан» гэдэг үгийг тавьсангүй. Түүнд арван таван жил ажил хийлгэхээр цөлөх ял оногдуулахыг прокуророос шаардаж байна гэж тун саяхан нарийн бичгийн дарга надад хэллээ. 

	— Бид тэгж шийдсэн шүү дээ гэж ахлагч хэлэв. 

	Маслова нэгэнт мөнгө аваагүй болох тул хүний амийг бусниулах зорилготой байж чадахгүй байсан гэж тэртэй тэргүй бодогдож байсан хэрэг гэж Петр Герасимович маргалдаж эхлэв. 

	— Үгүй, би гарахынхаа өмнөхөн хариунуудыг уншсан шүү дээ. Хэн ч татгалзсангүй гэж биеэ цагаатган ахлагчийн хэлэхэд:

	— Би тэр үед тасалгаанаас гарсан юм, харин та юу харж байсан юм бэ? гэж Петр Герасимович хэлэв. 

	— Би тэгнэ гэж огт бодсонгүй гэж Нехлюдов хэлэв. 

	— Таны бодоогүй нь энэ болчихлоо доо. 

	— Үүнийг одоохон залруулж болно шүү дээ гэж Нехлюдов хэлэв. 

	— Үгүй одоо өнгөрчээ. 

	Нехлюдов хэрэгтнийг харав. Хувь заяагаа шийдвэрлүүлж байгаа тэр хүмүүс, цэргүүдийн урдах сараалжин дотор өнөөх л хэвээр хөдлөлгүй сууна. Маслова нэг юм санаад инээмсэглэнэ. Нехлюдовын сэтгэл дотор аягүй бодол төрөв. Түүнийг холбогдолгүй болгож, хотод үлдээх биз дээ гэж үүний урьдхан бодож, түүнтэй ямар харилцаатай байхаа шийдээгүй байсан бөгөөд үүнийг шийдвэрлэхэд хэцүү ч байжээ. Гэтэл гол тасраагүй шувуу тор дотор хөдлөхөө больж, амьд үхсэн хоёр нь мэдэгдэхээ байсан шиг ажил хийлгэхээр цөлөх ял, Сибирь нутаг энэ хоёр зүйл Масловатай харилцаатай байх ямар нэг бололцоог нэг дор үгүй хийжээ.


XXIV

	Петр Герасимович зөв таасан байжээ. Дарга зөвлөгөөний тасалгаанаас буцан ирж, бичиг аваад уншсан нь:

	«188... он 4 дүгээр сарын 28. Эзэн хааны зарлигаар, мужийн шүүхийн эрүүгийн тасгаас эрхэм тангарагтан гишүүдийн шийдвэрийн ёсоор, мөн эрүүгийн байцаан шийтгэх хуулийн 771 дүгээр зүйлийн 3, 776 дугаар зүйлийн 3 хийгээд 777 дугаар зүйлийг баримтлан, 33 настай тариачин Симон Картинкин, 27 настай бэртэгчин эмэгтэй Екатерина Масловаг хөрөнгө эзэмших тус тусын бүх эрхийг нь хасаж, ажил хийлгэхээр, Картинкиныг 8 жилийн хугацаагаар, Масловаг 4 жилийн хугацаагаар цөлөхөөс гадна эрүүгийн хуулийн 28 дугаар зүйлийн холбогдлыг хоёуланд нь оногдуулсугай. 43 настай бэртэгчин эмэгтэй Евфимья Бочковаг түүний байдлын хувьд олгосон онц эрх зэргийг хасаж гурван жилийн хугацаагаар гянданд хорьж эрүүгийн хуулийн 49 дүгээр зүйлийн холбогдлыг оногдуулахаар шийтгэсүгэй. Энэ хэрэгт холбогдсон шүүхийн зардлыг ял шийтгүүлэгчдэд тэгш хуваан оногдуулж төлүүлсүгэй. Хэрэв, тэд уул зардлыг төлөх хөрөнгө чинээгүй бол улсаас хүлээвэл зохино. Энэ хэргийн эд мөрийн баримтуудыг худалдаж, бөгжийг эгүүлэн олгохоос гадна эд мөрийн баримтыг агуулсан шилүүдийг устгасугай» гэжээ. 

	Картинкин хуруунуудаа арвайлгаж гараа халаадныхаа оёдлыг дагуулан доош нь тавьж өнөөх хэвээрээ зогсож завжаа хөдөлгөж байв. Бочкова их л тайван суугаа бололтой харагдав. Шүүхийн тогтоол сонсмогц Масловагийн царай час улаан болжээ. 

	— Надад гэм байхгүй, гэм байхгүй. Энэ нүгэл шүү. Надад гэм байхгүй. Тэгэхийг хүссэн ч үгүй, тэгнэ гэж санасан ч үгүй. Би үнэнээ хэлж байна. Үнэнээ хэлж байна гэж Маслова гэнэт танхим дүүрэн цуурайттал хашхираад вандан дээрээ сууж, чангаар цурхиран уйлав. Картинкин, Бочкова хоёрын гарсан хойно Маслова суудал дээрээ сууж, уйлсаар л байхад цагдаа түүний халаадны ханцуйгаас татахад хүрчээ. 

	«Үүнийг ингэж орхиж болохгүй» гэж Нехлюдов өнөөх аягүй саналаа огт мартаж, өөртөө хэлээд, чухам яах гэснээ мэдэхгүй түүнийг дахин харж авах гэж гудам руу яаран явав. Хэрэг тасалж дууссанд баярласан тангарагтны шүүгч нар, өмгөөлөгчид гарах гэж хаалган дээр овооролдож байсан тул Нехлюдов энд хэдэн минут саатаж байшингийн гудамд гарахад нь Маслова нэлээд хол явчихсан байлаа. Нехлюдов, бусдын анхаарлыг биедээ татаж байгаагаа бодолгүй хурдан алхалсаар түүнийг гүйцэж урд нь ороод зогслоо. Маслова уйлахаа болиод гэнэт эхэр татаж, толботож улайсан нүүрээ алчуурынхаа үзүүрээр арчин дэргэдүүр нь Нехлюдовыг огт харалгүй өнгөрлөө. 

	Нехлюдов, Масловаг дэргэдүүрээ өнгөрүүлээд, даргатай уулзах гэж яаран буцаж ирэхэд нь дарга явчихсан байв. 

	Нехлюдов, даргыг хаалгач нарын тасалгаанд арай гэж гүйцжээ. Дарга цайвар өнгөтэй пальтогоо өмсөөд, хаалгачаас мөнгөн бариултай таягаа авч байтал нь Нехлюдов дэргэд нь ирээд:

	— Ноён дарга аа! Саяын тасалсан хэргийн тухай тантай ярьж болох уу. Би тангарагтны шүүгч байна гэж хэлэв. 

	— Танилгүй яах вэ. Та чинь Нехлюдов ван байх шив дээ. Их сайн байна. Урьд бид уулзаж явсан шүү гэж дарга Нехлюдовын гарыг барин анх Нехлюдовтой уулзахад минь энэ хүн бүх залуучууд дотроос хөгжилтэй хамгийн сайхан танилцаж байсан билээ гэж тэр үеийг сэтгэл ханан дурсаж хэлээд, 

	— Бид танд юугаар үйлчлэх вэ? гэж асуулаа. 

	— Масловагийн тухай асуултын хариунуудад эндүүрэл гарчээ. 

	Хор уулгасан явдалд Маслова холбогдолгүй байтал нь ажил хийлгэхээр цөлөх ял оногдуулжээ гэж Нехлюдов уйтгартай бодлого бодсон байдалтай хэлэв. 

	— Та нарын өгсөн хариунуудын ёсоор л шүүх тогтоосон. Энэ хариунууд хэргийн уг байдалд тохирохгүй байна гэж шүүхэд санагдаж ч байсан юм даа гэж дарга гадна хаалга тийш дөхөж явахдаа хэлэв. 

	Алах гэсэн зорилгогүй байсныг дурдалгүй «Тийм ээ, холбогдолтой» гэж хариулбал зориут алсан гэдгийг нотолсон хэрэг болно гэж тангарагтны шүүгч нарт тайлбарлаж өгөх гэснээ үгээ бушуухан дуусгах гэж яараад мартчихсанаа дарга саналаа. 

	— Алдааг залруулж болохгүй гэж үү? 

	— Давж заалдах шалтгаан хэдийд ч олдоно шүү дээ. Өмгөөлөгч нартай ярих хэрэгтэй гэж дарга шляп малгайгаа баахан хазгай өмсөөд хаалга тийш явангуутаа хэлэв. 

	— Та бодоод үз л дээ. Маслова хоёр зүйлийн нэгнээс зайлахгүй байсан гэж дарга Нехлюдовыг хүндэтгэн чадахуйц аятай эелдгээр харилцахыг бодсон бололтой хэлээд хууз сахлаа дээлийнхээ зах дээгүүр гаргаж засаад, Нехлюдовын тохой дороос барьж гадна хаалга тийш явлаа. 

	— Та ч гадагшаа гарах гэж яваа биз? гэж асуулаа. 

	— Тийм ээ, гэж Нехлюдов хэлээд яарч хувцаслаад хойноос нь гарлаа. 

	Тэр хоёр, сэтгэл бадруулам хурц наранд гарлаа. Дэвсмэл чулуун гудамжаар яваа тэргүүдийн дугуй чимээнээс чангаар ярих хэрэг тэдний гадаа гарсан даруйд тохиолдлоо. 

	— Та өөрөө харж байгаа биз, их л хачин байдал боллоо доо. Бараг холбогдолгүй болгон үзэж үүний урьд хоригдсон хугацааг оролцуулан бодож, гянданд хорих байтугай зөвхөн баривчлан хорих юм уу, үгүй бол ажил хийлгэхээр цөлөх энэ хоёрын аль нэгнээс Маслова зайлахгүй байлаа. Хэрэв та нар «гэвч алах зорилго байсангүй» гэсэн үгийг нэмсэн бол Маслова холбогдолгүй болох юм сан гэж дарга хоолойгоо чанга болгон, дээр ярьж байсан зүйлээ үргэлжлүүлэв. 

	— Би үүнийг анхаарсангүй дээ, яая гэх вэ гэж Нехлюдов хэллээ. 

	— Хамаг учир нь үүнд байгаа юм гэж дарга цагаа харан инээмсэглэж хэлэв. 

	Кларын тогтоосон болзооны сүүлчийн хугацаа болтол дөнгөж дөчин таван минутын зай үлдээд байв. 

	— Одоо та арга хэмжээ авах гэвэл өмгөөлөгчтэй ярина уу. Давж заалдах шалтгааныг олох хэрэгтэй. Тэр шалтгааныг хэдийд ч гэсэн олж болно гэж дарга хэлээд, 

	— Дворянскийн гудамж. Гучин копегоос илүү улаан мөнгө ч би өгөхгүй шүү гэж морин тэрэгний хүнд хэлэв. 

	— Эрхэм ноён, морилно уу гэж морин тэрэгний хүн хэлэв. 

	— За баяртай. Надаас үйлчлэх зүйл байвал, миний байр Дворянскийн гудамж, Дворниковын байшин. Санаж тогтооход амархан шүү гэж дарга хэлээд эелдэг найртайгаар мэхэсхийгээд явав. 

	 


XXV

	Даргатай ярилцсан яриа, цэвэр агаар хоёр Нехлюдовын сэтгэлийг бага зэрэг тайвшруулжээ. Бүтэн өглөөг ийм хэцүү байдалд өнгөрүүлсэн дээрээс юмыг хэтрүүлж бодсоны улмаас сэтгэл минь ингэж зовов гэж одоо Нехлюдов бодов. 

	«Гайхалтай хачин тохиолдол боллоо доо. Түүний хувь заяаг хөнгөвчлөх талаар болдог бүгдийг хийх хэрэгтэй байна. Түүнээ одоо даруйхан гүйцэтгэх хэрэгтэй. Шүүхэд очиж Фанарин, Микишин хоёрын аль нэгний суудаг газрыг мэдэж авах хэрэгтэй» гэж Нехлюдов алдартай хоёр өмгөөлөгчийг санан бодов. 

	Нехлюдов шүүхэд буцаж ирээд дээлээ тайлж дээдэх давхарт гараад эхний талын гудамд Фанаринтай уулзлаа. Нехлюдов түүнийг зогсоож, би тантай уулзах хэрэгтэй юм гэж хэллээ. Фанарин өөрийнх нь зүс таних байтугай овог нэрийг нь мэддэг байсан тул би танд сайн үйл бүтээж өгвөл их баярлана гэв. 

	— Одоо би ядраад байна. Хэрэв удахгүй юм бол надад хэргээ хэлж өгнө үү. Ийшээ оръё гэж Фанарин хэлээд, бодвол нэг шүүгчийн тасалгаа бололтой хоосон тасалгаанд Нехлюдовыг дагуулж оров. 

	Хоёулаа ширээний дэргэд суув. 

	— За ямар хэрэг вэ? 

	— Намайг энэ хэрэгт оролцож байгааг хэн ч мэдэх ёсгүй гэж би юуны өмнө таныг гуйна гэж Нехлюдовын хэлэхэд, 

	— Энэ зүйтэй, бололгүй яах вэ. За... 

	— Би өнөөдөр тангарагтны шүүгчээр шүүхийн хуралд суулцлаа. Бид холбогдолгүй нэг эмэгтэйг цөлж ажил хийлгэхээр шийтгэлээ. Үүнд миний сэтгэл зовж байна гээд Нехлюдовын царай улайж түгдрэв. Фанарин түүнийг нэг харснаа дахин доошоо харж, ярихыг нь хүлээж, 

	— За тэгээд л гэж зөвхөн энэ үгийг хэллээ. 

	— Холбогдолгүй хүнийг шийтгэлээ. Давж заалдаж энэ хэргийг дээд байгууллагад шилжүүлэх гэсэн юм. 

	— Сенатад13 гэж Фанарин засав. 

	— Энэ хэргийг дааж авна уу гэж би таныг гуйх гэсэн юм гэв. Нехлюдов ярианыхаа хамгийн хэцүү хэсгийг бушуухан дуусгахыг бодож царайгаа улайлган:

	— Шагнал, бас энэ хэргийн зардлыг хэчнээн болсон ч би даана гэж тэр дороо хэллээ. 

	— За яах вэ. Бид тохиролцоно биз дээ гэж Нехлюдовын дадлагагүй байгааг харж өрөвдөн инээмсэглэж өмгөөлөгч хэлэв. 

	— Хэргийн учир нь юу вэ? 

	Нехлюдов ярьж өгөв. 

	— За би маргааш тэр хэргийг үзье. Нөгөөдөр, нөгөөдөр ч биш, пүрэв гарагийн оройн зургаан цагт та манайд ирнэ үү. Би хариугаа өгье. За одоо явах уу даа бид. Бичиг баримтуудыг гаргуулж авах хэрэг надад бас байна гэж Фанарин хэллээ. 

	Нехлюдов ч салахын ёс гүйцэтгээд гарлаа. 

	Өмгөөлөгчтэй ярилцсан яриа, мөн Масловаг өмгөөлөх талаар арга хэмжээ авсандаа Нехлюдовын сэтгэл улам ч тайвширчээ. Нехлюдов хаврын агаарыг баяртай амьсгална. Хөлсний морин тэрэгнийхэн үйлчлүүлнэ үү гэж хэлсээр байсан боловч Нехлюдов явган явжээ. Катюшагийн тухай, мөн өөрөө түүнтэй ямраар харилцсан тухайн бөөн бөөн санал, дурсгал толгойд нь тэр дороо орж сэтгэл нь гуниглаж юм бүхэн уйтгартай, харанхуй юм шиг Нехлюдовт санагдав. «Үгүй, үүнийг дараа сайн бодъё. Одоо зугаалж хүнд сэтгэгдэхүүнээсээ сэргэх хэрэгтэй» гэж Нехлюдов өөртөө хэлэв. 

	Нехлюдов, Корчагиныд хоол идэх ёстой байснаа санаад, цагаа харахад нь төдий л оройтоогүй, хоолон дээр нь хүрч амжмаар байв. Дэргэдүүр нь морьт вагон14 хонхоо хангинуулан өнгөрч явахад Нехлюдов гүйж, вагонд ороод хэсэг явснаа талбай дээр бууж хөлсний сайн морин тэргийг авч, арван минутын дараа Корчигины том байшингийн хаалганы довжооны дэргэд хүрч ирээд байлаа. 

	 


XXVI

	Корчагиныхны том байшингийн үүдний сахиул мариалаг тарган бөгөөд зуйрган зантай хаалгачин, чимээгүй хөдөлдөг англи нугастай царсан хаалгаа нээнгүүт:

	— Эрхэм ноёнтны гэгээн дүр өршөөг! Бүгдээр зоогоо зооглоцгоох гээд ганцхан таныг морилон орж ирэхийг хүлээцгээж байна гэж хэлээд шатанд ойртон очоод хонхыг дуугаргав. 

	Дээлээ тайлангуут:

	— Гаднын хүн бий юу? гэж Нехлюдовын асуухад, 

	— Ноён Колосов, Михайл Сергеевич хоёроос бусад нь цөм өөрийн хүмүүс байна гэж хаалгач хэлэв. 

	Гэтэл фрак өмсөж цагаан өнгийн бээлий гартаа хийсэн нэг гуа үзэсгэлэнт зарц шат дээр гарч ирээд:

	— Эрхэм ноён өршөөгөөрэй! Таныг морилон орж ирээсэй гэж байна гэв. 

	Нехлюдов шат өөд авиран өөрийнхөө сайн мэддэг бөгөөд тохилог сайхан төхөөрөмжтэй том танхимаар дамжин хоолны өрөөнд орлоо. Өөрийнхөө тасалгаанаас огт гардаггүй хатан Софья Васильевнагаас бусад, энэ гэр бүлийн бүх хүмүүс цөм хоолны энэ өрөөнд сууцгааж байв. Ширээний дээд талд өвгөн Корчагин, түүний зүүн талд нь доктор, баруун талд нь урьд мужийн тэргүүлэгч байгаад, одоо банкны ерөнхий хорооны гишүүн болсон, либерал үзлийнхээ хувьд Корчагины дотно найз болсон эрхэм зочин Иван Иванович Колосов, түүний доод талд нь Миссийн бяцхан дүүг хүмүүжүүлэгч мисс Редер ба дөрвөн настай бяцхан охин өөрөө сууж байлаа. Ширээний баруун талд бяцхан охины эгц урдаас харан Миссийн дүү бөгөөд Корчагины цор ганц хүү болох гимназийн VI ангийн сурагч Петя, бас түүний хичээлийг туслан давтуулдаг оюутан суужээ. Корчагиныхан, энэ хүүгийнхээ шалгалт болохыг хүлээн хөдөө гаралгүй хотод үлджээ. 

	Ширээний зүүн талд Катерина Алексеевна гэдэг славян үзэлтэй дөч орчим насны авгай, түүний нөгөө талд нь Миссийн үеэл ах болох Миша Телегин суужээ. Ширээний хамгийн үзүүрт Мисси өөрөө сууж, хажууд нь гар огт хүрээгүй, хоолны төхөөрөөтэй хэрэглэл тавиатай байна. Өвгөн Корчагин аман доторх юмаа хиймэл шүдээр тун болгоомжтой үлтлэн зажилсаар цус хурж, аньсага нь бараг үзэгдэхээ больсон нүдээрээ Нехлюдовыг ширтэн:

	— За, ашгүй юутай сайн хэрэг вэ? Та суу. Бид дөнгөж л загасандаа орж байна шүү гэж хэлээд, хүүе Степан гэж аман дотроо гонгинон дуугарангуутаа тэнд байсан нөгөөх хоолны хоосон хэрэглэл рүү нүдээрээ ширвэн дэргэдээ байсан нэг үзэсгэлэнт зарцад дохио өгөв. Нехлюдов, өвгөн Корчагиныг сайн мэддэг бөгөөд хоолоо идэж байгааг нь олонтоо харсан боловч энэ удаа түүнийг хантааз дээр хавчуулсан алчуур дээр нь умганан хөдөлж байгаа уруул ба ув улаан болсон царай хийгээд өөхөлсөн бүдүүн хүзүү болон ялангуяа генералын махалсан ойворгон дүрс нь Нехлюдовт ой гутам санагдав. Энэ бол баян тарган, удам угсаатай хүн тул бусдын өмнө бялдуучлах хэрэг баймааргүй боловч хязгаарыг захирч байхдаа гэмгүй хүнийг ч хүртэл жанчин зоддог төдийгүй дүүжлэн алж хэтэрхий харгис ажил явуулж байсныг нь Нехлюдов мэдэх учир одоо царайг нь харахтай зэрэг үүнийг аяндаа санав. 

	Степан олон мөнгөн сав тавьсан хоргон дотроос хоолны том халбагыг гаргаж авах зуур. 

	— Ноёнтон минь! Жаахан хүлээгээрэй, одоохон өгүүлье гэж хэлээд, хууз сахалтай, сайхан биетэй зарцын зүг дохив. Тэр зарц ч төдхөн өнөөх Миссийн дэргэд байгаа нэрийн тэмдэгтэй уран эвхээтэй цардмал алчуураар бүтээсэн хоолны хэрэглэлийг авч засав. 

	Нехлюдов ширээ тойрч бүгдтэй нь гар барьж мэндлэв. Нехлюдовыг дэргэдээ ирэхэд өвгөн Корчагин, эмэгтэйчүүдээс бусад нь цөмөөрөө босоцгоон мэндэллээ. Энд суугаа хүмүүсийн олонхтой нь урьд хожид ер үг солилцож ч яваагүй мөртөө одоо ингэж ширээ тойрон тэдэнтэй мэндэлж, гарыг нь барьж байгаа явдал Нехлюдовт нэг л эвгүй бөгөөд инээдэмтэй юм шиг санагдав. Нехлюдов хождож ирсэндээ уучлалыг гуйгаад ширээний хоосон сандал дээр суух гэв. Гэтэл өвгөн Корчагин хэрэв та архи уудаггүй бол далайн хорхой, түрс, бяслаг, май загас зэрэг зуушийг засаж тавьсан ширээнд сууж, түүнээс заавал идэх хэрэгтэй гэж Нехлюдовыг шаардав. Нехлюдов гэдэс өлссөнөө төдий л анхаараагүй явснаа, одоо гэнэт бяслагтай талх идэхтэй зэрэг хорхой нь хүрэн, биеэ ч барьж чадсангүй. 

	— За, төрийн үндсийг хэр сулруулж байна? Гэмтнийг холбогдолгүй болгож хэр их цагаатгаж, гэмгүй хүнийг хэр их хохироож байна? гэж Колосов, тангарагтны шүүхийн эсрэг тэмцдэг харгис сонинуудын үгийг хэрэглэн Нехлюдовыг элэг барин асуув. 

	Либерал үзэлтэй нөхрийгөө цэцэн ухаантай оюун билигтэй гэж хязгаарлашгүй итгэж явдаг ван:

	— Үндсийг сулруулагч!... үндсийг сулруулагч... гэж инээмсэглэн давтаж хэлэв. 

	Нехлюдов бүдүүлэг зантай гэгдэхээс болгоомжлохдоо Колосовт юу ч хариулалгүй, уур нь баагьж байгаа тавагтай шөлний дэргэд суун хоолоо идсээр байв. 

	Гэтэл Мисси инээмсэглэнгүйгээр хоолыг нь идүүл л дээ гэж хэлэв. Мисси «үүний» гэдэг төлөөний нэрийг хэрэглэхдээ өөрийгөө Нехлюдовтой дотно байгаагаа үзүүлэх гэж боджээ. 

	Колосов, энэ завшааныг ашиглан тангарагтны шүүхийн эсрэг бичсэн бөгөөд Нехлюдовын уур хилэнг хүргэсэн сонины нэг өгүүллийн утгыг хөгжилтэй чанга дуугаар ярьсаар байв. Ач хүү Михаил Сергеевич нь түүний хэлсэн үг бүрийг нь «а» гэж дагалдаж байсан төдийгүй мөн тэр сонинд гарсан өөр нэг өгүүллийн утгыг ярилаа. 

	Мисси урьдынхаа адил гуа сайхнаараа байсан бөгөөд хэдий ил мэдэгдэшгүй боловч яггүй сайнаар хувцасласан байв. 

	Мисси, Нехлюдовыг аман доторх юмаа зажилж залгихыг нь хүлээж байгаад:

	— Бодвол та их ядарч, их өлссөн бололтой гэж хэлээд:

	Үгүй, тийм ч их өлсөж ядраагүй шүү. Та нар зураг үзэхээр явцгаагаа юу? 

	— Үгүй, бид дараа явахаар шийдсэн. Бид Саламатовынд очиж теннис тоглосон юм. Мистер Крукс гэдэг чинь ёстой л нэг гайхалтай сайхан тоглож чаддаг хүн юм даа. 

	Нехлюдов сэтгэлээ сэргээх гэж энд ирсэн юм. Мэдрэлд аятай бодогддог ганц хээнцэр гоё байдал сайхан санагддаг дээрээс биш, өөрт нь үл мэдэгдэх зусардам эелдэг байдлаар хүрээлж байдаг дээрээс Нехлюдов энэ айлд ирдэг байсан бөгөөд ямагт аятай ч санагддаг байлаа. Гэтэл өнөөдөр эндэх юм бүхэн, хаалгачаасаа аваад, өргөн шат, олон цэцэг, зарц, шивэгчин, ширээний чимэглэлүүд болон Мисси хүртэл одоо сонингүй бөгөөд цөмөөрөө хуурмаг байдалтай ой гутам муухай юм шиг Нехлюдовт санагдав. Биедээ найдан, бүдүүлэг зан гаргаж, либерал байдлаар ярьж байгаа Колосовын яриа өвгөн Корчагины биедээ итгэсэн, бухын зовлого шиг тачаангуй бие, славян үзэлтэй Катерина Алексеевнагийн ярьж байгаа Франц өгүүллүүд, хүүхдийг хүмүүжүүлэгч эмэгтэй, хичээлийг зааварлаж давтуулагчийн гайхсан царай Нехлюдовт цөм эвгүй санагдсаны дээр ялангуяа өөрийн нь тухайд «үүний» гэдэг төлөөний үг хэрэглэсэн нь нэг л эвгүй санагдаж байлаа. Ер нь Нехлюдов, Миссийн тухайд хоёр янзаар боддог байлаа. Нүдээ аниад юм уу, үгүй бол сарны гэрэлд Миссийг харж байна шүү дээ гэж бодоход нь Миссид байдаг хамаг сайн сайхан бүхэн нь үзэгдэх шиг болж, ариун гуа, ашдын бэлэг тус бөгөөд аливаа зуйрган зусарч зангүй хүүхэн шиг санагдах боловч түүнд дутагдаж байгаа юм нь бас хурц нарны туяа тусахтай зэрэг тодрон харагдах шиг Нехлюдовт гэнэт санагддаг байлаа. 

	Өнөөдөр Нехлюдовын хувьд ийм өдрийн нэг нь тохиолджээ. Өнөөдөр Нехлюдов, Миссийн нүүр дээрх үрчийсэн атираанууд ба сагсайлган зассан үсийг нь харж тохойны нь шонтгор ясыг ажиглахын зэрэгцээ эрхий хурууны нь өргөн хумс нь эцгийнхээ хумсыг дуурайсныг бас мэдлээ. 

	— Хэтэрхий сонингүй тоглоом доо гэж теннисийн тухай Колосов хэлээд, 

	— Бидний багадаа тоглодог лапто жишээгүй сонин тоглоом байсан гэхэд нь;

	— Үгүй, та тоглож үзээгүй байх. Энэ чинь их сонин тоглоом шүү гэж Мисси хэлэв. Түүний хэлсэн «их сонин» гэдэг үг нь ч хүртэл хуурамчхан үг шиг Нехлюдовт санагдлаа. Хоорондоо үг зөрөлдөн маргаж эхлэхэд Михайл Сергеевич, Катерина Алексеевна хоёр ч түүнд оролцлоо. Зөвхөн хүүхдийг хүмүүжүүлэгч, хичээлийг зааварлаж давтуулагч болон хүүхдүүд л энэ маргалдаанд оролцсонгүй. Бодвол тэд ярьсаар байгаад уйдсан бололтой байв. 

	Өвгөн Корчагин тас тас хийтэл инээсээр:

	— Дандаа үг булаацалдаж байдаг амьтад вэ? Та минь! гэж хэлээд хантаазнаасаа алчуураа гарган, сандлаа торчигнуулсаар босохтой зэрэг тэр сандлыг нь нэг шивэгчин өөр тийш зайлуулан тавив. Өвгөн Корчагины дараа бусад хүмүүс бүгдээрээ босоцгоож, ам зайлах үнэртэй бүлээн ус хийдэг савуудыг өрөөд тавьсан ширээний дэргэд очиж амаа зайлаад дахин өнөөх хэнд ч сонирхолгүй яриагаа үргэлжлүүллээ. 

	— Тийм биз? гээд Мисси хүний зан ааш бол тоглоом дээр илэрдэг юм гэсэн өөрийнхөө бодлыг Нехлюдовоор дамжуулах санаатайгаар:

	— Үнэн биз дээ? гэж асуулаа. Гэтэл Нехлюдовын царай нэг л их бодол болсон хүний царай шиг хувирч байгааг нь хараад энэ бол миний хэлснийг буруутгаж байгаагийн тэмдэг гэж тааварлахтайгаа зэрэг Мисси түүний шалтгаан юу болохыг мэдээсэй гэж хүсэж эхэллээ. 

	— Үнэндээ би мэдэхгүй юм даа. Би энэ тухай нэг ч удаа бодож байгаагүй шүү гэж Нехлюдов хариу хэлэхэд:

	— Та ээжийн өрөөнд орох уу? гэж Мисси асуув. Нехлюдов папиросоо гарган;

	— Хай л даа, гэж хэлэхдээ тэнд очих хүсэлгүй байгаагаа бараг ил шахам хэлэв. 

	Мисси, юу ч гэж дуугаралгүй, зөвхөн яасныг нь гайхсан янзтай болоход Нехлюдовт эвгүй санагдаж «үнэндээ би хүнд уйтгар төрүүлэх гэж ирсэн биш дээ» гэж дотроо бодмогц аль болохуйц эелдэг байдал үзүүлэхийг хичээн, хэрэв хатантны зөвшөөрөх юм бол би дуртай очно гэж хэлэхэд нь Мисси угтан авч:

	— Зөвшөөрнө, зөвшөөрнө, таныг очиход ээж дуртай байна. Та тэнд ч тамхиа татаж болно шүү дээ. Иван Иванович ч тэнд байгаа шүү гэж хэллээ. 

	Гэрийн эзэн хатан Софья Васильевна хэвтрийн хүн болсоор уджээ. Хатан авхай хилэн хуар, бүч сацаг, нэхмэл эмжээс, зааны яс, шунх будаг, хүрэл цэцэг, алталсан эдлэл зэрэг зүйлийн дунд найм дахь жилээ хэвтэж хаашаа ч явахаа болиод өөрийнх нь боддогоор нийтийн дотроос ямар нэг зүйлээрээ ялгарсан зочдыг буюу зөвхөн «өөрийнхөө найз нарыг» хүлээж авдаг байлаа. Нехлюдов ухаантай залуу хүн гэгдэж байсан ба эх нь энэ айлын дотнын хүн байсны дээр Мисси түүнтэй суувал нь сайн гэж бодогддог байсан дээрээс хатан авхай түүнийг хүлээж авдаг энэ хүмүүсийнхээ тоонд оруулсан байлаа. 

	Хатан Софья Васильевнагийн тасалгаа нь зочдыг хүлээж авдаг том жижиг хоёр тасалгааны цаана байжээ. Зочдыг хүлээж авдаг том тасалгааны дотуур Мисси, Нехлюдовыг дагуулж явснаа гэнэт зогсож алталсан сандлын түшлэгээс бариад урдаас нь харлаа. 

	Мисси хүнтэй суухыг их хүсдэг байсан тул Нехлюдов өөрт нь тун их тохирмоор хүн шиг бодогддог төдийгүй сэтгэлд нь ч аятайхан санагддаг байлаа. Би түүнийх биш, тэр минийх болно гэсэн энэ санаандаа Мисси өөрийгөө дасгаж, солиорсон хүн шиг бодлогогүй явдлыг гаргадаг боловч шаргуу залийг хэрэглэж, зорьсондоо хүрч байлаа. 

	— Миний бодвол танд нэг юм тохиолдсон шиг байна. Чухам юу болов оо вэ? гэж Мисси асуув. 

	Нехлюдов шүүхэд учирсан тэр явдлаа санаж хөмсгөө атируулан царай нь улайж:

	— Таны хэлдэг яах аргагүй үнэн. Их гайхалтай, тун хөгийн явдал надад тохиолдлоо гэж хэлэхдээ үнэнч байдалтайгаа харуулахыг хичээж байв. 

	— Юу болов? Юу болсныг та хэлэхгүй юү? 

	— Одоохондоо хэлж чадахгүй. Хэлэлгүй байхыг та зөвшөөрнө үү. Миний сайн бодож амжаагүй байсан явдал л надад тохиолдчихлоо гэж хэлээд Нехлюдовын царай бүр ч улаан болчхов. 

	— Та надад хэлэхгүй юм биз дээ? гэж Мисси дахин асуулаа. Нүүрийн булчингууд нь гүрэлзэн хөдлөхөд Мисси хийх юмаа олж ядан, барьж байсан сандлаа хөдөлгөв. 

	— Үгүй, би хэлж чадахгүй гэж Миссид хариулахдаа надтай нээрээ ч их сонин явдал тохиолдлоо шүү гэж бас өөртөө хариулж байх шиг Нехлюдовт санагдлаа. 

	Мисси бүтэхгүй бодолд горьдож байснаа түргэн мартах гэсэн юм шигээр:

	— За тэгвэл явцгаах шив дээ гэж толгойгоо сэгсрэн хэлээд, ердийн явдлаас хурднаар гишгэлэн түрүүлэн явлаа. 

	Мисси нулимсаа барих гэж их хүчлэн уруулаа жимийж байх шиг Нехлюдовт санагдав. Сэтгэлийг нь ингэж зовоосондоо Нехлюдов ичингүйрэн гайхаж байсан боловч хэрэв үүнд өршөөнгүй сэтгэлийг өчүүхэн төдий, гаргавал өөрийгөө сүйтгэнэ гэдгийг мэдэж байлаа. Нехлюдов одоохондоо юунаас ч илүү ихээр үүнээс айж байлаа. Нехлюдов хатны өрөө хүртэл Мисситэй цуг дуугүй явлаа. 

	 


XXVII

	Хатан Софья Васильевна маш нарийн хийцтэй үлэмж шимэрхэг хоолоо идэж гүйцээд байлаа. Хатан хоолоо идэхдээ гуа сайхан биш энэ үйлээ бүтээж байгаа намайг хүн харуузай гэж болгоомжлон үргэлжид ганцаараа иддэг байлаа. Дэртэй диваны дэргэд кофетой жижиг ширээ байлаа. Хатан өөрөө эрдэнэ шишийн навчинд ороосон нарийхан янжуурыг татан хэвтэж байв. Хатан Софья Васильевна бол өндөр нуруутай, туранхай биетэй, урт шүдтэй, том хар нүдтэй, залуувтар байдалтай, хар зүстэй хүн байжээ. Доктортой холбоотой юм гэж түүний тухай улс муу хэлэлцдэг байлаа. Энэ тухай Нехлюдов үүний урьд мартаад явдаг сан бол одоо түүнийг санаж байгаагаар барахгүй, тосолж гялалзуулсан сахлаа хоёр тийш нь хагалбар гаргаж самнаад, хатны зөөлөн сандлын дэргэд суугаа докторыг үзэхдээ дур нь ихэд гутав. 

	Колосов, жижиг ширээний дэргэд намхан зөөлөн сандал дээр Софья Васильевнатай зэрэглэн кофе хутган сууж байлаа. 

	Ширээ дээр хундагатай ликёр харагдав. Мисси, Нехлюдовын хамт эхийнхээ тасалгаанд орсон боловч тэнд суулгүй гараад явахдаа, 

	— Хэрэв ээж ядраад, таныг хөөвөл миний өрөөнд ороорой гэж Колосов, Нехлюдов хоёр луу хандаж хэлэхдээ Нехлюдов, Мисси хоёрын хооронд юу ч болоогүй юм шиг хөгжилтэй инээмсэглэж, зузаан хивс дээгүүр чимээгүй гишгэлэн явсаар тасалгаанаас гарлаа. 

	Хатан Софья Васильевна хиймэл юм гэж мэдэгдэмгүй маш урлагаар хийсэн бахим, урт шүднүүдээ ярзайлган, ёстой үнэн юм шиг байдалтайгаар, хуурмаг инээд үзүүлэн:

	— Нөхөр минь сайн байна уу? Сууж сониноо ярина уу гэж хэлснээ, — Таныг шүүхээс санаа зовонгуй ирсэн гэж надад хүн хэлсэн, сэтгэл зөөлөнтэй хүнд энэ амаргүй байлгүй дээ гэж би бодно гэж францаар хэлэв. 

	— Тийм ээ, та зөв хэлж байна. Хэрэг таслах эрхгүй юм гэж олонтоо санагддаг юм гэж Нехлюдовын хэлэхэд:

	— Энэ үнэн гэж үү? гэж ярилцаж байгаа хүнийхээ байдалд тохируулан зусардаж сурсан зангаараа хатан Софья Васильевна, Нехлюдовын хэлсэн үг үнэхээр зөвд гайхсан мэтээр хэлэв. 

	— Таны зураг юу болж байна? Би тэр зургийг их л сонирхож байгаа хүн юм гэж хэлснээ, 

	— Би тэнхээтэй байсан сан бол аль хэдийн нь танайд оччих юм сан гэж нэмж хэлэхэд нь Нехлюдов, 

	— Би, тэр зургаа бүр орхисон шүү гэж хүйтнээр хариулав. Өнөөдөр хатны бялдууч зан нь нууж байгаа, өтөлсөн настай нь адилхан Нехлюдовт ив илхэн үзэгдэж байлаа. Нехлюдов биеэ барьж эелдэг сайхан зантай байх гэж бодсон боловч тэгж чадсангүй. 

	Хатан, Нехлюдовын үгийг сонсоод:

	— Та зургаа дэмий орхиж шүү дээ гэж хэлээд Колосов руу харж үүнийг авьяастай хүн гэж Репин15 өөрөө надад хэлсэн юм гэв. 

	Нехлюдов ингэж хэлэхийг нь сонсоод «ичихгүй худалч амьтан бэ? » гэж бодоод царай нь барайв. 

	Нехлюдовыг яаж хатгавч аятай, зохистой ярианд оруулж чадахгүйгээ мэдээд Софья Васильевна, шинэ жүжгийн тухай та юу гэж бодож байна гэж Колосовоос асуулаа. Хатан ингэж асуухдаа Колосовын санал нь аливаа нэгэн эргэлзээт бүхнийг тасалж түүний хэлсэн үг нэг бүр нь үүрд мөнхөд хадгалагдан алдарших зүйл гэж бодож байгаа шинжийг үзүүлэн асуулаа. Колосов тэр драмыг муушаан зүхэхийн хамт урлагийн талаар өөрийн баримталдаг саналаа хэлэхэд нь хатан Софья Васильевна түүнд ихэд гайхан биширсэндээ болж хэдий урьд нь уншсан жүжгийн зохиолчийг өмгөөлөхийг бодож байсан боловч түүнийгээ тэр дороо орхих буюу эсвэл, энэ хоёрын хоорондох тэнцүүрийг олж авахыг хүсэж байлаа... Нехлюдов үүнийг нүдээрээ харж, чихээрээ сонсож байсан боловч өмнө байгаагаас огт өөр юмыг үзэж байв. 

	Софья Васильевна Колосов хоёрын алинд ч гэсэн жүжгийн тухай ба мөн өөрсдийнхөө тухай ярих хэрэг огт байгаагүй боловч, энэ яриа нь нэгд, зөвхөн хоолны дараагаар хэл булчингуудыг хөдөлгөх гэсэн физиологийн шаардлагаар ярилцах буюу хоёрт, Колосов улаан цагаан архи, ликёр зэргийг холилдуулан уусаар баахан ам халамцах маягтай болж ирсэн боловч хааяа нэг архи балгачихдаг хөдөөгийн тариачид шиг биш, харин дадамгай архич эрчүүдийн адил согтон, гуйвж дайвах ч үгүй, илүү дутуу юм ч ярихгүйг хичээсэн боловч сэтгэл нь хөөрч биеэ хэтэрхий тоох байдалд орсны улмаас, гуравт, хатан Софья Васильевна өтөлж хөгшин болсныг нь тодоор гэрэлтүүлж болохуйц нарны туяа цонхоор нэвтрэн айсуй байгааг хараад, санаа нь зовж байгааг Нехлюдов мэдэв. 

	Хатан Софья Васильевна, Колосовын хэлсэн нэг тэмдэглэлт яриаг санан, 

	— Энэ яасан үнэн, яасан зүйтэй юм бэ гэж хэлээд диваны хажуу дахь хананд байгаа хонхны товчийг дарав. Энэ үед доктор босож, яг энэ гэрийн хүн шиг л юу ч хэлэхгүйгээр тасалгаанаас гарч очлоо. Софья Васильевна ч яриагаа үргэлжлүүлсээр түүний гадагш гарахыг харж байв. 

	Хатан цонхныхоо хөшгийг нүдээрээ ирмэн зааж:

	— Филипп минь энэ хөшгийг буулгаач гэж хонхны дуугаар гаднаас орж ирсэн гуа үзэсгэлэнт зарцдаа хэллээ. 

	Хөшиг буулгаж байгаа зарцынхаа ажиллагааг нүднийхээ булангаар хялалзан харж байгаа хатан:

	— Яалаа ч гэсэн энэ хүнд мистикийн зүйл байгаа даг аа! Мистикгүйгээр яруу найраглал байж болохгүй шүү дээ гээд бас:

	— Яруу найраглалгүй мистицизм16 бол мухар сүсэг, мистицизмгүй яруу найраглал бол үргэлжилсэн зохиол шүү гэж хатан уйтгартай инээмсэглэхийн хамт хөшиг засаж байгаа зарцаас нүдээ салгалгүй хэлэв. 

	Софья Васильевна энэ хэдхэн үг хэлэх гэж хамаг тамираа барсандаа өөрийгөө хайрласан мэт зовлонтой байдал үзүүлэн:

	— Филипп, та буруу хөшгийг засаж байна. Том цонхны хөшгийг гэж ярвайн хэлээд сэтгэлээ амрах сан болов уу гэж горьдохдоо үнэртэй утаа нь баагьж байгаа нарийхан янжуураа авч, алтан бөгж зүүсэн гараараа амандаа хийв. 

	Өргөн цээжтэй, булчин ихтэй, цэвэр сайхан царайтай Филипп хатанд буруугаа хүлээн мэхэсхийгээд, зангирсан булчинтай шөрвөслөг хөлөөрөө хивс дээгүүр чимээгүй хөнгөхөн гишгэлж үг дуугүй явсаар нөгөө цонхонд очиж, хатныг их анхааралтай харан түүн дээр нарны өчүүхэн ч туяа тусгахгүйг хичээн хөшгийг засаж байлаа. Гэвч Филипп бас л хатны санаж байгаа ёсоор хийж чадаагүй учраас ядарч зовсон Софья Васильевна мистицизмийнхээ тухай яриагаа орхиж ухамсаргүй бөгөөд өөрийг нь хайрлах сэтгэлгүй зовоон зүдрээж байгаа Филиппт яаж хийх аргыг зааж өгөх хэрэг гарлаа. 

	Филиппийн нүдэнд агшин зуурын төдий гал гялс гэх шиг ч боллоо. Энэ бүгдийг харж суусан Нехлюдовт «Чөтгөр бүү мэд, чи яах гэж байгаа амьтан бэ? » гэж Филипп аман дотроо дуугарах шиг санагдав. Бяр тамир ихтэй, сайхан царайтай Филипп, уураа дор нь дарж, тамир тэнхээгүй хатангир биетэй, хуурамч, хатан Софья Васильевнагийн тушаалыг ёсоор болгон үг дуугүй биелүүлэв. 

	— Дарвины17 сургаалд үнэн зүйл их байгаа нь маргалдаангүй юм. Гэвч Дарвин дэндүү хэтэрч байгаа юм гэж Колосов зөөлөн намхан сандал дээр налан сууж үүрэглэсэн нүдээрээ хатан Софья Васильевнаг харан хэлэв. 

	— Та удамших явдал бий гэдэгт итгэдэг үү? гэж хатан Софья Васильевна, Нехлюдовын дуугүй суугаад нь хаширсан байдалтай, түүнээс асуув. 

	Энэ үед сэтгэлдээ тохиолдсон элдэв бодолд мансуурч байсан Нехлюдов:

	— Удамших явдал гэнэ үү? гэж давтаж асуугаад 

	— Үгүй итгэдэггүй гэж хэлэв. Биеэ гойд гэж боддог хүч ихтэй, сайхан царайтай Филиппийн дэргэд Колосовыг нүцгэлээд зогсоовол ёстой л нэг шийгуа шиг цүдгэр гэдэстэй, хожгор толгойтой, шалчгар булчинтай, саваа шиг нарийхан гартай хүн харагдах ёстой гэж Нехлюдов бодлоо. Бас дандаа торго хилэн хоёрт боолттой байдаг Софья Васильевнагийн мөр ч гэсэн ямар байдаг бол доо гэж тааж бодоход нь дэндүү муухай байх шиг санаанд нь ороход, ингэж дэмий юм бодохоо больё гэсэн сэтгэл төрөв. 

	Софья Васильевна, Нехлюдовыг хөлөөс нь эхлэн толгойг нь хүртэл ширтэн хараад:

	— Мисси таныг хүлээж байгаа. Та тэнд оч. Мисси, Шуманы нэг шинэ зохиолыг танд тоглож сонирхуулах гэсэн юм сан. Их сонин зохиол шүү гэж хэлэв. 

	Нехлюдов босож Софья Васильевнагийн бөгжнүүдээр бүрхэгдсэн арьс яс болсон цайвар хөх гарыг нь атгаж байхдаа:

	«Мисси юуг ч тоглох гээгүй шүү дээ. Гэтэл яах гэж ингэж дандаа худал хэлдэг юм бэ? » гэж бодлоо. 

	Зочдыг хүлээж авдаг тасалгаанд ормогц Катерина Алексеевна, Нехлюдовын урдаас угтан ирээд:

	— Тангарагтны үүрэг танд тааламжгүй байх шиг надад бодогдоно гэж заншлаа баримтлан францаар хэлэхэд, 

	— Та өршөөгөөрэй! Өнөөдөр би санаа зовуурьтай яваа учир бусдыг хашраах чадал надад байхгүй байна шүү гэж Нехлюдов хэлэв. 

	— Таны сэтгэл яагаад зовуурьтай байгаа юм бэ? гэхэд нь Нехлюдов шляпаа эргүүлэнгүүт:

	— Яасныг нь хэлэхгүй байхыг зөвшөөрөхийг хүснэ гэж хэлэв. 

	— Үнэнээ заавал хэлж байх ёстой гэж бидэнд хэлснийгээ та санаж байна уу? Тэгэхэд та бидэнд хэчнээн их хатуу үнэн зүйлийг хэлсэн атлаа одоо яагаад үнэнээ хэлэхгүй гэж байна вэ? гэж хэлсэн Катерина Алексеевна, 

	— Мисси чи ч санаж байгаа биз? гэж дөнгөж гаднаас орж ирсэн Миссигээс асуухад нь:

	— Тэгэхэд тоглож байсан учраас хэлчихсэн юм. Тоглож байгаа бол хэлж болдог юм. Ер нь биднүүс, биднүүс ч гэж дээ, би л муухай амьтан байгаа юм. Энэ учраас би ядахдаа үнэнээ ч хэлэх аргагүй юм гэж Нехлюдов хариулахад:

	— Үгүй, та битгий үгээ зас. Бид юугаараа тийм муухай байгаа юм бэ? Та хэлээд өг л дээ гэж Катерина Алексеевна хэлэхдээ, Нехлюдовт ноцтой явдал тохиолдоод байгааг анзаарсангүй байдалтай үгээр тоглон даажигнан хэлэв. 

	— Үгүй, сэтгэл зовсноо өөрөө мэдэхээс муу юм гэж байдаггүй шүү дээ? Би сэтгэл зовуурьтай яваагаа өөрөө хүлээдэггүй юм. Ийм дээрээс миний сэтгэл хэдийд ч муу явдаггүй юм. Миний өрөөнд очъё. Бид таны сэтгэлийн зовлонг арилгахыг хичээе гэж Мисси хэлэв. 

	Нехлюдов, хазаарлуулаад хөллүүлэх гэж элбүүлж байгаа морьтой өөрийгөө адилтгаж бодов. Гэтэл тэргэнд зүтгэх явдал өнөөдөр Нехлюдовт хэзээ хэзээнээсээ илүү эвгүй санагдлаа. Надад гэртээ харих хэрэг байна, өршөөгөөрэй гэж хэлсэн Нехлюдов тэдэнтэй салахын ёсыг гүйцэтгэв. Мисси, түүний гарыг барихдаа, урьд урьдынхаасаа удаанаар атган:

	— Танд чухал байгаа юм, таны найз нарт ч адил чухал байдгийг та санаж яваарай. Маргааш та ирэх үү? гэж асуухад:

	— Чадах болов уу даа гэж хэлсэн Нехлюдов өөрийнхөө буюу Миссийн алиных нь төлөө ичиж зовсноо олж ядан царай нь улайж, яаран гарав. 

	Катерина Алексеевна Нехлюдовыг явсны дараа:

	— За юу болчих нь энэ вэ? Би учрыг нь заавал олдог хүн гэж францаар хэлэв. 

	Мисси тэр бол их уурламтгай хүн тул нэг л юм болж дээ гэж хэлэх гэснээ цог жавхаа нь үхэж, урьдынхаасаа огт өөр болсон царайгаар өмнөө байгаа юмыг ширтэн энэ хөгтэй муухай явдлын тухай Катерина Алексеевнад ч хэлэхгүйгээр зөвхөн:

	— Бидний хэнд ч гэсэн сайн, муу өдрүүд тохиолддог шүү дээ гэж хэлэв. 

	«Бас энэ чинь бас л мэхэлж байгаа юм биш биз дээ? Урьд нь бүгдийг хийчхээд хожим нь ингэвэл ч базаахгүй хэрэг дээ» гэж Мисси дотроо бодов. 

	Мисси «Бүгдийг хийчхээд хожим нь» гэж хэлснээ тайлбарлах гэсэн боловч ойлгомжтой хэлчих үг түүнд олдсонгүй. Нехлюдов зөвхөн миний сэтгэлд найдвар төдийг төрүүлсэн биш бараг үгээ өгсөн шүү дээ гэж Мисси бат итгэж байлаа. Энэ нь хэдий тодорхой үгээр хэлэгдээгүй боловч түүний харц, түүний инээмсэглэл, түүний ерөнхий байдал, түүний дуугүй өнгөрүүлж байсан бүх зүйлс нь юм. 

	Ямар ч гэсэн Мисси түүнийг өөрийнхөө гэж бодох учир хэрэв түүнийгээ алдвал өөрт нь туйлын хүнд хэрэг болох байжээ. 

	 


XXVIII

	Нехлюдов мэддэг гудамжаараа гэртээ явганаар харьж явахдаа «ичгэвтэр, ой гутам юм. Ой гутам, ичгэвтэр юм» гэж бодсоор явж байв. Саяхан Мисситэй ярилцахдаа бодож байсан хүнд бодол санаанаас нь тун гарахгүй л байв. Зүй ёсоор авч үзвэл надад тэр хүүхний өмнө хүлээх буруутай зүйл байхгүй юм, би өөртэйгөө холбож бодохоор юм түүнд ер хэлж үзээгүй ба ханилж сууя гэж ч хэлээгүйгээ мэдсээр байгаа боловч үнэн чанартаа би түүнтэй биеэ холбох шинжтэй үг өгсөн гэдгээ бас саналаа. Гэвч тэр хүүхэнтэй сууж яасан ч чадахгүйгээ Нехлюдов өнөөдөр тун сайн ойлголоо. «Ичгэвтэр, ой гутам юм. Ой гутам, ичгэвтэр юм» гэж Нехлюдов зөвхөн Миссийн тухай ч бодож явсан биш бүгдийн тухай ингэж бодож явлаа. Энэ учраас Нехлюдов «бүгдээрээ ой гутам ичгэвтэр юм» гэж байшингийнхаа довжоо өөд гарангуут давтан хэлж билээ. 

	— Идэш зууш бэлдээтэй байгаа хоолны өрөө рүү Нехлюдовын хойноос даган орж ирсэн Корнейд:

	— Би оройн хоол идэхгүй. Та яв гэж Нехлюдов хэлэв. 

	— За гэж хэлсэн мөртөө Корней явалгүй, ширээн дээрх юмыг бөөгнүүлж эхлэв. Нехлюдов, Корнейг хараад муу юм бодов. Нехлюдов эднүүс цөмөөрөө гарч намайг амраагаасай гэж бодох тусам нь тэд зориуд салахгүй байя гэсэн юм шиг зогссоор байгаа юм шиг санагдлаа. Хэрэгслээ аваад Корнейн гарсан хойно Нехлюдов цай идээшүүлэх гэж халуун тогооны дэргэд очтолоо Аграфена Петровнагийн айсуй яваа чимээг сонсоод түүнд үзэгдэхгүйг бодоод яаран гарч зочдыг хүлээж авдаг өрөөндөө орж хаалгаа хаав. Зочдыг хүлээж авдаг энэ тасалгаа нь гурван сарын өмнө эхийнх нь нас барсан өрөө юм. Нэг нь эцгийн хөргийн өмнө, нөгөө нь эхийн хөргийн өмнө тавьсан бүрхүүлтэй хоёр лаагаар гэрэлтүүлсэн энэ тасалгаанд ормогц, Нехлюдов сүүлийн үед эхээ ямраар үзэж байснаа санахад нь журам ёсны дагуу биш эвгүй муухай харилцаатай байсан шиг санагдлаа. Энэ бол бас л ичгэвтэр, ой гутам зүйл байлаа. Нехлюдов эхийнхээ өвчний сүүлчийн шатан дээр эхээ шууд үхээсэй гэж бодож байснаа санав. Би эхийгээ зовлонгоос мултраасай гэж бодож байна шүү дээ гэж Нехлюдов өөртөө санадаг байсан боловч үнэндээ эхийнхээ зовж байгааг бодохын оронд өөрөө амрах юм сан гэж түүний үхэхийг нь хүсдэг байлаа. 

	Нехлюдов, эхийнхээ тухай сайн юм бодъё доо гэж хүсэхдээ эхийнхээ зургийг харлаа. Энэ бол алдартай зураачид таван мянган рублийн хөлс өгч зуруулсан сайхан зураг юм. Эх нь хар хилэн платьетай, нүцгэн цээжтэй зурагджээ. Зурагчин эхийнх нь цээж, хоёр хөхний хоорондох зай, нүд гялбам сайхан мөр, хүзүүг нь их л чармайн хичээж зурсан бололтой. Энэ бүхэн нь бүр ч ичгэвтэр, ой гутам санагдлаа. Хагас биеэ нүцгэлсэн гуа сайхан хүүхэн мэтээр зурсан эхийнх нь энэ зурагт хүндэтгэмээр юмгүй доромжилсон ой гутам муухай зүйл байлаа. Гуравхан сарын өмнө энэ тасалгааны дотор энэ эмэгтэй хатаж шарил болчихсон мөртөө бүх тасалгааг байтугай бүх байшинг арилахгүй үнэрээр дүүргэж байсныг санахад улам ч ой гутам байлаа. Одоо ч энэ үнэр мэдэгдэж байгаа юм шиг Нехлюдовт санагдлаа. Эх нь үхэхийнхээ урьд өдөр, харлаж байгаа ясан гараараа өөрийн нь тамир ихтэй цав цагаан гарыг бариад «Митя, хэрэв намайг буруу юм хийсэн байвал битгий буруушаагаарай» гэж хэлсэн үг ба зовлонд автагдаж өнгөө алдсан нүднээс нь гарч байсан нулимсыг Нехлюдов санав. Эелдэг сайхнаар инээмсэглэн гантиг мэт өнгөтэй жавхлант мөрөө харуулж зуруулсан хагас бие нь нүцгэн энэ эхнэрийн зургийг дахин эргэж хараад «яасан муухай юм бэ» гэж Нехлюдов давтан хэллээ. Нехлюдов зураг дээр байгаа энэ нүцгэн цээжийг хараад тун саяхан харсан өнөөх ийм нүцгэн цээжтэй өөр нэг залуу бүсгүйг саналаа. Энэ нь наадамд өмсөж очихоор хийлгэсэн гоёлынхоо платьег өмсөөд Нехлюдовт биеэ харуулахын тулд ялимгүй шалтаг олж нэг орой Нехлюдовыг гэртээ дуудаж аваачсан Мисси байсан билээ. Нехлюдов түүний сайхан мөр, гарыг санаад ой нь гутав. Бас урьд харгисалж явсан, адгуус шиг бүдүүлэг зантай эцэг нь, нэрээ яаж сайнаар авч явсан нь мэдэгдээгүй хурц үгтэй эх нь энэ айлынхан цөмөөрөө ой гутам, ичгэвтэр санагдаж байлаа. Ичгэвтэр ой гутам юм л байлаа. 

	«Үгүй, үгүй. Салах хэрэгтэй. Корчагиныхантай, Марья Васильевнатай харилцаж байгаа энэ бүх хуурмаг харилцаанаас, өв хөрөнгөнөөс, бусад бүхнээсээ салж биеэ чөлөөлөх хэрэгтэй. Чөлөөтэй амьсгалах хэрэгтэй. Гадаадад очиж Ромд очиж зургаа зурах хэрэгтэй» гэж бодсоноо хэр зэрэг авьяастайгаа маргалдаж байснаа санаж «Яах вэ. Чөлөөтэй амьсгалах нь чухал. Урьдаар Константинопольд очоод дараагаар нь Ром орох хэрэгтэй. Юуны өмнө тангарагтны үүргээс бушуухан салахаас гадна өмгөөлөгчтэй ярилцаж байсан хэргээ нэг тийш болгох хэрэгтэй» гэж Нехлюдов дотроо бодлоо. 

	Гэтэл нөгөөх хялардуу хар нүдтэй, хоригдол эмэгтэй санаанд нь маш тодхон орж ирлээ. Ялтан болсон тэр бүсгүй сүүлийнхээ үг хэлэхэд хэчнээн уйлсан билээ! Нехлюдов дуустал татсан папиросоо үнсний саванд нухаж яаран унтраагаад, шинийг асааж аваад тасалгааны дотуураа урагш хойшоо холхиж эхлэв. Хоригдол эмэгтэйтэй хамт өнгөрүүлсэн тэр нэгэн цаг нэгд нэгэнгүй тодхон санагдлаа. Түүнтэй сүүлийн удаа уулзсан уулзалт, тэр үед ороод байсан адгуус ёсны шунал, шуналаа ханасан хойноо амтгүй юм шиг болж урам нь хугараад байснаа Нехлюдов бодлоо. Хөх бүчтэй цагаан платье, өглөөний мөргөл зэргийг Нехлюдов санав. «Би түүнд дурлаж байсан юм даа. Тэр шөнө би түүнийг жинхэнэ ариун цэвэр, сайхан дурлалаар дурлаж байлаа. Би түүнд урьд ч дурлаж байлаа. Анх авга эгч нарындаа ирж зохиолоо бичиж байхдаа ч би түүнд хэчнээн дуртай байсан билээ» гэж санан залуу үеийн энэ бадрангуй сайхан зүйл нь бодогдохтой зэрэг Нехлюдовын дотор нь их гуньхарлаа. 

	Тэр үеийн ба одоогийн Нехлюдов хоёрын хоорондын зөрүү нь сүмд байсан Катюша ба худалдаачинтай архидаж байсан бөгөөд өнөө өглөө ял шийтгэгдсэн янхан хүүхэн хоёрын хоорондох зөрүүнээс багагүй их байлаа. 

	Нехлюдов тэр үед өмнө нь хязгааргүй бололцоо нээлттэй байсан зориг бадрангуй чөлөөтэй хүн байсан бол одоо ямар ч мөрөөдөл зорилгогүй дэмий хоосон амьдралын тор гувчуурт ороод түүнээс гарах ямар ч аргагүй байгаагийн дээр бас өөрөө түүнээс мултран гарах бодолгүй байгаагаар үл барам гарахыг ч хүсэхгүй байв. Нехлюдов, дээр үед үнэн шударга байгаадаа бахархаж явдгийн дээр ямагт үнэнийг хэлж байхыг журам болгож, үнэхээр үнэнч байсан бол одоо болоход өөрийг нь хүрээлж байгаа бүх хүмүүсийн зөвшөөрөн хүлээж байгаа тэр аймшигт худал хуурмаг явдалд үнэхээр автагдаад байгаагаа саналаа. Энэ худал хуурмагийн балчгаас гарах зам сүв байсангүй бөгөөд зам сүв үгүй гэдгийг ч Нехлюдов өөрөө лав бодож байлаа. Нехлюдов өөрөө энэ худал хуурмагт зууралдаж, түүндээ дасаад, баясаж явдаг болжээ. 

	Түүнд ба түүний үр хүүхдэд яаж ичгүүртэй муу харагдалгүйгээр Марья Васильевна ба түүний нөхөртэй харилцаагаа тасалдаг билээ? Худал хуурмаг мэх гаргалгүйгээр Мисситэй яаж харилцаагаа тасалдаг билээ? Газрыг өмчлөх явдал зүй бус хэрэг гэдгийг зөвшөөрөн хүлээсэн мөртөө, өөрөө эхийнхээ үлдээсэн өвийг эзэмшиж байгаа энэ хоёрын хоорондох зөрчлөөс яаж гардаг билээ? Катюшагийн өмнө буруугаа яаж хүлээж засдаг билээ? Үүнийг зүгээр орхиж болшгүй юм. «Өмгөөлөгчид хөлс өгч, дуртай байсан тэр эмэгтэйг шийтгэлээс нь мулталж, цөлөгдөх ялаас нь чөлөөлүүлсэн төдийгөөр сэтгэл амарч яасан ч болохгүй. Би түүнд мөнгө өгчхөөд өөрөө хийдгээ хийлээ гэсэн ч урьд нь бодож байсантайгаа адил тэгж буруугаа мөнгөөр бөглөж болохгүй юм». 

	Нехлюдов, Катюшаг гудамд гүйцэж очоод, түүнд мөнгө өгчхөөд өөрөө зугтаан явснаа тод саналаа. Нехлюдов тэр нэг үед энэ минутыг их л айн цочин санаж байсантайгаа адилаар санаж байлаа. Гайтай муу мөнгө гэж хараав. Нехлюдов тэр нэг үед тэгсэнтэйгээ адилаар «ай даа бас, ямар муу ёр вэ» гэж чанга хэлэв. 

	— «Ийм явдал хамгийн шившигтэй, хамгийн өөдгүй амьтнаас л гарах учиртай шүү дээ. Тэгвэл тэр өөдгүй муухай амьтан чинь би байгаа юм байна шүү та минь ээ!» гэж Нехлюдов чанга хэлжээ. «Үнэхээр би мөн юм гэж үү? Би гэж үү? Би өөдгүй муухай амьтан гэж үү? » гэж зогсонгуут бодсоноо «надаас өөр хэн байх вэ? » гэж өөртөө хариулав. Энэ ч гээд бас л адилхан юм гэж үү? Марья Васильевна ба түүний нөхөртэй харилцаж байгаа чиний харилцаа, хөрөнгө баялгийг эзэмших гэж бодож байгаа бодол, энэ бүхэн чинь бас гутамшигт явдал биш гэж үү? Баялгийг эзэмших нь зүй бус явдал гэж үздэг мөртөө эхийн үлдээсэн мөнгө гэх нэрийдлээр түүнийг эзэмшсээр байгаа явдал, тэрчлэн чиний дэмий лаглайн суусан амарлингуй амьдрал болоод Катюшатай харилцаж байгаа чиний харилцаа, энэ бүгдийн чинь оргил нь болж байна биш үү? Бүтэлгүй муу золиг» гэж Нехлюдов өөрөө өөрийгөө уудлан илрүүлсээр байснаа, «хүмүүс намайг юу гэж боддог сон бол бодож л байг. Би тэднийг мэхэлж болох юм, гэсэн ч өөрөө өөрийгөө мэхэлж чадахгүй» гэж Нехлюдов бодлоо. Нехлюдов, сүүлийн үед хүмүүсээс ялангуяа өнөөдөр ван, вангийн хатан Софья Васильевна, охин Мисси, Корнейн аль алинаас нь мөн өөрөөсөө ой гутсанаа гэнэт мэдлээ. Жигшүүрт муухай хэрэг хийснээ мэдэж сэтгэл нь эмзэг болсон боловч тайвшруулсан хөгжилтэй сэтгэл төрөх шиг байсан нь мөн ч гайхалтай юм аа. 

	«Ариун сэтгэл» гэж өөрийнхөө нэрлэдэг зүйлтэй Нехлюдов цөөнгүй учирч ирсэн юм. Заримдаа нэлээд цаг өнгөрсөн хойно дотоод амьдралынхаа удааширсныг буюу огт хөдлөхгүй зогсоод байгааг мэдээд, тэр зогсолтын шалтгаан болж сэтгэл дотор баглайсан муу бүхнийг цэвэрлэж эхэлдэг явдлаа ариун сэтгэл гэж Нехлюдов нэрлэдэг байжээ. 

	Нехлюдов, ийм сэхээрэлт бүрийн дараа хувьдаа журмыг тогтоож түүнээ үргэлж баримтлахаар шийдээд өдрийн тэмдэглэлийг бичдэг байсны дээр шинэ амьдралыг эхэлж, түүнээ хэзээ ч өөрчлөхгүй гэж бодоод хуудсыг эргүүлэх гэж өөртөө хэлдэг байжээ. Гэтэл, Нехлюдов тэр бүрдээ ертөнцийн уруу татагч зүйлд автагдаж, өөрөө мэдэлгүй заримдаа бүр урьдынхаасаа илүүгээр дахиад л унадаг байв. 

	Нехлюдов ингэж сэтгэлээ хэдэн удаа ариутгаж сэргээсэн юм. Нехлюдов авга эгч нарындаа ирж зусахдаа анх удаа сэтгэлээ ариутган сэргээж, түүний үр нөлөөг нэлээд удаан хадгалж явсан юм. Дараа нь иргэний албанаас гарч амь биеэ барьц болгохыг хүсэж, цэргийн албанд орсон хойно нь ийм явдал дахин тохиолдсон бөгөөд энэ удаа хог буртаг маш хурдан овоорчээ. Дахиад л сэргэлт орж, цэргийн албанаас халагдаж, гадаад улсад очиж, зураг зурж эхэлсэн юм. 

	Өдий чинээ ихээр бузартаж, сэтгэлийн шаардлага, эрхэлж байгаа амьдрал хоёрын хоорондын зөрөө төдий чинээ их болоогүй байсан учир Нехлюдов тэр үеэс аваад өнөөдрийн өдөр хүртэл энэ урт хугацаанд биеэ ариутгалгүй явж ирснээ хараад цочив. Энэ хоёрын хоорондын зай нь маш их болж, бөөгнөрсөн хир буртаг нь учир үгүй болоод байсан тул одоо ариутгаж болох эсэхэд анх Нехлюдов түдгэлзэж байлаа      . «Сэргэн боловсорч сайн хүн болох гэж би туршаад үзсэн боловч юу ч болсонгүй билээ. Дахиад нэг удаа турших уу? гэж сэтгэл дотор нь аврагчийн дуу сонсогдож байснаа

	— Ганцхан чи биш ээ, бүгдээрээ ийм юм шүү. Амьдрал, ийм юм» гэж энэ үгийг хэлнэ. Гэтэл ганц үнэн шударга аварга хүчит мөнх байдаг оюун ухааны чөлөөт бодис дотор нь сэрж Нехлюдов түүнд үнэмшихгүй байж чадахгүй байв. Түүний одоогийн байдал, мөрөөдөж байгаа хүсэл хоёрын хоорондын зай хэчнээн урт байлаа ч гэсэн сэргэж сэхээрсэн оюун бодист юм болгон биелэгдмээр санагдана. 

	«Миний биеийг барьж байгаа энэ худлыг надад хэчнээн ч хүнд байлаа гэсэн тас татан устгаж, буруугаа хүлээж, хүн бүхэнд үнэнээ хэлнэ. Үнэн шударга ёсыг хийнэ» гэж Нехлюдов өөртөө чангаар хэлнэ. «Би завхай хүн. Ийм учраас би тантай сууж чадахгүй. Би таны толгойг дэмий эргүүлж явсан гэж Миссид хэлнэ. Бас (удирдагчийн эхнэр) Марья Васильевнад ч хэлнэ. Үгүй түүнд хэлээд яах вэ, нөхөрт нь би таныг мэхэлж явсан өөдгүй муу амьтан гэж шууд хэлнэ. Өв хөрөнгөний талаар үнэн ёсыг тогтоохоор тушаал өгнө. Бас би өөдгүй муу амьтан, таны өмнө буруугаа хүлээе гэж Катюшад хэлэхээс гадна түүний хувь заяаг хөнгөвчлөх талаар болдог бүгдийг хийнэ. Түүнтэй уулзахдаа өршөөхийг гуйна. Хүүхдүүд, өршөөл яаж гуйдагтай адилхан би түүнээс өршөөл гуйна гэснээ... баахан зогсоод, хэрэг болох юм бол би түүнтэй сууна» гэж хэлэв. 

	Нехлюдов зогсож, багадаа хийдгийн адил хоёр гараа өвчүү дээрээ давхцуулж тавиад өөдөө харан:

	— Бурхан минь туслаач. Зааж өгнө үү. Миний дотор орж, намайг бүх бузраас цэвэрлэж өгнө үү гэж чухам хэнд хандаж байгаа нь үл мэдэгдэн хэлнэ. 

	Нехлюдов, бурханд мөргөж тусална уу, дотор минь орж намайг цэвэрлэнэ үү гэж гуйсан бөгөөд хүссэн нь ёсоор болжээ. Өөр дотор нь байсан бурхан мэдрэл дотор нь сэрж Нехлюдов өөрийгөө бурхан болсон мэтээр чөлөөтэй болж сэргэлэн чанар орж, амьдралын жаргалыг мэддэг болсноор барахгүй буяны бүх хүч чадлыг мэдлээ. Одоо Нехлюдов хүний хийж бүтээж чадах бүх эрхэм сайн сайхныг мэдэж, одоо хийж бүтээж чадах чадалтай ч юм гэж өөрийгөө саналаа. 

	Нехлюдовын үүнийг өөртөө хэлж байхад нүднээс нь нулимс гарч байв. Энэ бол сайн муу хоёрын нулимс байжээ. Сайн нь өнгөрсөн энэ жилүүдийн турш дотор нь унтаж явсан оюут бодисын сэрсний баярын нулимс, муу нь буянаа бодож өөртөө уярсны улмаас гарсан нулимс байжээ. 

	Нехлюдов халууцаж, хоёр дахь давхрыг нь авсан цонхны дэргэд очоод түүнийг онгойлголоо. Энэ нь цэцэрлэг рүү харсан цонх байжээ. Саруул шөнө байлаа. Гудамжаар шаржигнан өнгөрч яваа тэрэгний дугуйн чимээ замхарна. Урт ургасан нүцгэн тоорой модны мөчрүүдийн сүүдэр, цонхон дор засаж элс асгасан талбай дээр тодхон харагдана. Зүүн талд байгаа саравчны дээвэр сарны туяанд цав цагаан мэт харагдана. Түүний цаана модны сүлжилдсэн гишүүнүүд хашааны хар сүүдрийн наагуур харагдана. Нехлюдов, сарны туяанд харагдаж байгаа цэцэрлэг, саравчны дээвэр, тоорой модны сүүдрийг харж, амьдралыг тэтгэгч ариун агаарыг амьсгааллаа. 

	«Яасан сайхан юм бэ! Бурхан минь, яасан сайхан юм бэ!» гэж Нехлюдов сэтгэл доторх аятай сайн юмныхаа тухай хэлж байв. 

	 


XXIX

	Маслова, явж сураагүй чулуун замаар арван таван мод явган явсандаа хөл нь өвдөж, ихэд өлсөж ядарсны дээр санаанд оршгүй хатуу ял заагдсандаа гашуудан явсаар дөнгөж оройн зургаан цагт гяндангийнхаа тасалгаанд буцаж ирлээ. 

	Нэг завсарлагын үед манаач нар дэргэд нь суугаад талхаа том өндөгтэй хольж идэж байхыг нь Маслова хараад аман дотор шүлс дүүрч, өлсөж байснаа мэдсэн боловч, нэрэлхээд тэднээс идэх юм гуйсангүй билээ. Түүний дараа гурван цаг өнгөрсний хойно гэдэс нь өлсөхөө болиод, зөвхөн тэнхээ тамираа алдаад байсан мэт санагдаж байлаа. Маслова санаанд оршгүй хилс хатуу тогтоолыг ийм байдалтай байж сонссон тул, сонссон зүйлдээ итгэхгүй, би буруу сонссон байх гэж бодсон учир өөрийгөө тэгж хатуу ажил хийхээр цөлөгдсөн ялтан гэж үзэж чадахгүй байлаа. Гэвч энэ тогтоолыг гаргачхаад ийм байх ёстой гэж бодсон мэт тайван суугаа шүүгч, тангарагтан нарын хэнэггүй царайг хараад эгдүү нь хүрч надад ямар ч гэм байхгүй гэж танхим дүүрэн орилов. Гэтэл орилох явдал бол энд тохиолддог ерийн хэрэг байжээ. Тэдний огт хайхрахгүй байгааг Маслова харж хашхираад ч уг хэрэг өөрчлөгдөхгүйг мэдээд өөрийгөө ийм хилс хатуугаар шийтгэсэн энэ шударга бус явдалд захирагдахаас өөр арга надад алга гэж бодоод уйлсан юм. Ялангуяа өөрийг нь ямагт шуналт нүдээр харж явдаг, ид залуу эрэгтэйчүүд өөрийг нь ийм хилс хатуу шийтгэсэн явдалд Маслова их л гайхаж байлаа. Тэдний нэгэн нь болох дэд прокурор ч хүртэл үүгээр түүгээр сээхэлзэж байсныг Маслова харсан юм. Шүүхийн хурал нээгдэхийг хүлээх үеэр ба мөн хурлын завсарлагаагаар энэ эрэгтэйчүүд хэдий ондоо хэргээр яваа нэрийдлээр боловч тасалгааны хаалганы дэргэдүүр өнгөрөх буюу зарим нь тасалгаанд ирэхдээ зөвхөн хоригдлынхны тасалгаанд Масловаг харах гэж орж ирдэг байлаа. Гэтэл энэ хүмүүс Масловаг, огт холбогдолгүй хэрэгт ингэж тулгагдаж түүнийг хатуу ажил хийлгэхээр шийдвэрлэн цөлөх ял оногдуулсны учир нь юу билээ. Маслова түрүүнд уйлж байснаа болиод, одоо элдвийг бодон мансуурахын туйлд хүрч гянданд хэзээ хүргэгдэхээ хүлээн хоригдлын тасалгаанд сууж байлаа. Одоо Масловад тамхи татах юм сан гэдэг ганцхан хүсэл байлаа. Ингэж элдвийг бодон сууж байтал нь тогтоол уншиж сонсгосны дараа Бочкова, Картинкин хоёрыг энэ тасалгаанд оруулж ирэв. Бочкова орж ирмэгц Масловаг харааж, цөлөгдөх ялтан золиг гэж загнан:

	— Ялаа заагдав уу чи? Уужрав уу? Завхай муу эм чи залилах гэсэн чинь бүтээгүй юү? Өдүүлсэн хэргийнхээ хэрээр чи ялаа эдэлнэ. Чи цөллөгт очоод байхдаа маяглахаа байна даа гэж хэллээ. 

	Маслова гараа ханцуйдаа хугас хийгээд доошоо хөлд элэгдсэн, өргөнөөрөө хоёр алхам хэртэй шалыг ширтэн харж:

	— Би таныг яагаа ч үгүй, мөрөөрөө л сууж байна шүү дээ. Та намайг зүгээр байлга л даа гэж хэдэн удаа хэлээд дуугүй болсноо, Картинкин Бочкова хоёрыг гаргаж аваачсаны дараа манаач гурван рублийг авчирч өгсөн хойно Маслова, сая бага зэрэг сэхээрлээ. 

	— Чи Маслова мөн үү? Чамд авхай чинь үүнийг өглөө гэж Масловад мөнгө өгөнгүүт тэр манаачийн хэлэхэд, 

	— Ямар авхай вэ гэж асуухад нь

	— Авах юм бол ав. Чамтай ярилцаж байх завтай хүн алга гэж манаач урдаас нь хэлэв. 

	Энэ мөнгийг янхны газрын эзэн байсан Китаева ирүүлжээ. Китаева шүүхээс гарахдаа, «Масловад хэдэн рубль явуулж болох уу? » гэж шүүхийн тогтоол гүйцэтгэгчээс асуухад нь «болно» гэж хэлсэн юм. Китаева энэ зөвшөөрлийг авмагц гурван чагттай илгэн бээлийнээс махлаг булцгар гараа сугалан торгон банзлынхаа хойд хуниаснаас мөнгөний гоё хэтэвчээ гаргаж ирээд, дотроос нь ихээхэн хэсэг мөнгөн тэмдэгтийн тасалбарыг гаргалаа. Китаева, өөрийн эзэмшиж байсан газраас оруулсан мөнгөний энэ тэмдэгт тасалбаруудын дотроос тун саяхан огтолсон бололтой хоёр рубль тавин копейн дэвсгэрт тасалбарыг авч дээр нь хорин мөнгөний хоёр зоос, бас арван мөнгөний нэг зоосыг нэмээд тогтоол гүйцэтгэгчид өглөө. Тогтоол гүйцэтгэгч, манаачийг дуудан ирүүлж тусламж үзүүлэгчийн дэргэд тэр мөнгийг түүнд өгчээ. 

	— Та зөв өгөөрэй гэж Каролина Альбертовна манаачид хэлэв. Манаач ингэж итгэхгүй байгаад гомдсон учир Масловатай тийм ширүүнээр харилцсан юм санжээ. Энэ мөнгө бодож байсан хүслийг нь гүйцэтгэж чадах байсан учир Маслова маш их баяртайгаар хүлээн авлаа. Маслова «Папирос олж нэг сайн татах юм сан» гэхээс өөр юу ч бодохгүй, ганцхан энэ хүсэл дээр бүх анхаарал нь бөөгнөрчээ. Маслова хаалганаас гудам руу ханхалж байгаа тасалгааны шүүгч нарын тамхины утааны үнэрийг авмагц агаарыг хүчтэй сорж байлаа. Хэрэгтнийг явуулах үүрэгтэй нарийн бичгийн дарга нэг өмгөөлөгчтэй цаазлан хориглосон өгүүллийн тухай ярилцан, үг булаалдаж байсаар хэрэгтнийг хүргүүлэхээ мартчихсан учир Маслова нэлээд удаан хүлээжээ. Шүүхийн хурал тарлаа гэсэн ч хөгшин залуу хэдэн хүн Масловаг харах гэж зориуд ирээд шивнэлдэн ярилцаж байсан боловч одоо Маслова тэднийг ер анхаарсангүй. 

	Дөрвөн цаг өнгөрөөд байхад Масловаг явуулах тушаал гарсан учир түүнийг Нижгородын нэг тариачин, чуваш ийм хоёр хүн шүүхийн байшингийн ар талын хаалгаар тууж гаргалаа. Маслова шүүхийн байшингийн дотуур гарахдаа, дугуй талх хоёр, папирос нэгийг авч өгнө үү гэж нөгөөх мөнгөө тэдэнд өгч гуйхад чуваш хүн инээж мөнгийг нь аваад:

	— Авч өгье дөө гэж хэлэв. Тэр чуваш, Масловад папирос, талхыг захисан ёсоор нь авч өгөөд үлдсэн мөнгийг нь эгүүлж өглөө. 

	Замдаа тамхи татаж болдоггүй учир Маслова, хүслээ хангаж чадалгүй явсаар гяндандаа хүрч ирлээ. Масловаг яг гяндангийн хаалга дээр тууж авчрах үед, зуугаад хоригдлыг төмөр замаас буулган тууж ирэв. Маслова хаалган дээр тэдэнтэй уулзав. 

	Үсээ хусуулсан ба хусуулаагүй, сахлаа авхуулсан ба авхуулаагүй, хөгшин, залуу оросууд, өөр овог ястны хоригдол хүмүүс, хөлийнхөө гинжийг хангинуулан, хаалганы орчим газрыг тоос, яриа чимээ, хоолой хорсом хөлсний үнэрээр дүүргэв. Хоригдлууд, Масловагийн дэргэдүүр өнгөрөхдөө түүнийг ширтэн харж, заримынх нь хурьцал тачаал хөдөлж, царай нь онхи өөр болоод зориуд дэргэд нь ирж:

	— Ай даа, яасан сайхан хүүхэн бэ гэж хэлэхэд, 

	— Хүүхэн гуайн амрыг эрье гэж нөгөө нь нүдээ анивхийн хэлэв. Үсийг нь хусчихсан хөх хүзүүтэй нэг хоригдол гинжээ хангинуулан гүйж Масловагийн дэргэд ирээд түүнийг тэврэв. Маслова түүнийг өөрөөсөө зайлуулан түлхэхэд:

	— Амрагаа танихгүй гэж үү? Маягласны хэрэг юү вэ? гэж тэр хоригдол шүдээ ярзайлган, нүдээ гялалзуулан бархирч хэлэв. 

	— Муу золиг чи юу хийж явна вэ? гэж даргын туслагч хойноос нь ирээд түүнд хэлэхэд хоригдол бөгтгөнөн яарч зайлав. Даргын туслагч Масловаг хараад:

	— Чи энд юу хийж яваа юм бэ? гэж асуусанд Маслова, би хэргээ таслуулаад ирж явна гэж хэлэх гэсэн боловч их ядарсан тул түүнийг ч хэлэх чадалгүй болсон байжээ. 

	— Эрхэм дарга аа, хэргээ таслуулаад ирж байгаа юм гэж харгалзан хүргэгчдийн ахлагч өнгөрч яваа улсын цаанаас гарч, малгайдаа гараа хүргэж ёслон хэлэв. 

	— Тэгвэл ахлагчид тушаа! Яасан завхарсан юм бэ? 

	— Эрхэм дарга, ёсоор гүйцэтгэе. 

	— Соколов! Үүнийг хүлээж ав гэж даргын туслагч хашхиран хэлэв. 

	Ахлагч, Масловын дэргэд ирж мөр лүү нь ууртай түлхэн, толгойгоороо заагаад, эмэгтэйчүүдийн тасалгаануудын хонгил руу тууж аваачлаа. Эмэгтэйчүүдийн байшингийн энэ хонгилд Масловаг нягтлан нэгжсэн боловч түүнээс юу ч олсонгүй. Ингээд өнөө өглөө гарсан тасалгаанд нь буцаан оруулжээ (Маслова хайрцагтай тамхиа дугуй талхан дотроо хийсэн байжээ).


XXX

	Масловагийн байдаг тасалгаа нь уртаараа есөн аршин, өргөнөөрөө долоон аршин хэмжээтэй, шаваас нь ховхорч унасан зуухтай, банзнууд нь гажиж, завсар гарсан бөгөөд тасалгааны бүх зайн гуравны хоёр хувийг нь эзэлсэн ханзтай, хоёр цонхтой урт тасалгаа байжээ. Хаалган тушаа тасалгааны тэг дундах хананд хав хар болсон бурхан хадаж, урд нь лаа тавиад дор нь цэцэг өлгөсөн байна. Хаалганы зүүн талд, хар болсон шал дээр өмхий үнэртэй торх хэвтэнэ. Шалгалт тун саяхан өнгөрсөн тул эмэгтэйчүүд бүтэн шөнө гарахгүйгээр цоожлогдсон байлаа. 

	Энд арван хоёр эмэгтэй, гурван хүүхэд нийт арван таван хүн байдаг байлаа. 

	Гэгээтэй байв. Тэдний дотроос зөвхөн хоёр нь ханзан дээр хэвтэж байв. Үүний нэг нь биеийн байцаалт бичиггүй явсан учир баригдсан бөгөөд бараг үргэлжид унтаж байдаг тэнэг хүүхэн халаадаараа толгойгоо хучаад хэвтэж байв. Нөгөө нь хулгайн хэрэгт ял шийтгэгдсэн сүрьеэ өвчтэй эмэгтэй юм. Энэ эмэгтэй халаадаа дэрлээд, ханиахгүй гэж хоолой дотор нь загатнаж байсан ханиад, оволзож байсан цэрээ арай гэж барин нүдээ томоор харж сэрүүн хэвтэнэ. Үсээ задалчихсан, ширүүн ёрог даавуу дан цамцтай, бусад эмэгтэйн зарим нь ханзан дээр сууж юм оёно. Нөгөө зарим нь цонхны дэргэд зогсож, хашааны дотуур өнгөрч яваа хоригдлуудыг харна. Юм оёж байгаа гурван эмэгтэйн нэг нь түрүүнд Масловаг гаргаж өгсөн, атираатсан нүүртэй, эрүүн доорх арьсаа шалхайлгасан, санчгаас бууралтаж яваа шаравтар үсээ самнасан богинохон гэзэгтэй, хацартаа үстэй мэнгэтэй, хөмсгөө зангидаж явдаг, уйтгартай царайтай, өндөр нуруутай, бяр ихтэй Кораблёва гэдэг эмэгтэй байжээ. Энэ эмгэн, охинд нь наалдаад салахгүй байсан нэг эрийг сүхээр цавчиж алсандаа ажил хийхээр цөлөгдөх ял заагджээ. Энэ эмгэн тасалгааны дотроо ахлагч нь байсны гадна, архи худалддаг байжээ. Эмгэн нүдэндээ шил хийгээд, тариачдын маягаар үзүүрийг нь бие рүүгээ харуулан зүүгээ том гарынхаа гурван хуруугаар бариад юм оёж суулаа. Түүний дэргэд шантгар хамартай, жижиг хар нүдтэй, бараавтар царайтай, цагаан сэтгэлтэй, олон үгтэй, намхан нуруутай эмэгтэй суугаад, арьсаар хүүдий оёно. Энэ эмэгтэй төмөр замын манааны бүхээгт ажиллаж байхдаа галт тэрэг ирэхэд дохио өгөөгүй учраас тэр галт тэрэг, аюулд учирсны улмаас гурван сар гянданд хоригдох ял заагдсан байжээ. Юм оёж суугаа гурав дахь эмэгтэй нь хамт суугаа нөхдөөс нь Феничка гэж хөөршөөж дууддаг Федосья гэдэг нэртэй улаан хацартай, цагаан царайтай, хүүхдийн нүд шиг ариун тунгалаг цэнхэр нүдтэй, урт хоёр шар гэзгээ сүлжээд жижиг толгойгоо ороож зангидсан гуа царайтай залуухан эмэгтэй байжээ. Энэ залуу эмэгтэй арван зургаан насандаа, хүнтэй суусан даруйдаа нөхөртөө хор уулгаж алахыг завдсан учир хоригдож байлаа. Баригдсаныхаа дараа хэргээ таслуулахыг хүлээж, даалтаар гэртээ найман сар байхдаа нөхөртэйгөө эвлэрснээр барахгүй, түүндээ үнэхээр дурлаж, шүүхээр хэргээ таслуулах үед хоёр сэтгэл нь хосгүй тохиромжтой сэтгэл янаглалт болсон байлаа. Хадам эх эцэг нь ч энэ завсар бэрдээ дасаж түүнд туйлын хайртай болсон тул шүүхийн хурал дээр ирцгээж, бэрээ цагаатгахыг оролдсон боловч шүүхээс түүнийг Сибирьд цөлж, хатуу ажил хийлгэхээр шийтгэжээ. 

	Хөгжилтэй сайхан сэтгэлтэй, бараг үргэлжид инээмсэглэж явдаг Федосья ханз дээр Масловатай зэрэгцэж унтдаг байсан бөгөөд түүнтэй үерхдэг болсноор барахгүй түүний төлөө сэтгэл халамжаа тавьж, үйлчилж байхыг өөрийн үүрэг мэт үздэг хүн болжээ. Ханз дээр бас хоёр эмэгтэй юу ч хийлгүй сууна. Үүний нэг нь бодвол залуудаа их цэвэрхэн хүүхэн байсан бөгөөд одоо хөх цайвар царайтай болсон, өндөр нуруутай, дөч орчим насны, туранхай эмэгтэй, хүүхдээ тэврээд, унжсан урт цагаан хөхөө хөхүүлэн сууна. Тосгоноос цэрэгт татагдсан нэг залууг авч явсан цагдаагийн даргыг барьж тэр залууг цэргийн албанд хууль бусаар аваачив гэж суллан тавьсан хэрэгт оролцсон ардуудын дотроо тэр цэргийн авга эгч нь болох энэ эмэгтэй түрүүлж цагдаагийн морийг зогсоосон учир баригдан хоригдож байлаа. Нүүр нь нэлэнхийдээ атираа болсон бөгөөд буурал үстэй, сайхан зантай намхан бөгтөр эмгэн ханз дээр юу ч хийлгүй сууна. Энэ эмгэн зуухны дэргэд ханзан дээр суугаад «барьж чадсангүй ээ» гэж дэргэдүүр нь чанга инээн гүйж яваа хүүхдийг барихыг оролдож байгаа мэт сууна. Энэ эмгэн, хүүгийнхээ хамт түймэр тавьсан хэрэгт ял тулгагдан хоригдож байгаа явдлаа туйлын амарлингуй тэсвэрлэж байсан боловч одоо энд нэг дор хоригдож байгаа хүүгийнхээ төлөө ба ялангуяа бэр нь харьчихсан учир хөөрхий муу өвгөний минь угааж өгөх хүнгүй болжээ. 

	— Тэр минь, намайг эзгүйд бөөс хуурсандаа бариулчхуузай гэж өвгөнийхөө төлөө ихэд санаа зовж байдаг байлаа. 

	Энэ долоон эмэгтэйгээс гадна нээлттэй цонхны нэгэнд дөрвөн эмэгтэй цонхны төмөр торноос бариад, түрүүхэн хаалган дээр Масловатай дайралдсан бөгөөд одоо хашааны дотуур өнгөрч яваа хоригдлуудтай дохио өгөх, хашхирах зэргээр харилцана. Тэдний нэг нь бүдэгхэн хоолойгоор балиар үгсийг цонхоор хашхирч байгаа батганад бариулсан цонхигор шар нүүртэй, палхгар том биетэй, уяа нь тайлдсан цамцны захны цаанаас харагдаж байгаа бүдүүн хүзүүтэй, бүдүүн гартай, хонгор шар үстэй, одоо хулгайн хэрэгт холбогдоод хоригдож байгаа эмэгтэй юм. Дэргэд нь арван настай бүсгүй хүүхдийн хэртэй, богино хөлтэй, урт нуруутай, эвгүй биетэй, толбо болсон улаан царайтай, хоорондоо хол зайтай хар нүдтэй, арзгар цагаан шүдээ халхалж чаддаггүй богино мөртөө их зузаан уруултай, харавтар биетэй хоригдол эмэгтэй хашааны дотор болж байгаа юмыг харж байн байн тас тас хийн инээнэ. Ганган хүн гэдэг нэр авсан энэ хоригдол эмэгтэй хулгайн хэрэг, мөн түймэр тавьсан хэрэгт ял шийтгүүлээд сууж байлаа. Тэр хоёрын ард хулгайн юмыг хадгалсандаа ял шийтгэгдсэн, өрөвдмөөр туранхай биетэй, их гэдэстэй, хиртэж бор болсон цамцтай, жирэмсэн эмэгтэй зогсоно. Энэ эмэгтэй юу ч хэлэхгүй байсан боловч хашааны дотор болж байгаа юмыг сайшаасан байдалтай инээмсэглэн уярч харна. Цонхонд зогсож байгаа дөрөв дэх эмэгтэй нь архи нууж зарсан хэргийн учир ял шийтгэгдээд, тэр ялаа эдлэн хоригдож байгаа намхан пагдгар биетэй, бүлтгэр нүдтэй, урин царайтай, хөдөөгийн байдалтай эмэгтэй байжээ. Одоо эмгэнтэй тоглож байгаа тэр жаал хүү, долоон настай энэ бүсгүй хоёроо орхиж явах хүнгүй учир тэдэнтэйгээ хамт гянданд сууж байгаа энэ эмэгтэй зогсолтгүй оймс оёж, бусдын адил цонх руу харан, хашааны дундуур яваа хоригдлуудын хашхиралдаж байгаа үгийг сонсон жигшсэн байдалтай царайгаа үрчийлгэнэ. Дан цамц өмссөн, цагаан шаргал задгай гэзэгтэй нэг охин шар хүрэн үстэй эмэгтэйн дэргэд зогсож, банзлаас нь бариад, эмэгтэйчүүдээс хоригдлуудтай солилцож байгаа хараал, элдэв балиар үгийг маш анхааралтай сонсож, цээжилж байгаа юм шиг давтана. Арван хоёр дахь хоригдол нь хадамд гараагүй, гэртээ төрсөн хүүхдээ худагт хаяж алсан учир гянданд хоригдож байгаа, ламын охин байжээ. Шаравтар өнгөтэй, ширэлдсэн бүдүүн гэзгээ задалчихсан, өндөр нуруутай, ганган биетэй, хөдлөлгүй хардаг бүлтгэр нүдтэй, хир сууж борлосон дан цамц өмссөн, хөл нүцгэн энэ хүүхэн эргэн тойрон юу болж байгааг огт анхааралгүй, тасалгааны дотуур урагш, хойшоо цочмогоор эргэн, зайтай сул газраар холхин явж байв. 

	 


XXXI

	Цоож харчигнан дуугарч, төдхөн Масловаг тасалгаанд оруулж ирэхэд цөмөөрөө түүн тийш харцгаалаа. Ламын охин хүртэл минутын төдий зогсож хөмсгөө өргөн, сая орж ирсэн хүнийг хараад юу ч хэлэлгүй дахиад л хол хол, шийдвэртэй алхалж эхлэв. 

	Кораблёва юм оёж байсан зүүгээ зотонд хатгаад, нүднийхээ шил дээгүүр Масловаг харан:

	— Ээ хүү минь буцаад ирэв үү? Чамайг тавина гэж би бодож байлаа. Чамайг хилсдүүлж дээ гэж бараг эр хүний хоолой гэмээр баргил сөөнгөдүү дуугаар хэлээд нүднийхээ шилийг авч оёж байсан юмаа дэргэдээ ханзан дээр тавиад:

	— Хүү минь, чамайг суулгаж магад гэж авгай бид хоёр ярилцаж байлаа. Ийм явдал бас байдаг юм гэдэг. Азтай цаг тохиолдвол бас мөнгө өгч гаргадаг явдал ч үзэгддэг юм гэж ярилцдаг. Гэтэл ийм болчих шив дээ. Манай мэргэлснээр болсонгүй. Бурхан өөрөөр бодож дээ гэж үгээ таслалгүй урин зөөлнөөр хэллээ. 

	— Шийтгэлээ гэж үү? гэж Федосья, Масловаг өрөвдөн хайрлаж байгаа байдалтайгаар хүүхдийн нүд шиг тунгалаг цэнхэр нүдээрээ харан асуув. Түүний залуу царай дахь бүх хөгжилтэй юмс нь арилж, хариугүй уйлчих дөхөөд л байв. Маслова ханзны банзан дээр Кораблевагийн хажууд эзэлж байсан, ханаас хоёр дахь байрандаа гарч хүүхэд шиг сөхрөн хариу үг юу ч хэлэхгүй суув. Федосья босож:

	— Чи юу ч идээгүй хоосон л яваа биз дээ гэж Масловагийн дэргэд ирэнгүүт хэлэв. 

	Маслова дуугүй сууж дүгрэг талхаа дэрнийхээ дэргэд тавиад тоос болсон халаад, мөн бужгар хар үснээсээ алчуураа авав. 

	Ханзны нөгөө захад жаал хүүхэдтэй тоглож байсан эмгэн босож, Масловагийн дэргэд ирээд шогшрон дуугарч толгойгоо сэгсэрнэ. Өнөөх жаал хүүхэд эмгэний хойноос ирээд нүдээ ихээр харж дээд уруулынхаа өрөөсөн ирмэгийг өөд өргөн, Масловагийн сая авчирсан дүгрэг талхыг харна. 

	Маслова, өнөөдөр тохиолдсон энэ бүх явдлын дараа өөрийг нь өрөвдөж байгаа хүмүүсийн царайг харахдаа уйлах дур нь хүрч, уруул нь чичирч эхлэв. Маслова, эмгэн жаал хоёрыг дэргэдээ иртэл биеэ барихыг хичээн тэсэж байснаа эмгэний өрөвдөн шогширсон шогшрол, ялангуяа дүгрэг талхнаас нь салахгүй харж байсан нүдээ өөр тийш нь шилжүүлсэн жаал хүүгийн нүдтэй дайралдахдаа биеэ барьж чадалгүй бүх нүүр нь чичирч цурхиран уйллаа. 

	— Ёстой өмгөөлөгчийг олж ав гэж би хэлсэн шүү дээ. Цөлөхөөр шийтгэв үү? гэж Кораблёва асуулаа. Маслова хариулах гэснээ чадалгүй цурхиран, үсээ ёмбойлгож зассан, хошуу гаргасан задгай энгэртэй, ув улаан царайтай эхнэрийн зураг бүхий хайрцагтай папиросыг дүгрэг талхны дотроос гаргаад, Кораблёва руу сарвайв. 

	Кораблёва хайрцаг дээрх зургийг хараад мөнгөө дэмий үрлээ гэж Масловаг буруушаасан байдалтай толгойгоо сэгсрэн хэлж нэг ширхэг папирос аваад дэнгийн галаас асааж татаад Масловад өгөхөд нь Маслова зогсолгүй уйлан, тасралгүй сорон амнаасаа утаа баагиулан:

	— Цөллөгт ажил хийлгэх болов гэж мэгшин уйлах завсар хэлэхэд нь:

	— Хүний цус сорогч муу ноход бурхнаас айхгүй юм даа. Ямар ч гэмгүй охиныг шийтгэлээ гэж Кораблёва хэлэв. 

	Энэ үед цонхонд зогсож байгаа эхнэрүүд хөхрөлдөн чангаар инээлдэв. Тэднийг дагалдан инээлдэж байгаа жаал бүсгүйн нарийхан дуу нь нөгөө гурван хүүхний чарласан сөөнгө хоолойн дуутай нийлэн хосолж байв. Хашааны дотуур яваа хоригдол, цонхоор харж байгаа тэр хүмүүсийн инээд хүргэмээр ямар нэг юм хийсэн нь гарцаагүй байжээ. 

	— Завхай халзан тэр толгойг хараач. Яаж байгаа нь энэ вэ? гэж улаан шаргал үстэй эхнэр тарган биеэ намалзуулан, нүүрээрээ торыг тулаад учир утгагүй бэлэн үгнүүдийг хөвүүлсээр байв. 

	— Хоосон арьсан тулам чинь юу болоод инээж байна? гэж Кораблёва улаан шаргал үстэй эхнэрийг жигшин толгойгоо сэгсрэн хэлээд, Маслова руу харж:

	— Олон жил үү? гэж асуухад нь, 

	— Дөрвөн жил гэж Маслова хэлэв. Масловагийн нүднээс багтаж ядан бөмбөрч байгаа нулимсных нь нэг дусал папирос дээр нь уначихлаа. 

	Маслова уурлан тэр папиросоо үнгэж хаяад өөр нэгийг асаалаа. Манаач эхнэр тамхич биш боловч хаясан тэр папиросыг дор нь авч засан:

	— Хөөрхий минь, эр гахайд үмхүүлчихлээ чи гэдэг үнэн үг байгаа юм даа. Тэд даанч дураараа улс шүү. Суллана гэж Матвеевнагийн хэлэхэд, үгүй дураараа аашилдаг тэд ямар ч гэмгүй бүсгүйг шийтгэж үйлийг нь үзнэ гэж би хэлж байсан юм. Одоо миний хэлдэг зөв болох шив дээ гэж зогсолтгүй өөрийнхөө дууг сайшаан хөөршөөж хэллээ. 

	Энэ завсар хашааны дундуур яваа хоригдлуудын өнгөрөхөд, тэдэнтэй ярилцаж цонхонд зогсож байсан эмэгтэйчүүд цонхноос зайлж Масловагийн дэргэд ирлээ. Үүнд архи нууж зарсан учир хоригдож байгаа бүлтгэр нүдтэй эмэгтэй охиныхоо хамт хамгийн түрүүнд ирээд Масловатай зэргэлж суунгуут:

	— Яагаад ингэж хэтэрхий хатуу шийтгэв? гэж оймсоо маш хурднаар сүлжин оёсон хэвээрээ асуув. 

	— Мөнгөгүй байснаас ийм хэтэрхий хатуу шийтгэгдлээ дээ. Хэрэв мөнгөтэй байсан сан бол, зальтай сайн хүнийг хөлсөлж авсан сан бол яах аргагүй суллагдах байсан даа. Өнөөх их хамартай, саглагар үст хүн дайралдсан сан бол тэр ч уснаас норголгүй гаргачих хүн шүү. Хэн гэдэг билээ? гэж Кораблёва хэлэв. 

	— Яаж түүнийг авчихсан юм бэ? Тэр чинь мянгаас нааш яасан ч зөвшөөрөхгүй гэж Хорошавка зэрэглэж суунгуут хэлэв. 

	Түймэр тавьсан учир гянданд суугаа эмгэн:

	— Ийм л үйлтэй хүн байж даа чи. Та нар бодоод үз л дээ. Манай жаалын эхнэрийг булааж авсан нь багадаад өрөөр нь бөөс тэжээлгэх гэж гянданд хорьсноор барахгүй бас хөгшин намайг энд хийдэг нь хачин юм аа гэж өөрийнхөө түүхийг олон зуу дахин ярьж эхэлдгийнхээ адилаар бас л эхлэн ярьж гянданд суухгүй, таар үүрч гуйланчлахгүй гэж хэлж болдоггүй гэж ярилцдаг аргагүй үнэн юм аа. Таар үүрч гуйланчлах үйл тохиолдоогүй бол гянданд суух үйл тохиолддог байж дээ гэж хэлэв. 

	— Тэд ийм л улс байж дээ гэж архи нууж зарсандаа сууж байгаа эмэгтэй хэлснээ охиныхоо толгойг ширтэн хараад оёж байсан оймсоо тавьж, жаал охиноо татаж биедээ дөхүүлж, хоёр хөлийнхөө хооронд хавчаад толгойн нь үсийг хуруугаараа маш хурднаар ярж юм эрнэ. 

	— Архи юунд зарсан бэ? гэж асуух юм. Тэгэхгүй бол хүүхдээ би юугаараа тэжээх вэ? гэж хэлээд л тэр эмэгтэй дассан хэргээ үргэлжлүүлнэ. Архи зарагч энэ эмэгтэйн үг Масловад архи уух дурыг хүргэв. 

	— Балга архи уух юм сан гэж Маслова цамцныхаа ханцуйгаар нулимсаа арчин байн байн мэгшин уйлж Кораблёвад хэлэхэд нь:

	— Архи уу? Уувал уу л даа гэж Кораблёва хэлэв. 

	 


XXXII

	 

	Маслова өнөөх дүгрэг талхан дотроос мөнгөө гаргаж тасалбарыг Кораблёвад өглөө. Кораблёва өөрөө бичиг мэддэггүй боловч сайн харсныхаа дараа энэ тасалбар хоёр рубль тавин мөнгөтэй адил ханштай байдаг юм гэж Хорошавкагийн хэлснийг үнэмшиж хий соруулдаг нүхэнд нуусан шилтэй архиа гаргав. 

	Кораблёватай зэрэглэж суух суудалгүй эмэгтэйчүүд нь тус тусынхаа байранд очиж сууцгаалаа. Мөн Маслова толгойныхоо алчуур, халаадныхаа тоосыг гүвж, ханзан дээрээ гарч суугаад дүгрэг талхаа идэж эхлэв. 

	— Би чамд цай тавьсан юм сан, хөрчхөв үү дээ гэж хэлсэн Федосья хөлийн ороолтоор боосон төмөр данхтай цайг тавиур дээрээс төмөр аяганы хамт авч Масловад өгөв. 

	Энэ цай, нээрэн ч хөрчихсөнөөс гадна цайны амт үгүй болж, төмрийн бал амтлагдаж байлаа, гэсэн ч Маслова тэр цайг аягандаа дүүрэн хийж, хуурай талхаа даруулан уулаа. 

	— Финашка май гэж Маслова амыг нь ширтэн харж байсан жаалыг дуудаж талхнаасаа хугалж түүнд өглөө. 

	Энэ завсар Кораблёва шилтэй архийг аяганы хамт өгсөнд Маслова, тэр архиараа Кораблёва, Хорошавка хоёрыг зочлов. Ерөөс энэ гурван хоригдол эмэгтэй мөнгөтэй байдаг бөгөөд байснаа хоорондоо хуваадаг учир энэ тасалгааны дотроо язгууртан дээдэс нь болж байдаг байлаа. 

	Маслова хэдэн минутын дараа сэхэрч шүүхийн хурал дээр юу юу болсон, мөн гайхсан юмаа ярихдаа прокурорыг ихэд элэг барин шооллоо. Шүүхийн хуралд суусан хүмүүс, намайг их өрөвдөн харцгааж, зориуд намайг харах гэж хоригдлынхны тасалгаанд орцгоож байлаа гэж Маслова ярилаа. 

	«Эд чамайг л харах гэж ингэж байгаа юм» гэж манааны цэргүүд хүртэл надад хэллээ. Зарим нь тийм бичиг хаа байна гэх юм уу, өөр шалтгаан олж орж ирэх юм. Гэтэл юм эрж яваа биш, намайг харах гэж яваа нь нүдэнд ил байх юм. Тэд ёстой л зальтай улс юм аа гэж гайхан толгойгоо сэгсэрч инээмсэглэн хэлсэн Маслова... 

	— Ёстой л ийм улс юм аа гэж нэмэн хэлэхэд нь манаач эхнэр тосон авч:

	— Эднүүс чинь ёстой л чихэр дээр суусан ялаа шиг улс шүү. Тэд хүүхэн харвал талхаа идэхээ мартчихдаг улс байгаа юм гэж хэлэхтэй зэрэг Маслова түүний үгийг хөндлөнгөөс нь дайран:

	— Бас энд ч ялгаагүй юм. Би, энд ирээд сандарлаа шүү. Намайг тууж ирэхэд төмөр замын буудлаас хэсэг хоригдлыг авчирлаа. Тэд намайг зүг бүрээс чангаахад, би чухам яахаа ч мэдэхээ байгаад байлаа. Гэтэл миний аз болж, туслах дарга тэднийг хөөж зайлуулав. Тун салахгүй байгаа нэгнээс нь би арай гэж мултарлаа гэж хэлэхэд нь:

	— Ямар янзтай хүн бэ тэр чинь? гэж Хорошавка асуув. 

	— Бараавтар царайтай, сахалтай хүн. 

	— За, тэр мөн дөө. 

	— Тэр чинь хэн гэдэг хүн бэ? 

	— Щеглов гэдэг хүн. Тун саяхан хашааны дундуур өнгөрнө билээ. 

	— Щеглов гэж ямар хүн бэ? 

	— Щегловыг мэдэхгүй гэж үү? Щеглов бол цөллөгөөс хоёр удаа оргосон юм. Одоо түүнийг барилаа гэсэн ч дахиад л оргоно доо. Хуягууд нь ч хүртэл түүнээс айдаг юм. Заавал оргоно доо, харж л байгаарай гэж Хорошавка хэлэв. Хорошавка хоригдлуудад бичиг зөөж өгдөг учир гяндан дотор юу болж байгааг цөмийг мэддэг байлаа. 

	— Орголоо гэсэн ч биднийг авч явахгүй дээ гэж Кораблёва хэлснээ Масловад хандаж, 

	— Давж заалдах тухай өмгөөлөгч чамд юу гэж хэлэв? Одоо давж заалдах өргөдөл барьж болно шүү гэж хэлэхэд Маслова, 

	— Би юу ч мэдэхгүй гэж түүнд хэллээ. Энэ хооронд улаан шар үстэй эмэгтэй, сэвхтэй хоёр гараа, ширэлдсэн улаан шар үс рүүгээ хийгээд хурц хумсаараа толгойгоо маажсаар архи ууж байсан язгууртан дээдэс болох энэ гурван хүүхний дэргэд ирж:

	— Катерина, би чамд бүгдийг нь хэлж өгье. Би шүүхийн тогтоолыг зөвшөөрөхгүй гэж чи хамгийн түрүүнд бичсэнийхээ дараа прокурорт мэдэгдэх ёстой гэж ярьж эхлэхэд нь:

	— Чамд юу хэрэгтэй вэ? Архины үнэр аваад энд бялдуучилж явсны чинь хэрэг алга. Юу хийх, яахаа чамгүй мэдэж байна. Чамгүйгээр аргаа олно гэж Кораблёва ууртай байдалтай, том дуугаар хэлэв. 

	— Чамтай ярьж байгаа биш ээ. Хар хүний төлөө, шар хүн гэгчээр чи санаагаа зовсны хэрэг ер алга. 

	— Архинд хорхой чинь хүрээд бялдуучилж байна уу? 

	— Хийгээд өг л дөө гэж Маслова, байгаа юмаа бүгдтэй хуваадаг заншлаараа хэлэв. 

	— Үхсэн хойноо би үүнд өгдөг байгаа даа!

	Улаан шар үст хүүхэн Кораблёвад ойртон ирээд:

	— Яваад ир! Би чамаас ер айхгүй гэж хэлэв. 

	— Шоронгийн муу тулам. 

	— Энэ муу чинь юу гэж байна. 

	— Чанасан муу гүзээ чи!

	— Би гүзээ гэж үү! Гяндангийн муу хар чөтгөр чамайг гэж улаан шар үст хүүхэн хашхирлаа. 

	— Чамайг зайл гэж байна шүү гэж Кораблёва хүйтнээр хэлэв. 

	Улаан шар үст зайлсангүй улам ойртож ирэхэд нь Кораблёва түүний махлаг задгай хөх рүү нь ёвров. Улаан шар үст ингэхийг нь хүлээж байсан юм шиг гэнэт маш хурдан хөдөлж өрөөсөн гараараа Кораблёвагийн үснээс зуурч, нөгөө гараараа нүүр лүү нь ёврох гэтэл Кораблёва түүний гарыг шүүрч авлаа. Маслова, Хорошавка хоёулаа улаан шар үстийн гартай зууралдан түүнийг салгахыг оролдоод оролдоод, гэзэгтэй зууралдсан түүний гарыг огт салгаж чадахгүй байтал улаан шар үст хүүхэн Кораблёвагийн гэзгийг нь нударгандаа ороож авах гэж үснээс нь зуурсан гараа түр тавилаа. Кораблёва толгойгоо хазайлган нэг гараараа улаан шар үстийг цохих сацуу, гарыг нь тавиулахыг оролдоно. Нөгөө эмэгтэйчүүд зодолдож байгаа хоёр эмэгтэйн дэргэд овооролдож тэднийг салгах гэж шуугилдана. Уушгины ханиадтай нь ч хүрч ирээд зодолдогчдыг ханиан ханиан харна. Жаал хүүхдүүд, бие биедээ наалдаад уйлалдана. 

	Зодооны чимээгээр эмэгтэй хуяг, эрэгтэй хуягийн хамт ирж тэднийг салгав. Кораблёва задгай буурал гэзэгнээсээ зулгаалгасан үсээ шүүрэн авч, улаан шар үст нь шарласан өвчүүгээ, уранхай цамцаараа бөглөж, хоёулаа чанга хашхиралдан учраа ярьж гомдлоо гаргана. 

	— Би, цөмийг нь мэдэж байна. Энэ архинаас болж байгаа юм. Би хянагчид мэдэгдэнэ. Сайхан мэдээрэй гэхэд нь эмэгтэй хуяг би архины үнэрийг мэдэж байна. Бүгдийг цэвэрлэж өөд нь тат, та нарын учрыг олох гэж суух зав надад алга. Байр байрандаа сууцгааж чимээгүй бай гэж зандрав. 

	Гэтэл чимээ дороо намдалгүй нэлээд үргэлжлэв. Тэд бие биеэ удаанаар зэмлэн, энэ хэрүүл анх хэний буруугаас юунаас үүссэн тухай маргалдаж байв. Эрэгтэй эмэгтэй хоёр хуяг арай гэж явж, эмэгтэйчүүдийн чимээг намдаав. Тэд ч хэвтэцгээж эхлэв. Эмгэн, бурхны өмнө зогсоод мөргөл хийж эхлэв. 

	— Цөллөгийн хоёр муу нийлж гэж гэнэт улаан шар үст, сөөнгөдүү хоолойгоор, үг нэг бүр дээрээ гайхалтай хараалыг нэмж ханзны нөгөө захаас хэлэв. 

	— Чи сайхан мэдээрэй. Саяынх чинь багадаа юу? гэж Кораблёва улаан шар үстийн хараал шиг хараал тавьж дор нь хариулав. 

	Тэр хоёр чимээгүй боллоо. 

	— Надад саад хийгээгүй бол би цусыг чинь холих юм сан гэж улаан шар үстийн хэлэхэд, Кораблёва үүнд нь тохирсон хариуг дор нь хэлэв. 

	Дараа нь урьдынхаас арай л удаан чимээгүй байснаа дахиад л хэрэлдэв. Тэгээд тэдний хараалын завсар улам улам удаан болсоор л сүүлдээ бүр ч зогсов. 

	Цөмөөрөө хэвтэж хурхирцгааж эхлэв. Бурхандаа дагтан удтал мөргөдөг эмгэн ганцаараа үлдэж бурхны өмнө зогсож мөргөсөөр л байв. Ламын охин, хуягуудын явмагц дахин босож тасалгааны дотуур урагш хойшоо явж эхлэв. 

	Маслова унталгүй, би цөлөгдсөн хүн боллоо, намайг Бочкова улаан шар үст хоёр ингэж нэрлэв гэж бодож хэвтлээ. Ийм хүн болсондоо түүний сэтгэл нь дасаж огт чадахгүй байв. Кораблёва буруу харж хэвтсэнээ Маслова руу эргэв. 

	— Ийм гай тохиолдоно гэж миний санаанд ч орсонгүй, ингэнэ гэж би бодсон ч үгүй юм аа. Хүн айхаар хэрэг хийчхээд зүгээр л явахад, би юу ч хийгээгүй атлаа ингэж зовдгийн учир юу вэ? гэж Маслова аяархан дуугаар хэлэв. 

	— Охин чи, битгий санаагаа зов. Сибирьд ч бас хүн байдаг юм шүү. Чи тэнд очоод газардахгүй гэж Кораблёва Масловагийн сэтгэлийг засна. 

	— Газардахгүй гэдгээ би мэднэ. Гэвч гомдолтой байна. Надад ийм хувь заяа хэрэггүй. Би сайн амьдралд дассан хүн. 

	— Бурхны зарлигаас гарч болохгүй. Түүний эсрэг явж болохгүй гэж Кораблёва санаа алдан хэлэв. 

	— Ухай, би мэдэж байна. Гэвч надад их хүнд байна гэв. 

	Хоёулаа дуугүй болов. 

	— Чи дуулж байна уу. Өөдгүй муу золиг шив дээ гэж Кораблёва, Масловагийн анхаарлыг ханзны нөгөө талаас сонсогдож байгаа хачин дуу руу хандуулав. 

	Энэ бол улаан шар үст хүүхэн биеэ барьж ядан цурхирч, уйлж байгаагийн чимээ юм байжээ. Одоо намайг хараалаа, зодлоо, архи уух гэхэд уулгасангүй гэж улаан шар үст гомдон уйлж байснаас гадна нэг насандаа бусдын хараал, доромжлол, шоолол, зодооноос өөр юу ч үзсэнгүйдээ тэгж уйлж байлаа. Бас сэтгэлээ засах гэж фабрикийн ажилтан Федька Молодёнков гэдэг хүнд дурласан анхныхаа дурлалыг санахтайгаа зэрэг энэ дурлал нь чухам юугаар төгссөнийг саналаа. Федька Молодёнков согтуугаар шалиглан тоглож өөрийнх нь хамгийн эмзэг газарт нь байван түрхчхээд өвдөн тарчилж байхыг нь хараад, нөхдийнхөө хамт түүнийг элэг барьж байсан явдлаар улаан шар үстийн анхны дурлал нь төгссөнийг саналаа. Улаан шар үст энэ дурлалаа санаад өөрөө өөрийгөө өрөвдөн хайрлаж байснаа, одоо намайг уйлж байхыг хүн дуулахгүй байх гэж бодоод, хүүхэд шиг эхэр татан, хамраараа хий сорж, нулимсаа залгин уйлж байв. 

	— Хөөрхий яасан өрөвдмөөр амьтан бэ гэж Масловагийн хэлэхэд, 

	— Өрөвдмөөр байлгүй яах вэ. Гэвч битгий үүгээр дэмий чалчиж яв гэж Кораблёва хэлэв. 

	 


XXXIII

	Маргааш нь Нехлюдов сэрээд, хамгийн түрүүнд түүний мэдэж авсан зүйл нь надад нэг юм тохиолдлоо гэсэн сэтгэл байжээ. Надад нэг чухал бөгөөд сайн явдал тохиолдлоо гэж Нехлюдов тэр бүгдийг санахынхаа өмнө мэдэж ч байлаа. 

	«Катюша, шүүх» гэдэг үг санаанд нь орно. Худал хэлэхээ зогсоод, бүх үнэнийг хэлэх хэрэгтэй. Удирдагчийн эхнэр Марья Васильевнагаас ирэх эрхэм чухал бөгөөд тэсвэрлэшгүй хүлээж байсан захидал нь арай гэж өнөө өглөө ирснээр Нехлюдовт гайхамшигт учрал болов. Марья Васильевна захидлынхаа дотор би танд, бүрэн чөлөө олгов, гэргий авч, амар жаргалтай суухыг танд хүснэ гэж бичсэн байлаа. 

	— Гэрлэнэ гэнэ үү? Одоо ч би үүнээс хол явбал дээр гэж Нехлюдов өөрийгөө ёгтлон дуугарав. Марья Васильевнагийн нөхөрт бүгдийг нь нуулгүй хэлж шаардсан юм болгоныг нь биелүүлэхэд бэлэн байгаагаа илэрхийлье гэж өчигдөрхөн бодож байснаа Нехлюдов одоо саналаа. Гэтэл энэ нь өнөө өглөө болоход, өчигдрийн бодогдож байсан шиг нь тийм амархан бүтэх хэрэг биш болжээ. «Түүнд мэдээгүй юмыг нь хэлж зовоогоод яадаг юм бэ? Хэрэв асуух юм бол би түүнд бүгдийг нь хэлнэ. Зориуд очиж, түүнд хэлэх гэж үү? Үгүй, тэгсний хэрэг ерөөсөө алга» гэж дотроо шийдлээ. 

	Миссид ч хүртэл хамаг үнэнээ хэлэх нь өнөө өглөө Нехлюдовт бас л хүнд юм шиг санагдав. Өөрөө эхлээд хэлж болохгүй, түүнийг доромжилсон явдал болно. Иймд тааварлан бодогддог юм амьдралд аль олонтоо байдгийн адил заавал нэг таавар үлдэх ёстой тул Корчагиныд би очихоо байя, хэрэв асуух юм бол үнэнээ хэлье гэж Нехлюдов өнөө өглөө шийдэв. 

	— Харин Катюшатай харилцах харилцаан дээр, дутуу шийдвэрлэсэн юм байх ёсгүй байсан тул «гянданд өөрөө очиж түүнтэй уулзаад намайг уучил гэж гуйя. Хэрэв, хэрэг болох юм бол би түүнтэй ханилна» гэж Нехлюдов бодож байлаа. 

	Сэтгэл санаагаа хангахын тул би бүх юмаа орхиж түүнтэй ханилан суух ёстой гэсэн Нехлюдовын энэ бодол нь өнөө өглөө өөрийг нь ихэд уярууллаа. 

	Нехлюдов, өдрийг ийм бадралтай угтахаа больсоор их уджээ. Нехлюдов чухам яах ёстойгоо сайн ухамсарлаагүй боловч Аграфена Петровнагийн орж ирэхтэй зэрэг, надад энэ байр, мөн таны сайхан үйлчлэл хэрэггүй болов гэж хэлэв. Нехлюдов гэрлэхийн тул энэ үнэтэй цэнтэй байранд суугаа юм гэж зарлагын хүмүүс хоорондоо битүү бодоцгоодог байсан тул одоо байраа хөлслөх гэж байгаа нь нэг л учиртай хэрэг мэт тэдэнд санагдлаа. 

	Аграфена Петровна, Нехлюдовыг гайхан харлаа. 

	— Миний тухайд тавьж байсан бүх анхаарлын төлөө би танд талархаж байна. Одоо надад, ийм том байр, зарлагын хүмүүс хэрэггүй. Хэрэв та надад туслах гэвэл юмнуудыг өөд нь татаж ээжийн байхад ямар байсан тэр хэвээр нь хураах тухай тушаалыг өгнө үү. Наташа ирээд чухам яахыгаа хэлнэ биз ээ гэж Нехлюдов хэлэв. 

	(Наташа бол Нехлюдовын эгч юм). 

	Аграфена Петровна, толгойгоо сэгсэрч:

	— Тушаал өг гэнэ үү? Та юу ярьж байна? Хожим хэрэг болно шүү дээ гэж хэлэв. 

	— Хэрэг болохгүй. Аграфена Петровна минь, хэрэг болохгүй байх аа гэж Нехлюдов, түүний толгойн сэгсрэлт ямар учиртайг гайхасхийн хариулснаа, 

	— Хоёр сарын чинь цалинг урьдчилж олгоно. Одоо чи надад хэрэггүй болов гэж Корнейд хэлнэ үү гэв. 

	— Дмитрий Иванович, та дэмий ингэж байна. Та гадаадад явлаа гэсэн ч байшин хэрэгтэй болно шүү гэж Аграфена Петровнагийн хэлэхэд:

	— Аграфена Петровна, та өөрөөр бодож байна. Би гадаадад явахгүй. Хэрэв, би явлаа гэлээ ч огт өөр газар явна. 

	Нехлюдовын царай гэнэт хүрэн улаан болов. 

	«Энэ хүнд хэлэх хэрэгтэй. Нуугаад яах вэ. Бүгдэд нь үнэнээ хэлбэл дээр» гэж Нехлюдов дотроо бодоод:

	— Өчигдөр надтай маш гайхалтай, хачин явдал тохиолдлоо. Эгч Марья Ивановнагийнд байсан Катюшаг та санаж байна уу? 

	— Саналгүй яах вэ. Би, түүний чинь оёдолд сургасан юм. 

	— Шүүхээс өчигдөр тэр Катюшаг шийтгэлээ. Би тангарагтны шүүгчээр18 шүүхэд суулцлаа. 

	— Бурхан минь, яадаг билээ хөөрхийг! Ямар хэргийн учир шийтгээ вэ? гэж Аграфена Петровнагийн асуухад:

	— Хүн аллаа гэж. Энэ бол миний өдүүлсэн хэрэг. 

	— Яадаг билээ? Та их айхавтар юм ярьж байх шив гэж Аграфена Петровна хэлэв. 

	Аграфена Петровна Нехлюдовыг Катюшатай ямар байсныг мэдэх учир өтөлж яваа нүд нь цогтой гялалзаж эхлэв. 

	— Хамаг учир нь надад байгаа юм. Ийм учраас миний бүх төлөвлөгөө өөрчлөгдөв. 

	— Энэ танд ямар шалтгаан болж байгаа юм бэ гэж Аграфена Петровна инээдээ барин асуухад:

	— Түүний ийм замаар замнах болсны шалтгаан нь надаас гарсан тул чадах хэрээрээ түүнд туслах явдал миний үүрэг юм. 

	— Энэ таны сайн дурын хэрэг. Би бодвол танд онцын буруу зүйл алга байх. Хүн бүхэнтэй ийм явдал тохиолддог юм. Учрыг нь нарийнаар бодвол, энэ бүхэн мартагдаж, улс амьдарсаар л яваа юм даа. Үүний талаар бодол болж явсны хэрэг одоо алга. Катюша замаа алдаж байна гэдгийг би дээр дуулсан. Энд таны буруу юм алга гэж Аграфена Петровна айхавтар хатуугаар хэлэв. 

	— Энд миний буруу байгаа юм. Ийм учраас би түүнийг засаж залруулахыг бодож байна. 

	— Түүнийг засаж залруулах явдал хэцүү хэрэг ээ. 

	— Чадах эсэх нь миний хэрэг. Хэрэв та өөрийнхөө тухай бодож байгаа бол ээжийн өрөөсөн... 

	— Би өөрийнхөө тухай бодож байгаа биш ээ. Би талийгаач хатны ачийг их хүртсэн хүн. Лизенька намайг ир гэж байгаа юм. Би тэднийдээ очно (Лизенька гэдэг нь хадамд гарсан түүний охин байжээ). Ерөөсөө та дэмий юманд ингэж сэтгэлээ зовоож байна. Ийм явдал хүн бүхэнтэй тохиолддог юм даа. 

	— Би өөрөөр бодож байна. Байраа хөлслөх, юм хүмээ өөд татахад, та надад туслалцана уу. Та, надад битгий, гомдоорой, би таны бүх ач тусыг бодож, танд маш их талархаж байна. 

	Нехлюдов буруугаа мэдэж өөртөө дургүй болсноос хойш бусад хүн ой гутмаар санагдахаа байж Аграфена Петровна, Корней аль алиныг энэрэнгүй сэтгэлээр хүндэтгэж үздэг болсон нь гайхалтай юм аа. Корнейн өмнө буруугаа хүлээх гэж Нехлюдов бодсон боловч Корнейг харахад нь сүрдэж хүндэтгэж баймаар байхад юм хэлэхийг зүрхэлсэнгүй билээ. 

	Нехлюдов өнөөх хөлснийхөө тэргэнд сууж, өнөөх л гудамжаар шүүхэд очих гэж явахдаа өнөөдөр өөр хүн болсондоо өөрийгөө гайхаж явлаа. 

	Мисситэй ханилах явдал, маш ойрын хэрэг мэт өчигдөрхөн санагдаж байсан явдал одоо огт биелэгдэшгүй хэрэг болсон шиг өөрт нь санагдаж явлаа. Мисси надтай суухыг сайхан жаргал минь гэж бодох нь ямар ч маргалдаангүй хэрэг гэж Нехлюдов өчигдөрхөн өөрийнхөө байдлыг бодож явсан бол одоо өөрийгөө түүнтэй ханилан суух байтугай, дэргэд нь ч байх эрхгүй хүн гэж бодлоо. «Хэрэв Мисси намайг ямар хүн байгааг мэдсэн бол гэртээ яасан ч оруулахгүй байх сан. Гэтэл, би түүнийг өнөөх ноёнтой хээнцэрлэв гэж дотроо зэмлэж байсан шүү. Хэрэв би Мисситэй суулаа ч гэсэн, өнөөхийгөө энд гянданд сууж байгаа бөгөөд маргааш нөгөөдрөөс цөллөгт туугдана гэдгийг мэдэж байхдаа сэтгэл амар жаргалтай сууж ерөөсөө чадахгүй. Миний бузарлаж, амьдралыг нь бусниулсан тэр эмэгтэйн цөллөгт явахад нь би энд үлдээд залуу эхнэрийнхээ хамт баяр хүргэж, ирсэн хүмүүсийг хүлээн авч, айлаар зочилж явах гэж үү? Эсвэл, эхнэртэй нь эвсэж өөрийг нь ичгүүр сонжуургүй хуурсаар нөгөөх удирдагчтай хуралд хамт сууж, орон нутгийн сургуулийг шалган байцаах газрын тогтоолыг батлах, батлахгүй гэсэн саналын хуудаснуудыг тоололцох зэрэг ажил хийлцэж байсныхаа дараа, эхнэртэй нь уулзах цаг болзож байх гэдэг нь яасан муухай хэрэг вэ! Эсвэл өөр хийх ажилгүй учир, дуусгаж чадахаа байсан зургаа цааш нь үргэлжлүүлэх л болно. Гэвч би энэ мэтийн дэмий ажлаар оролдож чадахгүй бөгөөд одоо юу ч хийж чадахгүй юм» гэж Нехлюдов өөртөө хэлж, дотроо гарсан өөрчлөлтдөө баярлаж байв. 

	«Одоо юуны өмнө өмгөөлөгчтэй уулзаж, түүний шийдвэрийг сонсъё. Тэгээд... За байз хө тэгээд гянданд нь очиж өчигдрийн хэрэгтэн хүүхэнтэй уулзаж бүгдийг хэлье» гэж Нехлюдов бодно. 

	«Би түүнтэй уулзаж учраа гаргаж, буруугаа хүлээгээд уучилна уу гэж гуйна. Би гэмээ цагаатгахын тулд хийж чадах зүйл бүхнийг хийхээр барахгүй тантай ханилж сууна гэж хэлье» гэж Нехлюдов зөвхөн үүнийг бодохдоо онц бардамнах сэтгэл төрж, нүдэнд нь нулимс гүйлгэнэв. 

	 


XXXIV

	Нехлюдов шүүхэд ирээд өчигдрийн тогтоол гүйцэтгэгчтэй байшингийн гудамд уулзан, хэргээ таслуулсан хоригдлууд хаа байгаа вэ? Хэнээс зөвшөөрөл авч тэдэнтэй уулзах вэ? гэж асуухад, хоригдлууд ондоо ондоо газарт хоригдож байгаа бөгөөд шүүхийн тогтоол хүчинтэй болсныг зарлах хүртэл уулзах зөвшөөрөл олгох эсэхийг прокурор мэднэ гэж шүүхийн тогтоол гүйцэтгэгч хэлэв. 

	— Би хурлын дараа танд хэлээд өөрөө зааж өгнө. Одоо прокурор ч ирээгүй байна. Хурлын дараа болъё. Одоо шүүхийн хуралд морилно уу. Одоо эхлээгүй байна гэж тогтоол гүйцэтгэгч хэлэв. 

	Нехлюдов, өнөөдөр нэг л өрөвдмөөр хөөрхийлөлтэй харагдаж байгаа тогтоол гүйцэтгэгчийн зөвлөгөө өгсөнд талархлаа илэрхийлээд тангарагтны шүүгч нарын тасалгаа руу орлоо. 

	Нехлюдовыг энэ тасалгаа руу орж явахад бусад нь хурлын танхимд орохоор тасалгаанаас гарч явлаа. Худалдаачин, өчигдрийнхөө адил баахан архи балгаж, сэтгэл нь хөөрөөд байсан тул Нехлюдовыг аль эртний танил шигээ тосон угтав. Өнөөдөр Петр Грасимович ч өөрийн хүн шиг санагдаж бусдыг аашилдаг хэрцгий зан, хөх инээд хоёр нь ч Нехлюдовын дурыг ер гутаасангүй. 

	Өчигдрийн ял шийтгүүлдэг эмэгтэйтэй өөрөө ямар харилцаатай байснаа тангарагтны шүүгч нарт нэгд нэгэнгүй ярьж өгмөөр Нехлюдовт бодогдов. «Ер нь өчигдөр шүүхийн хурал дундуур босож олны өмнө буруугаа хэлэх ёстой байсан юм даа» гэж Нехлюдов дотроо бодлоо. Гэвч Нехлюдов, мөн л өчигдрийн хурал дээр болсон явдлууд нь дахин эхэлж «Таслан шийтгэх хурлын дарга тэргүүлэгчид ирлээ!» гэж хашхирах буюу нөгөөх босоо захтай гурван хүн дээш авирах, хэсэг зуур нам гүм болох, тангарагтан нар өндөр түшлэгтэй сандлуудаа эзэлж, цагдаа нар орж ирэн, бас өнөөх том зураг, лам мэтийн ёслолын энэ байдал дахин үргэлжлэхийг харахдаа саяхан тангарагтны шүүгч нарын хамт орж ирэхдээ хэлнэ гэж бодсон зүйлээ хэлээгүй бөгөөд өчигдөр ч гэсэн хэлж чадахгүй байлаа. 

	Шүүхийн хурлын бэлтгэл нь тангарагтны тангаргийг авах даргаас тэдэнд сануулгын үг хэлэх явдлаас бусад нь өчигдрийнхтэй ав адилхан байлаа. 

	Өнөөдөр шүүх, цоож эвдэж хулгай хийсэн нэг хүний хэргийг тасаллаа. Сэлмээ хуйнаас нь сугалж барьсан цагдаагаар мануулан хэргээ таслуулж байгаа энэ хүн нь бор халаад өмссөн, цонхигор бор царайтай, шувтан мөртэй, хорин настай, туранхай хүү байлаа. Энэ хүү ганцаараа хэрэгтний сандал дээр сууж, орж ирж байгаа хүмүүсийг хулгай нүдээр ажиглаж байлаа. Энэ хүү, нэг нөхрийнхөө хамт айлын пингийн цоожийг эвдэж гурван рубль, жаран долоон копейн үнэтэй хуучин шалавч хулгайлсан гэж ял тулгагдаж байв. Цагдаа, энэ хүүг, хулгайлсан шалавчаа мөрөн дээрээ үүрэн авч байсан нөхөртэй нь хамт баривчлан байцаасаар хоёулаа гэмээ хүлээсэн бөгөөд хоёулыг нь гянданд хорьсон нь ялын төлөвлөгөөнөөс мэдэгдэж байв. Энэ хүүгийн нөхөр нь болох нэг слесарь гянданд хоригдож байх үедээ үхсэн тул одоо энэ жаал ганцаараа хэргээ таслуулж байлаа. Өнөөх хуучин шалавчууд нь эд мөрийн баримтуудын ширээн дээр харагдаж байв. Эд мөрийн янз бүрийн баримтууд, гэрчүүд, тангараг өргөлт, хэрэгтний байцаалт, нүүр тулгалт, экспертийн тодорхойлолт зэрэг зүйл нь яг өчигдрийнх шигээр явуулагдав. Гэрчээр дуудагдсан доод тушаалын нэг цагдаа, шүүхийн дарга, яллагч, өмгөөлөгч нарын асуултад «тийм», «би мэдэхгүй» гэж товчхон хариулж байв. Энэ цагдаа хэдий цэргийн мунхаг ёсыг үхширтэл баримталдаг бүдүүлэг хүн боловч энэ хүүг хайрлаж, үүнийг би ямар элэнцгээ хийж барив даа гэсэн царай ил байлаа. 

	Нөгөө гэрч болох, хохирогч этгээд шалавчийн эзэн, хувьдаа байшинтай, бодвол нэлээд шартай баймаар нэг өвгөн, «та, шалавчуудаа таньж байна уу? » гэж даргаас асуухад «таньж байна» гэж их л дургүй хэлэв. 

	Та энэ шалавчуудаараа юу хийх гэж байсан бэ? Энэ зүйлүүд, танд чухал эд байсан уу? гэж дэд прокурорын асуухад, өвгөн уурлаж:

	— Ор сураггүй алга болсон ч надад хамаагүй. Надад хэрэггүй. Хэрэв би ингэж чирэгдэл гарахыг мэдсэн бол тэднийг эрж явах байтугай намайг байцаах гэж аваачиж битгий зовоо гэж гуйж, арван цаас байтугай, хорин цаас ч өгөх байсан юм. Би хөлсний морин тэргэнд таван рубль зарцуулаад байна. Би бие муу, шархираа өвчтэй болохоос гадна ивэрхий хүн юм гэж хэлэв. 

	Гэрч нар иймэрхүү юм хэлж байлаа. Хэрэгтэн буруугаа цөмийг нь хүлээж, хавханд орсон ан шиг эргэн тойрныг жавхаагүй нүдээрээ харан, чичирхийлсэн хоолойгоор уг хэргийн байдлыг нэгд нэгэнгүй ярьж байлаа. 

	Хэргийн байдал ил байсан боловч дэд прокурор өчигдрийн адил мөрөө өргөн маяглаж, зальтай хэрэгтнийг илрүүлэх гэсэн янзтай цогтой сүрхий асуудлуудыг тавьж байлаа. Дэд прокурор үг хэлэхдээ ч хүний суугаа байшингаас цоожийг нь эвдэж юм хулгай хийсэн энэ хүүг хамгийн хатуугаар шийтгэх хэрэгтэй гэж нотолж байв. 

	Шүүхээс томилсон өмгөөлөгч үг хэлэхдээ, хулгайг хүний суугаа байшингаас хулгайлсан биш. Гэмт хэрэг өдүүлсэн нь үнэн боловч энэ хэрэгтэн дэд прокурорын хэлж байгаа шиг нийгэмд тийм их аюултай хүн биш гэж нотолж байлаа. 

	Шүүхийн дарга, өчигдрийнхөө адил шударга ёсыг баримталсан дүр үзүүлж, тангарагтны шүүгч нарт мэддэг, мэддэггүй зүйлүүдийг нь дэлгэрэнгүй тайлбарлаж өглөө. Өчигдрийн адил удаа дараа завсарлагаа болж, мөн л тамхи татацгааж байсны дээр шүүхийн тогтоол гүйцэтгэгч ч мөн л өчигдрийн адил «таслан шийтгэх хурлын дарга тэргүүлэгчид ирэв» гэж хашхирах буюу хоёр цагдаа хэрэгтнийг айлган сүрдүүлэх гэсэн юм шиг зэвсгээ гялалзуулан нойроо арай гэж барин сууна. 

	Эцэг нь энэ хүү нэг тамхины фабрикт хар бор ажил хийгчээр өгснөөр тэндээ таван жил суусан нь хэргээс тодров. Гэтэл энэ жил фабрикийн эзэн ажилчид хоёрын хооронд будилаан гарсны дараа энэ хүү ажлаасаа халагдаж хамаг байдгаа архинаас өгч хотоор тэнүүчлэн явж байв. Ингэж явсаар энэ хүү, өөрөөс нь эрт ажилгүй болж өөр шиг нь архинд орсон слесарьтай гуанзны газар танилцав. Тэр хоёр нэг шөнө айлын цоожийг согтуугаар эвдэж дайралдсан юмаа хулгайлаад явж байгаад баригджээ. Хоёулаа тэр даруйдаа гэм буруугаа хүлээсэн боловч хоёулыг нь гянданд хорьжээ. Слесарь нь хэргээ таслуулахыг хүлээж байсаар гяндандаа үхчихжээ. Одоо, энэ жаалыг нийгэмд аюултай этгээд гэж үзэн хэргийг нь нягтлан тасалж байгаа нь энэ ажээ. Нехлюдов урдаа болж байгаа бүх юмыг сонсож суухдаа:

	«Энэ бас л өчигдрийн хэрэгтэн эмэгтэй шиг нэг хөөрхий амьтан байх шив дээ. Бид аюулгүй, тэд аюултай улс гэж үү? Би садар самуун, мэхчин хүн юм. Бид бүгдээрээ ийм улс юм. Гэтэл миний байдлыг сайн мэддэг хүмүүс намайг бүгдээрээ жигших байтугай, харин хүндэтгэдэг юм. Хэрэв энэ хүү танхим дотор суугаа хүмүүсийн дотроос нийгэмд хамгийн аюултай хүн юм гэж бодвол, түүнийг баригдаад байхад нь чухам яавал зохих вэ? Гэтэл энэ хүү онц хортой хүн биш, ерийн нэг хүн юм. Одоогийн ийм байдалд яагаад ор оо вэ? гэвэл энэ мэтийн хүмүүсийг төрүүлдэг амьдралынхаа улмаас орсныг бүгдээрээ харж байна. Энэ мэтийн хүүхэд дахиад гарахгүй болгохын тулд, ийм хөөрхий амьтдыг төрүүлдэг тэр нөхцөлүүдийг үгүй болгохыг чухалчлах хэрэгтэй юм. 

	Одоо бид яах вэ? гэвэл энэ мэтийн хэдэн мянган хүүхэд баригдаагүй явааг сайн мэдэж байгаа боловч гэнэтийн тохиолдол болж баригдсан энэ хүүхдийг амьдралд замаа алдсан, өөртэй нь адил доройтож муудсан хүүхдийн хамт гянданд хорьж огт дэмий танхай байлгах уу, эсвэл эрүүл мэндэд хамгийн хортойн дээр ямар ч ашиггүй хөдөлмөр хийлгэж байгаад дараа нь завхайрч дүүрсэн улстай хамт суулгах гэж Москва мужаас Эрхүү муж руу улсын зардлаар явуулдаг юм. 

	Энэ мэтийн хүмүүсийг төрүүлдэг газруудыг устгаж үгүй хийх талаар бид юу ч хийдэггүйгээр барахгүй, харин ийм улсыг төрүүлж гаргадаг газруудыг сайшаан хөхиүлдэг юм. Энэ ямар газрууд вэ? гэвэл фабрик завод, дархны газрууд, гуанз, архины газар, янхны газрууд болно. Бид энэ байгууллагуудыг устгаагүйгээр барахгүй, тэднийг хэрэгтэй гэж үзээд, ажлыг нь сайшааж эмхлүүлдэг юм. 

	Ингэж бид нэг хүнийг биш, олон сая хүнийг хүмүүжүүлчхээд дараа нь нэгийг нь барьж аваад бид ашгүй нэг юм бүтээлээ, биеэ хамгаалж авлаа, биднээс өөр шаардах юм байхгүй, бид түүнийг Москва мужаас Эрхүү муж руу явуулав гэж бодоцгоодог шүү дээ» гэж Нехлюдов, хурандаатай зэрэгцсэн сандал дээр сууж, өмгөөлөгч, прокурор, даргын хоолойн янз бүрийн аялгууг сонсож биедээ найдсан байдалтай тэдний дохиог харан жигтэйхэн тод хурднаар бодож байснаа энэ том танхим, олон хөрөг, лаа, сандал, албаны хувцас, зузаан хана, цонх энэ бүгдийг харж, энэ байшин, энэ албан байгууллагын хэчнээн том, мөн хэнд ч хэрэггүй шог наадмын зүйл гаргаж, цалин хөлс авч байгаа эндхийн түшмэд, бичээч, манаач, зарлага нараар барахгүй бүх Орос орны хэмжээнд тэд хэчнээн олон байгааг санан, ийм хуурмаг зан байдлыг гаргахад бас хэчнээн хүч чадал хэрэгтэй байна. Хэрэв бид, энэ хүч чармайлтынхаа ядахдаа зууны нэг хувийг одоо бидний тайван тохилог байдалд хэрэгтэй гар бие гэж үзэж байгаа энэ хаягдсан амьтдад туслах зүйлд зориулж байхаа яасан юм бол? Гачигдлын улмаас, энэ хүүг тосгоноос хот авчрах үед түүнийг өрөвдөж туслах юм уу, эсвэл хотод ирсэн хойноо, фабрикт арван хоёр цаг ажиллаад ах нөхдийнхөө үгээр тэднээ дагаж гуанзанд очиж явахад нь «Ваня, тэр лүү бүү яв. Болохгүй. Муу юм шүү!» гэж хэлэх хүн олдсон бол энэ хүү тэр лүү очих ч үгүй, танхайрах ч үгүй, үл бүтэх явдлыг гаргах ч үгүй байх сан» гэж Нехлюдов айж сандарсан хүүгийн цонхигор царайг харан бодно. 

	Гэтэл, түүнийг хайрлах нэг ч хүн олдсонгүй. Энэ хүү сургууль хийж, толгойгоо бөөстчихүүзэй гэж үсээ хайчаар хяргуулаад мастеруудад юм худалдаж авчирч өгөхөөр гүйж хотод одоо хүртэл зэрлэг амьтан шиг суухдаа бусдыг мэхэлчхээд, архи уучхаад, хүнийг харааж зодчихоод, завхайрчхаад «ёстой сайн эр» гэдгээс өөр үгийг мастерууд болон нөхдөөсөө сонсдоггүй байлаа. Эрүүл бус ажил, архи тамхинд биеийн эрүүл мэнд муудаж, садар самууны улмаас танхайрсан энэ хүү зүүдэлж яваа юм шиг ямар ч зорилгогүй, хотоор дэмий тэнэж явтлаа нэг саравчинд орж хэнд ч хэрэггүй шалавчийг яахаа учрыг нь мэдэлгүй аваад байхад бид цөмөөрөө юугаар ч дутагддаггүй, баян хөрөнгөтэй, эрдэм боловсролтой улс байтлаа энэ хүүг одоогийн энэ байдалд хүрүүлсэн шалтгааныг арилгаж үгүй хийхийг бодохгүй, харин түүнийг цаазлан цээрлүүлж хэрэгт оруулахыг бодож байна. 

	«Сүрдмээр юм аа! Харгис хатуу, тэнэг балай явдлын аль нь их байгааг мэдэж болохгүй юм. Гэвч энэ хоёрын аль аль нь туйлдаа хүрчихсэн бололтой» гэж Нехлюдов дотроо бодож, урьд нь юу болж байгаа анхаарахгүй сууна. Өөрт нь ил тод болсон юмнаас өөрөө айна. Би үүний урьд энэ бүгдийг харахгүй юугаа харж явсан юм бэ? Бусад хүмүүс ч гэсэн бүгдийг яагаад үзэхгүй явсан бэ? гэж Нехлюдов гайхна. 

	 


XXXV

	Түрүүчийн завсарлага болохтой зэрэг Нехлюдов босож шүүхийн хуралд дахин эргэж орохгүй гэж бодоод гудамд гарлаа. Тэд яадаг сан бол өөрснөө мэдэг, би л хувьдаа энэ учиргүй дэмий балай явдалд оролцож чадахгүй гэж Нехлюдов бодлоо. 

	Нехлюдов, прокурортой уулзах гэж түүний тасалгаа хаа байгааг мэдэж аваад очлоо. Прокурорын тасалгаанд ороход нэг зарлага одоо прокурор завгүй байна гэж Нехлюдовыг оруулахгүйг оролдсон боловч Нехлюдов түүний үгийг дуулалгүй, тасалгаанд нь орж их чухал хэргээр прокурортой уулзахаар ирснийг прокурорт илгэнэ үү гэж дайралдсан нэг түшмэлийг гуйв. Энэ удаа ван хүний хэргэм сайн хувцас өмссөн нь Нехлюдовт тус болж тэр түшмэл прокурорт илтгэж түүнийг оруулав. Нехлюдов шаргуу шаардлага тавьж уулзахаар орсонд прокурор дур нь гутсан байдалтай шиг босоо хүлээж авлаа. 

	— Та юу гэж яваа вэ? гэж прокурорын эршүүдхэн асуухад

	— Би тангарагтны шүүгч хүн. Миний овог Нехлюдов гэдэг. Би хэрэгтэн Масловатай чухал хэргээр уулзах гэсэн юм гэж хэлэхдээ Нехлюдов амьдралдаа шийдвэрлэгч нөлөө үзүүлж болохуйц явдал үйлдэж байна гэж бодон царайгаа улайлган зоригтой хурднаар хэлэв. 

	Прокурор нь намхан нуруутай бараавтар царайтай, бууралтаж яваа үсээ богинохон засуулсан, тогтворгүй гялалзсан нүдтэй, цорвойсон уруул дээрх өтгөн сахлаа богиносгож тайруулсан ийм нэг хүн байлаа. 

	— Маслова юу? Би түүнийг мэднэ. Хор уулгаж хүнийг алсан хэрэгтэй юм. Та яах гэж түүнтэй уулзах гээ вэ? гэж прокурор ширүүн асууснаа арай зөөлрүүлэхийг хичээн:

	— Таныг ямар хэргээр уулзах гэж байгааг нь мэдэлгүйгээр танд би зөвшөөрөл өгч чадахгүй гэж нэмж хэлэв. 

	— Би их чухал хэргээр уулзах гэсэн юм гэж Нехлюдовын царайгаа улайлган хэлэхэд, 

	— За гэж прокурор хэлээд толгойгоо өргөн Нехлюдовыг анхааралтай харснаа:

	— Түүний хэрэг нь таслагдсан юм уу, үгүй юм уу? гэж хэлэхэд, 

	— Өчигдөр таслагдсан. Түүнийг хатуу ажил хийлгэхээр дөрвөн жил цөлөх асар их хилс ял оногдуулжээ. Тэр ямар ч гэм хийгээгүй юм. 

	— За, хэрэв өчигдөрхөн хэргээ таслуулсан бол тогтоол хүчин төгөлдөр болтол урьдчилан хорих газарт хоригдох ёстой болно. Уулзах зөвшөөрлийг тэндээс тогтмол өдрүүдэд олгодог юм. Та тийшээ оч гэж хэлэхдээ прокурор, Масловад ямар ч гэм байхгүй гэж Нехлюдовын хэлснийг огтхон ч анхаарсан шинжгүй байв. 

	— Үгүй, би түүнтэй яаралтай уулзах гэсэн юм сан гэж Нехлюдов доод эрүүгээ чичрүүлэн, шийдвэртэй цаг юу юугүй ойртож байгааг мэдэж хэлэхэд, 

	— Чухам та ямар хэргээр уулзах гэсэн юм бэ? гэж прокурор баахан сандарсан байдалтай хөмсгөө өргөн асуухад, 

	— Гэмгүй байтлаа ажил хийхээр цөлөгдөх ял заагдсаны учрыг нь гаргаж хэлэх гэсэн юм. Бүх гэм нь надад байгаа юм гэж хэлсэн Нехлюдов болохгүй юм ярьчихсанаа мэдэж хоолойгоо чичрүүлэн хэлэв. 

	— Яагаад тэр вэ? гэж прокурорын асуухад, 

	— Би түүнийг мэхэлж одоогийн энэ байдалд оруулсан юм. Хэрэв тэр хүүхэн миний гэмээр энэ байдалд ороогүй сэн бол ийм ял шийтгүүлж явахгүй сэн. 

	— Энэ нь уулзах явдал ямар холбоотой байгааг би ойлгохгүй юм. 

	— Би түүний хойноос нь явж түүнтэй ханилж суух гэсэн юм гэж Нехлюдов хэлэв. Энэ тухай ярихтайгаа зэрэг гоожих дуртай нулимс нь бас л нүдээр нь гүйлгэн цухалзав. Прокурор одоо ийм хачин юм хэлсэн Нехлюдовын тухай урьд дуулж байснаа санасан мэт байдал үзүүлэн:

	— Тэгнэ гэж үү? Тийм юм байжээ! Энэ үнэхээр хачин явдал байх шив ээ. Та Красноперын нутгийн захиргааны гишүүн бил үү? гэж асуухад:

	— Та өршөөгөөрэй. Энэ явдал миний хүсэлттэй холбоотой юм гэж би бодохгүй байна гэж Нехлюдов, улайсхийн ууртай хариулав. 

	— Үгүй байлгүй яах вэ. Гэвч таны энэ хүсэлт их сонин бөгөөд ерийн хэв маягийн хүрээнээс хэтэрч байгаа юм биш үү гэж прокурор үл мэдэгдэм инээмсэглэн, өчүүхэн ч гайхсан шинжгүй хэлэв. 

	— Надад зөвшөөрөл олдох юм уу? 

	— Зөвшөөрөл үү? Одоохон танд зөвшөөрөл олгоё. Та суу л даа гэж прокурор хэлээд ширээний ард очиж суугаад юм бичиж эхлэв. 

	— Та суу л даа. 

	Нехлюдов зогссоор л байв. 

	Прокурор, зөвшөөрөл бичиг Нехлюдовт өгөөд түүнийг гайхан харлаа. 

	— Би үүнээс хойш шүүхийн хуралд оролцож чадахгүй гэж танд мэдэгдэх гэсэн юм. 

	— Шүүхэд хүндтэй шалтгаанаа гаргахыг та өөрөө мэдэж байгаа биз ээ. 

	— Шалтгаан гэвэл би ямар нэг шүүхийг огт ашиггүй зүйл гэж үздэгээр барахгүй, ёс журамгүй зүйл гэж боддог явдал шалтгаан болж байгаа юм. 

	— За гэж прокурор үл мэдэгдэм инээмсэглэж энэ мэтийн яриануудыг би мэднэ. Ийм яриаг хачин хүмүүс л гаргадаг юм гэдгийг энэ инээмсэглэлээрээ үзүүлэн, 

	— За тийм бий. Гэвч би шүүхийн прокурорын хувиар зөвшөөрч чадахгүй. Ийм учраас та шүүхэд учраа гарга. Шүүх таны гуйлтыг хянан хэлэлцэж, уг учир шалтгааныг чинь хүндэтгэх эсэхээ тогтооно биз. Хэрэв хүндэтгэх шалтгаангүй гэвэл танд шийтгэл оногдуулна. Та шүүхэд оч гэж хэлэв. 

	— Би мэдүүлдгээ л мэдүүллээ. Дахиад яасан ч шүүхийн хуралд ирэхгүй гэж Нехлюдов ууртай хэлэв. 

	Прокурор энэ хачин амьтнаас бушуухан салаасай гэсэн юм шиг толгойгоо тонгойлгон:

	— Баяртай гэж хэлэв. 

	Шүүхийн нэг гишүүн, Нехлюдовыг гарсны дараа прокурорын өрөөнд орон:

	— Саяхан тан дээр ороод гардаг хэн гэгч вэ? гэж асуухад:

	— Красноперын уездийн нутгийн захиргаанд байхдаа хачин гайхалтай мэдүүлэг гаргаж байсан Нехлюдов гэдэг хүн. Энэ хүн тангарагтны шүүгч юм гэнэ. Ажил хийхээр цөлөгдөх ял шийтгүүлэгчдийн дотор түүнд мэхлүүлсэн нэг эмэгтэй оролцсон юм гэнэ. Одоо түүнтэйгээ суухыг бодож яваа юм гэж ярих юм. 

	— Хаанаас даа? 

	— Тэр өөрөө надад тэгж хэлсэн. Бас сэтгэл нь хөдөлж хачин болчхоод явна. 

	— Одоогийн залуучуудын дотор зүйгүй хачин юм байгаад байх шиг ээ. 

	— Тэр төдий л залуу хүн биш. 

	— Ээ лам минь, таны алдартай Ивашенков гэдэг чинь зогсоо зайгүй ярьж хүнийг ядраадаг мөн ч залхуу хүрмээр хүн юм даа. 

	— Тэднийг зогсоож байлгүй болохгүй, ёстой дураараа улс шүү. 

	 


XXXVI

	Нехлюдов прокуророос гараад урьдчилан хорих газар шууд очиход нь энд Маслова гэдэг нэртэй хүн байхгүй байлаа. Тэр хоригдол, хэрэгтний дамжин өнгөрдөг хуучин гянданд байж магад гэж энэ газрын хуягийн хэлэхэд Нехлюдов бас л тэр лүү явлаа. 

	Екатерина Маслова үнэхээр тэнд байжээ. Зургаан сарын өмнө цагдаа нар, улс төрийн талаар хүнд холбогдолтой хэргийг илрүүлсний улмаас одоо энэ урьдчилан хорих газруудад нь оюутан, эмч, ажилчид, сурагч, бүсгүйчүүд, бага эмч эмэгтэйчүүдээр дүүрснийг прокурор мартсан байлаа. Урьдчилан хорих газар, дамжуулан өнгөрүүлэх гяндан хоёрын хооронд нэлээд зайтай байсан тул Нехлюдов үдэш болж байхад тэнд арай гэж хүрэв. Харахад уйтгар хүргэм том бараан байшингийн хаалганд Нехлюдовын ойртон ирэхэд манаач дотогш нь оруулалгүй зогсоогоод хонхоо дуугаргав! Хонхны дуудлагаар нэг хуягийн хүрч ирэхэд, Нехлюдов түүнд зөвшөөрлөө үзүүлэв. Гэтэл хянагчийн зөвшөөрөлгүй бол би оруулж чадахгүй гэж хуяг хэлэв. Нехлюдов хянагчийнд очих гэж явлаа. Хаалганы цаана ямар нэг хөгжмийн түвэгтэйхэн аялгууг фортепьянаар тоглож байгаа чанга чимээ шат өгсөн яваа Нехлюдовт сонсогдоно. Нүдээ боосон, муухай ааштай зарц охин Нехлюдовт хаалга нээж өгөхөд, тэр чимээ хаалганаас гэнэт цалгин парчигнаж сонсогдлоо. Энэ бол Листийн зохиосон, нэг газар хүртэл их сайн дарж байгаа боловч залхуутай, расподи байжээ. Тоглогч хүн, тэр газраа хүрснээ дахиад л эхэлнэ. 

	— Хянагч гэртээ юү? гэж Нехлюдовын асуухад, 

	— Хянагч гэртээ байхгүй гэж нүдээ боосон зарц хүүхэн хэлэв. 

	— Удахгүй ирэх үү? 

	Хөгжим түр зогссоноо өнөөх улиг болсон газар хүртлээ жигтэйхэн сайхнаар хүнгэнэн дуугарна. 

	— Гэртээ байхгүй, өнөөдөр ирэхгүй. Айлд зочлохоор явсан гэж хэл. Яасан яршигтай юм гэж эмэгтэй хүний хэлж байгаа дуу хаалганы цаанаас сонсогдсоноо дахиад улиг болсон хөгжим хүнгэнэж эхлээд бас зогсож, сандал хөдөлгөж байгаа чимээ гарлаа. Бодвол завгүй цагт нь ирээд элдэв долоон шидийн юм улиглан асууж байгаа Нехлюдовыг зэмлэх гэж уурласан хөгжимч эмэгтэй босож байгаа хэрэг биз ээ. 

	Даахирсан үстэй, цонхигор царайтай, ядарсан байдалтай, уйтгартай харцат нүдэн доогуур нь хөх зурвас суусан бүсгүй гарч ирээд:

	— Аав эзгүй гэж хэлснээ, сайн пальтотой залуу хүнийг хармагц дороо зөөлөрч, 

	— Та ор л доо... Та чухам ямар хэргээр яваа вэ? гэж асуув. 

	— Гянданд суугаа нэг эмэгтэй хүнтэй уулзах гэсэн юм сан. 

	— Улс төрийн хэрэгтэн үү? 

	— Үгүй, улс төрийн хэрэгтэн биш. Би прокурорын зөвшөөрөлтэй яваа. 

	— Чухам яахыг би мэдэхгүй юм. Аав байхгүй байна. За, та ор л доо гэж тэр бүсгүй Нехлюдовыг гадна хаалганы дэргэдэх тасалгаанаас өөр тасалгаанд орно уу гэж дахин урьснаа, 

	— Та аавын туслахтай л ярь л даа. Одоо контортоо бий. Таны алдар нэр хэн гэдэг билээ? 

	— Би их баярлалаа гэж хэлсэн Нехлюдов асуултад нь хариулалгүй гарч одов. Нехлюдовыг гарсны дараа хаалга хаагдаж амжаагүй байтал эндхийнхний сураасай гэж шаргуу оролдож байгаа тэр хүнгэнэгч хөгжим дуугарч, хөөрхий бүсгүйн царайд энэ дэх газарт аль алинд тохирохгүй хөгжилтэй сайхан аялгуу нь дахин сонсогдож эхлэв. Нехлюдов хашааны дотор гараад өөд нь ёрдойлгож гоёсон сахалтай нэг офицертой уулзаж, хянагчийн туслах хаа байгааг асуусанд тэр хүн өөрөө туслах нь байжээ. Туслах, пропускийг авч үзээд урьдчилан хорих газарт пропускаар оруулахыг би тулгуурлаж мэдэхгүйн дээр бас орой ч боллоо гэж хэлэв. 

	— Та маргааш ирнэ үү. Арван цагт уулзах зөвшөөрлийг бүгдэд олгоно. Хянагч өөрөө ч байна. Тэгэхэд та нийтийн тасалгаанд уулзана биз, хэрэв хянагчийг зөвшөөрвөл конторт ч уулзаж болно гэж туслах хэлэв. 

	Нехлюдов тэр өдөр Масловатай уулзах гэж цөхрөөд гэртээ харьжээ. Масловатай уулзах гэж сэтгэл нь догдлон хөдөлсөн Нехлюдов одоо гудамжаар явж байхдаа прокурор, хянагч нартай ярилцсан зүйлээ эргэцүүлэн бодлоо. Масловатай уулзах гэж явснаа ба түүнтэй ханилан суухаар завдаж байгаагаа прокурорт ярьсан явдал, бас Масловатай уулзах гэж хоёр шоронгоор хэссэн явдал нь Нехлюдовын сэтгэлийг ихэд хөдөлгөсөн тул удтал тайвширч чадахгүй байлаа. Нехлюдов одоо гэртээ ирмэгц гар хүргээгүй болсоор асар удсан өдрийнхөө тэмдэглэлийн дэвтрийг гаргаж зарим хуудаснаас нь уншаад цааш бичсэн нь «хоёр жилийн дотор би тэмдэглэлдээ гар хүрсэнгүй. Би хүүхдийн тоглоом шиг энэ ажлыг дахиж хэзээ ч хийхгүй гэж боддог байлаа. Гэтэл энэ бол хүүхдийн тоглоом шиг ч ажил биш, харин эх болсон зургаан зүйлийн амьтны дотор яваа ачит бурхны өөртэйгөө ярьдаг хос нь байжээ. Би энэ үеийн дотор үргэлж унтаж, хэнтэй ч ярилцах завгүй байлаа. Дөрөвдүгээр сарын 28-ны өдөр тангарагтны шүүгчээр миний суулцсан шүүхийн хурал дээр болсон ер бус үйл явдал намайг энэ нойрноос сэргээв. Надад мэхлэгдсэн Катюшаг ялтны халаад өмсгөөд, хэрэгтний ширээн дээр суулгасан байхыг нь би харлаа. Хачин эндүүрэл болж, миний хийсэн алдааны улмаас түүнийг цөллөгт явуулан хатуу ажил хийлгэхээр шийтгэжээ. Одоо би прокурортой уулзаж шоронгуудаар яваад ирлээ. Одоо намайг түүнтэй уулзуулаагүй гэсэн ч би түүнтэй уулзаж буруугаа хүлээхээр барахгүй түүнтэй ханилаад ч гэсэн гэмээ цагаатгах талаар бүх арга хэмжээ авахаар шийдлээ. Бурхан минь, туслаач! Сэтгэл минь баясаж, дотор минь уужирч байгааг болгоогооч!» гэж бичлээ. 

	 


XXXVII

	Тэр шөнө, Масловагийн нойр ер хүрсэнгүй. Маслова, хойш урагшаа зогсоо зайгүй алхлан явсаар байгаа ламын охины сүүдэр тусч байгаа хаалгыг ширтэв. Мөн улаан шар үст хүүхний чимээг сонсон сэрүүн хэвтээд элдэв юм бодож байв. Сахалинд очиж ажил хийхээр цөлөгдсөн хүнтэй яасан ч би суухгүй, аргалж амьдралаа өөрөө зохионо. Нэг даргатай, бичээчтэй ядахдаа хуяг ч юм уу, үгүй бол туслагчтай ханилж сууна. Тэд цөмөөрөө хачин шуналтай улс юм даа. «Яаж турахгүй байдаг билээ. Турчихвал, ёстой л үхлээ гэсэн хэрэг болно, гэж Маслова бодно. Өмгөөлөгч, дарга намайг яаж харж байсан билээ. Шүүхэд дайралдсан хүмүүс, мөн дэргэдүүр минь зориуд өнгөрч яваа хүмүүс намайг яаж харж байсан билээ гэж санаад Берта охин гянданд байхад минь уулзах гэж ирэхдээ Китаевагийнд байхдаа чиний дурлаж байсан оюутан чамайг сураглаж их харамсаж байсан гэж ярьсныг Маслова санаснаас гадна улаан шар үст хүүхний зодоон хийснийг санаад түүнийг өрөвдлөө. Бас өөрт нь илүү их талх ирүүлсэн талхны худалдаачныг саналаа. Маслова тэр шөнө олон юмыг санаж хэвтсэн боловч ганцхан Нехлюдовыг ер дурссангүй. Өөрийнхөө бага ба идэр насны үе, ялангуяа Нехлюдовт дурлаж байсан дурлалаа ер дурссангүй. Үүнийг дурсахад тун хүнд байдаг байлаа. Энэ бүгд түүний сэтгэлийн гүн дотор нь хөндөгдөөгүй хадгалагдаж явдаг байв. Маслова, Нехлюдовыг зүүдэлдэг ч үгүй байлаа. 

	Нехлюдовыг сүүлийн удаа харахад нь эрүүндээ сахалгүй, дээд уруулдаа жижигхэн сахалтай, богино боловч буржгар өтгөн үстэй, цэрэг хүн болоод явж байсан бол одоо эрүүнийхээ сахлыг уртаар ургуулсан ахимаг насны хүн болсон дээрээс нь одоо шүүхийн хурал дээр Маслова түүнийг таниагүй биш, харин түүнийг санаандаа ер оруулахаа больсон дээрээс таниагүй байжээ. Маслова, урьд түүнтэй харилцаатай байсан дурсгалаа, Нехлюдовын цэргээс буцаж авга эгч нараа дайралгүй өнгөрсөн тэр харанхуй аймшигт шөнө орхисон юм. 

	Нехлюдов дайраад өнгөрөх байлгүй дээ гэж Маслова тэр шөнө хүртэл горьдож байхдаа зүрхэн дороо авч яваа хүүхдэдээ ер тээршээдэггүйгээр барахгүй умай дахь хүүхэд нь заримдаа зөөлхнөөр, заримдаа ширүүнээр эрвэн дэрвэн хөдлөхийг нь мэдэхдээ баясаж, сэтгэл нь уярч байдаг сан бол тэр шөнөөс хойш байдал нь эрс өөрчлөгдөж, гарах гэж байгаа хүүхэд нь саад тотгороос өөр юу ч биш мэт санагдах болжээ. Авга эгч нар нь Нехлюдовыг дайраад явна гэж хүлээсээр байтал би Петербургт хугацаанаас хожимдолгүй хүрсэн байх ёстой гэж хариу цахилгаан утсыг ирүүлжээ. Катюша, Нехлюдовын ирэхгүйг мэдмэгц түүнтэй уулзахаар төмөр замын буудлын газар очихоор шийджээ. Галт тэрэг шөнийн хоёр цагт өнгөрөх ёстой байлаа. Катюша, авхай нараа унтуулаад тогооч эмэгтэйн бүсгүй Машаг ятгаж үгэндээ оруулж дагуулсаар хуучин ботинкоо өмсөж, толгойгоо алчуураар боогоод төмөр замын буудлын газар луу гүйлээ. 

	Бороо салхитай намрын харанхуй шөнө байжээ. Борооны бүлээвтэр том дуслууд нэг үе хүчтэй цохилж, нэг үе хэсэгхэн намдан дахин үргэлжилсээр байв. Харанхуйд тал газар зам өнгөрөх тэмдэг хөлд ер мэдэгдэхгүй байв. Ой дотор ороход зуух дотор ороод байгаа юм шиг хав харанхуй боллоо. 

	Катюша зам сайн мэддэг боловч ой дотор ороод замаасаа гарч, галт тэрэгний гуравхан минут зогсдог жижиг буудлын газар эрт ирэх гэсэн боловч хонхны хоёр дахь удаагаа дуугарсны дараа арай гэж ирээд платформ дээр гүйж гармагц нэгдүгээр зэргийн вагон дотор «өнөөхөө» харжээ. Энэ вагонд сайхан гэрэлтэй байв. Хилэнгээр бүрсэн зөөлөн сандал дээр, гадуур хувцсаа тайлсан хоёр офицер хөзөр тоглож суулаа. Цонхны дэргэдэх ширээн дээр, хайлж нэлээд урссан бүдүүн лаа асаж байв. Бариу өмдтэй, цагаан цамцтай, Нехлюдов сандлын бариулыг сандайлж, түшлэгийг нь түшээд инээмсэглэн суужээ. Катюша түүнийг танихтайгаа зэрэг бээрсэн гараараа цонхыг тогшлоо. Гэтэл гурав дахь удаагийн хонх дуугарч галт тэрэг алгуурхан донсолж, вагонууд нь энэ донсолгоогоор анх гэдрэгээ хөдөлснөө дараа нь урагшаа хөдөлж нэг нэгнийхээ хойноос цувралдан явлаа. Тоглогчдын нэг нь хөзрөө барьсан хэвээрээ босож цонх руу харав. Катюша цонх руу харснаа цонхыг дахин тогшоод, нүүрээ шилэнд нааж хартал нь тэр вагон нь ухас хийн хөдлөөд явлаа. Катюша цонхоор нь харсаар зэрэгцэж явав. Цонхон дээр ирсэн офицер, цонхны бүтээлгийг буулгах гээд чадсангүйд Нехлюдов босож тэр офицерыг түлхэж, цааш нь болгоод бүтээлгийг буулгаж эхэллээ. Галт тэрэгний хурдаа нэмэгдүүлэхэд Катюша хурдлан алхалж түүнээс хоцролгүй явна. Гэтэл галт тэрэг улам хурдалсаар л байв. Цонхны бүтээлгийн буух үеэр кондуктор, Катюшаг түлхчхээд вагон руугаа орчлоо. Катюша галт тэрэгнээс төдий хоцорлоо гэсэн ч платформын нойтон банз дээгүүр гүйж явтлаа платформын дуусахад ойчилгүй арай гэж биеэ барьж тогтоод шатыг дамжиж газарт буув. Нэгдүгээр зэргийн вагон аль хэдийн нь явчихсан боловч Катюша хойноос нь даган гүйсээр л байв. Дэргэдүүр нь хоёрдугаар вагонууд өнгөрөөд, гуравдугаар зэргийн вагонууд улам хурдлан өнгөрлөө гэсэн ч Катюша өнөөх л гүйсэн хэвээрээ байв. Хойноо дэнтэй сүүлчийн вагон өнгөрөхөд Катюша худгийн цаана задгай газарт хүрсэн байв. Хүчтэй үлээх салхи өрөөсөн талаас алчуурыг нь хийсгэж, хөл нь банзалдаа ороолдлоо. Алчуур нь хэдийн салхинд хийсэж алга болчихсон ч гэсэн Катюша гүйсээр л байв. 

	Жаал бүсгүй Катюшагийн барааг алдахгүйг хичээн хойноос нь гүйхдээ эгч ээ, алчуураа унагаачихлаа гэж хашхирч байлаа. 

	«Нехлюдовыг гэрэлтэй вагон дотор хилэн бүрээстэй зөөлөн сандал дээр суугаад тэгж наргиж, архи ууж явахад нь би энд харанхуй шөнө шавар дотор бороо салхин дундуур уйлж байх юм гэж үү? » гэж Катюша бодоод зогссоноо, толгойгоо гэдийлгэн салаавчилж бариад эхэр татан уйллаа. 

	— Явчихлаа! гэж Катюша хашхирав. Жаал бүсгүй айж түүнийг нойтон хувцас дээрээс нь тэврээд:

	— Эгч ээ, гэртээ харья гэж хэлнэ. 

	Катюша, жаал бүсгүйг ингэж үг хэлж байх тэр үед:

	«Галт тэрэгний ирэхтэй зэрэг вагон дор орчихъё. Тэгээд л дүүрнэ биз» гэж дотроо бодоод түүнд нэг ч үг хэлэлгүй байлаа. 

	Катюша тэгэхээр ч шийджээ. Сэтгэл догдолсны дараагийн түр намдалтын эхний үед тохиолддогтой адил, Катюшагийн умайндаа тээж яваа Нехлюдовын хүүхэд гэнэт эрвэлзэн хөдлөөд дараа нь алгуурхнаар суниаж байгаа нь мэдэгдлээ. Амьд явж болохгүй гэж санагдаж, сэтгэл зовоож байсан бүх зүйл, түүнд уурлаж байсан бүх уур ядахдаа өөрийнхөө үхлээр ч гэсэн түүнээс өшөөгөө авах юм сан гэж тун саяхан бодогдож байсан энэ бүх зүйл нь гэв гэнэт алга болж, Катюша сэргэж сэтгэл амраад толгойгоо алчуураараа боож гэрийн зүг яаран явав. Катюша бороонд нэвтэртлээ цохиулж, ус шаварт хутгалдаад ядарч зүдэрч гэртээ ирсэн байв. Катюшаг алстаа одоогийн энэ байдалд оруулсан өөрчлөлт тэр өдрөөс аваад сэтгэл дотор нь гарч ирсэн байсан тэр аймшигт шөнөөс хойш Катюша буян гэдэгт шүтэхээ байжээ. Түүнээс урьд Катюша буянд шүтдэг байсан ба бусдын шүтэхэд ч үнэмшдэг байсан бол тэр шөнөөс хойш нэг ч хүн түүнд итгэдэггүй бөгөөд бурхан буян гэж тэдний ярьдаг нь зөвхөн хүнийг хуурч мэхлэх гэсэн хэрэг юм гэж боддог болжээ. Катюшагийн дурлаж байсан ба өөрт нь ч дурлаж байсан тэр хүн (үүнийг Катюша мэддэг байжээ) өөрийг нь хэрэглэж, ариун сэтгэлийг нь доромжлоод хаяжээ. Гэтэл тэр хүн Катюшагийн мэддэг хүмүүсийн дотор хамгийн сайн нь байсан бөгөөд бусад хүн түүнээс муу улс байлаа. Ингэж боддог нь зөв ч юм болгон дээр тодорхойлогдож байдаг байв. Бурханд сүсэгтэй эмгэд Катюшаг урьдынхаа адил үйлчилж чадахаа байхад нь хөөчихсөн юм. Эмэгтэйчүүд Катюшагаар мөнгө олуулахыг оролдох, эрэгтэйчүүд, цагдаагийн даргаас эхлэн гяндангийн хуягууд хүртэл ер Катюшагийн уулзаж байсан хүн бүхэн түүнийг хүслээ хангаж авах зүйл гэж үздэг байжээ. Орчлонт ертөнцөд хүн бүхний хүсдэг ганцхан зүйл нь энэ хүслээ хангах гэсэн явдал байгаа юм. Үүний үнэн мөнд Катюша эрх чөлөөгүй байдалд орохынхоо хоёр жилийн өмнө нийлж байсан бичгийн өвгөний үг дээрээс улам ч үнэмшиж авсан юм. Бүх жаргал үүнд байгаа юм, энэ бол яруу найраг, гуа сайхны ухаан юм гэж бичгийн өвгөн шууд хэлдэг байлаа. 

	Бүгдээрээ хар амиа бодож, өөр өөрийнхөө дур хүслийг хангахын тулд амьдардаг бөгөөд буян бурхны тухай ярьдаг бүх зүйл нь дандаа худал мэх байлаа. Дэлхийд юм бүхэн яагаад ийм шударга бусаар зохиогдсон юм бэ? Цөмөөрөө нэг нэгэндээ хор хүргэж, бүгдийн эдэлж байгаа зовлонгийн тухай асуудал цухуйхад үүнийг огт бодохгүй байх ийм жамтай байжээ. Залхуурахдаа тамхи татах буюу архи уух, эсвэл эр хүнтэй унтахад залхуу нь гардаг байжээ. 

	 


XXXVIII

	Маргааш нь ням гарагийн өглөөний таван цагт шүглийн дуу гяндангийн эмэгтэйчүүдийн тасгийн хонгилд сонсогдоход сэрүүн хэвтсэн Кораблёва, Масловаг сэрээв. Шөнийн турш хуралдаж, өглөө тун хэцүү болсон айхавтар үнэрийг Маслова аргагүй үнэртэж нүдээ нухан сэрэхтэйгээ зэрэг «би цөллөгийн хүн болжээ» гэж сочоод дахин унтаж мэдрэлгүйн байдалд орохыг бодсон боловч айж сурсан заншил нь нойрыг дийлж дахин босож борвио нугалж суугаад эргэн тойрныг харвал эмэгтэйчүүд цөм босоцгоож зөвхөн хүүхдүүд унтаж байв. Архи нууцаар худалдаж байсан бүлтгэр нүдтэй эмэгтэй хүүхдээ сэрээхгүй гэж болгоомжлон хүүхдийнхээ дороос нь халаадаа татаж авлаа. Бослого гаргасан эмэгтэй, хүүхдийнхээ манцуйн даавуунуудыг зуухны дэргэд өлгөнө. Түүний хүүхэд нь зөөлхөн дуугаар бүүвэйлэн хөдөлгөж байгаа цэнхэр нүдтэй Федосийн гар дээр чарлана. Уушгины өвчтэй эмэгтэй цээжээ барин ханиаж, завсарт нь бархирах шиг болж амьсгаагаа арай гэж авна. Түүний царайгаар цус гүйсэн байна. Улаан шаргал үст хүүхэн нойрноос сэрээд, гэдрэгээ харан хэвтэж, бүдүүн хөлөө нугалан зүүдээ чангаар ярьж, хөгжилтэй инээж байв. Түймэр тавьсан эмгэн бурхны өмнө урьдын адил зогсож өнөөх л уншдаг номоо уншин загалмайлан залбирна. Ламын охин нойрноосоо сэрээгүй хоосон харцаар урдхаа харан ханз дээр хөдлөлгүй сууна. Хорошавка тос түрхсэн ширүүн хар үсээ хуруундаа орооно. 

	Шаахайгаа чирч яваа чимээ нь гяндангийн хонгилоос сонсогдож, цоож хангинаж богино цамцтай, хөлийнхөө шагайд хүрэхгүй богино өмдтэй, өтгөн шингэний торхыг зөөдөг ууртай бөгөөд ноцтой царайтай хоёр хоригдол хүн орж ирээд өмхий үнэртэй тэр торхыг модонд өлгөж аваад гарлаа. 

	Эмэгтэйчүүд гарч гар нүүрээ угаах гэж хонгилд байгаа усны гоожуур луу явцгаав. Гоожуурын дэргэд улаан шаргал үстэй хүүхэн, зэрэгцээ байгаа тасалгаанаас гарсан эмэгтэй хоёр хэрэлдэж дахиад л нэг нэгээ хараах, загнах, хашхиралдах, гомдол гаргах явдал эхэлжээ. Хуяг хүрч ирээд, 

	— Тусгай хорих тасалгаанд орох дур чинь хүрэв үү? гэж хэлэнгүүт улаан шаргал үст хүүхний махлаг нуруу руу нь чанга алгадчихаад, 

	— дуугүй бай гэж хэллээ. Энэ алгадсаных чимээ нь хонгил дотуур пяс гэж сонсогдлоо. 

	— Өвгөнийг хараач энэ гэж улаан шаргал үст хүүхэн энэ зодооныг эхлүүлж байгаа юм гэж бодсон янзтай хэлэв. 

	— Бушуул, бушуул. Мөргөлдөө явцгаа!

	Масловагийн үсээ самнаж амжаагүй байтал, хянагч дагуулуудтайгаа хүрч ирээд:

	— Тооллогодоо! гэж хуяг хашхирав. 

	Нөгөө тасалгаанаас бусад хоригдол эмэгтэйчүүд гарч гяндангийн хонгилын дагуу хоёр эгнээ жагсав. Арын эгнээний эмэгтэйчүүд нь гараа, урдах эгнээний эмэгтэйчүүдийн мөр дээр тавих ёстой байжээ. 

	Бүгдийг нь бүртгэв. 

	Тооллого дууссаны дараа эмэгтэй хуяг хүрч ирэн хоригдлуудыг сүмд тууж аваачив. Маслова тасалгаа бүхнээс гарч жагссан зуу гаруй эмэгтэйчүүдээр бүрэлдсэн цувааны дунд Федосьягийн хамт явлаа. Тэд цөмөөрөө цагаан алчууртай, цагаан цамц банзал өмссөн харагдана. Тэдний дотор бараан хувцастай хүн тун цөөхөн үзэгдэнэ. Бараан хувцастай нь хүүхдээ авч, нөхрөө дагаж яваа гэргий нар байжээ. Бүх шат энэ жагсаалд эзлэгдсэн байв. Зөөлөн шаахайтай олон хөлийн гишгэлт, ярилцах, инээх чимээ хааяа сонсогдоно. Цувааны эргэхэд Маслова өөрийн заналт дайсан Бочковаг түрүүнд явааг үзээд Федосьяд зааж харуулав. Эмэгтэйчүүд доошоо буумагц чимээгүй болж, загалмайлан бөхөсхийн мөргөж шижир алт нь гялалзаж байгаа хоосон сүмийн онгорхой хаалга руу орцгооно. Тэдний зогсох газар нь баруун талд байсан учир, бие биеэ түлхэн шахцалдсаар зогсоцгоож эхлэв. Нийгмийн залхаалтаар цөллөгт явах гэж байгаа ба ял эдэлж байгаа бор халаад өмссөн эрэгтэйчүүд, эмэгтэйчүүдийн дараагаар орцгоож сүмийн зүүн тал, дунд нь зогсоцгооно. Олноороо дуу нийлүүлж уншдаг мөргөлчний байрны нэг талд толгойныхоо үсийг хагас авхуулсан, цөлөгдөж ажил хийхээр шийтгэгдсэн хүмүүс, нөгөө талд нь үстэйгээ бөгөөд гав гинж зүүгээгүй мөрдөн байцаагдаж байгаа хүмүүс зогсоно. Эднийг энд түрүүнд авч ирсэн бөгөөд тэдний энд байгааг цөлөгдөж ажил хийлгэхээр шийтгэгдэгсдийн гав гинжний чимээгээр мэдэв. 

	Гяндангийн энэ сүмийг нэг баян панзчинаас хэдэн түмэн рубль зарцуулан бариулж чимэглэсэн бөгөөд одоо энэ нь хурц өнгийн будаг, шижир алтаар гялалзаж байв. 

	Сүм дотор нэг хэсэг нам гүм байснаа нусаа нийх, ханиах, нялхас уйлах чимээ, мөн гинжний хангинасан чимээ хааяа сонсогдохоос өөр юу ч дуулдахгүй байлаа. Сүмийн дунд зогсож байсан хоригдлууд гэнэт бие биеэ түлхэлцэн хоёр тийшээ ярагдаж хоорондуураа зам гаргав. Хянагч, энэ замаар гарч ирээд сүмийн гол дунд бүгдийн өмнө гарч зогсов. 

	 


XXXIX

	Мөргөл эхэлжээ. Лам нэг л хачин мөртөө, их эвгүй, хоргой хувцас өмсөөд нэг дийзэнд үйрмэг талх хийж, олон юм шулганан уншлагаа уншиж, талхаа архитай аяганд хийлээ. Унзадын ингэж байх хооронд, банди нар номоо зогсолтгүй хөвүүлэн уншиж байсан учир ерөөс ойлгогддоггүй тэр ном нь одоо хурдан уншиж байгаагаас улам ч ойлгогдох нь хэцүү байв. Уншлага нь голдуу эзэн хаан, түүний гэр бүлийнхний эсэн мэндийн төлөөний ерөөлийг оруулсан мөргөлийн уншлага бөгөөд үүнийг хоригдлууд мөн тэдний хамт славян хэлээр уншилцана. Эсэн мэндийн төлөө залбиран ингэж олон дахин ерөөл тавьж олноороо ба мөн нэг нэгээр сөхрөн сууж мөргөнө. Бас банди, бурхны номыг дэлгэрүүлэгч бодисадвагийн намтраас хэдэн бадгийг хоолойгоо туйлын их шахаж огт ойлгогдохгүй хачин аялгуугаар уншлаа. Лам өөрөө Христос амилж тэнгэрт дэгдэж эцгийнхээ баруун гар дээр ирж суухынхаа урьд, Марья Магдалинад ирж түүн дотроос долоон шулмыг хөөж гаргасны дараа арван нэгэн шавь нартаа ирж бүх хүн амьтанд евангелийг номлосугай гэж захиад, шүтлэггүй нь үхнэ, шүтэж загалмайлан мөргөсөн нь амиа аврахаас гадна, шуламсуудыг хөөн гаргаж, хүнд гар хүргэж тэднийг өвчин зовлонгоос арилгаж, шинэ хэлээр ярьдаг болгохын дээр могой барьдаг болгоно. Бас хор уувал үхэхгүй эрүүл хэвээрээ явна гэсэн зүйлийг Маркийн евангелиэс их тодхоноор уншлаа. 

	Энэ мөргөлийн утга агуулгыг дурдвал, ламын архинд үйрүүлж хийсэн тэр талх нь зохих мөргөлийг уншиж гүйцмэгц бурхны махбодод цус болон нэмэрлэх ёстой юм байжээ. Лам яаж дөвчигнөж байсан бэ? гэвэл, өмсөөд байгаа тулам шиг халхгар хоргой дээл нь саад болж байлаа гэсэн ч хоёр гараа өөд нь өргөж сөхрөн суугаад ширээ, бас түүн дээр байгаа юмыг үнсэж байлаа. Лам хоёр гараараа алчуур бариад, дийз алтан аяга хоёр дээгүүр нэгэн жигд алгуурхан дэвж байгаа нь энэ бүх дүвчигнэлийнх нь хамгийн учиртай чухал зүйл байжээ. Ингэж байх үед архи талх хоёроос, махбод цус хоёр бүрэлдэх учиртай байсан тул мөргөлийн энэ хэсгийг нэн нямбайгаар төхөөрчээ. Тэгснийхээ дараа лам цаашаа орж «бурхныг төрүүлсэн ариуны ариун хутагт минь» гэж чангаар дуудахад нь христосын бүрэн бүтэн махбод бүрэлдэн цогцолж ямар нэг хувилгаанаас илүү хүндтэй аль нэг бурхнаас их алдартай болсон Марияг ерөөхөөс илүү сайхан юм байдаггүй гэж мөргөлчөөс дуу нийлүүлж уншина. Энэ бүгдийн дараа лам өнөөх архи талх хувирч бурхны ид шидийг олсон гэж үзээд дийз дээрх алчуураа авч, талхны дундах хэсгийг дөрөв болгож огтлоод урьдаар архинд хийснийхээ дараа амандаа хийлээ. Ингэж байгаа явдал нь лам өөрөө бурхны махнаас үмхийг идэж, цуснаас нь балгалаа гэж үзүүлж байгаа хэрэг болно. Лам өөрөө ам хүрснийхээ дараа хөшгийг сөхөж дунд хаалгыг нээн алтаар бүрсэн аягыг бариад дунд хаалгаар гарч ирснийхээ дараа энэ аяганд байгаа бурхны мах цуснаас амсах дуртай хүн байвал ирж хүртэгтүн гэж урихад нь түүнийг зөвхөн хэдэн хүүхэд зөвшөөрчээ. Лам урьдаар тэр хүүхдийн нэрийг асуугаад, архитай талхыг аяганаас аятайхан халбагадаж аваад хүүхдийн аманд лавхан хийхэд нь банди тэр дор нь хүүхдийн амыг арчиж, хүүхдүүд бурхны биеэс хүргэж, цусыг нь амсаж байна гэж хөгжилтэй дуугаар уншлаа. Лам, хүүхдүүдэд архитай талх өгснийхөө дараа аягаа авч ташаалавчийн цаана ороод үлдсэн бүх цус, бурхны биеийн бүх хэсгийг өөрөө идээд сахлаа шимэн хөхөөд ам, аяга хоёроо арчсаны дараа, гутлынхаа улыг хяхнуулан ташаалавчийн цаанаас хөнгөхнөөр гишгэлэн их л баяртай гарч ирлээ. 

	Христосын шашны гол мөргөл үүгээр төгслөө гэсэн ч лам, хөөрхий хоригдлуудын санааг засах гэж ерийн заншсан мөргөл дээрээ бага сага зүйлийг нэмэгдүүлжээ. Нэмэгдүүлсэн энэ мөргөл гэдэг нь тэр лам тун саяхан өөрийнхөө идэж байсан хар нүүр, хар гартай бөгөөд арван лаагаар гэрэлтүүлсэн алтан бурхны урьдаас харан:

	«Тамлагдсан бүхний магтаалыг хүртсэн, номлогдсон бүхний лүндэнгийн үгсийг айлтгасан, бүгдийг чаддаг бурхан Есүс минь! Намайг авар, Есүс минь. Сайхны дээж Есүс минь, чамдаа би шүтнэ. Намайг өршөө. Ном мөргөлөөрөө бүгдийг төрүүлсэн хутагт минь, бүхний билэгч Есүс минь! Намайг аварч тэднийг диваажингийн оронд хүргэнэ үү, хүн амьтныг өрөвдөгч энэрэнгүй Есүс минь» гэж аялан уншиж байгаа, ярьж байгаа хоёрын аль нь ч мэдэгдэхгүй хачин дуугаар уншиж байв. Лам энд хүрмэгц амьсгалаа авч загалмайлан доошоо бөхөсхийн мөргөв. Бусад нь цөмөөрөө түүнийг дуурайн мөргөв. Хянагч хуяг, хоригдлууд цөм сөгдөн мөргөв. Гав гинжний хангинасан чимээ ялангуяа дээрээс олонтоо сонсогдоно. 

	Хурмаст тэнгэрийн бүтээлч, хүч төрүүлэгч, тэнгэр нарын гайхал болсон жавхлант Есүс, өвгөн эцэг нарыг аврагч, аварга хүчит Есүс, гэгээн нарны мандал болсон амарлингуй Есүс, хаадын батжил болсон алдарт Есүс, зөнч нарын бэлгийг биелүүлэгч ерөөлт Есүс, тамлагдагчдын хэрэм болсон гайхамшигт Есүс, хувраг санваартны жаргал болсон төвшин Есүс, сахилтны хувь заяа болсон өршөөлт Есүс, мацагтны цээрлэл болсон нигүүлсэнгүй Есүс, хутагтны жаргал болсон энэрэнгүй Есүс, хамаг муу юмыг тэвчсэн ариуны ариун Есүс, нүгэлтнийг аврагч мөнх Есүс, бурхны хүү Есүс минь өршөө намайг» гэдэг үгэнд арай гэж хүрэхтэйгээ зэрэг «Есүс гэсэн үгийг улам чангаар шуухиран давтаж хэлээд, мөргөлийнхөө торгон дотортой хувцсыг барьж, өрөөсөн хөл дээрээ өвдөглөн сууж доошоо сөгдөхөд мөргөлчдөөс «Бурхны хүү Есүс намайг өршөө» гэж уншина. Хоригдлууд толгойгоо өөд нь өргөлгүй хагасыг нь хуссан үсээ сэгсэлзүүлэн хөдөлгөж, холгоод цус шүүрсэн хөлийнхөө гинжийг хангинуулан сөгдөж, доош унаад л босоцгооно. Ийм мөргөл их л удаан үргэлжлэв. «Өршөө намайг» гэсэн үгээр төгссөн магтаалуудыг уншиж байснаа «Аллилуия»19 гэдэг үгээр төгсдөг өөр магтаалуудыг уншлаа. Хоригдлууд, бөхөсхийж загалмайлан мөргөж газарт хэвтээд л босоцгооно. Хоригдлууд эхэндээ уншлагад завсар гарах бүр бөхөсхийн мөргөж байснаа нэгийг өнгөрүүлээд, тэгснээ хоёрыг өнгөрүүлээд бөхөсхийж байснаа бүх магтаалыг уншиж дүүрсний хойно лам санаа амарч амьсгалаа авч номоо хаагаад ташаалавчийн цаана ороход нь бүгдээрээ их баярлав. Дөнгөж толгойд нь паалантай зураг суулгаж алталсан загалмайг, лам ширээн дээрээс авч сүмийн дунд гарах нэг ажил одоо үлдээд байлаа. Урьдаар хянагч, дараагаар нь түүний туслах, хуягууд ламын дэргэд очиж загалмайг үнссэний хойно хоригдлууд бие биеэ түлхэн, дуугүйхэн дороо хэрэлдсээр ламд ойртож эхлэв. Лам хянагчтай хамжин хоригдлуудыг харалгүйгээр зөвхөн тэдний ам, заримыг нь хамар луу сунтаг мутар хоёроороо адис тавьж байхад нь хоригдлууд ламын сунтаг мутар хоёрыг үнсэхийг хичээсээр байв. 

	Мөрөө алдсан ах дүү нарынхаа сэтгэлийг тайвшруулж сургамж өгөхийн тулд үйлддэг Христосын шашны мөргөл үүгээр төгсжээ. 

	Ламаас алдрыг нь олон удаа исгэрэн дуудаж, өдий чинээ олон дэмий хоосон чалчаа үгээр магтаж байсан Есүс өөрөө, энд хийж байгаа энэ бүх юмыг хориглосон юм, архи талхаар илбэ гаргаж, үй түмэн үг чалчих лам багшаа доромжлохыг цаазалснаар ч барахгүй зарим хүнээс нөгөө заримдаа багш гэж нэрлэхийг шууд цаазалж, сүм хийдэд мөргөл хийлгүй сүнс, үнэн ёсонд шүтэж мөргөх ёстой, би сүм хийдүүдийг устгахаар ирлээ гэж хэлээд сүм хийдэд мөргөл хийхийг хориглож, хүн бүхэн дор дороо мөргөж байтугай гэж айлтгасан ба ялангуяа энд үйлдэж байгаатай адилаар; хүнийг шийтгэж, гянданд хорьж тамлан зовоож, алдар нэрийг нь гутаах, цаазаар аваачих явдлыг хориглосноор барахгүй ямар нэг аргаар хүнд халдаж хүчирхэх явдлыг цаазалж, би хоригдлуудыг суллахаар ирлээ гэж хэлсэн юм гэж лам хуяг хоёроос эхлэн Маслова хүртэл энд байгаа хүмүүсийн алиныг нь ч санаанд орсонгүй. Энд хийж байгаа юм бүхэн нэрийг нь барьж, нэрээр нь хийж байгаа тэр Христосыг доромжлон, түүнийг хэтэрхий дайрсан хэрэг гэж энд байгаа хүмүүсийн хэнийх нь ч санаанд орсонгүй. Ламын гартаа барьж, улсуудад үнсүүлэхээр өгч байгаа толгойдоо паалантай зураг суулгаж алталсан сунтаг бол одоо нэрийг нь барьж энд хийж байгаа энэ бүх зүйлийг хориглосондоо цаазлагдсан Христосын дүүжлүүрийг дүрсэлж үзүүлсэн зүйл юм гэж хэнийх нь ч санаанд орсонгүй. Христосын махнаас идэж, цуснаас нь ууж байна гэж талх идэж, архи ууж байгаа тэр лам нар үнэндээ түүний махнаас идэж, цуснаас нь ууж байгаа боловч харин тэгэхдээ хэсэг хэсгээр огтолсон талхыг архитай хольж идэж байгаа биш, Христосоос өөртэйгөө адил гэж үздэг байсан «бага хүмүүсийн» хорхойг хөдөлгөснөөрөө түүний махыг идэж байгаагаар барахгүй, тэр бага хүмүүсийн агуу их буяныг алдагдуулж, тамлахын хамт тэр хүмүүсээс Христосын хайрласан буяныг нууж, тэр хүмүүсийг тэсэхүйеэ бэрх зовлонд учруулж байна гэж хэний ч санаанд орсонгүй. 

	Энэ бол урьд үед байсан хутагт нарын шүтэж байсан ба одоо лам, хар ноёдын шүтэж байсан ганцхан үнэн ёсны шашин юм гэсэн үзлээр багаасаа хүмүүжсэн дээрээс ламбугай энэ бүгдийг ажиггүй хийж байлаа. Талхаар бурхны бие махбод хийж болох юм, олон л үг хэлбэл сүнсэнд тустай юм, ёстой бурхны биеийн хэсгийг нээрээ идчихлээ гэдэгт лам итгэдэггүй ба итгэж ч болохгүй байсан бөгөөд харин энэ шашныг шүтэх ёстой байсан учраас ингэж итгэж байлаа. Ламын энэ итгэл бишрэлийг бататгаж байсан гол зүйл нь энэ шашны мөргөл номыг арван найман жилийн дотор үйлдэж, орлого оруулсаар ирсэн явдал болно. Лам, энэ орлогоороо гэр бүлээ тэжээж, хүүгээ гимназид сургаж, охиноо шашны сургуульд сургаж байлаа. Бандийн хувьд яривал шашны номлолын сургаалын утга агуулгыг огт мартаж, мөргөл бүхэнд хатуу тогтоосон үнэ байдаг юм. Христосын үнэн сүсэгтэн үүнийг дуртай төлдөг юм гэдэг зөвхөн энэ зүйлийг лав мэдэж байсан тул нөгөө ламаас илүү батаар шүтдэг байсан учир «өршөө, өршөө» гэж банди дуртай хашхирч, хүн түлээ түлш, гурил будаа, төмс ногоогоо өргөхөөс ч буцахгүй гэдэгт лав итгэж, сэтгэл тайван үйлддэгтэй адил мөргөлд хэрэгтэй юм бүгдийн чухалд лав итгэж, сэтгэл тайвнаар аялан уншдаг байлаа. Гяндангийн дарга, хуяг нар энэ шашны сургаалын учир агуулгыг ер мэддэггүй бөгөөд мэдэхийг оролддог ч үгүй байсан төдийгүй сүмд хийж байгаа энэ бүхэн ямар учиртай болохыг мэддэггүй байсан боловч дээд дарга нар, хаан өөрөө хүртэл энэ шашныг шүтдэг учир заавал шүтэх ёстой гэж боддогоос энэ шашныг шүтдэг байсны дээр энэ шашин, биднийг албаны хатуу харгис нүглээс цагаатгадаг гэж бүдэгхэн мэдэж байв. Гэвч яаж цагаатгахыг өөрсдөө хэлж мэдэхгүй байлаа. Хэрэв энэ шашин байгаагүй бол тэднээс одоо хүмүүсийг амарлингуй тайвнаар тамлан зовоох явдалдаа хэрэглэж байгаа бүх хүч чадлаа хэрэглэхэд бэрхтэй байхаар үл барам хэрэглэж чадахгүй нь магад байсан юм. Хянагчийн өөрийнх нь хувьд авч яривал, энэ хүн уулаас цагаан сэтгэлтэй учир энэ шашнаас дэмжлэг авалгүй сууж чадахгүй хүн байжээ. Ийм учраас тэр нь хөдлөлгүй цэх зогсож, хичээнгүйгээр мөргөж, загалмайлж байснаа «хувилгаад минь» гэж эгшиглэн уншаад сэтгэлээ уяруулахыг оролдоно! Хүүхдүүдэд рашаан хүртүүлэхэд хянагч түрүүлж гараад, рашаан хүртэх гэж байсан жаалыг хоёр гараараа өргөөд баахан барилаа. 

	Энэ шашны хүмүүсийг хуурч байгаа бүх заль мэхийг ил харж дотроо энэ шашныг элэг барьж байсан хэдхэн хүнээс бусад хоригдлын олонх нь алталсан бурхан, лаа, аяга, тогоо, лам нарын мөргөлийн хувцас, загалмай тэрчлэн «энэрэнгүй Есүс», «өршөө» гэсэн утгатай ойлгогдомгүй үгэнд ид шид оршиж байгаа юм, түүний ачаар энэ насандаа, мөн хойд насандаа амьдралын их тохилог сайн сайхныг олж болно гэдэгт найдаж байлаа. Тэдний олонх нь мөргөл ном, лаа зэргийн ачаар амьдралын тэр тохилгийг энэ насандаа олохыг хэдэн удаа туршаад, мөргөлөө бүтэхгүй болоход, гэнэтийн тохиолдол азгүй явдал болов гэж бодоод эрдэмтэн, их лам нарын сайшааж байгаа энэ байгууллага энэ насанд минь биш боловч, хойд насанд минь тустай чухал байгууллага байгаа юм гэж хатуу итгэж байлаа. 

	Маслова ч бас ингэж итгэж байжээ. Мөргөлийн үед, Масловагийн дотор бишрэх, уйдах ийм хоёр сэтгэл хослон төрж байв. Маслова түрүүндээ ташаалавчийн цаана, олны дунд зогсож нөхдөөс өөр юу ч харахгүй байснаа рашаан хүртэх гэж улсын урагшаа хөдлөхөд Федосьятай мөн л урагшаа дөхөх үедээ түрүүнд нь яваа хянагч, хуяг хоёрын хооронд Федосьягийн нөхөр болох цайвар сахалтай шаравтар үстэй, хөдөөгийн хүн, эхнэрээ ширтэн харж байгаа нь үзэгдэв. Маслова, мөргөлийн үед Федосьягийн нөхрийг харж, Федосьятай шивнэлдэж, зөвхөн бусдын загалмайлж мөргөсний ташрамаар загалмайлан мөргөж байв. 

	 


XLI

	Нехлюдов, өглөө эрт гэрээсээ гараад явлаа. Гудамжаар хөдөөгийн нэг эр явганаар гэлдэрсээр. 

	— Сүү аваарай, сүү аваарай, сүү аваарай гэж хачин янзын хоолойгоор хашхирна. 

	Урьдах орой нь хаврын бүлээн бороо орсон байв. Гудамж, чулуу дэвсээгүй газар бүхэндээ гэнэт ногоорч, цэцэрлэгийн моднууд ногоон өнгийн ноолуураар хучигдаж, мойл, тоорой моднууд ханхлам сайхан үнэртэй навчнуудаа дэлгэн цогцолжээ. Айлын байшин, дэлгүүр мухлагууд давхар цонхоо аваад, цонхныхоо шилийг арчжээ. Зах дээр зэрэгцүүлж барьсан олон мухлагуудын дэргэдүүр Нехлюдовын өнгөрөхөд, олон хүн үймэлдэж, нооронхой хувцастай ядуус савхин гутлын тамтаг сугавчилж, дарайтал индүүдсэн өмд, хантааз зэргийг мөр дээгүүрээ тохоод сэлүүцэн явж байв. 

	Фабрикт хийдэг ажлаа дууссан эрэгтэйчүүд цэвэр дээл, гялалзтал арчсан савхин гутал өмсөцгөөж, эмэгтэйчүүд нь хурц өнгийн алчуураар толгойгоо боогоод, өнгөлсөн жижиг шилээр гоёсон пальтогоо өмсөцгөөгөөд гуанз сахин овооролдоно. Гар буугаа шар өнгийн оосроор оосорлож зүүсэн цагдаа нар, дэглэм зөрчсөн явдал хаа гарч, уйтгарыг минь гаргах бол гэсэн юм шиг хичээнгүйлэн харж байдаг зогсоолдоо харуулдсаар байна. Бульварын доторх замаар мөн тун саяхан өнгө будаг орсон засмал зүлэг дундуур хүүхэд, ноход гүйлдэж тоглоно. Хүүхэд харж сувилагч нар болох задгай амтай хүүхнүүд бандан дээр сууцгааж ярилцацгааж байв. 

	Зүүн талдаа чийгтэй сэрүүхэн хэвээрээ, дундуураа хатсан чулуу дэвсмэл гудамжаар хоосон торхнуудыг хүрчигнүүлэн тээж яваа ачааны морин тэрэгнүүд тасралтгүй тарчигнахаас гадна моринд хөллөсөн вагонууд хангир жингэр хийсээр байв. Одоо гянданд болж өнгөрсөнтэй адил мөргөлд ирэхийг ард түмэнд уриалсан хонхнуудын дуу зүг бүрээс сонсогдоход, агаар чичирч байгаа мэт санагдана. Гоёлынхоо хувцас өмссөн хүмүүс өөр өөрийнхөө очдог сүм рүү явцгаана. 

	Хөлсний морин тэрэгний хүн Нехлюдовыг шууд гянданд аваачсангүй, гяндан руу харсан булан руу аваачлаа. 

	Энд гяндангаас зуугаад алхмын хэртэй газар байгаа бөгөөд гяндан тийш эргэдэг тэр буланд хүмүүс олонх нь ваадантай юм барьцгаан зогсож байв. Баруун талд намхан модон барилгууд, зүүн талд нь гаргагдахгүй гарчигтай, хоёр давхар байшин харагдана. Урдаас нь харж байгаа жинхэнэ гяндангийн том чулуун байшин руу гаднын хүнийг ер ойртуулахгүй байв. Буутай цэрэг манааны дэргэдүүр нь тойрч өнгөрөх гэсэн хүнийг ууртайгаар зандран буцааж, урагш хойшоо явж байв. 

	Баруун талд байгаа модон барилгуудын хашааны явган хаалганы дэргэд тавьсан бандан дээр албаны, туузтай хувцас өмссөн хуяг өврийн дэвтрээ бариад сууж байв. Хоригдлуудад юм оруулахаар ирсэн хүмүүс уулзах гэсэн хүнийхээ нэрийг очиж хэлэхэд нь хуяг дэвтэртээ бичиж авна. Нехлюдов, бусдын нэг адил түүнд очиж, Катерина Масловагийн нэрийг хэлэхэд туузтай хуяг дэвтэртээ бичиж авав. 

	— Яагаад одоо болтол оруулахгүй байна? гэж Нехлюдовын асуухад:

	— Өдрийн мөргөл болж байна. Мөргөл өнгөрөхтэй зэрэг оруулна гэж хуяг хэлэв. 

	Нехлюдов, хүлээж байгаа улсуудын дэргэд очлоо. Тэдний дотроос уранхай хувцастай, үнгэгдсэн малгайтай, майжгий гутлынх нь ханзархайгаар нүцгэн хөл нь цухуйсан, нүүрэндээ ув улаан сорвитой хүн гараад гяндан руу явав. 

	— Хүүе хайчихна вэ чи? гэж буутай цэрэг түүн рүү хашхирахад нь:

	— Чи, юу болоод хашхирч байгаа юм бэ? гэж хэлсэн уранхай хувцастай тэр хүн, манааны цэргийн хашхиралтаас огтхон ч сочсон шинжгүй гэдрэгээ буцаж ирснээ оруулахгүй л гэвэл би учрыг нь мэдээд л хүлээнэ. Юунд нэг их генерал шиг хашхирдаг юм? гэж хэлэв. 

	Улсууд түүнийг хөгжөөж инээлдлээ. Гаднаас ирсэн улсын олонх нь хувцас муутайгаар барахгүй, бас уранхай хувцастай хүмүүс ч байлаа. Гэвч гаднаас нь харахад зүгээр байдалтай эрэгтэй эмэгтэй хүмүүс ч үзэгдэнэ. Хувцас сайтай, сахлаа хуссан, махлаг биетэй, улбар царайтай, бодвол дотуур хувцас боосон болов уу гэмээр ваадан барьсан хүн, Нехлюдовын дэргэд зогсож байв. Та энд анх удаа ирж байгаа юу? гэж Нехлюдовын асуухад ваадантай юм барьсан тэр хүн, би ням гараг бүр ирдэг юм гэж хариулав. 

	Нехлюдов, тэр хүн хоёр ярилцаж эхлэв. Банканд хаалгачийн алба хаадаг энэ хүн, хуурмаг баримт үйлдсэн хэрэгт хоригдож байгаа дүүтэйгээ уулзах гэж ирдэг юм байжээ. Цайлган цагаан санаатай энэ хүн, Нехлюдовт бүх түүхээ ярьж өгсний дараа Нехлюдовоос нэг юм асуух гэтэл нь бөмбөгөн дугуйтай сүйх тэргэнд сайн угсааны өндөр хар морь хөллөсөн оюутан, тороор нүүрээ бөглөсөн эмэгтэйн хамт ирж, тэр хоёрын анхаарлыг биедээ татав. Энэ оюутан том боодолтой юм бариад Нехлюдовын дэргэд ирж, хоригдлуудад өглөг өгөх гэж дүгрэг талх би авчирлаа. Үүнийг өгч болдог сон болов уу? Хаагуур нь орж, яаж өгдөг бол? гэж асуулаа. 

	— Би ханилах гэж байгаа нөхрийнхөө хүссэн ёсоор яваа хүн. Энэ миний суух гэж байгаа хүүхэн. Хоригдлуудад талх аваачиж өг гэж ээж аав хоёр нь биднийг явуулсан юм гэв. 

	— Би, анх удаагаа ирээд байгаа хүн. Гэвч миний бодоход тэр суугаа хүнээс асуувал дээр байх аа, гэж Нехлюдов гудамжны баруун талд өврийн дэвтэр бариад суугаа, туузтай хувцастай хуягийг зааж өгөв. 

	Оюутантай Нехлюдовын ярилцаж байх хооронд дундаа цонхтой гяндангийн том төмөр хаалга онгойж, түүний дотроос албаны хувцсаа өмссөн офицер, нэг хуягийн хамт гарч ирэхэд өврийн дэвтэр барьсан хуяг гаднаас ирсэн улсыг одоо оруулж эхэлнэ гэж хэлэв. 

	Манааны цэргийг зайлж, зай тавин өгөхөд гаднаас ирсэн хүмүүс ч хождуузай гэж айсан юм шиг гяндангийн хаалга руу яаран алхалж, зарим нь бараг гүйх шахам явцгааж эхлэв. Хаалган дээр нэг хуяг зогсож, дэргэдүүр нь өнгөрсөн хүн бүрийг тоолж, «арван зургаа, арван долоо» гэх зэргээр чанга чанга хэлж байв. Байшин дотор бас нэг хуяг зогсоод, хүн бүрд гар хүрч, доторх хаалгаар өнгөрсөн хүмүүсийг дараа гаргахад, гаднын хүн гянданд үлдүүзэй гэж сэрэмжлэн, бас нэг ч хоригдлыг гадагш гаргахгүйг болгоомжлон ийм нямбайгаар тоолж байлаа. 

	Тоологч, дэргэдүүрээ ямар хүн өнгөрч явааг харалгүй, Нехлюдовын нуруу руу алгадаад авав. Хуяг гараараа ингэж хүрсэнд Нехлюдов эхлээд гомдсон боловч, энд ямар хэргээр ирснээ санахдаа урам нь хугарч гомдсондоо сэтгэл нь зовлоо. Хаалганы цаадах байшин сав нь хүнхэр таазтай бөгөөд жижиг цонхнуудтай төмөр сараалж хадсан том тасалгаа байв. Цуглуулах тасалгаа гэдэг нэртэй тасалгааны хөндий хонгилд хадаатай Христосын том хөргийг Нехлюдов гэнэт хараад гайхаж, Христосын дүрийг хүнийг хорих биш, харин суллах явдалтай холбогдуулан бодож явсан тул «яаж байгаа нь энэ бэ? » гэж дотроо бодов. 

	Нехлюдов энд хаалттай хоригдож байгаа хорт санаатай хүмүүсээс айн хирдхийх, мөн өчигдрийн залуу хүү, Катюша хоёр шиг ял зэмлэлгүй мөртөө хоригдож байгаа хүмүүсийг өрөвдөх, одоо уулзах гэж байгаа уулзалтдаа уярах, эмээх ийм сэтгэлд автагдан, гаднаас ирсэн яарч яваа хүмүүсийг урдаа оруулан аяархан гишгэлсээр явав. Эхний тасалгаанаас гарч явахад түүний нөгөө буланд байсан хуяг юм хэлэх шиг сонсогдсон боловч, Нехлюдов бодол болоод явсан тул түүний үгийг анхаарч сонсолгүй олонхын хойноос явсаар байв. Гэтэл, олонхын очиж байгаа энэ газар нь Нехлюдовын очих гэсэн эмэгтэйчүүдийн тасаг биш, эрэгтэйчүүдийн тасаг байжээ. 

	Санд мэнд яарч яваа хүмүүсийг урдаа оруулсаар л явж, Нехлюдов сая уулзалтын тасалгаанд хамгийн сүүлд орлоо. Хаалга онгойлгож ормогц юуны өмнө хэдэн зуун хүний дуу хослон нийлж, юу хэлж байгаа нь ойлгогдохгүй нэг л хүнгэнэсэн чанга чимээ болсон нь Нехлюдовт гайхах сэтгэл төрүүлэв. Нехлюдов, тасалгааг хоорондуур нь хоёр болгож тасалсан торонд, чихэр дээр суусан ялаа шиг наалдсан хүмүүсийн дэргэд ойртож ирэхдээ энэ чимээний учрыг сая мэдэв. Хойд ханандаа нэг цонхтой энэ тасалгааг шалнаас нь таазанд тултал хоёр давхар төмөр тороор тасалсан байв. Хоёр төмөр торын дундуур хуягууд явна. Торны нөгөө талд хоригдлууд, наад талд нь гаднаас ирсэн хүмүүс зогсоно. Тэдний хооронд хоёр төмөр тор, гурван аршийн хэмжээний зай байсан тул нэг нэгэндээ юм өгөх байтугай, ялангуяа холыг хардаггүй хүн, нөгөөгийнхөө царайг ч харж болохгүй байлаа. Бас ярилцахад бэрх байжээ. Хэлсний минь сонсож ойлгоё гэвэл ярьж байгаа хүн байгаа чадлаараа хашхирах ёстой байв. Торнуудын хоёр талд эр эм хоёр, эцэг, эх хүн, хүүхэд нялхас наалдан, бие биеэ сайн харж авах, хэлэх гэсэн юмаа дуустал хэлэхийг оролдоно. Хүн нэг бүр ярьж байгаа үгээ нөгөө хүндээ дуулгах гэж оролдоход дэргэд нь зогсож байгаа хүн бас л тэгэх гэж нөгөө хүнээс чангаар хашхирах ёстой байсан учир, тэдний дуу бие биедээ саад учруулна. Нехлюдовыг энэ тасалгаанд орж ирмэгц гайхшийг төрүүлсэн тэр хүнгэнэсэн чимээ энэ байв. Юу ярьж байгааг ойлгох нөхцөл ерөөсөө байсангүй. Тэд юу ярилцаж байгаа, ямар харилцаатай улс байсныг зөвхөн царайных нь байдлаар тааварлан мэдэж болох байв. Толгойгоо алчуураар боосон эмгэн, Нехлюдовт ойролцоо зогсож торонд наалдаад толгойныхоо үсний хагасыг хусуулсан цонхигор царайтай хоригдол залууд доод уруулаа чичрүүлэн юм хэлнэ. Хоригдол хүн хөмсгөө зангидаж, өргөн духныхаа арьсыг үрчийлгээд түүнийг тун их анхааралтай сонсоно. Эмгэний дэргэд урт дээлтэй залуу хүн, өөртэйгөө адилхан ядарсан царайтай, бууралтаж яваа сахалтай хүний хэлж байгаа юмыг гараараа дэмжин, чих тавин сонсоно. Тэдний цаана уранхай хувцастай хүн гараа хөдөлгөн хашхирч инээн зогсоно. Түүний дэргэд ноолуураар оёсон сайн алчуураар толгойгоо боосон, хүүхдээ тэвэрсэн эмэгтэй шал дээр уйлж сууна. Магадалбал энэ эмэгтэйн нөгөө талд зогсож байгаа хоригдлын богино цамцтай, үсээ авхуулсан, дөнгө зүүсэн буурал хүнийг анх удаа хараад ингэж уйлж байгаа бололтой. Түрүүхэн, Нехлюдовын ярилцаж байсан хаалгач энэ эмэгтэйн толгой дээгүүр нөгөө талд зогсож байгаа гялалзсан нүдтэй, халзан толгойтой хоригдол руу харж, байгаа чадлаараа хашхирна. Уулзах гэсэн хүнтэйгээ ийм байдалд ярих ёстой болжээ гэдгийг Нехлюдов мэдэж авахдаа энэ бүгдийг зохион байгуулаад журам болгож баримтлан байгаа хүмүүсийн эсрэг Нехлюдовын эгдүүцэл хөдөлжээ. Ийм хэцүү бэрх байдал, хүний хүсэл саналыг ингэж доромжилж байгаа энэ бүх явдал хэний ч санаа сэтгэлийг зовоохгүй байгаа нь Нехлюдовт их гайхалтай санагдав. Гэтэл, цэрэг, хянагч гаднаас ирэгсэд, хоригдлуудын аль аль нь энэ бүгдийг ийм л байх ёстой гэсэн юм шиг даган гүйцэтгэж байлаа. 

	Нехлюдов энэ тасалгаанд ороод таван минутын төдий болохдоо, өөрөө яаж ч чадахгүй байгаа ба бүх ертөнцтэй таарахаа байсан энэ хачин байдалд орсноо мэдэж, санаа мэдрэлийн талаар галт онгоцны донсолгоонд бөөлжис цутгахтай адил болоод байгаа юм шиг санагдлаа. 

	 


XLII

	«Одоо яадаг билээ? Эр хүн зорьсондоо хүрэх ёстой» гэж Нехлюдов сэтгэлээ засан өөртөө хэлээд, дарга нар нь хаа байгаа бол гэж ажиглаж байснаа улсуудын араар яваа офицерын погонтой, урт сахалтай туранхай хүнийг хараад: 

	— Эрхэм ноён, эмэгтэйчүүд хаана хоригдож байгаа вэ? Тэдэнтэй уулзах зөвшөөрлийг хаанаас олгодгийг эрхэм та надад хэлж өгнө үү гэж Нехлюдов биеэ албадан нэн их аятай эелдэг байдлыг гаргаж асуухад нь:

	— Та чинь эмэгтэйчүүдийн тасагт очих хэрэгтэй юм сан уу? гэв. 

	— Тийм ээ, би нэг хоригдол эмэгтэйтэй уулзах гэсэн юм сан гэж өнөөх аятай эелдэг байдлаараа Нехлюдов хариулав. 

	— Та гадаа хүлээж байхдаа уулзах гэсэн хүнээ хэлэхгүй дээ, та хэнтэй уулзах гэсэн бэ? 

	— Би, Екатерина Масловатай уулзах гэсэн юм аа. 

	— Улс төрийн хэрэгтэн үү? гэж хянагчийн туслах асуухад:

	— Үгүй, ерийн... 

	— Хэргээ таслуулсан юм уу? 

	— Уржигдар хэргээ таслуулж, ял шийтгэгдсэн гэж Нехлюдов, миний хэргийн учрыг мэдэж байгаа энэ хянагч ноёны занг хөдөлгөхөөс болгоомжлон төвшин дуугаар хариулав. 

	— Та эмэгтэйчүүдийн тасагт орох бол ийшээ ор гэж хянагчаас энэ хүнд анхаарлаа тавьж болмоор хүн гэж Нехлюдовын хувцсыг харахдаа шийдсэн байдалтай хэлээд, 

	— Сидоров, энэ хүнийг эмэгтэйчүүдийн тасагт хүргэж өг гэж медаль зүүсэн, урт сахалтай бага даргад хэлэв. 

	— Тушаал ёсоор гүйцэтгэе!

	Энэ үед торны дэргэд цурхиран уйлж байгаа хүний чимээ сонсогдоно. 

	Энэ бүхэн, Нехлюдовт их л хачин гайхмаар юм шиг бодогдож байснаас гадна хянагч, ахлагч, хуяг болон ер нь энэ байшинд үйлддэг бүх харгис эрүү шүүлтийг хийж байгаа хүмүүсийг надад их ач тус болов гэж тэдний ачийг бодох үүрэгтэй байгаа мэтээр санахад Нехлюдовт даанч хачин бодогдоно. 

	Хуяг, Нехлюдовыг дагуулж, гаднаас ирсэн хүмүүсийн эрэгтэйчүүдтэй уулздаг тасалгааны хонгилд гаргасан, дороо урдаасаа харсан хаалгыг онгойлгоод эмэгтэйчүүдтэй уулздаг тасалгаанд оруулжээ. 

	Энэ тасалгаа эрэгтэйчүүдийн тасалгаатай адилхан дундуур нь хоёр тороор тасалсан боловч хэмжээгээрээ эрэгтэйчүүдийнхээс арай бага тасалгаа байв. Энд гаднаас ирсэн хүмүүс, хоригдлуудын аль аль нь цөөхөн байлаа гэсэн ч хашхиралдан шуугилдах чимээ нь эрэгтэйчүүдийнхтэй адил байв. Мөн хоёр торын хоорондуур хянагч явна. Эндэхийн дарга нь ханцуйдаа саатай, хөх өнгийн эмжээртэй албан хувцас, эрэгтэй хуягуудтай адилхан бүс бүсэлсэн эмэгтэй хүн байв. Эрэгтэйчүүдийн тасалгааныхтай адил торны наад талд нь янз бүрийн хувцастай хотын хүмүүс, торны нөгөө талд нь зарим нь цагаан хувцастай, зарим нь өөрийнхөө хувцас өмссөн хоригдол хүмүүс торыг даган наалдаад байгаа нь харагдана. Хүмүүс торонд наалдаж ярилцаж байгаа нөгөө хүндээ үгээ сонсгохыг хичээж хөлийнхөө үзүүрээр гишгэн өндийж, урдах хүнийхээ толгой дээгүүр хашхирна. Зарим нь шалан дээр суугаад ч ярилцана. 

	Тасалгааны бараг дунд нь торны нөгөө тал дахь баганын дэргэд зогсож, саглайсан бужгар үсээ алчуураар боосон туранхай биетэй хоригдол цыган хүүхэн, ногоон дээлээ доогуур чанга бүсэлсэн нэг цыганд гараараа занган чанга хашхирч юм хэлнэ. Энэ хүүхний хашхирч байгаа дуу чимээ, гаднах байдлаараа бусад хоригдол эмэгтэйчүүд дотроос гойд ялгарна. Нэг цэрэг, баганын дэргэд шалан дээр суугаад, хоригдол эмэгтэйтэй ярилцана. Түүний ард уйлах гээд нулимсаа хүчээр барьж байгаа ув улаан царайтай, цагаан шаргал сахалтай, шаахай өмссөн хөдөөгийн хүн торонд нүүрээ наагаад тунгалаг цэнхэр нүдтэй, урьхан царайтай, цайвар шар үстэй, хоригдол хүүхэнтэй ярилцана. Өнөөх Федосья нөхөртэйгөө ярилцаж байгаа нь энэ ажээ. 

	Тэдний дэргэд уранхай хувцастай хүн, өргөн царайтай, сэгсийсэн үстэй эмэгтэйтэй ярилцаж байсан ба тэгээд хоёр эмэгтэй, бас эрэгтэй хүн тэгээд дахиад эмэгтэй хүн, ер хоригдол нэг бүрийн өмнө нэг хүн зогсох нь зогсож, суух нь суусан байв. Гэтэл, тэдний дотор Маслова үзэгдэхгүй байлаа. Гэвч торны цаана, хоригдлуудын ард бас нэг эмэгтэй зогсож байсанд Нехлюдов түүнийг хармагц «мөн дөө» гэж мэдмэгц зүрх нь түг түг цохилж, амьсгал нь давхцах шиг болов. Одоо, хариуцлагатай цаг ойртжээ. Нехлюдов торонд ойртож очоод Масловаг танилаа. Маслова, цэнхэр нүдтэй Федосьягийн ард зогсоод, түүний хэлж байгаа юмыг сонсож инээмсэглэнэ. Одоо Маслова уржигдрынх шиг халаадаа өмсөлгүй, цагаан цамц өмсөж, бүсээ чанга бүсэлж, хоёр хөхөө томоор төвийлгөсөн харагдана. Шүүхэд байсантайгаа адил алчуур дороос бужгар хар үс цухуйн харагдана. 

	«Одоохон шийднэ. Яаж түүнийг дууддаг билээ? Үгүй бол өөрөө наашаа ирэх болов уу» гэж Нехлюдов бодно. 

	Гэтэл, Маслова наашаа ирэхгүй байв. Клара хүүхэн ирээ юм уу? гэж Маслова бодсоноос биш, эрэгтэй хүн ирсэн гэж огтхон ч бодоогүй байжээ. Торны хоорондуур яваа эмэгтэй хуяг, Нехлюдовын дэргэд ирээд:

	— Та хэнтэй уулзах гэж яваа вэ? гэж асуухад нь:

	— Екатерина Масловатай гэж Нехлюдов арай чамай хэлэв. 

	— Маслова, чамтай хүн уулзахаар ирлээ гэж хуяг эмэгтэй түүнийг чангаар дуудав. 

	 


XLIII

	Маслова эргэж хараад, хөхөө урагш нь төвийлгөн, бэлхэн байгаагаа илэрхийлэн, хардаг хараагаараа харан, хоригдлуудын дундуур чихцэлдсээр торонд ойртож ирээд, Нехлюдовыг танихгүй л ширтэн харж байлаа. 

	Гэвч Маслова, Нехлюдовыг хувцсаар нь баян хүн гэж мэдээд инээмсэглэв. Маслова хялардуухан нүдтэй, мишээнгүй нүүрээ торонд дөхүүлэв. 

	— Та надтай уулзах гэж ирсэн үү? гэж асуув. 

	— Би... уулзах гэсэн юм сан гэж Нехлюдов түүнийг «чи» «та» хоёрын алинаар нь нэрлэхээ мэдэлгүй түгдрэн хэлснээ «та» гэж нэрлэхээр шийдэж, би тантай уулзах гэсэн юм. Би... гэж Нехлюдов ерийн ярьдгаасаа чангагүйгээр хэлжээ. 

	— Чи хүний толгой битгий эргүүл. Чи чухам авсан юм уу? үгүй юм уу? гэж Нехлюдовын дэргэд зогсож байгаа уранхай хувцастай хүн хашхирна. 

	— Үхэх гэж байна гэхээс ондоо юу чамд хэлэх юм бэ? гэж нөгөө талаас нэг хүн хашхирна. 

	Маслова, Нехлюдовын хэлсэн үгийг дуулаагүй боловч түүний үг хэлж байх үед царайд нь нэг л таньсан тэмдэг үзэгдэх шиг боллоо. Гэтэл, Маслова өөртөө үнэмшсэнгүй байсан боловч инээж байгаа тэмдэг царайнаас нь арилж дух нь ядарсан шинжтэй болж, арьс нь үрчийв. 

	Маслова нүдээ анивалзуулан, духныхаа арьсыг улам ихээр үрчийлгэн:

	— Таны юу хэлж байгаа нь дуулдахгүй юм гэж хашхирав. 

	— Би тантай хэрэгтэй... гэж Нехлюдов түгдрэн хэлэх гэснээ «Би хийх ёстой юмаа хийж байна. Би гэмшиж байна» гэж Нехлюдов бодлоо. Нехлюдов ингэж бодохтойгоо зэрэг нүдээр нь нулимс гүйлгэнэж, хоолой нь зангираад гараараа торыг базаж, уйлахгүйн тулд байгаа чадлаараа биеэ барин дуугүйхэн болчихлоо. 

	— Чи яагаад болохгүй юмаар оролдох гээд байна? гэж би хэлж байна гэж нэг талаас нэг хүний хашхирахад, 

	— Би мэдэхгүй. Бурхандаа залбираад л суу гэж нөгөө талаас хоригдол эмэгтэй хашхирлаа. 

	Маслова, Нехлюдовын сэтгэл хөдөлж байгааг хараад түүнийг танив. 

	— Адил юм аа, тэгээд л би бас сайн танихгүй юм гэж Маслова, Нехлюдовыг харалгүй хашхирч хэлчихсэнээ улайсан царай нь гэнэт чичрэн барайв. 

	— Би чамаас өршөөл гуйх гэж ирсэн гэж Нехлюдов энэ үгийг цээжилсэн хичээлээ хэлж байгаа юм шиг, хоолойдоо ямар ч аялгуугүйгээр чанга гэгч хашхирч хэлээд үүндээ ичиж эргэж харав. Гэтэл, ичиж байгаа юм бол улам сайн, ичих тусмаа л надад дээр гэж Нехлюдов дорхноо бодоод:

	— Чи намайг өршөө. Би чиний өмнө их л гэмтэй хүн юм гэж бас хашхирав. 

	Маслова хялардуу нүднийхээ харааг түүнээс салгалгүй харж хөдлөлгүй зогсоно. Нехлюдовт цааш нь үг хэлэх чадал байсангүй, биеэ барьж цээжиндээ оволзож байгаа цурхираагаа тогтоохыг бодож торноос зайлав. 

	Түрүүхэн Нехлюдовыг эмэгтэйчүүдийн тасаг руу явуулсан хянагч бодвол түүнийг яаж байгааг харах гэж энд орж ирээд харахад нь Нехлюдов торноос холдсон байхыг үзээд дэргэд нь очиж:

	— Та хэнтэй уулзах гэсэн бэ? гэж асуулаа. 

	Нехлюдов нусаа нийж сэхрээд, тайван байдалтай болохыг хичээн оролдож:

	— Торны хоёр талд байж ярилцаж чадахгүй юм. Юу ч дуулдахгүй байна гэж хэлэв. 

	Хянагч хэсэг бодосхийснээ:

	— За яах вэ, түүнийг түр нааш нь гаргаж болно гэж хэлээд, 

	— Марья Карловна! Масловаг нааш нь гаргаад ирүүлнэ үү гэж эмэгтэй хуягт хэлэв. 

	Минутын төдий болсны дараа хажуу талын хаалгаар Маслова гарч ирлээ. Маслова чимээгүй, зөөлөн алхалсаар Нехлюдовын шууд дэргэд нь ирж зогсоод түүнийг хулгай нүдээрээ харна. Хав хар үс нь урждарынхтайгаа адил бөөн бөөнөөр цагариглан алчуур дороос цухуйн үзэгдэнэ. Хавантсан эрүүл бус цав цагаан нүүр нь амарлингуй аятайхан харагдана. Гагцхүү гялгар хар, хялардуухан хоёр нүд нь хавантсан аньсаганы цаанаас нэн хурцаар гялалзана. 

	— Энд ярьж болно гэж хянагч хэлээд зайллаа. 

	Нехлюдов, хананы дэргэд байсан бандан руу очлоо. 

	Маслова, хянагч руу гайхсан маягтай харснаа хоёр мөрөө хөдөлгөөд, Нехлюдовын хойноос очиж, бандан дээр түүнтэй зэрэгцэж суугаад банзлаа засав. 

	— Намайг уучлахад танд хүнд байгааг би мэдэж байна гэж Нехлюдов эхэлж хэлснээ, нулимс нь өөрийн эрхгүй урсах гээд байгааг мэдэж, дахин зогссоноо сэхэрч:

	— Хэрэв өнгөрснийг залруулж болохгүй юм бол одоо би чаддаг бүгдийг хийхэд бэлэн. Та... 

	— Та намайг яаж олов? гэж Маслова, Нехлюдовын асуусныг хариулалгүй хялардуу нүдээрээ түүнийг нь харалгүй асуув. 

	«Бурхан минь, надад туслаач! Юу хийхийг надад зааж аль!» гэж Нехлюдов, Масловагийн одоо ондоо болж муудсан царайг харан өөртөө хэлж байв. 

	— Уржигдар таны хэргийг таслахад би тангарагтны шүүгчээр суусан. Та намайг таниагүй юу? гэж Нехлюдов хэлэв. 

	— Үгүй, таниагүй. Хүнийг таних сэхээ ч байсангүй. Би хүн рүү ч хараагүй гэж Маслова хэлэв. 

	— Хүүхэд гарсан биз? гэж Нехлюдов асуугаад нүүрийнхээ улайсныг мэдэв. 

	— Бурхны авралаар тэр дороо үхсэн гэж Маслова, Нехлюдовоос хараагаа салгалгүй товч бөгөөд ууртайхан хэлэв. 

	— Яагаад, юунаас болж үхсэн бэ? 

	— Би өөрөө тэгэхэд өвчтэй байсан. Арай л үхсэнгүй гэж Маслова хараагаа өөд нь болголгүй хэлэв. 

	— Таныг авга эгч нар яагаад явуулсан бэ? 

	— Хүүхэдтэй зарцыг гэртээ хэн байлгах вэ? Мэдэхтэйгээ зэрэг хөөсөн дөө. Одоо болсон хойно яриад ч яах вэ? Би бүгдийг нь мартаад юу ч санахгүй байна. Цөм өнгөрсөн хэрэг. 

	— Үгүй, өнгөрөөгүй. Би ингэж орхиж чадахгүй. Би одоо боллоо ч гэсэн нүглээ арилгахыг бодож байна. 

	— Арилгах юм юу байх вэ? Болсон юм болоод л өнгөрсөн биз гэж Маслова хэлээд, эвгүй атал дур булаам, өрөвдмөөр хараагаар гэнэт Нехлюдовыг харж инээмсэглэв. Нехлюдов түүнийг тэгнэ гэж ерөөсөө бодоогүй байжээ. 

	Маслова, Нехлюдовтой уулзана. Ялангуяа одоо болсон хойно энд уулзана гэж ер бодоогүй байсан учир, Нехлюдовын хүрч ирсэн явдал эхэндээ түүнийг их гайхуулсны дээр, огт санагддаггүй юмыг нь сануулжээ. Өөрийнх нь дурлаж байсан ба өөрт нь дурлаж байсан гуа сайхан хүүгийн нээж өгсөн яруу сайхан хүсэл мөрөөдлөөр төгөлдөр тэр шинэ ертөнцийг Маслова эхлээд бүдэгхэн санаснаа, дараа нь тэр залуугийн зүгээс өдүүлсэн, учир нь мэдэгдээгүй хатуу харгис явдал, тэрчлэн үлгэрийн тэр жаргалаас үүсэж, удаа дараалан гарч байсан доромжлол, гачигдал зовлонгуудыг бодоод элэг нь эмтрэх шиг санагдлаа. Гэвч Маслова үүний бүх учрыг олох тэнхээгүй байсан тул одоо урьд хэрэглэдэг аргаа эрж, энэ дурсгалуудыг биеэсээ зайлуулж, завхай амьдралын хав харанхуй мананд бүрхэгдэж төөрөгдсөнтэйгөө адил, бодсон санаснаа бүрхээхийг оролдож, тэр ёсоороо ч аргалжээ. Одоо Маслова зэрэглэж суугаа Нехлюдовыг анх түрүүнд харахдаа, дээр үед дурлаж явсан залуу хүүтэйгээ адилтгаж байснаа, ингэхэд сэтгэлд нь нэн хүнд болмогц түүнийг тэр үеийн залуутай адилтгаж үзэхээ болив. Сахалдаа анхилуун үнэртнийг түрхэж, ганган хувцасласан энхрэг энэ ноён, урьд миний дурлаж явдаг Нехлюдов яасан ч биш. Энэ бол хэрэгтэй болохоороо над шиг амьтдыг хэрэглэдэг бөгөөд үүнийг хэрэглэхдээ манай хувьд аль их ашигтайгаар хэрэглэдэг улсуудын нэг нь гэж Маслова түүнийг бодов. Ийм учраас Маслова, Нехлюдов руу харан дур булаам инээмсэглэсэн юм байжээ. Нехлюдовоос яавал ашиг завшааныг олдог бол гэх бодол болон Маслова дуугүй болов. 

	— Болдог юм болоод цөм дүүрчээ. Одоо намайг ажил хийлгэхээр цөлөх ял оногдуулав гэж Маслова хэлэв. 

	Ялын энэ аймшигт үгийг хэлэхтэйгээ зэрэг түүний уруул нь чичрэв. 

	— Танд гэм байхгүйг би лав мэдэж байсан гэж Нехлюдов хэлэв. 

	— Надад гэм байхгүй нь мэдээжийн хэрэг. Би хулгайч, дээрэмч хүн юм уу? Өмгөөлөгчөөсөө л болно гэж манайхан цөмөөрөө ярьцгаах юм. Өргөдөл барих хэрэгтэй гэлцэнэ билээ. Харин ярилцахыг бодоход өмгөөлөгч нар их хөлс авдаг улс байх шиг... 

	— Тийм ээ, заавал өргөдөл оруулна. Би өмгөөлөгчтэй уулзсан. 

	— Мөнгө хайрлах хэрэггүй. Сайн ч хүнийг олох хэрэгтэй. 

	— Би боддог бүгдийг гүйцэтгэнэ. 

	Хоёулаа хэсэг дуугүй сууснаа Маслова дахин инээмсэглэж:

	— Би, танаас мөнгө гуйх гэсэн юм сан. Болбол өгөхгүй юу? Их хэрэггүй... арван цаас, илүү хэрэггүй гэж гэнэт хэлэв. 

	— Болно, болно гэж Нехлюдов ичсэн байдалтай хэлээд мөнгөнийхөө түрийвчийг гаргахыг завдав. 

	Маслова, тасалгааны дотуур урагш хойшоо алхлан яваа хянагчийг хурдан хараад:

	— Түүний дэргэд та битгий өг, цаашаа явахтай нь зэрэг өгөөрэй. Хураана шүү гэж хэлэв. 

	Хянагчийн эргэж нөгөө тийшээ явах зуур Нехлюдов мөнгөнийхөө түрийвчийг гаргаж амжсан боловч хянагч нааш ирсэн тул аравтын дэвсгэрийг Масловад өгч амжилгүй, атгаад хүлээв. Нехлюдов, дээр үед урин сайхан байсан бөгөөд одоо муухайгаар хялалзаж байгаа хялардуу хар нүдээрээ хянагчийг, мөн аравтын дэвсгэрийг атгаад байгаа өөрийнх нь гарыг адуулж байгаа хавантаж бузартсан энэ нүүрийг харан «энэ чинь үхсэн хүүхэн шив дээ» гэж бодож эргэлзэх сэтгэл дотор нь төржээ. 

	Өчигдөр шөнө ярьж байсан өнөөх аврагч, Нехлюдовын дотор дахин сэрж, юу хийвэл зохих вэ? гэсэн асуудлуудаас Нехлюдовыг татаж гаргахыг оролдон, чиний хийж байгаа юмнаас юу болох вэ? Энэ чинь юунд ашиг тустай вэ? гэж хэлдгийнхээ адилаар хэлж эхлэв. 

	«Чи энэ эмэгтэйг яаж ч чадахгүй. Чи өөрөө хүзүүндээ чулуу зүүгээд энэ чулуу өөрийг чинь усанд живүүлж, бусдад тустай хүн болж явахад чинь саад болно» гэж аврагчийн хэлж байгаа дуу сонсогдов. Түүнд мөнгө, байгаа бүх юмаа өгч салах ёсыг гүйцэтгээд «бүх харилцаагаа үүгээр төгсгөл болговол дээр биш үү? » гэж Нехлюдовт санагдав. Гэтэл, одоо хамгийн онц явдал сэтгэл дотор минь төрөв. Одоо оюун амьдрал минь дэнсэлж байгаа жингийн тэнцүүр дээр тавигдаж, ялимгүйхэн чармайлт гаргавал аль ч тал нь дийлж болно гэдгийг Нехлюдов тэр дороо ойлгож, сэтгэл дотроо оршиж байгаа өчигдөрхөн мэдсэн бурхандаа залбирч, энэ чармайлтыг гаргахад түүний сэтгэл дотор бурхны сууж байгаа нь дорхноо мэдэгдэв. Одоохон Масловад бүгдийг хэлэхээр Нехлюдов шийджээ. 

	— Катюша би чамаас уучлал гуйх гэж ирлээ. Тэгтэл чи уучилсангүй дээ, ер хэзээ нэг намайг уучилж чадах эсэхээ надад хэлсэнгүй гэж Нехлюдов, түүнийг гэнэт чи гэж дуудан хэлэв. 

	Гэтэл, Маслова түүний хэлснийг сонсолгүй Нехлюдовын гар, гяндангийн хянагч хоёрыг ээлжлэн харж сууснаа хянагчийг цаашаа эргэхтэй зэрэг Нехлюдов руу гараа сунгаж, аравтын дэвсгэрийг шүүрэн авч бүснийхээ цаагуур хавчуулчихлаа. 

	— Та чинь хачин ярьдаг хүн юм аа гэж Маслова инээмсэглэн хэлэв. Энэ инээмсэглэл нь доромжилсон шинжтэй юм шиг Нехлюдовт санагдав. Одоо Масловагийн сэтгэлийн гүнд Нехлюдовын орох гэхэд саад болж түүнийг энэ байгаа хэвээр нь хамгаалан, Нехлюдовыг шууд дайсагнан үзэж байгаа нэг юм энэ эмэгтэйн дотор байх шиг санагдав. 

	Гэтэл энэ нь Нехлюдовыг Масловагаас хөндийрүүлэх сэтгэлийг төрүүлээгүйгээр барахгүй, улам онц их хүчтэйгээр түүн рүү татаж байсан нь гайхалтай юм. Масловаг санаа сэтгэлийн талаар сэхрээх явдал амаргүй хүнд хэрэг байсан боловч би түүнийг сэхрээх ёстой гэж Нехлюдов мэдээд энэ хүнд бэрхтэй явдал сэтгэл санааг нь бүр ч ихээр татав. 

	Урьд Маслова болон ямар нэг хүнд хадгалж ер яваагүй хувийн ашгийг тавиагүй, гагцхүү энэ эмэгтэйг одоогийн энэ байдлаас яаж ангижруулж, урьдын байдалд нь оруулдаг билээ гэсэн энэ сэтгэлээр одоо Нехлюдов Масловаг ширтэн харж байлаа. 

	— Катюша, чи ингэхдээ юу хэлж байна вэ? Би чамайг мэдэж байна. Тэгэхэд би чамайг Пановт, 

	— Хуучныг дурсаад яах нь вэ? гэж Маслова хүйтнээр хэлэв. 

	— Би нүглээ арилгах, гэмээ цагаатгах гэж дурсаж байна, Катюша минь гэж Нехлюдов хэлж эхлээд би чамтай ханилж суухыг бодож байна гэх гэснээ, түүний нүдний хараанд байгаа аймшигтай дур гутмаар бүдүүлэг тэмдгийг үзэхтэйгээ зэрэг хэлэх гэсэн юмаа бүгдийг нь хэлж чадалгүй зогсов. 

	Энэ үеэр гаднын хүмүүс гадагшаа гарч эхлэв. Хянагч Нехлюдовын дэргэд ирээд уулзах цаг дууслаа гэж хэлэв. Маслова босож, түүний яриа хэзээ дуусдаг бол гэж хүлээн зогсов. 

	— Баяртай. Танд хэлмээр юм надад их байгаа юм сан. Яая гэх вэ, цаг дуусаж дээ гэж Нехлюдов хэлээд, 

	— Би дараа бас ирнэ гэж хэлэнгүүт гараа өглөө. 

	Маслова гараа ёс төдий өгөн, 

	— Та ярих юмаа бүгдийг нь ярив биш үү гэв. 

	— Би тантай ярьж болох тавтай газарт дахин уулзахыг бодно. Тэгэхдээ би танд хэлэх гэсэн их чухал зүйлээ хэлнэ гэж Нехлюдов хэлэв. 

	— Яах вэ, та ирвэл ирээрэй гэж Маслова эрэгтэйчүүдэд аятайхан санагдъя гэж бодохдоо инээдэг инээмсэглэлээрээ жуумалзан хэлэв. 

	— Та надад эгчээс минь илүү дотно гэж Нехлюдовын хэлэхэд:

	— Хачин юм аа гэж хэлсэн Маслова толгойгоо сэгсэрсээр торны цаагуур оров. 

	 


XLIV

	Катюша намайг өөрийнх нь хойноос үйлчлэхээр зорьж явааг мэдээд, миний гэмшлийг үзэхтэйгээ зэрэг баярлаж уяраад өнөөх урьдын Катюша дахин болно гэж Нехлюдов анх Катюшатай уулзахдаа бодож байсан бол Катюша өнөөх Катюша биш, ганцхан Маслова болоод байсныг гайхан эмээсэн билээ. Энэ явдалд Нехлюдовыг их сочоож гайхах сэтгэлд учруулав. Маслова хоригдол болсондоо үнэндээ ичиж байсан боловч, одоогийн энэ байдал ба янхны байдалд ороод болсон түрүүчийнхээ байдалд огт ичээгүйгээр барахгүй, харин ийм болсондоо сэтгэл хангалттай, бахархалтай байгаа юм шиг харагдсанд Нехлюдов их гайхаж авав. Гэтэл энэ нь ийм байлгүй аргагүй байсан хэрэг ажээ. Хүн бол ер хүний амьдралыг хичээнгүйлж бодохдоо өөрөө ямар байдалтай байлаа гэсэн ч эрхэлсэн ажил үйлээ чухал бөгөөд сайнд үздэг ёс бий билээ. 

	Хулгайч, алаач, тагнуулч, янхнууд өөр өөрийнхөө эрхэлсэн ажлыг муу гэж үзээд түүнээсээ жигшиж ичих ёстой гэж ер санах явдал байдаг. Гэтэл, эрс өөр явдал гардаг. Хувь заяа, өөрийн эндэгдэл, нүглээр энэ мэтийн байдалд орсон хүмүүс амьдралаа хичээнгүйлэн бодохдоо энэ байдал нь хэчнээн буруу байлаа гэсэн ч түүнээ заавал хүндтэй сайнд ер үздэг. Хүн амьдралын дотор өөр өөрийнхөө эзэлж байгаа суурь, мөн амьдралыг адилаар үздэг хүмүүсийн хүрээг өөрийн эрхгүй түшиж, энэ үзлээ зөв болгон дэмжиж байдаг ажээ. Өөрийнхөө арга заль бардамнаж байдаг хулгайч хүн, завхай самуунаараа бардамнаж байдаг янхан эмс, хэрцгий балмадаараа бардамнаж байдаг алаач нарын тухай бид сонсохдоо их гайхалцдаг бөгөөд бидний ингэж гайхалцдагийн учир юу вэ гэвэл, энэ хүмүүсийн хүрээ нь явцуу бага болохоос гадна, ялангуяа бид тэр хүрээний гадна талд байгаа учир ингэж гайхалцдаг юм. Гэтэл, эд хөрөнгөөрөө бардамнан бахархаж, өөрөөр хэлбэл, тонуул дээрмээрээ бардамнан бахархаж байдаг баячууд, ялалтаараа буюу өөрөөр хэлбэл, үй олон хүмүүсийг алсандаа бахархан бардамнаж байдаг цэргийн жанжин нар, сүр хүч буюу өөрөөр хэлбэл, дарлал харгислалаараа бахархан бардамнаж байдаг ихэс дээдэс дотор ч чухам ийм явдлыг бид үздэггүй гэж үү? Амьдрал ба буян нүглийн тухайд ийм завхарсан үзэлтэй хүмүүсийн хүрээ өргөн их бөгөөд бид өөрсдөө энэ хүрээнд оролцож байгаа ганц шалтгаанаасаа өөрийгөө цагаатгахыг хичээж, завхарсан ийм үзэлтэй хүмүүсийг ер анхаарч үздэггүй билээ. 

	Маслова өөрийнхөө амьдрал, мөн ертөнцөд эдэлж байгаа өөрийнхөө суурийг ингэж үздэг байжээ. Маслова бол цөлөгдөж ажил хийх ял заагдсан янхан эм байлаа ч гэсэн өөрийгөө сайшаах байтугай, энэ байдлаараа бусдын өмнө бардамнан үзэх тийм үзэлтэй болсон хүн байв. 

	Түүний баримталдаг энэ үзэл нь ямар үзэл байсан бэ гэвэл: хөгшин, залуу, сурагч, генерал, боловсролтой, боловсролгүй гэж ялгалгүй эр хүн бүрийн мөрөөдөж явдаг эрхэм жаргал нь үзэсгэлэнтэй сайхан хүүхэнтэй хурьцлын холбоотой байх явдал мөн бөгөөд эрэгтэйчүүд цөмөөрөө завгүй, өөр ажилтай байдлыг гаргавч зөвхөн үүнийг л хүсэж горьдож явдаг. Тэдний энэ хүслийг хангах эсэх явдал үзэсгэлэнт ганган хүүхэн миний хэрэг, Иймд би тэдэнд эрхэм чухал хэрэгтэй хүн юм гэж өөрийгөө үздэг үзэл байлаа. Масловагийн замнаж ирсэн ба одоо эдэлж байгаа бүх амьдрал нь энэ үзлийн зөв байгааг нотолж байлаа. 

	Нехлюдов ба цагдаагийн өвгөн даргаас эхлээд гяндангийн хуягууд хүртэл эрэгтэйчүүд бүгдээрээ өөрт нь хэрэгтэй байсан бөгөөд ер өөрт нь хэрэггүй эрэгтэй хүнийг Маслова бүтэн арван жилийн турш хаа явсан ч үзээгүй билээ. Ийм учраас бүх ертөнц бол тал бүрээс мяраан гэтэж, мэхлэх, хүчирхэх, гүжирдэх, худалдан авах зэрэг зүйл бүрийн ов мэхийг гаргаж, өөрийг нь хэрэглэхийг оролдож байгаа хурьцал тачаадалд автагдсан хүмүүсээр дүүрсэн газар юм шиг Масловад санагддаг байв. 

	Маслова, амьдралыг ингэж үздэг байв. Маслова амьдралыг ингэж үзэхдээ өөрийгөө адгийн биш, их л чухал хүн гэж боддог байлаа. Маслова амьдралыг үздэг энэ үзэлдээ юунаас ч илүү их хайртай байлаа. Хэрэв Маслова энэ үзлээ өөрчлөх юм бол хүмүүсийн дотор ба өөрт нь төрүүлж байсан ач холбогдлоо эрхбиш алдах байсан учраас энэ үзлээ тэгж чухалчлал ч үгүй аргагүй байжээ. Маслова амьдралд эдэлж байсан тэр ач холбогдлоо алдахгүйн тулд, амьдралыг өөртэй нь адилаар үздэг улсуудын дотор байхыг өөрийн эрхгүй оролддог байжээ. Нехлюдов намайг өөр ертөнцөд аваачихыг бодож байна, хэрэв тэгвэл тохирч дассан энэ ертөнцөд эзэлж байсан байраа, биедээ найдаж өөрийгөө хүндэтгэх бололцоог өгч байсан байдлаа би заавал алдах болно гэж Маслова дотроо тааж мэдэхтэйгээ зэрэг Нехлюдовт эсэргүүцлийг тавьснаас гадна, гагцхүү энэ шалтгаанаас Маслова анхныхаа идэр насаа ба Нехлюдовтой холбоотой байсан анхныхаа харилцааны тухай дурсгалыг санаанаасаа зайлуулдаг байлаа. Энэ дурсгал түүний одоогийн байдалтай огт нийлэхгүй байсан учир, санаанаас нь бүр хасагдсан буюу эсвэл санаан доторх нэг буланд ерөөсөө хөндөгдөөгүй хадгалагдаж байсан боловч зөгийнүүд бал цуглуулж бүтээсэн бүх ажлаа баллуулахаас болгоомжилж, хорхойн үүрүүдийг битүүлж бөглөдгийн адил нааж битүүлсэн байлаа. Ийм учраас одоогийн Нехлюдов бол дээр үед ариун дурлалаар дурлаж явсан тэр хүн нь биш, харин түүнийг ерийн нэг эрэгтэйчүүд бүхэнтэй харилцдагаараа харилцаж завшааныг тохиолдуулж, ашиглаж болох ба ашиглах ч ёстой гэж санагдаж байгаа нэг л баян хүн мэт Масловад санагдав. Нехлюдов, улсуудын хамт гадагшаа гарч явахдаа «Гол чухал юмаа би хэлж чадсангүй. Чамтай ханилж сууна гэж хэлэх гэснээ би хэлж чадсангүй. Одоо чадаагүй боловч дараа заавал хэлнэ» гэж дотроо бодлоо. 

	Хуягууд үүдэнд зогсоод, илүү хүнийг гадагш гаргахгүй, нэг ч хүнийг гянданд үлдээхгүйг хичээн, гаднаас ирсэн хүмүүсийг хоёр гараар цохин тоолж байв. Нурууг нь ингэж алгадаж байгаа явдал Нехлюдовт доромжилж байна гэдэг сэтгэлийг төрүүлсэнгүйгээр барахгүй, харин ингэж байна гэж ч мэдсэнгүй билээ. 

	 


XLV

	Нехлюдов гадна талынхаа амьдралыг өөрчилж, том байраа хөлсөлж, зарц нараа халж тараагаад зочид буудалд нүүж орох сон гэж боджээ. Гэтэл, амьдралаа өвөл болтол өөрчилж яасан ч болохгүй. Зун цагт байрыг хэн ч хөлсөлж авахгүйн дээр, өөрөө хаана ямар газар суух, бас мебелиэ хадгалах газар хэзээ ч хэрэгтэй болохыг Аграфена Петровна, Нехлюдовт нотлон ятгажээ. Оюутны бааз байдлаар суухыг хүсэж гадна талынхаа амьдралыг өөрчлөх гэсэн Нехлюдовын бүх оролдлого нь ингэж биелсэнгүйгээр үл барам, юм бүхэн хуучин хэвээр үлдэж, ноосон ба үстэй янз бүрийн эдийг салхинд гаргаж хатаах, шороо тоосыг нь гүвэх зэрэг их ажил байшинд эхэлж, энэ ажилд хашааны ажилчин, түүний туслах, тогоочоор барахгүй, Корней өөрөө хүртэл оролцжээ. Урьдаар янз бүрийн үл танигдах албан ёслолын хувцас, дээр үеийн бөгөөд нэг ч хүн хэрэглээгүй үстэй хувцсыг гадаа гаргаж, олсон татуурга дээр тохоод, дараа нь олон хивс болон мебелийг гаргаж тавив. Хашааны ажилчин туслагчтайгаа хамт, том булчинтай гарынхаа ханцуйг шамлан, энэ бүх хогшлын тоосыг чармайн гүвж байв. Тасалгаа бүхэнд нафталины үнэр ханхална. Нехлюдов хашаан дотуур өнгөрөхдөө буюу цонхоор харахдаа эд хогшлынхоо их байгаа ба энэ бүхэн нь юунд ч хэрэггүй болоод байгаад гайхдаг байлаа. 

	— Энэ бүх эд хогшил бол Аграфана Петровна, Корней, хашааны ажилчин болон тогооч нарт биеэ, булчингаа хөдөлгөх завшаан өгч байгаагаас биш, өөр ямар ч зүйлд хэрэгцээгүй зүйлүүд юм. 

	«Масловагийн хэргийг нэг тийшээ шийдтэл амьдралынхаа хэлбэр маягийг өөрчилсний хэрэг ер алга. Бас өөрчлөхөд ч амаргүй хэцүү хэрэг. Энэ нь гагцхүү Масловаг л суллагдах юм уу, эсвэл цөллөгт явахад нь цөм аяндаа өөрчлөгдөх юм. Би түүний хойноос явна гэж Нехлюдов бодож байв. 

	Өмгөөлөгч Фанаринг болзсон өдөр нь Нехлюдов тэднийд очив. Том том ургамлуудыг тавьж, цонхнууддаа гайхалтай сонин хөшигнүүдийг хадсан, ганцхан хүч хөдөлмөр гаргалгүйгээр их мөнгө олж гэнэт баяжсан айлынд байдаг үнэтэй хэрэглэлээр тохилог төхөөрсөн, өмгөөлөгчийн хувийн байшинд Нехлюдовын орж ирэхэд зөвхөн хүнийг зугаацуулахад зориулж, дээр нь хэдэн зурагтай сэтгүүл тавьсан ширээний дэргэд, эмчид үзүүлэхээр ирээд байгаа юм шиг хэдэн хүн ээлжээ хүлээж, дорой байдалтай сууна. Өмгөөлөгчийн туслах энэ тасалгаанд өндөр ширээний ард сууснаа Нехлюдовыг харж танингуут мэндийг нь мэдэж, одоо өмгөөлөгчид хэлье гээд тасалгааны хаалганд хүрээгүй явтал нь хаалга өөрөө нээгдэж, улаан нүүртэй, өтгөн сахалтай, шив шинэхэн хувцастай, загзгар биетэй, төдий залуу биш нэг хүн ба Фанарин хоёрын хөгжилтэй чангаар ярилцаж байгаа нь сонсогдов. Аль алиндаа ашигтай боловч төдий л шударга бус хэлэлцээг тун саяхан байгуулсан улсын царайд байдаг тэмдэг тэр хоёрын нүүрт үзэгдэнэ. 

	— Эрхэм минь таны өөрийн буруу байлгүй дээ гэж Фанарины инээмсэглэн хэлэхэд, 

	— Диваажинд очих гэхэд нүгэл минь саад хийх юм. 

	— За, за, би мэдэж байна. 

	Хоёулаа ер бусаар инээлдэнэ. 

	— Эрхэм ван та морилно уу гэж Фанарин, Нехлюдовыг хармагц хэлснээ, гарч яваа панзчин руу тэргүүнээ дохин мэхэсхийгээд Нехлюдовыг ажлын бололтой нямбай байдлаар зассан тасалгаанд оруулав. 

	Өмгөөлөгч Фанарин саяныхаа хэргийг их амжилттай бүтээсний улмаас гарсан инээмсэглэлээ барин, Нехлюдовын урдаас харан суунгуут, 

	— Та тамхи татна уу гэж хэлэв. 

	— Баярлав. Би Масловагийн хэргийн тухай яваа юм сан. 

	— Ээ, тийм үү. Одоохон... өмхий баячууд хачин зальтай улс юм аа. Саяны тэр эрийг та харав уу. Тэр, арван хоёр сая рублийн хөрөнгөтэй байтлаа тавих гэдэг үгийг зөв хэлж чадахгүй юм. Тэр хүн, танаас хорин таван цаасыг авъя гэвэл түүнийгээ шүдээрээ ч зулгаагаад авчихна шүү гэж Фанарин хэлэв. 

	Би өөрөө бусад ирсэн хүмүүсээс эрс тэс өөр бөгөөд Нехлюдовтой нэг ангийн хүн юм гэдгээ зан аашаараа үзүүлэхийг оролдож байгаа нүүргүй энэ хүнийг Нехлюдов харахдаа ой нь гутаж, «тэр хүний тавих гэдэг үгийг хазгай хэлж байхад, чи хорин таван рублийн тухай ярих юм даа» гэж дотроо бодно. 

	— Тэр муу бүтэлгүй амьтан намайг их зовоолоо. Би санаагаа засах гэсэн юм сан гэж өмгөөлөгч уул хэргийн тухай одоо болтол яриагүйдээ уучлалыг гуйсан юм шиг хэлээд, 

	— Одоо таны хэргийн тухай ярья. Би хавтастай хэргийг нь анхааралтай уншаад Тургеневийн бичсэн шигээ хэлбэл, түүний агуулгыг сайшаасангүй. Өмгөөлөгч нь өөдгүй амьтан байжээ. Давж заалдах бүх шалтгаан нөхцөлүүдийг алдчихсан байна гэв. 

	— Та тэгээд яах гэж шийдэв? 

	— Одоохон гэж өмгөөлөгч хэлээд, орж ирсэн туслахдаа хандаж:

	— Би хэлснээсээ буцахгүй. Чадах бол сайн л биз. Чадахгүй бол хэрэггүй гэж түүнд хэл гэв. 

	— Тэр хүн зөвшөөрөхгүй юм аа. 

	— Тэгвэл ер хэрэггүй гэж хэлсэн өмгөөлөгчийн цагаан сэтгэлтэй хүний золбоолог царай нь гэнэт ууртай болж барайв. 

	Өмгөөлөгч урьдах аятай байдлаа царайдаа дахин үзүүлэхийг оролдон, өмгөөлөгч биднийг зүгээр мөнгө авдаг улс гэж хэлэлцдэг юм. Урьд баригдсан, нэг хогшил хөрөнгөгүй хүнийг буруу ял тулгагдаад байхад нь би суллаж өгсөн чинь одоо тэд цөмөөрөө надаас салахаа болилоо. Гэтэл, ийм хэрэг нэг бүр асар их хүч хөдөлмөр шаарддаг юм даа. Бичгийн нэг хүний хэлснээр, бид ч гэсэн бэхнийхээ саванд «хэсэгхэн махаа» орхиж л яваа улс юм шүү. За, таны сонирхож яваа хэргийг яах аргагүй муугаар эрхэлж явуулсан учраас давж заалдахад урагштай сайн шалтгаан алга болсон байна. Гэвч давж заалдаж туршвал ч туршмаар шиг байна. Би ийм бичгийг зохиолоо гэж хэлээд, бичигтэй цаас авч, ёс төдий бичсэн сонирхолгүй зарим үгийг ойлгож амжихын эрхгүй хурдан уншиж, бусдыг нь нэн сүр бадрангуйгаар дуудаж эхэлсэн нь:

	«— Ялтан түүнээс эрүүгийн хэргийг давж заалдах газар өргөн толилуулахын учир: ...- ний өдөр хуралдсан шүүхийн тогтоолоор тийм язгуурын эмэгтэй Маслова би худалдаачин Смельковт хор уулгаж, түүний амь насыг бусниулсны хэрэгт ял тулгагдаж, хуулийн дүгээр зүйлийн ёсоор хэдэн жил цөлөгдөж ажил хийхээр шийтгэгдлээ». Өмгөөлөгч үүнийг уншаад зогслоо. Энэ хүн хэдий өөрийнхөө хоолойг сайн мэддэг боловч өөрийнхөө зохиолыг өөрийнхөө хоолойгоор уншин сонсоход нь их л хавтай байсан биз ээ. 

	Өмгөөлөгчөөс цааш бадрангуй дуугаар уншсан нь:

	«Энэ тогтоол байцаан шийтгэх хуулийг зөрчсөн алдаатай тогтоол болох учир, түүнийг өөрчилбөл зохих шалтгаануудыг дурдвал: нэгдүгээрт, Смельковын гэдэс дотрыг шинжилсний актыг шүүхийн мөрдөн байцаалт дээр унших гэж эхэлтэл, шүүхийн даргаас болиулжээ, нэг шалтгаан нь энэ болно. 

	— Үгүй, үүнийг уншуулахыг яллагч шаардаж байсан гэж Нехлюдовын гайхан хэлээд, 

	— Хамаагүй. Өмгөөлөгч мөн үүнийг шаардаж болох байсан. 

	— Гэлээ ч гэсэн дээ энэ юунд ч хэрэггүй юм биш үү? 

	— Юу ч гэсэн нэг шалтгаан болог л доо. За цааш нь уншъя. 

	— Шүүхийн таслан шийтгэх хурал дээр Масловагийн өмгөөлөгчөөс тэрхүү Масловагийн уруу татагдсаны дотоод шалтгааныг тодорхойлох гэхэд нь шүүхийн хурлын дарга, өмгөөлөгчийн хэлж байгаа энэ зүйл уул хэрэгт шууд холбогдохгүй тул хэлсний хэрэггүй гээд зогсоолгожээ. Гэтэл, хэрэгтэн хүний шинж байдал, ер түүний санаа сэтгэлийн байдлыг тодорхойлж мэдэх явдал бол хэрэгтэн тэр хүн ухаан мэдрэлийн талаар ямар байгааг шийдвэрлэхэд ч эн тэргүүн чухал бөгөөд энэ тухай Сенатаас удаа дараа зааварлаж байсан зүйл бий билээ». За, энэ бол хоёр дахь шалтгаан гэж өмгөөлөгч хэлээд Нехлюдов өөд харан:

	— Тэр өмгөөлөгч их муу хэлсэн. Ер нь хүний ойлгож авахад тун хэцүү байсан гэж Нехлюдов улам гайхан хэлэв. 

	— Тэр шал тэнэг олигтой юм хэлж чадахгүй хөөрхий амьтан байжээ гэж Фанарин инээмсэглэн хэлээд юу ч гэсэн энэ нэг шалтгаан болж байгаа юм. За, дараа болъё. 

	Гуравдугаарт, эрүүгийн байцаан шийтгэх хуулийн 801 дүгээр зүйлийн 1-д шаардсаар байтал, дарга төгсгөлийнхөө үг хэлэхдээ гэмт явдал гэдгийн ойлголт хууль цаазын талаар ямар ямар зүйлээр бүрэлддэг болохыг тангарагтны шүүгч нарт тайлбарлаагүйгээс гадна, хэрэгтэн Маслова, Смельковт хор өгсөн нь үнэн болохыг тангарагтны шүүгч нар тодорхойлж мэдсэн боловч, энэ нь хүнийг алах зорилготой хийсэн хэрэг биш болох тул, хэрэгтэн Маслова эрүүгийн гэмт хэрэг үйлдээгүй бөгөөд зөвхөн болгоомжгүйн харгаагаар эндэгдэл гаргаж, үүний улмаас тэр худалдаачны амь сүйдсэн учир, тэр нь Масловад огт санамсаргүй тохиолдсон эндэгдэл гэж үзэж, зөвхөн тэр тухай зэмлэлийг тулгах эрх тангарагтны шүүгч нарт олгогдсон болохыг даргаас хэлээгүй ажээ. Энэ бол гол чухал зүйл байгаа юм даа. 

	— Бид өөрсдөө үүнийг мэдэх ёстой байсан юм даа. Энэ бол манай алдаа юм гэж Нехлюдов хэлэв. 

	Өмгөөлөгч үргэлжлүүлж уншсан нь:

	— Дөрөвдүгээрт, тангарагтны шүүгч нар Масловад гэмтэй эсэх талаар шүүхийн тавьсан асуултад эрс зөрүүтэй хариу өгчээ. Масловаг зөвхөн шунахай муу санааны үүднээс Смельковт хор уулгаж, түүнийг алжээ гэсэн ялд унагааж байхад тангарагтны шүүгч нар хариулахдаа Масловад дээрэм хийх гэсэн зорилго байгаагүйн дээр, үнэ бүхий эдийг хулгайлалцаагүй юм гэжээ. Иймд тэдний энэ хариултаас авч үзвэл, хэрэгтний бие, хүнийг алах гэсэн зорилготой байжээ гэдгийг няцаах гэсэн боловч ганц даргын төгсгөлийн үгийн бүрэн төгөлдөр биш байсны улмаас тангарагтны шүүгч нар учрыг олоогүйн харгаагаар хариултаа зохих журмаар тодорхойлон бичиж чадсангүй тул түүнийг эрүүгийн байцаан шийтгэх хуулийн 816 ба 808 дугаар зүйлийг баримтлан даргаас хянан үзээд, тангарагтны шүүгч нарт алдааг нь тайлбарлан өгч, шинэ зөвлөгөө хийж, хэрэгтэнд холбогдох гэмт явдал бишийг дахин хэлэлцүүлэхээр буцаах ёстой байжээ» гэж Фанарин уншлаа. 

	— Тэгэхэд дарга юунд хэлж өгөөгүй юм бол? 

	— Юунд гэдгийг би ч мэдэх юм сан гэж Фанарин инээмсэглэн хэлэв. 

	— Бодвол, сенат энэ алдааг залруулна байх аа? 

	— Одоо тэнд, бурхныг бодож суудаг ямар хүмүүс хуралдахаас л шалтгаална. 

	— Бурхныг бодож суудаг хүмүүс гэж юу вэ. 

	— Яагаа вэ, настныг асрамжлах газарт байдаг улсууд байхгүй юу. За цааш нь юу гэж бичсэнээ уншъя гэж өмгөөлөгч хэлээд түргэн уншсан нь: «Энэ шийдвэр Масловад эрүүгийн ял оногдуулах эрхийг шүүхэд олгоогүйн дээр, Масловагийн тухайд эрүүгийн байцаан шийтгэх хуулийн 771 дүгээр зүйлийн 3-ыг баримталсан явдал бол эрүүгийн хэрэг таслах манай үндсэн зүйлүүдийг эрс тэс зөрчсөн явдал тул дээр тодорхойлсон шалтгаануудыг баримтлан... эрүүгийн байцаан шийтгэх хуулийн 909, 910, 912 дугаар зүйлийн 1, мөн 928 дугаар зүйлүүдэд заасны ёсоор уул тогтоолыг өөрчлөн... тэгээд, тэгээд уг хэргийг дахин таслуулахаар мөнхүү шүүхийн ондоо тасагт шилжүүлэхийг гуйсугай». За, болдог л юмыг бүгдийг хийлээ. Үнэнээ хэлэхэд, амжилттай болно гэхэд хэцүү байгаа боловч, юм бүхэн сенатын департаментын20 бүрэлдэхүүнээс л болно. 

	Иймд танил түнштэй бол та өөрөө оролдож үз. 

	— Би зарим нэг хүнийг мэднэ. 

	— Яарах хэрэгтэй. Тэгэхгүй бол тэд, шамбармаа эмнүүлэх гээд тал тал тийшээ тараад явчихад нь гурван сар хүлээх хэрэгтэй болно... Хэрэв бүтэхгүй бол эзэн хааны нэр дээр өргөдөл барихаас өөр аргагүй. Гэвч энэ бас л далдуур ажлаас болно. Тэгэх хэрэг гарвал би далдуур ажилд оролцолгүй өргөдөл бичих зэргээр үйлчлэхэд бэлэн. 

	— Танд талархъя!» Шан... 

	— Миний туслах сийрүүлж бичсэн өргөдлийг танд өгөхдөө хэлнэ. 

	— Би танаас бас нэг зүйлийг асуух гэсэн юм. Прокурор, хорих газар очиж, тэр хүнтэй уулзах зөвшөөрөл надад олгосон юм сан. Тэгээд намайг хорих газар очиход, хэрэв тогтоосон өдөр, газраас ангид уулзах гэвэл бас мужийн даргаас зөвшөөрөл авах хэрэгтэй гэж хэллээ. Тэр зөвшөөрлийг авах хэрэгтэй гэж үү? 

	— Миний бодоход, хэрэгтэй байна. Гэвч одоо мужийн дарга эзгүй, түүнийг дэд дарга нь орлож байгаа. Тэр хүн яах аргагүй тэнэг амьтан. Та түүнтэй үгээ ойлголцож, хэргээ бүтээнэ гэхэд хэцүү дээ. 

	— Масленников уу? 

	— Тийм, тийм. 

	— Би түүнийг танина гэж Нехлюдов хэлээд явахыг завдаж бослоо. 

	Энэ үеэр жигтэйхэн муухай царайтай, шантгар хамартай, яс нь товойж гарсан, шарласан биетэй, жаалхан эмэгтэй гүйнгүүт алхалсаар тасалгаанд орж ирлээ. Энэ бол өмгөөлөгчийн гэргий ажээ. Магадалбал тэр эмэгтэй муухай царайтайдаа сэтгэл нь өчүүхэн ч зовдоггүй бололтой. Торго, хилэн эд, шав шар, нов ногоон юмыг биедээ чагталж марзан маягаар гоёсны дээр шингэхэн хэдэн үсээ буржийлгасан энэ эмэгтэй, торгон зах энгэртэй богино дээл өмсөж, цагаан галстук зүүсэн, цонхигор хөх царайтай, өндөр нуруутай, инээмсэглэн яваа нялуухан байдалтай хүнийг дагуулсаар гаднын хүмүүсийг хүлээн авдаг энэ тасалгаанд нь орж ирлээ. Энэ бол бичгийн хүн бөгөөд түүнийг Нехлюдов зүс төдий таньдаг байв. 

	— Анатоль миний өрөөнд очъё. Семен Иванович шүлгээ уншъя гэж байна. Чи Гаршины тухай заавал уншиж өгөх ёстой гэж гэргий нь хаалга онгойлгонгуут хэлэв. 

	Нехлюдовыг гараад явах гэтэл өмгөөлөгчийн гэргий нөхөртэйгөө хэдэн үг шивнэлдээд тэр дорхноо Нехлюдовт хандан, 

	— Эрхэм ван аа, би таныг таньдаг юм. Иймд биднийг зориуд танилцуулах явдал илүү гэж би бодож байна. Та манай утга зохиолын өглөөний уншлагад суулцана уу? Би таныг гуйж байна. Их сонин болно. Анатоль их сайхан уншдаг юм шүү гэж хэлэв. 

	— Та харахгүй юу, намайг хэчнээн олон төрлийн ажилтай хүн гэж бодно гэж өмгөөлөгч, хүний дур татам ийм сайхан хүүхний хэлснийг хэн ч буцаах аргагүй юм гэсэн байдалтай инээмсэглэн гараа хоёр тийш нь дэлгэн эхнэрээ харан хэлэв. 

	Нехлюдов завгүй тул ирж амжихгүй бол уу гэж гунигтай цэнхэр нүдээ бүлтийлгэн харж, хамгийн эелдэг байдлаар өмгөөлөгчийн гэргийд урьсных нь хариу баяр хүргээд гаднаас ирсэн хүмүүсийн хүлээж суудаг тасалгаа руу гарч явлаа. 

	— Маяглах гэдэг нь ээ! гэж өмгөөлөгчийн гэргий, Нехлюдовын гарсны хойно түүний тухай хэлэв. 

	Гаднаас ирсэн хүмүүсийн хүлээдэг тасалгаанд Нехлюдовын ороход өмгөөлөгчийн туслах өргөдлийнх нь сийрүүлсэн хувийг өгөв. Шан хэчнээнийг өгөх вэ? гэж Нехлюдовын асуухад Анатолий Петрович нэг мянган рубль гэсэн гэж туслагч хэлээд, Анатолий Петрович энэ мэтийн хэргийг ер авдаггүй боловч зөвхөн танд гэж энэ хэргийг дааж авсан юм гэж тайлбарлав. 

	— Өргөдөлд гарын үсэг яаж зуруулах вэ? Хэн зурвал зохих вэ? гэж Нехлюдовын асуухад нь:

	— Хэрэгтэн өөрөө зурж болно. Хэрэв энэ бэрхтэй бол Анатолий Петрович түүний итгэмжлэх хуудсыг аваад зурж болно. 

	— Үгүй, би очоод гарын үсгийг өөрөөр нь зуруулъя гэж Нехлюдов, дээр болзсон өдрөөс урьд Масловатай уулзах шалтгаантай болсондоо баярлан хэлэв. 

	 


XLVI

	Шоронгийн цагдаа хуягуудын шүглүүд тогтоолтой цагтаа хожигнон дуугарахад, төмрийн дуу чимээ хангинаж, хонгил болон тасалгаануудын хаалга нээгдэн нүцгэн хөлүүд ба шаахайнуудын төвөргөөн сонсогдож, хоригдлуудын өтгөн шингэний торхыг зөөдөг хүмүүс ойр хавийг муухай үнэрээр утуулсаар хонгилоор явж өнгөрлөө. Эрэгтэй, эмэгтэй хоригдлууд хувцаслаж, нүүр гараа угаагаад тооллогод жагсахаар хонгилд гарцгаагаад тооллого өнгөрсний дараа буцалсан ус авахаар явцгаав. 

	Цай уух үеэр гяндангийн тасалгаа бүрд тэр өдөр хоёр хоригдол туйвандуулах болсон тухай яриа явагдаж байлаа. Энэ хоёр хоригдлын нэг нь ханилж байсан хүүхнээ хардан жөтөөрхөж алсан, бичигт их сайн Васильев гэдэг хүн байжээ. Нэг тасалгаанд хамт суудаг нөхөд нь түүний хөгжилтэй зан, өгөөмөр сэтгэл, дарга нартай харилцахдаа эрс зоригтой байдагт нь дуртай байжээ. Энэ хүн хууль сайн мэддэг тул хуулийг биелүүлэхийг дарга нараас шаарддаг байсны улмаас дарга нар нь түүнд дургүй болжээ. Хориод хоногийн өмнө нэг хуяг шинэ оёулсан миний албаны хувцсан дээр шөл асгалаа гэж хоол зөөгчийг зодоход нь Васильев хоригдол хүнийг зод гэсэн хууль байхгүй гэж тэр зөөгчийг өмөөрсөнд «хууль байдаг үгүй хоёрыг би чамд үзүүлнэ, сайхан мэдээрэй» гэж тэр хуягийн хэлэхэд Васильев ч мөн хэдэрлэн хариулжээ. Хуягийн зодох гэхэд Васильев түүний гарыг тосож аваад гурван минутын төдий барьж байснаа эргүүлж хаалгаар түлхэж гаргасан юм. Үүний улмаас хуяг гомдол мэдүүлсэн учир, Васильевыг «хатууд» хорь гэж хянагчаас тушааж билээ. 

	«Хатуу» хорилт гэдэг нь гаднаас нь дэгээгээр түгждэг хэдэн харанхуй пингүүд байсан юм. Харанхуй хүйтэн энэ пингүүдэд ор, ширээ, сандлын зүйл огт байдаггүй бөгөөд энд хоригдсон хүн бохир муухай шал дээр суухдаа сууж, хэвтэхдээ хэвтэхээс өөр аргагүй байжээ. Энэ «хатуу» хорилтын пингүүд дотор, шороо шиг олон болсон үхэр хулганууд хүнээс огт айхгүй, толгой дээгүүр нь гүйлддэг төдийгүй, харанхуйд тэднээс идэх талхаа ч хамгаалах нөхцөлгүй байжээ. Тэр хулганууд зөвхөн хоригдлуудын гараас талхыг нь булааж иддэгээр ч барахгүй хэрэв хөдлөхгүй л байвал биед нь ч халддаг байлаа. 

	— Васильев, би «хатуу» хорилтод орох юм гаргаагүй гэж түүн тийш очихгүй гэхэд нь хуягууд түүнийг хүчээр аваачихыг оролдлоо. Арга буюу Васильевын биеэ хамгаалахад нь хоёр хоригдол түүнд туслалцаж, хуягуудын гараас түүнийг ангижруулжээ. Хуягууд, тэдний дотроос тэнхээтэйгээрээ алдаршсан Петров гэдэг хуяг ирээд, хоригдлуудыг ялж, Васильевыг «хатуу» хорилт руу түлхэн оруулж хориод шорон дотор бослого гарсан болгож мужийн даргад илтгэснээр энэ хэргийг толгойлсон Васильев, тэнүүлч золбин этгээд болох Непомнящий хоёрыг тус тус гучин удаа туйвандан залхаасугай гэсэн албан бичиг ирсэн байжээ. 

	Тэр хоёрыг гаднаас ирэгсэдтэй эмэгтэйчүүдийн уулздаг тасалгаанд туйвандах ёстой байлаа. Ингэх гэж байгааг үдэш нь мэдсэн хоригдлууд одоо түүнийг тасалгаа бүрд ярьцгааж байв. Маслова сүүлийн үед архиар тасалдахаа байсан бөгөөд нөхдөөсөө архиа ер харамладаггүй байлаа, Кораблёва, Хорошавка, Федосья, Маслова дөрвүүлхнээ Масловагийнхаа хундагалсан архийг нь ууж, нүүр царай нь улайчхаад өөрсдийнхөө буланд хөгжилтэй сууцгаан цайгаа ууж, одоо болох гэж байгаа туйвандлагын тухай ярилцацгааж байв. 

	— Тэр хүн агсан тавиагүй, бас өөр хэрэг гаргаагүй, зөвхөн нөхрөө л өмгөөлсөн юм шүү дээ. Одоо зодолдож болохгүй гэдэг болжээ гэж Кораблёва шүдээрээ ёотонгоо хазан Васильевын тухай ярина. 

	Буржийлгаагүй урт үсээ сүлжиж унжуулан, данхтай цай тавиатай байгаа ханзны урьдах тайрсан модон дээр суусан Федосья, 

	— Тэр хөөрхий их сайн хүн гэлцдэг гэж хэлэв. 

	— Михайловна, үүнийг өнөөх хүнд хэлүүштэй юм сан гэж «өнөөх хүн» гэхдээ Нехлюдовыг бодон Масловад манаач эмэгтэй хэлэв. 

	— Би хэлнэ. Тэр хүн, миний хэлсэн юм бүгдийг бүтээнэ гэж Маслова, толгойгоо санжгануулан инээмсэглэж хэлэв. 

	— Хэдийд ирэх бол доо. Одоо тэр хоёрыг авчрахаар явлаа гэлцэнэ билээ гэж Федосья хэлснээ, 

	— Энэ ч арай л дэндүү юм даа гээд санаа алдав. 

	— Би Волостийн захиргаанд, нэг тариачныг туйвандахыг харсан юм. Намайг хадам аав маань Волостийн ахлагчид явуулж билээ. Тэнд очсон чинь... гэж манаач эмэгтэй урт унжруу туужаа ярьж гарлаа. 

	Гэтэл, дээдэх хонгилд улсуудын шуугилдах чимээ, хөлийн төвөргөөн сонсогдож, манаач эмэгтэйн яриаг тасалдуулав. 

	Эмэгтэйчүүд дуу чимээгүй болж, чихээ тавин чагнана. 

	— Муу золигууд, чирч аваачиж байх шив дээ? Одоо тэд түүнийг голд нь ортол зодно доо. Нэг ч үгийг нь сул орхидоггүйд нь хуягууд түүнд их дургүй явдаг байх аа гэж Хорошавка хэлэв. 

	Дээд давхарт чимээ намдаж, манаач эмэгтэй, Волостийн захиргаанд ирээд саравчийн дор нэг тариачныг туйвандаж байхыг хараад хэчнээн их айн сандарч элэг эмтрэх шиг болсон тухайнхаа туужийг ярьж төгслөө. Щегловыг ташуураар яаж зодсон ба Щеглов тэгж зодуулахдаа нэг ч дуугаралгүй хэвтэж байсан тухай Хорошавка ярилаа. Федосья цайгаа хурааж, Кораблёва, манаач эмэгтэй хоёр юм оёж эхэлсэн ба Маслова хоёр өвдгөө тэврэн ханзан дээр уйдсан байдалтай сууна. Баахан унтаад авъя гэж хэлээд Масловагийн хэвтэх гэтэл нь конторт очиж, гаднаас ирсэн хүнтэй уулз гэж түүнийг хуяг эмэгтэй дуудав. 

	Мөнгөний усан будаг нь хагастаа хүртэл ховхорчихсон толины өмнө Маслова алчуураа засаж байхад нь эмгэн Меньшова:

	— Бидний тухай түүндээ чи заавал хэлээрэй. Бид галдаагүй, харин хорт санаатай тэр муу амьтан өөрөө галдсан юм шүү. Түүнийг ажилчин нь харсан юм. Сүнсийг тэр алж чадахгүй. Митрийг дуудаж уулз гэж түүндээ хэлээрэй. Митрий, юм бүгдийг алган дээр тавьсан шиг тод дэлгэрэнгүй хэлж өгнө. Биднийг түгжээтэй юу ч сонсохгүй суухад, хорт санаат тэр муу, бусдын эхнэрийг авч ноёрхон гуанзанд зугаалж суух гэж юу гэсэн хэрэг вэ? гэж хэлэв. 

	— Энэ ч ёстой л нэг хууль бус юм байгаа даа гэж Кораблёва түүний хэлснийг зөвшөөрөн хэлэв. 

	— Би заавал хэлнэ. Зориг орохын тулд нэг балгачихвал яана? гэж Маслова нүдээ ирмэн хэлэв. Кораблёвагийн хагас аяга архи хийж өгснийг Маслова уугаад амаа арчиж, энэ бол «зориг орохын тулд ингэж байгаа юм шүү» гэж давтаж хэлээд толгойгоо найгалзуулан инээмсэглэж, их л баяр хөгжилтэй алхлан хуяг эмэгтэйн хойноос хонгилоор явлаа. 

	 


XLVII

	Нехлюдов ирээд байшингийн пин дотор хүлээж удсан байлаа. Нехлюдов, гяндангийн газар ирж, ордог хаалганы хонхыг дарж, дежурийн хуягийн гарч ирэхэд нь прокурорын олгосон зөвшөөрлийг түүнд өгчээ. 

	— Та хэнтэй уулзах хэрэгтэй вэ? 

	— Хоригдол Масловатай уулзах гэсэн юм. 

	— Одоо болохгүй. Хянагч завгүй. 

	— Контортоо юу? гэж Нехлюдовын асуухад

	— Үгүй, энд. Гаднаас ирэгсдийн тасалгаанд гэж хуягийн хариулсан энэ үг нь их бачимдаж байгаа байдалтай юм шиг Нехлюдовт санагдлаа. 

	— Өнөөдөр уулзуулж байгаа юу? 

	— Үгүй онц хэрэг гарсан гэж хуяг хэлэв. 

	Түүнтэй яаж уулзах вэ? 

	— Ирэхэд нь хэлэхгүй юу. Та хүлээж бай гэв. Энэ үед тамхины утаанд шарласан сахалтай, гялалзсан царайтай тууз саа болсон фельдфебель энэ үеэр хажуу талын нэг хаалгаар инээмсэглэн гарч ирээд, 

	— Энд юунд оруулав. Конторт... гэж хуягт зандрангуут хэллээ. 

	— Хянагч энд гэж надад хэлсэн юм сан гэж хэлсэн Нехлюдов бачимдсаны тэмдэг тэр фельдфебелийн царайд ч үзэгдэж байгааг гайхав. 

	Энэ завсар дотоод талын хаалга онгойж, халууцаж хөлөрсөн Петров гарч ирлээ. 

	— Мартахгүй санаж яваг гэж Петров, фельдфебельд хэлэхэд нь фельдфебель, Нехлюдов руу нүдээрээ ирмэснээр Петров дуугарахаа байж, царайгаа барайлган цаад талын хаалгаар гарав. 

	«Хэн мартахгүй санаж явах ёстой вэ? Эдний цөмөөрөө ингэж бачимддагийн шалтгаан юу вэ? Фельдфебель, Петровт юу гэж дохио өгөв? » гэж Нехлюдов бодно. 

	— Энд хүлээж болохгүй. Та конторт ор гэж Фельдфебель дахиад Нехлюдовт хэлэв. Тэр ёсоор Нехлюдов гадагш гарах гэтэл нь хянагч доод тушаалтнаас бүр илүү сандарч бачимдсан байдалтай цаад талын хаалгаар гарч ирлээ. Хянагч тасралтгүй санаа алдана. Нехлюдовыг үзмэгц тэр нь хуягт хандан, 

	— Федотов, эмэгтэйчүүдийн тавдугаараас Масловаг дуудаж, конторт оруул гэж хэлээд:

	— Та тийшээ морилно уу гэж Нехлюдовт хэлэв. 

	Хянагч, Нехлюдов хоёр, эгц шатыг дамжин нэг цонхтой, бичгийн ширээний хэдхэн сандалтай жижиг тасалгаанд орлоо. Хянагч суув. 

	Хянагч бүдүүн попиросоо гарган Нехлюдовт хандан, миний энэ ажил тун хүнд ажил байгаа юм шүү гэж хэлэв. 

	— Та их ядарсан байх шив гэж Нехлюдовын хэлэхэд, 

	— Би энэ бүх албан тушаалаасаа л ядраад байна. Хэцүү хүнд үүрэг юм аа. Хүний хувь заяаг хөнгөлөх гэхэд, түүнээс улам дор болох юм. Яаж үүнээс зайлдаг билээ!

	Ганцхан үүнийг л бодож сууна. Хэцүү хүнд тушаал юм аа гэж хэлэв. 

	Энэ албан тушаал хянагчид чухам юугаараа хэцүү бэрхтэй байгааг Нехлюдов мэдээгүй боловч, өнөөдөр хянагч өөрөө бусдад өрөвдөм сэтгэл төрүүлж, дорой, зориг мохсон нэг л хачин байдалтай байгааг бэлхнээ үзэв. 

	— Тийм их л хүнд байгаа бололтой юм байна гэж би бодно. Та яах гэж энэ албандаа байдаг юм бэ? гэж Нехлюдов асуув. 

	— Хөрөнгө байхгүйгээс. Би гэр бүлтэй хүн. 

	— Хэрэв хүнд байгаа бол

	— Танд үнэнийг хэлбэл, би чадах хэрээрээ хүнд тус хүргэдэг. Би тэднийг чадахаараа хөнгөвчилдөг. Миний оронд ондоо хүн байсан бол огт өөр байх сан. Хоёр мянга гаруй хүн гэдэг амаргүй хэрэг. Бас тэднийг ямар улсууд гэж та бодно. Тэднийг яаж аргалахыг мэдэх хэрэгтэй. Тэд бол бас хөөрхий болсон хүмүүс тул хайрлахгүй байж болохгүйн дээр, зоригоор нь тавьж бас болохгүй юм гэж хэлээд саяхан хоригдлууд хоорондоо зодолдож нэгнээ яаж алсныг хянагч жишээ болгон ярилаа. Энэ яриа нь Маслова, харгалзагчийг дагасаар гаднаас орж ирэх үед тасалджээ. 

	Масловаг хаалгаар орж ирээд хянагчийг харж амжаагүй байхад Нехлюдов түүнийг хэдийн харжээ. Хуягийн хойноос Маслова толгойгоо сэгсрэн дагтан инээмсэглэн, сэм алхаж явснаа хянагчийг хармагц айж сочсон янзтай түүнийг ширтсэнээ дороо больж, хөгжилтэй байдлаар Нехлюдовт хандан:

	— Сайн байна уу? гэж Маслова инээмсэглэн үгээ уртаар татаж, Нехлюдовын гарыг түрүүнийхээсээ ондоо, нэлээд дугтран атгасаар хэлэв. 

	— Би таны гарын үсэг зуруулах гэж өргөдөл авчирлаа. Өмгөөлөгч энэ өргөдлийг бичсэн юм. Одоо гарын үсэг зурах хэрэгтэй. Тэгээд Петербургт явуулна гэж Нехлюдов одоо түүнийг ийм хөгжилтэй байгаад баахан гайхаж хэлэв. 

	— Яах вэ, гарын үсэг ч зурж болно. Бүгдийг болно гэж Маслова өрөөсөн нүдээ анин инээмсэглэж хэлэв. Нехлюдов, карманаасаа эвхээтэй бичиг гаргаж ширээ тийш очив. 

	— Энд гарын үсэг зурж болох уу? гэж хянагчаас Нехлюдовын асуухад:

	— Наашаа ирээд энд суу. Энэ үзэг байна. Бичиг мэддэг үү? гэж хянагч хэлэв. 

	— Дээр мэддэг байсан гэж Маслова хэлээд, цамцныхаа ханцуй, банзлаа засаж инээмсэглэн, ширээний ард сууж, бяр ихтэй жижигхэн гараараа үзгээ дүйгүйгээр барин инээгээд, Нехлюдовыг харав. 

	Хаана, юу гэж бичихийг Нехлюдов түүнд зааж өглөө. Маслова, үзгээ хичээнгүйлэн бэхэнд дүрж сэгсрээд нэрээ бичсэний дараа:

	— Өөр юм хэрэггүй юү? гэж Нехлюдов хянагч хоёрыг ээлжлэн харж, үзгээ бэхний сав дээр тавьснаа авч, цаасан дээр тавиад, дахин буцааж аваад суув. 

	— Танд хэлэх бага сага юм надад байна гэж хэлсэн Нехлюдов гараас нь үзгийг авав. 

	— Яах вэ, та хэл гэж Маслова хэлээд, нэг юм бодсон ч юм шиг, үгүй бол нойр нь хүрсэн ч юм шиг гэнэт ноозгой боллоо. 

	Хянагч ч босоод гадаа гарав. Нехлюдов Масловатай хоёулхан үлджээ. 

	 


XLVIII

	Масловаг авчирсан хуяг ширээнээс зайдуухан, цонхны ирмэг дээр суув. Нехлюдовт шийдвэрлэх цаг нь иржээ. Үүний түрүүн Масловатай уулзахдаа, би тантай ханилж суух санаатай гэж хэлэх гэсэн гол чухал зүйлээ хэлээгүй гэж өөрийгөө үргэлжид зэмлэж явснаа одоо үүнээ заавал хэлэхээр Нехлюдов шийджээ. Маслова ширээний нэг талд сууж, Нехлюдов ширээний нөгөө талд урдаас нь харан суужээ. Тасалгааны дотор саруулхан байв. Нехлюдов түүний нүүрийг ойрхноос анх удаа сайн харж авлаа. Масловагийн нүд уруулыг тойрон үрчлээ сууж, нүд нь хавантсан байлаа. Нехлюдовт Маслова урьдахаасаа илүү их өрөвдөм, улам их хайрлам санагдав. 

	Цонхны ирмэг дээр суугаа, бууралтаж яваа хууз сахалтай, еврей царайтай хүнд дуулдахгүй, зөвхөн Масловад сонсогдохоор ширээн дээр тохойлдон дөхөж Нехлюдовын хэлсэн нь:

	— Хэрэв энэ өргөдөл бүтээгүй бол эзэн хааны нэр дээр бичье, болдог бүгдийг хийе гэжээ. 

	Маслова дундуур нь орж:

	— Түрүүн сайн өмгөөлөгчтэй байсан бол яах ч байсан юм бол. Миний өмгөөлөгч гэж даанч нэг урагшгүй тэнэг амьтан байсан юм. Тэр хүн эхнэр хүний л үг давтан надад хэлдэг байсан юм гэж хэлээд инээмсэглэснээ, 

	— Тэгэхэд намайг тантай танил гэдгийг мэддэг байсан бол өөр байх сан билээ. Одоо намайг яаж байна вэ? гэвэл бүгдээрээ хулгайч гэж боддог болсон байх даа. 

	«Өнөөдөр яасан хачин болоод байна» гэж Нехлюдов бодсоноо, өнөөх хэлэх гэж бодож явсан юмаа хэлэх гэхэд нь Маслова дахин ярьж эхлэв. 

	— Би танаас нэг юм гуйх санаатай юм сан. Энд бидэнтэй хамт нэг эмгэн сууж байгаа. Түүний сууж байгааг хүн бүхэн гайхалцдаг юм. Их сайхан сэтгэлтэй энэ эмгэн ямар ч гэм хийгээгүй мөртөө хүүтэйгээ хамт хоригдож байна. Тэд ямар ч гэм хийгээгүйг хүн бүгд мэдсээр байтал түймэр тавилаа гээд одоо шоронд хорьжээ. Тэр эмгэн тантай намайг танил гэдгийг мэдээд учрыг нь хэлж өгөөд хүүг дуудаж уулзана уу. Хүү танд цөмийг нь ярьж өгнө гэснийг уламжлах гэсэн юм сан. Тэднийх Меньшов гэдэг овогтой. Гуйсныг нь та биелүүлэх үү? Их сайхан сэтгэлтэй эмгэн. Дэмий хоригдож байгаа нь одоо ч ил байна. Хайрт минь та хичээж үзээч гэж Маслова Нехлюдовыг харснаа нүднийхээ харааг доош нь буулган инээмсэглэв. Нехлюдов, Маслова огт ичихгүй ярихад нь улам ихээр гайхан:

	— За, би оролдъё. Мэдлээ. Би тантай өөрийнхөө хэргийн тухай ярих гэсэн юм. Түрүүн уулзахдаа миний хэлж байсныг та санаж байна уу? 

	— Тэгэхэд та олон юм ярьж байсан шүү дээ. Чухам юу ярьсан билээ? гэж Маслова зогсолтгүй инээмсэглэн толгойгоо хоёр тийш нь эргүүлэн хэлэв. 

	— Намайг уучилна уу гэж ирлээ гэдгээ би хэлсэн шүү дээ! 

	— Дагтан уучил, уучил гээд та яах гэсэн юм бэ? Тэгэхийнхээ оронд та... 

	— Би гэмээ цагаатгах гэсэн юм. Харин цагаатгахдаа хоосон үгээр биш, хэргээр цагаатгах гэсэн юм. Би тантай ханилахаар шийдлээ гэж Нехлюдов үргэлжлүүлэн хэлэхэд Масловагийн царайд гэнэт айсан тэмдэг тодорч, хялардуу нүд нь хөдлөхөө байж, Нехлюдовыг харж байгаа үгүй хоёр нь ч мэдэгдэхээ болиод:

	— Энэ бас юунд хэрэгтэй болов? гэж уурлаж хөмсгөө зангидан хэлэхэд нь:

	— Би үүнийг бурхны өмнө хийх ёстой гэж санаж байна

	— Та тэнд бас ямар бурхныг олов оо? Та чинь бүр шал дэмий юм ярьж байна. Бурхан гэж үү? Ямар бурхан бэ? Та тэгэхэд бурхныг бодохоо яасан юм бэ? гэж хэлсэн Маслова амаа ангайгаад түр дуугүй боллоо. 

	Нехлюдов амнаас нь ханхалж байгаа архины үнэрийг мэдээд Масловагийн сэтгэл юунд ингэж хөөрөөд байгаагийн шалтгааныг сая тааж мэдээд:

	— Та тайтгар гэж Нехлюдов хэлэв. 

	— Надад тайтгарах хэрэг алга. Чи, намайг согтуу гэж бодож байна уу? Би хэлсэн юмаа бүгдийг нь санаж байна гэж Маслова хэлээд гэнэт царай нь час улайж:

	— Би хоригдол, банзал хүүхэн. Та бол язгуурт ван ноён хүн. Надтай биеэ бузарлаж явах хэрэг танд ерөөсөө алга. Чи вангийнхаа хүүхнүүдэд оч. Миний үнэ бол аравтын улаан дэвсгэрт юм гэж их түргэн хэлсэнд, Нехлюдов хамаг биеэ чичрүүлэн аяархан дуугаар хэлсэн нь:

	— Хэчнээн хатуу үг хэллээ гэсэн ч, чи миний сэтгэлийн зовлонг мэдэхгүй. Чиний өмнө буруугаа ихэд гэмшиж байгаа миний сэтгэлийг чи ойлгож чадахгүй байна. 

	— Буруугаа гэмшиж байна... гэж Маслова, Нехлюдовын үгийг дуурайн ууртай шоолж хэлснээ, 

	— Тэгэхэд мэдэхгүй явсан учраас л чи тэр үед чиний үнэ энэ байгаа гэж надад зуун цаас атгуулчихсан биз дээ гэж хэлэв. 

	— Мэдэж байна. Мэдэж байна. Одоо болоход яая гэх вэ. Одоо би чамайг орхихгүй гэж шийдлээ. Би хэлснээ заавал биелүүлнэ. 

	— Чамайг хэлсэндээ хүрэхгүй гэдгийг би мэдэж байна гэж Маслова хэлээд чанга инээв. 

	Нехлюдов аргадан:

	— Катюша! гээд, Масловагийн гарыг барих гэтэл, 

	— Надаас хол бай. Би бол хоригдол хүн, чи бол ван хүн. Чиний энд байсны хэрэг ерөөсөө алга гэж Маслова уурлаж царай нь хувиран, хашхирч хэлэнгүүтээ гараа Нехлюдовын гараас суга татан аваад, чи надаар завшаан болгож, амь гарахыг бодож байна уу? гэж хэлэхдээ, бодсон санасан бүгдээ хэлж амжих гэсэн юм шиг яаран, 

	— Энэ насандаа надаар сэтгэлээ хангасан чинь багадна, үхэхдээ надаар завшаан болгож амиа бөөцийлүүлэхийг бодож байна уу? Чамайг харахад ой гутаж байна. Чиний нүдний шил, өөхөндөө дарагдсан бүх нүүр амыг чинь харахад ой гутаж байна. Чи тонил, одоохон тонил! гэж түргэн босонгуут хашхирч хэлэв. 

	Хуяг тэр хоёрын дэргэд ирэв. 

	— Чи яагаад хэрүүл гаргаад байна? Яаж болдог юм. 

	— Зүгээр, та байз гэж Нехлюдов хэлэв. 

	— Мартахгүйн тулд гэж хуягийн хэлэхэд, 

	— Үгүй, та байз л даа гэж Нехлюдов хэллээ. 

	Хуяг цонхны дэргэд дахиад очив. 

	Маслова доошоо харж жижигхэн гараа чанга зангидаад дахин суув. 

	Нехлюдов одоо яахаа ч мэдэхгүй дэргэд нь зогсоно. 

	— Чи, надад итгэхгүй байна даа гэж Нехлюдовын хэлэхэд:

	— Та надтай сууна гэдэг явдал чинь хэдийд ч бүтэхгүй. Тантай сууснаас амиа хорлосон дээр. Миний хэлэх үг энэ байна. 

	— Юу ч гэсэн би чамд тусална. 

	— Үүнийг та өөрөө мэдээрэй. Би танаас юу ч гуйхгүй. Мэдээ биз? Би үнэнээ хэлж байна, гэснээ, — Тэгэхэд би үхэхээ яасан юм бол доо гэж Маслова нэмж хэлээд гомдсон байдалтай уйлав. 

	Нехлюдов үг хэлэх гэснээ хэлж чадсангүй. Масловагийн нүднээс бөмбөрөн унаж байгаа нулимсыг харахдаа, Нехлюдовын нулимс өөрийн эрхгүй гарах гэв. 

	Маслова толгойгоо өндийлгөн Нехлюдовыг гайхсан юм шиг хараад, хацар дээгүүрээ урсаж байсан нулимсаа алчуурынхаа үзүүрээр арчиж эхлэв. 

	Хуяг дэргэд нь дахин ирж, цаг боллоо гэж хэллээ. Маслова босов. 

	— Одоо таны сэтгэл их хөдлөөд байна. Зөвшөөрөх бол би маргааш ирье. Та сайн бод гэж Нехлюдов хэлэв. 

	Маслова хариу юу ч хэлэхгүй босож, Нехлюдовыг харалгүй хуягийн хойноос гарлаа. 

	Масловагийн тасалгаандаа ирэхэд Кораблёва түүнд хандаж:

	— За, охин минь чи жаргана даа. Бодоход тэр хүн чамд их дурлажээ. Тэр хүний ирж байгааг чи битгий алд. Тэр чамайг жаргаана. Баячууд юм бүгдийг чаддаг улсууд шүү гэж хэлэв. 

	— Нээрээ тийм шүү. Ядуу хоосон хүний гэрлэхэд шөнө богинодоод байхад баян хүний санасан бодсон бүхэн нь дороо бүтэж, дороо биелж байдаг. Хүү минь манай хүндтэй тийм хүн байсан... гэж манаач эмэгтэй хэлж байтал эмгэн хөндлөнгөөс нь орж:

	— Миний хэргийн, тухай чи хэлэв үү? гэж асуулаа. 

	Гэтэл, Маслова нөхдийнхөө асуусанд хариулалгүй ханзан дээрээ гарч, хялардуу нүдээрээ тасалгааны нэг буланг харж үдэш болтол хэвтэв. Сэтгэлд нь их юм бодогдоно. Нехлюдовын хэлсэн зүйл, зовж зүдэрч явсан бөгөөд таньж ойлголгүй дөнгөж үзэн ядаж байтал нь холдож явчихсан тэр ертөнцөд одоо өөрийг нь дуудаж байв. Одоо Маслова мартсан бүгдийгээ дахин санахад нь тэр тодхон санагдаж байгаа өнгөрсөн юмаар амьдрахад түүнд их хүнд байжээ. Үдэш нь Маслова дахин архи худалдаж аваад нөхдийнхөө хамт согттолоо уув.

	 


XLIX

	Нехлюдов гяндангаас гарч явахдаа «ийм учиртай юм байжээ. Ийм учиртай юм аа» гэж бодсоор өөрийнхөө гэмийг одоо л дөнгөж бүрэн ухамсарлаж явав. Хэрэв Нехлюдов гэмээ цагаатгахыг оролдоогүй байсан бол өөрийнхөө өдүүлсэн бүх гэмийг хэдийд ч ойлгож авахгүй байснаар барахгүй, Масловаг өөрт нь учруулсан түүний бүх хор гэмийг ойлгож мэдэхгүй байх сан билээ. Гэтэл, энэ бүхэн нь одоо л цөм гадагшаа илрэн гарч, Нехлюдов энэ эмэгтэйн сэтгэлийг ямар болгосноо одоо мэдэж, Маслова ч гэсэн Нехлюдов өөрийг нь ч ямар байдалд хүргэснийг бас ойлгож авлаа. Урьд Нехлюдов өөрөө өөрийгөө дурлах, гэмээ гэмших зэрэг сэтгэлээрээ тоглоом хийж байсан бол одоо болоход энэ бодол өөрт нь аймаар санагдаж байв. Одоо Нехлюдов түүнийг орхиж, хаяж чадахгүй болсноо нэвтэрхий сайн мэдэж байлаа. Гэтэл, энэ харилцаанаас чухам юу болох вэ? гэдгээ бас л сайн мэдэхгүй байлаа. 

	Нехлюдовыг гяндангаас гадагш гарч явахад нь загалмайт медалиудыг зүүсэн, бялдууч янзтай, нүдэнд хүйтэн царайтай хуяг дэргэд нь ирээд нэг бичгийг сэмхэн өглөө. Тэр хуяг, Нехлюдовт бичгийг өгөнгүүт:

	— Ямар эмэгтэйгээс вэ? 

	— Язгууртан танд, нэг эмэгтэйгээс гэж хэлэв. 

	— Та уншаад учрыг нь мэднэ биз. Төрийн хэргээр, хоригдож байгаа хүн. Би тэдний дэргэд байдаг. Тэр эмэгтэй намайг гуйсан юм. Цаазтай боловч би хүний ёсыг дагаж... гэж тэр хуяг хуурамч байдлаар хэлэв. 

	Төрийн хэрэгтнийг харж байгаа энэ хуяг гяндангийн газар, бараг хүний нүдний өмнө ил шахмаар гаднын хүнд бичиг дамжуулан өгсөн явдалд Нехлюдов их гайхлаа. Энэ хүн, тагнуул байсныг Нехлюдов тэр үед мэдээгүй байсан тул, уул бичгийг авч гяндангаас гарсан даруйдаа уншлаа. Үүний дотор дор дурдсан зүйлийг таталж бичсэн байлаа. Үүнд: 

	«Эрүүгийн хэрэгтэн нэг эмэгтэйг сонирхож, гяндангийн газар таны ирдгийг мэдээд би тантай уулзахыг хүсэж байна. Надтай уулзах зөвшөөрлийг гуйна уу. Танд зөвшөөрөл олгоно. Тэгэхэд таны хүсэж байгаа хэрэг ба манай бүлгийнхний хэргийн талаар тал тохой татахад чинь чухал хэрэгтэй зүйлийг танд би хэлж өгнө. Таны ачийг бодогч Вера Богодуховская» гэжээ. 

	Нөхөдтэйгөө баавгай авлах гэж нэг удаа очсон Новгород мужийн бөглүү нутагт Нехлюдовыг очиход Вера Богодуховская гэдэг бүсгүй сургуулийн багшаар ажиллаж байсан юм. Тэр багш, түр сургуульд очиж суралцах гээд хөрөнгө дутагдаж, Нехлюдовоос мөнгө гуйсанд Нехлюдов мөнгө өгсөн боловч тэр багшийг хожим нь огт мартсан байлаа. Гэтэл, одоо тэр хатагтай төрийн гэмт хэрэгтэн болж гянданд хоригдож байгаа бөгөөд өөрийнх нь түүхийг мэдээд танд би тус болно гэж байгаа нь энэ ажээ. Тэгэхэд юм бүхэн хялбар амархан байдаг сан бол одоо юм бүхэн хүнд хэцүү болоод байлаа. Нехлюдов тэр цагийг мөн Богодуховскаятай яаж танилцсанаа хөгжилтэй тодхон санав. Энэ бол шар тосны баярын өмнөхөн, төмөр замаас жаран километрийн зайтай бөглүү газарт болсон хэрэг билээ. Хоёр баавгай барьж, азтай ан хийгээд, мордохоор төхөөрч, хоолоо идэж байтал нь буусан тэр айлын эзэн орж ирээд ван Нехлюдовтой уулзах гэж ламын охин ирээд байна гэж хэлсэн билээ. 

	— Сайхан хүүхэн үү? гэж нэг нөхрийн асуухад:

	— Бүтэхгүй юм битгий хэл гээд Нехлюдов ламын хүүхэнд юунд хэрэгтэй болсноо гайхан ширээний араас босож амаа арчин, эзний суудаг байшинд оржээ. 

	Тасалгааны дотор эсгий малгайтай, үстэй дээлтэй, шөрмөс нь ил харагдсан, туранхай биетэй, махлаг биш муухай царайтай хүүхэн зогсож байлаа. Хөмсөг нь өөдөө жартайсан түүний зөвхөн хоёр нүд нь их сайхан байжээ. 

	— Вера Ефремовна та энэ хүнтэй ярь. Ван өөрөө энэ ирээд байна. Би гаръя гэж түүнд эмгэн хэлэв. 

	— Би танд, яаж юугаар үйлчлэх вэ? гэж Нехлюдовын асуухад:

	— Би... би... Та баян хүн байна. Та ан агнаж, мөнгөө хааш хамаагүй үрж явна. Би мэдэж байна гэж тэр бүсгүй их ичимтгий маягаар ярьж эхэлснээ, 

	— Би бол нэг л зүйлийг хүсэж явдаг. Би хүнд тустай байхыг мөрөөдөж явдаг. Гэтэл, мэдэх юм надад юу ч байдаггүй учир, юу ч чадахгүй юм гэж хэлэв. 

	Тэр бүсгүйн нүд нь үнэхээр эелдэг сайхан зөөлнөөр харж, царайн бүх байдал, шийдвэр зориг ба эмээж байгаа түүний бүх байдал нь өрөвдөм сэтгэлийг төрүүлжээ. Нехлюдов урьд тохиолддогтой адил өөрийгөө гэнэт түүний байдалд оруулж бодоод мөрөөдлийг нь ойлгон авч, тэр бүсгүйг хайрласан юм. 

	— Би яаж юугаар туслах вэ? 

	— Би багшилж байдаг. Би түр сургуульд очих хүсэлтэй. Гэтэл, намайг явуулахгүй юм. Үгүй, явуулахгүй байна гэж бас болохгүй. Явуулахыг зөвшөөрч байна. Гэтэл мөнгө хөрөнгө шаардагдах юм аа. Та надад мөнгө өгнө үү. Би сургуулиа төгсгөөд төлж өгнө. Миний бодоход баячуудаас баавгай алж, тариачдыг архидуулж байгаа энэ бүх явдал зохилдохгүй муухай хэрэг байна. Баячууд ашиг тустай хэрэг хийхээ яана вэ? Надад зөвхөн наяхан рубль хэрэгтэй. Өгөх эсэх явдал таны өөрийн мэдэх хэрэг. Надад хамаагүй гэж тэр бүсгүй ууртай хэллээ. 

	— Үгүй, хаанаас даа. Надад ийм завшааныг өгсөнд би танд их баярлаж байна... Би одоохон авчиръя гэж Нехлюдов хэлэв. 

	Нехлюдов гарч, байшингийн пинд орохтойгоо зэрэг ярьсныг нь чагнаж байсан нөхөртэйгөө дайралдлаа. Нөхдийнхөө тоглож ярьсанд хариу дуугаралгүй Нехлюдов түрийвчний дотроос мөнгө гаргаж тэр бүсгүйд аваачиж өгөөд:

	— Авч хайрла, баяр хүргэсний хэрэггүй. Би танд баяр хүргэх ёстой гэж Нехлюдов хэлсэн билээ. 

	Одоо энэ бүгдийг дурсаж санахад Нехлюдовт аятай байв. Үүнийг шалтаг болгож, өөрийг нь хортойгоор шоолон доромжлохыг оролдсон нэг офицертой хэрэлдэж, эвээ тасрахад хүрсэнд нэг нөхөр, Нехлюдовын өөрийнх нь талд орон дэмжиж, үүний улмаас тэр нөхөртэйгөө улам дотно болсон байв. Тэгэхэд золбоотой сайхан ан хийгээд төмөр замын буудал орох гэж шөнө баяр хөгжилтэй буцаж явахад хэчнээн сайхан байсныг одоо санахад нь мөн аятайхан байлаа. Хоёр хоёр морь хослон хөллөсөн олон чаргатай улс бөөн цасанд дарагдсан хэсэг хэсэг нам гачуур мод бүхий ойн дундуур гарсан нарийхан замаар чимээгүй хатируулан явлаа. Нэг хүний татаж байгаа сайхан үнэртэй папиросын гал харанхуйд улалзан харагдана. Баавгайг хашдаг Осип, өвдөг хүрэм цасан дундуур умбаж нэг чарганаас нөгөө чарганд очиж эвийг олж суунгуут одоо хандгай зузаан цасан дундуур умбан, улиасны мөчрийг яаж түүж явдгийн тухай, бас одоо ичээндээ ороод дулаан амьсгалаараа нүх өөд амьсгалан хэвтэж байгаа баавгайнуудын тухай ярина. 

	Энэ бүхэн, ялангуяа өөрөө эрүүл чийрэг, хүч тамиртай бөгөөд санаа сэтгэл тайван байгаагаа мэдэж явсан тэр жаргалтай сэтгэл Нехлюдовт санагдлаа. Уушги нь үстэй богино дээлийг нь оволзуулан, жавартай агаарыг татан амьсгалж юманд дайрагдсан модны мөчрөөс нүүр дээр нь цас унана. Бие дулаахан, нүүрт сэрүүхэн бөгөөд сэтгэлд нь зовох, зэмлэх, айх зүйл болон хүсэх ч зүйл байхгүй байлаа. Яасан аятай байсан билээ! Бурхан минь, одоо юм бүхэн хэчнээн хэцүү зовлонтой байна! Тааж бодвол Вера Ефремовна хувьсгалч хүн байсан бөгөөд хувьсгалын хэргийн учир одоо гянданд сууж байгаа биз ээ. Түүнтэй уулзах хэрэгтэй. Ялангуяа Масловагийн байдлыг яаж сайжруулах талаар зөвлөгөө, өгье гэсэн учир түүнтэй уулзах хэрэгтэй байжээ. 

	 


L

	Нехлюдов маргааш өглөө нь сэрээд өнгөрөгч өдөр болсон бүх юмыг санаад айн сочсон билээ. 

	Нехлюдов ингэж айлаа ч гэсэн, нэгэнт эхэлсэн юмаа үргэлжлүүлнэ гэж хэзээ хэзээнээс хатуугаар шийдвэрлэв. 

	Нехлюдов үүргээ ингэж ухамсарлан мэдэж гянданд Масловатай уулзахаас гадна, Масловагийн гуйсан өнөөх эмгэн Меньшова түүний хүүтэй уулзах зөвшөөрөл гуйхаас гадна Масловад тус болж магадгүй гэж Богодуховскаятай уулзах зөвшөөрөл гуйхаар Масленниковынд очлоо. 

	Нехлюдов, Масленниковыг урьд цэргийн хороонд байхад нь таньдаг байжээ. Тэгэхэд Масленников хорооны нярав байлаа. Энэ бол өөрийнхөө хороо, хааны овогтноос бус дэлхийд юу байгааг мэддэггүй бөгөөд мэдэхийг ч оролддоггүй яах аргагүй уян сэтгэлтэй их хичээнгүй офицер байжээ. Одоо бол хороогоо мужаар сольж, мужийг захирагч хүн болоод байхад нь Нехлюдов дайралдав. Масленников баян сэргэлэн хүүхэнтэй ханилж, эхнэр нь нөхрийнхөө цэргийн албыг нь энгийн албаар солиулсан байжээ. Эхнэр нь нөхрөө шоолон элэг барьж байдаг ба тэжээмэл адгуусыг эрхлүүлж байгаа юм шиг энхрийлдэг байв. Ноднин өвөл, Нехлюдов тэднийд ганцхан удаа очсонд энэ айл их л сонингүй айл юм шиг санагдсан учраас түүнээс хойш нэг ч удаа очсонгүй билээ. 

	Масленников, Нехлюдовыг хармагц их баярлав. Түүний нүүр нь урьдынх шиг махлаг улаан бөгөөд бие нь урьдынхтайгаа адил тарган том байсны дээр, цэрэгт байдагтайгаа адил сайхан хувцас өмссөн байлаа. Тэгэхэд цэрэгт байхдаа мөр цээжийг нь аятайхан хучсан сүүлийн маягаар оёсон үргэлжид цэвэр, албаны буюу ажлын хувцастай явдаг сан бол одоо тарган биеийг нь өнөөх адилаар хучиж, өргөн цээжийг нь тэвхийлгэн гаргаж, сүүлийн маягаар оёсон энгийн хувцас өмссөн байлаа. Одоо Масленников энгийн тушаалын албан хувцастай байв. Масленников дөч шахаж яваа хүн бөгөөд Нехлюдовоос ах байсан боловч тэр хоёр бие биеэ чи гэж харилцдаг байв. 

	— Ирсэн чинь болжээ. Баярлав. Эхнэрийн өрөөнд очъё. Хуралдаан эхэлтэл арван минутын зай байна. Дарга явчихсан. Одоо би мужийг захирч сууна гэж Масленников баярласнаа нууж чадалгүй хэлэв. 

	— Би чамтай уулзах хэрэгтэй ирсэн. 

	— Юу вэ? гэж Масленников болгоомжлон сэргийлсэн янзтай боловч баахан хатуухан байдалтай гэнэт асуув. 

	— Миний туйлын сонирхож байгаа нэг хүн гянданд хоригдож байна (гяндан гэдэг үгийг сонсохтойгоо зэрэг Масленниковын царай улам хатуу ширүүн байдалтай болов). Би түүнтэй нийтийн уулздаг газарт биш, конторт уулзахыг хүсэхээс гадна зөвхөн зөвшөөрдөг өдрүүдэд биш олонтоо уулзаж байх гэсэн юм. Чиний зөвшөөрлөөр болно гэж надад хүн хэлсэн. 

	— Хайрт нөхөр минь! Тийм ээ, чиний хүссэн бүгдийг биелүүлэхэд би бэлэн гэж Масленников сүр бадруулсан байдлаа намдуулах гэж оролдон, Нехлюдовын өвдөгт хоёр гараараа хүрэн хэлээд, — Болно. Гэвч, би чинь мужийн эрхийг удаан хугацаанд бариагүй шүү дээ. Чи мэдэж байгаа биз гэв. 

	— Тэгээд чи тэр эмэгтэйтэй уулзахыг зөвшөөрсөн хуудсыг надад олгож чадах уу даа? 

	— Эмэгтэй гэж үү? 

	— Тийм. 

	— Ямар хэргээр? 

	— Хор уулгасан. Гэвч хилс ял заагдсан юм. 

	— Үнэн шударга шүүх үүнээс ондоо юм бүтээдэггүй юм гэж ямар ч учиргүй үг францаар хэлснээ, — Намайг чиний зөвшөөрөхгүйг би мэдэж байна. Гэвч яах вэ? Энэ бол миний хатуу итгэж байгаа зүйл юм гэж хуучныг баримталсан янз бүрийн харгис сонинуудад бүтэн жилийн турш уншиж тогтоосон саналыг тодорхойлон нэмж хэлээд, чи либерал хүн шүү дээ. Би мэдэж байна гэв. 

	Бусдаас өөрийг нь ямар нэг намын хүн гэж үргэлжид боддог байсанд ба бусдын тухай саналаа хэлэхдээ урьдаар тэр хүнийг сонсож байгаад хэлэх ёстойгоо одоо санав. Хүн, шүүхийн өмнө ч гэсэн, хаа ч гэсэн адил байх ёстой. Ер нь хүнийг, ялангуяа ял заагдаагүй хүнийг зовоож жанчиж болохгүй гэдгийнхээ төлөө либерал гэж тооцогддогтоо гайхдаг Нехлюдов инээмсэглэж хэлсэн нь:

	— Либерал, либерал бишээ би мэдэхгүй. Би либерал юм уу, биш юм уу, мэдэхгүй. Гэвч одоо шүүх таслах газрууд хэчнээн муу ч гэсэн урьдын шүүхээс дээр байгааг би мэднэ гэв. 

	— Чи, өмгөөлөгчөөр хэнийг аваа вэ? 

	— Би Фанаринг гуйсан.

	— Аа, Фанарин уу? гэж Масленников хэлээд, ноднин энэ Фанарин шүүхийн хурал дээр, өөрийг нь гэрчийн хувиар яаж байцаасан ба хамгийн их эелдэг байдлаар хагас цагийн дотор бусдын шоо инээд хэрхэн яаж болгож байсныг санаад, нүүрээ үрчийлгэн, Фанаринтай холбоо битгий байгуул гэж би чамдаа зөвлөгөө өгнө. Хүндээ алдсан хүн шүү гэж францаар хэлэв. 

	Нехлюдов түүний хэлсэнд хариулалгүй, 

	— Чамаас гуйх бас нэг зүйл бий. Би сургуулийн багш нэг бүсгүйг эртнээс мэддэг юм сан. Тэр хөөрхий амьтан бас л гянданд сууж байна. Тэр надтай уулзахыг хүссэн юм сан. Чи бас түүнтэй уулзах зөвшөөрөл олгож чадах уу? 

	Масленников толгойгоо баахан гилжийлгэж бодол бодсоноо;

	— Төрийн хэрэгтэн үү? 

	— Тийм гэж надад хэлсэн. 

	— Төрийн хэрэгтэнтэй уулзах зөвшөөрлийг зөвхөн төрөл садныханд нь олгодог журамтай. Гэвч, би чамд нийтийн журмаар зөвшөөрөл олгоё. Чиний хэтрүүлэхгүйг би мэдэж байна гэж францаар хэлээд, түүний чинь нэр хэн бэ? Богодуховская гэнэ үү? 

	— Хөөрхөн хүүхэн үү? (францаар). 

	— Муухай хүүхэн (францаар). 

	Масленников тоомжиргүйгээр толгойгоо сэгсрээд, ширээний дэргэд очин, албан газрын гуншныг хэвлэсэн цаасан дээр: «Гянданд хоригдож байгаа бэртэгчин Масловатай, мөн бага эмч Богодуховскаятай гяндангийн конторт уулзах зөвшөөрлийг үүнийг үзүүлэгч ван Дмитрий Иванович Нехлюдовт шийтгэн олгосугай» гэж таталган бичээд гарынхаа үсгийг том гэгчээр зурав. 

	— Тэнд ямар журамтай байдгийг чи өөрөө үзнэ биз. Ялангуяа дамжуулан туугдаж яваа хүмүүсээр дүүрээд байгаа учир тэнд журмыг сахихад тун хэцүү юм. Гэвч, би хатуугаар хянан харж байдаг. Би ийм хэрэгт дуртай хүн. Тэд тэнд их сонин бөгөөд сэтгэл хангалттай байгааг чи өөрөө үзнэ дээ. Зөвхөн тэдэнтэй харилцаж чадах ёстой. Тушаал дагахгүй эвгүй явдал саяхан тэнд гарсан юм. Ондоо хүн, үүнийг бослого гэж үзээд олныг зовоох байсан. Гэтэл, би энэ хэргийг зөөлнөөр их сайн өнгөрөөсөн. Нэг талаар асрамж үзүүлэх хэрэгтэй. Нөгөө талаар хатуу захирч байх хэрэгтэй гэж цухуйн харагдаж байгаа алтан товчтой, яс сайтай, цав цагаан ханцуй дотроос гарсан, оюутай бөгж зүүсэн махлаг цагаан нударгаа зангидан Масленниковт асрамж, хатуу захиргаа хоёр гэж давтан хэллээ. 

	— Би үүнийг мэдэхгүй юм даа. Би, түүгээр хоёр удаа яваад ирсэн. Надад их л хүнд юм шиг санагдсан гэж Нехлюдов хэлэв. 

	— Чи мэдэж байна уу? чи Пассек вангийн хатантай танилцах хэрэгтэй. Энэ хатан бүх хүчээ энэ хэрэгт зориулжээ гэж Масленников яриагаа үргэлжлүүлэн хэлээд вангийн хатан их буян үйлдэж байна гэж францаар хэлээд түүний ачаар би бүгдийг нь өөрчлөн байгуулж, урьд гарч байсан тэр аюултай, аймшигт явдлууд арилгагдаж, одоо тэд үнэндээ их сайн сууж байгааг би хуурмаг даруу байдлыг гаргалгүй чамдаа хэлнэ. Чи өөрөө үзнэ биз. Харин Фанарины тухайд яривал; би түүнтэй танил биш болохоос гадна нийгмийн дотор миний эзэлж байгаа байдлаар ч авч үзсэн тэр бид хоёрын зам нийлэхгүйгээс гадна Фанарин шүүхийн хурал дээр ер бүтэхгүй юмыг... 

	— За, баярлав гэж Нехлюдов бичгийг нь аваад ярьж байгаа юмыг нь дуустал сонсолгүй хуучныхаа анд нөхөртэй салах ёсыг гүйцэтгэв. 

	— Чи миний эхнэртэй очиж уулзахгүй юм уу? 

	— Чи намайг өршөө, одоо надад зав алга. 

	Масленников, тэргүүн чухал биш, Нехлюдовыг оролцуулж байгаа хоёрдугаар зэргийн чухалд оролцдог хүмүүсийг гаргаж өгдөг шатны нэгдүгээр талбай хүртэл хуучныхаа анд нөхрийг гаргаж өгөхдөө:

	— За яадаг билээ. Эхнэр минь намайг яасан ч уучлахгүй дээ гэж хэлснээ, үгүй чи ядахдаа нэг минутын төдий ч гэсэн ороод яв л даа гэв. Гэтэл, Нехлюдов явах гэж шийдсэн хэвээрээ байв. Хаалганы хүн гүйж ирээд Нехлюдовын дээл, таягийг өгөөд гадна талд нь цагдаагийн зогсож байгаа хаалгыг нээв. 

	— Би одоо тун чадахгүй байна гэж Нехлюдов хэлэв. 

	— За тэгвэл пүрэв гарагт ирээрэй. Манай эхнэрийн зочдоо хүлээж авдаг өдөр нь юм. Би эхнэртээ хэлнэ шүү гэж Масленников шатан дээрээс Нехлюдовт хашхиран хэллээ. 

	 


LI

	Нехлюдов, мужийн захирагчийн контороос гараад тэр өдөртөө хорих газар ирмэгц хянагчийн суудаг өнөөх мэддэг болсон байшин руу явлаа. Түрүүчийнхтэй нь адилхан фортепьян хөгжмөөр муухан тоглож байгаа чимээ сонстож байв. Энэ удаад улигт хөгжим биш, харин Клементийн этюдүүдийг мөн л ер бишийн хүчдэлтэй бөгөөд түргэн тодоор тоглож байгаа нь сонсогдоно. Нүдээ юмаар боосон зарц хүүхэн хаалгаа нээж, ахмад гэртээ байна гэж хэлэнгүүтээ хатгамал ноосон алчуур дээр тавьсан бөгөөд өрөөсөн тал нь түлэнхий ягаан цаасан бүтээлэгтэй дэн, мөн диван, ширээ зэрэг тавиатай байгаа нэг жижиг өрөөнд Нехлюдовыг оруулав. Гэтэл, ядарч тамирдсан царайтай ерөнхий хянагч өөр нэг өрөөнөөс гарч ирэн:

	— Сууж хайрлана уу, Та ямар хэргээр яваа вэ? гэж хянагчийн албаны хувцасныхаа дундах чагтыг чагтлах зуур асуув. 

	— Би мужийн дэд захирагчид бараалхаад ирлээ. Түүний олгосон зөвшөөрөл энэ байна гэж Нехлюдов бичгээ өгөнгүүт хэлээд, 

	— Би Маслова гэдэг хүүхэнтэй уулзах хүсэлтэй юм гэв. 

	— Маркова уу? гэж хянагч хөгжмийн чимээнд нэрийг нь сайн ойлголгүй лавлаж асуув. 

	— Маслова. 

	— Ээ, тийм ээ тийм. 

	Хянагч босож, клемент хөгжмийн аялгуу түргэн сонсогдож байгаа тэр хаалганы дэргэд очоод:

	— Маруся минь түр зуур ч гэсэн зогсооч дээ. Юу ч дуулдахгүй юм гэж хэлэв. Хөгжим бол энэ хүний амьдралыг боосон загалмай болох нь түүний дууны өнгөнөөс илхэн байв. 

	Фортепьяны чимээ намдах нь уур нь хүрсэн тэр хөгжимчний явж байгаа чимээ сонсогдлоо. Нэг хүн хаалгаар шагайх шиг болов. 

	Хянагч хөгжмийн дуу намдсанд сэтгэл нь амарсан байдалтай зөөлөн утаатай бүдүүн папиросоо гаргаж, Нехлюдовт тамхилахад Нехлюдов татдаггүй гэж хэлээд:

	— Би Масловатай уулзах гэж яваа юм сан гэхэд нь:

	— Өнөөдөр, Масловатай таныг уулзуулахад эвгүй байна гэж хянагч хэлэв. 

	— Яагаад? 

	— Таны өөрийн чинь буруу гэж хянагч баахан инээмсэглэж хэлснээ, ван та түүнд, өөрт нь мөнгө битгий өг. Хэрэв мөнгө өгөх гэвэл надад өгч байвал дээр. Таны өгсөн мөнгө түүний бүрэн эрхэнд байна. Өчигдөр та түүнд мөнгө өгсөн байх аа. Маслова архи аваад, өнөөдөр ч гэсэн согттолоо ууж агсам тавихад хүрсэн. Архийг үгүй хийж яагаад ч болдоггүй юм даа. 

	— Нээрээ тэгсэн гэж үү? 

	— Тэгсэн. Шийтгэл үзүүлж, өөр тасалгаанд оруулахад хүрлээ. Ер нь их номхон эмэгтэй юм. Та түүнд мөнгө өгөхгүй байхыг л хичээ. Хэцүү улс шүү... 

	Нехлюдов өчигдрийнхийг тодхон санаж бас айн цочив. 

	— Тэгвэл төрд тэрсэлсэн хэрэгтэн Богодуховскаятай уулзвал болох уу? гэж Нехлюдов баахан дуугүй байснаа асуув. 

	— Яах вэ, болно гэж хянагч хэлснээ, тасалгаанд орж ирмэгц Нехлюдовоос нүдээ салгалгүй харсаар аав руугаа ирж яваа тав зургаа орчим насны охиноо харан, чи яаж яваа юм гэв. Урагшаа харалгүй явж байсан тэр охин хивсэнд торохтойгоо зэрэг аав руугаа улам хурдлан гүйхэд нь бас дахиад торж ойчно шүү гэж инээмсэглэн хэлэв. 

	— Хэрэв уулзаж болох юм бол би явах юм сан. 

	— Болно байх аа гэж хянагч хэлээд, Нехлюдовыг хараад л байсан жаал бүсгүйг тэвэрч эрхлүүлснээ босож, түүний гарыг энхрий хайртайгаар биеэсээ салгаж, үүдний тасалгаа руу явлаа. 

	Хянагч, нүдээ юмаар боосон бүсгүйн өгсөн дээлийг өмсөөд хаалгаар гарах гэж явтал нь Клементийн хурдан хөгжим дахиад л ил тодхоноор сонсогдож эхлэв. 

	— Консерваторид сурч байсан юм. Авьяас ихтэй хүүхэд, харин тэр сургууль журамгүй юм аа. Концертод тоглох санаатай байгаа юм гэж хянагч шатаар бууж явахдаа хэлэв. 

	Хянагч, Нехлюдовтой хамт явсаар шоронд ойртож ирлээ. Хянагчийг дөхөж ирэхтэй зэрэг явган хаалга ч тэр дороо нээгдэн хуяг түүнд ёслон мэндлээд тэднийг нүдээ эргэлдүүлэн харж байв. Толгойныхоо үсний хагасыг хуссан дөрвөн хүн торхтой юм үүрч явснаа тэдэнтэй хаалганы тасалгаанд дайралдан хянагчийг хармагц буланд атиралдан зогслоо. Тэдний нэг нь тас хар нүдээ гялалзуулан нэлээд бөхийж их л уйтгартайгаар хөмсгөө зангидав. 

	— Авьяасыг даралгүй цааш хөгжүүлэх хэрэгтэй юм. Гэтэл жижиг байранд суухад үнэндээ хүнд юм аа гэж Нехлюдовтой хөөрч яваа хянагч энэ хоригдлуудыг огт анзааралгүй Нехлюдовыг дагуулан, ядарсан шинжтэй хөлөө чирэн явсаар цугларах тасалгаа тийш явлаа. 

	— Та хэнтэй уулзах гэсэн билээ? гэж хянагч асуув. 

	— Богодуховскаятай. 

	— Тэр хүн цамхагт суудаг. Та хүлээх болж дээ гэж Нехлюдовт хэлэв. 

	— Хоригдож байгаа Меньшовынхонтой энэ завсар уулзаж болохгүй болов уу? Түймэр тавьсны хэрэгт ял тулгагдаж, эх хүү хоёулаа энд сууж байгаа юм. 

	— Хорин нэгдүгээр тасагт суудаг юм. Яах вэ, тэднийг дуудаж болно. 

	— Меньшовтой тасалгаанд нь уулзаж болох уу? 

	— Танд, цугларах тасалгаанд уулзсан нь амар. 

	— Үгүй, би сонирхож байгаа юм сан. 

	— Та сонирхох юм олж дээ. 

	Энэ үеэр хажуу талын хаалгаар гоёмсог хувцасласан туслагч офицер орж ирэв. 

	— Энэ ванг Меньшовын тасалгаанд дагуулж аваач. Хорин нэгдүгээр тасалгаа. Тэгээд конторт хүргэж өгөөрэй гэж хянагч туслахдаа хэлээд энэ хооронд би түүнийг дуудаад ирүүлье. Хэн гэдэг нэртэй билээ? гэж Нехлюдовоос асуусанд;

	— Вера Богодуховская гэж Нехлюдов хариуллаа. 

	Хянагчийн туслагч офицер нь үнэртэй ус ханхлуулсан засмал дэгжин сахалтай, цайвар шар үстэй залуухан хүн байлаа. 

	— Морилж хайрлана уу? Манай энэ албан газрыг сонирхож яваа юу? гэж Нехлюдовт хандан туслагчийн асуухад:

	— Тийм. Бусдаас сонсвол огт гэмгүй атлаа энд сууж байгаа бололтой дуулдсан нэг хүнийг би сонирхож яваа юм гэж Нехлюдов хэлэв. 

	Туслагч гайхаж мөрөө хавчисхийв. 

	— Ийм явдал бас гардаг юм. Бас тэд худлаа ч хэлэх явдал гардаг. Морилно уу? гэж муухай үнэртэй өргөн хонгил руу зочноо хүндэтгэж урдаа оруулан хэлэв. 

	Тасалгаануудын хаалганууд нээлттэй байв. Хонгилд хэдэн хоригдол зогсож байлаа. Туслагч, хуягуудад үл мэдэгдэхээр хананд наалдан, өөр өөрийнхөө тасалгаа руу орж яваа юм уу, үгүй бол гараа өмднийхөө оёдлын дагуу унжуулж цэргүүд шиг номхон зогссоор, дарга нараа хялайн өнгөрүүлж байгаа хоригдлуудыг хялайж, Нехлюдовыг нэг хонгилоор дагуулж яваад зүүн гарт байгаа төмөр хаалгатай өөр хонгилд оруулав. 

	Энэ хонгил нь түрүүний хонгилоос харанхуй бөгөөд илүү муухай үнэртэй байв. Хонгилын хоёр талаар цоожтой хаалганууд харагдана. Энэ хаалга бүрд, «Нүд» гэж нэрлэдэг урт өргөнөөрөө нэг вершокийн хэмжээтэй нүх байв. Атираа болсон, уйтгарт царайтай өвгөн хуягаас өөр нэг ч хүн энэ хонгилд байхгүй байв. 

	Туслагч:

	— Меньшов алинд вэ? гэж хуягаас асуухад нь:

	— Зүүн гараа бариад явахад найм дахь тасаг гэж хариулжээ. 

	 


LII

	— Шагайж болох уу? гэж Нехлюдов асуув. 

	— Харж хайрлана уу та гэж туслагч аятайхан инээмсэглэн хэлээд, хуягаас нэг юм асууна. 

	Тэр нүх рүү Нехлюдов шагайж харахад нь жижиг хар сахалтай, дан дотуур хувцастай, өндөр залуу хүн урагш хойшоо түргэн гишгэлж явснаа хаалганд чимээ гармагц тэр лүү харснаа хөмсгөө атируулаад дахиад л явж эхлэв. 

	Нехлюдов, нөгөө нүх рүү шагайж харлаа. Түүний нүд, тэр нүхээр харж байсан нэг хүний айсан том нүдтэй дайралдлаа. Нөгөө нүд санд мэнд алга болов. Гурав дахь нүхээр шагайж харахад нь халаадаар толгойгоо хучаад орон дээр түгдийн хэвтэж байгаа авсаархан биетэй хүн харагдав. Дөрөв дэх тасалгаанд өргөн мөртөө цонхигор царайтай хүн, хоёр тохойгоороо өвдгөө тулж, толгойгоо доош унжуулан суув. Тэр хүн, хүний хөлийн чимээ авч, толгойгоо өндийлгөж харлаа. Сэргэх ямар ч тэмдэггүй уйтгар, тэр хүний бүх царайд, ялангуяа том нүдэнд нь үзэгдэнэ. Бодвол, хэн шагайж байгааг тэр хүн ер сонирхохгүй байгаа бололтой. Тэр хүн, хэн ч шагайж харсан тэр, сайн юм болно гэж хүлээгээгүй байгаа бололтой байв. Нехлюдов айж, нүхээр шагайхаа болиод Меньшовын суугаа хорин нэгдүгээр тасалгаанд очлоо. Хуяг, цоожийг нь тайлж, хаалгыг онгойлгов. Урт хүзүүтэй, булчин ихтэй, урьхан дүгрэг нүдтэй, жаалхан сахалтай залуу хүн, орныхоо дэргэд зогсож, халаадаа яаран өмсөж, орж яваа хүмүүсийг айж сандарсан байдалтай харна. Нехлюдовыг хараад дараа нь хуяг, тэгээд туслагчийг юу вэ? гэж сандарсан юм шиг харснаа дахин тэднийг ээлжлүүлэн харж байгаа урьхан дүгрэг хоёр нүд нь Нехлюдовыг нэн гайхуулав. 

	— Энэ ноён чиний хэргийн тухай асуух гэж яваа юм. 

	— Их баярлалаа. 

	Нехлюдов тасалгааны гүн рүү орж, төмөр тортой муухай цонхны дэргэд зогсож:

	— Надад таны хэргийн тухай хүн ярьсан. Би танаас өөрөөс нь сонсох гэсэн юм гэж хэлэв. 

	Меньшов мөн цонхны дэргэд ирж, анхандаа хянагчийг харан харан эмээн хэлж байснаа, цааш нь улам зоригтойгоор хэлж эхлэв. Хянагч тасалгаанаас гарч ажилтандаа элдэв заавар тушаал өгөхөөр явахад нь Меньшов бүр ч зориг орлоо. Түүний яриаг хэл, маягаар нь авч үзвэл ёстой л энгийн тариачин, сайн залуугийн яриа байлаа. Ийм яриаг гяндангийн газар хоригдлын жигшүүрт хувцас өмссөн хүний амнаас сонсоход Нехлюдовт бүр ч их гайхалтай санагдана. Нехлюдов, түүний яриаг сонсохын хамт тарианы сүрлээр хийсэн дэвсгэртэй намхан ор, бүдүүн төмөр тортой цонх, чийгтэй, халтартсан муухай, дөрвөн хана, шаахай, халаад өмссөн, зовж зүдэрсэн энэ хүний бие болон шарласан царайг харах тутмаа сэтгэл нь улам ч доройтож байв. Зөөлхөн сэтгэлтэй энэ хүний ярьж байгаа юмыг нь үнэмшихгүй гэж Нехлюдов бодож байлаа. Ямар ч хэрэг гаргаагүй, замаараа яваа хүнийг бусдад доромжлогдсоныг чинь хохь гэж барьж аваад хоригдлын хувцас өмсүүлээд энэ аймшигтай газарт суулгачих явдал хэцүүхэн юм шиг санагдана. Урин царайтай энэ хүний ярьж байгаа үнэн яриа нь санаанаас зохиосон худал мэх гэж бодоход бүр ч хэцүү юм шиг санагдана. Тэр хүн юу ярьсан бэ? гэвэл архины панзчин, энэ залуугийн гэрлэсний дараа удалгүй эхнэрийг нь салгажээ. Залуу эр хуулийн үнэн ёсыг эрсэн юм. Гэтэл архины панзчин, газар бүхэнд дарга нарт хээл хахууль өгөөд, өөрөө ямар ч холбогдолгүй өнгөрдөг байв. Энэ залуу эр, нэг удаа эхнэрээ гэртээ хүчээр аваачсан боловч өглөө нь эхнэр нь зугтааж явчихсанд архины панзчинд эхнэрээ шаардаж очиход нь чиний эхнэр энд байхгүй, эндээс зайл гэж түүнд архины панзчин хэлэв. Залуу эр, орж явахдаа эхнэрээ харсан тул явсангүй. Архины панзчин, ажилчидтайгаа элбэж, түүнийг цус нөж болтол нь зоджээ. Өглөө нь архины панзчины хашаа байшин шатаж, чи эхтэйгээ элбэж галдлаа гэж энэ залууд ял тулгасан юм. Гэтэл энэ залуу галдаагүй тэр өдөр загалмай зүүлгэсэн аавындаа очсон байжээ. 

	— Чи нээрээ галдаагүй биз? 

	— Ноён минь, санаанд ч ороогүй. Харин надад хорт санаа хадгалж яваа тэр хүн өөрөө галдсан байх. Түүнийг хөрөнгөө даатгуулсан юм гэж ярилцана билээ. Намайг, эхтэйгээ элбэж загнаж, айлгаж явсан мэтээр мэдүүлжээ. Үнэндээ, би тэсэхээ байгаад тэр өдөр очоод загнасан минь үнэн. Гэвч би галдаагүй. Гал гарахад би тэнд ч байгаагүй. Тэр, намайг эхтэйгээ хамт явсан өдрийг зориуд тохиолдуулсан юм. Тэр даатгалын мөнгө авах гэж өөрөө галдаад, бидэнд тохжээ. 

	— Тэгсэн гэж үү? 

	— Ноён минь үнэн. Би бурхны өмнө хэлж байна. Та миний төрсөн эцэг болно уу? гээд газарт тултал мөргөх гэтэл нь Нехлюдов арай гэж зогсоолоо. Та намайг эндээс ангижруулан гаргана уу. Би дэмий энд зовж байна гэлээ. 

	Залуугийн хацар гэнэтхэн хөдөлж уйлав. Халаадныхаа ханцуйгаа шамлаад хиртэй цамцныхаа ханцуйгаар нүднийхээ нулимсыг арчлаа. 

	— Дуусав уу? гэж хянагч асуув. 

	— Дууслаа. Та санаагаа битгий зовоо. Болох юм бүгдийг би хийнэ гэж Нехлюдов хэлээд гарлаа. Меньшов үүдэнд зогсож байхад хянагч гараад хаалгаа хаахдаа түүнийг хаалгаараа түлхчихлээ. Хуяг хаалгыг цоожилж байхад Меньшов хаалганы нүхээр шагайж байлаа. 

	Үдийн хоол болж байсан тул, хаалга нь онгорхой тасалгаанууд бүхий өргөн хонгилоор цайвар шар халаад, өргөн атлаа богинохон түрийтэй өмд өмссөн бөгөөд өөрийг нь их л харж байгаа хүмүүсийн дундуур Нехлюдов буцаж явахдаа, энд суугаа хүмүүсийг өрөвдөж, нөгөө талаар тэднийг энд хорьж байгаа хүмүүсийг гайхаж явсны гадна энэ бүхнийг тайван харж яваа өөрийнхөө төлөө ичсэн тийм хачин сэтгэл төрж явлаа. 

	Хонгилоор нэг хүн шаахайгаа чирэн явсаар тасалгааны хаалгаар орчихлоо. Дараа удалгүй тэр тасалгаанаас хэдэн хүн гарч Нехлюдовыг мөргөн замыг нь хаав. 

	— Эрхэм язгууртан таныг яаж нэрлэхээ мэдэхгүй юм. Биднийг яаж ч гэсэн шийдвэрлэх тушаал өгч хайрлана уу. 

	— Би дарга биш, би ямар ч мэдэлгүй хүн. 

	— Юу ч гэсэн та нэг даргад хэлж хайрлана уу. Бид ямар ч гэмгүй мөртөө хоёр дахь сардаа зовж байна гэж эгдүү нь хүрсэн бололтой нэг хүн хэлэв. 

	— Яагаад? Юунд? гэж Нехлюдов асуув. 

	— Барьж аваад л шоронд хийчихсэн. Хоёр дахь сардаа сууж байна. Юунд суулгаж байгааг бид өөрсдөө ч мэдэхгүй юм. 

	— Үнэн. Энэ хүмүүсийг биеийн байцаалт бичиггүй гэж барьсан юм. Эднийг өөрсдийнх нь муж руу явуулбал зохих байсан боловч тэндхийн гяндан шатсан учир эднийг нааш нь битгий явуул гэж мужийн захиргаанаас манайд албан бичиг ирүүлсэн юм. Бид, бусад мужийнхныг явуулсан даа. Зөвхөн эднийг энд байлгаж байгаа юм гэж ханагчийн туслах хэлэв. 

	Нехлюдов хаалганы дэргэд зогсонгуут:

	— Ганцхан энэ шалтгаанаар уу? гэж асуув. 

	Хоригдлын халаад өмссөн дөчөөд хүн, Нехлюдов туслагч хоёрыг тойрон, хэдэн хүн нэг зэрэг хэлж эхлэв. 

	Туслагч тэднийг зогсоож:

	— Та нарын нэг нь ярь гэв. 

	Тэдний дотроос өндөр нуруутай, тавиад настай, урин царайтай тариачин гарч ирж, бид бүгдээрээ паспортгүй байсан учир цөлөгдөж, гянданд хоригдож байгаа улс юм гэж Нехлюдовт тайлбарлаж өглөө. Тэд үнэндээ паспорттай байсан боловч, сунгуулах хугацаа нь арван дөрөвхөн хоногоор хэтэрсэн байжээ. Жил бүр паспортынхаа хугацааг хэтрүүлээд ямар ч зэмлэлгүй өнгөрдөг байсан бол харин энэ жил биднийг баривчлаад, ялтан хүний байдлаар шоронд хоёр дахь сардаа хорьж байна гэжээ, 

	— Бид бүгдээрээ нэг артелийн тоосгоны мэргэжлийн улс юм. Манай мужийн гяндан шатсан сураг дуулдана. Бид үүнд ямар ч холбогдолгүй улсууд аа. Бурхны өршөөлийг бидэнд хайрлана уу гэж тариачин хэлэв. 

	Тоосгочны хацрын үсэн дотор яваа олон хөлтэй хар бор бөөсөнд Нехлюдов бүх анхаарлаа хандуулж, урин царайтай энэ өвгөний ярьж байгаа юмыг сонсоод сонсоод бараг ойлгохгүй байв. 

	Хянагчид хандан:

	— Яагаад тэр вэ? Ер нь ингэлээ гэж хорьж байгаа юм уу? гэж Нехлюдовын асуусанд:

	— Тийм ээ. Дарга нар эндэгдэл гаргасан юм даа. Зүй нь эднийг буцааж нутаг оронд нь явуулбал зохих байсан юм даа гэж хянагчийн туслах хэлэв. 

	Хянагчийн үгээ хэлж дуусмагц олны дотроос бас л хоригдлын хувцас өмссөн намхан хүн гарч ирээд, биднийг ямар ч гэмгүй байтал зовоож байна гэж амаа гайхалтайгаар мурийлган ярьж эхлэв. 

	— Нохойноос долоон дороор... гэж тэр хүн яриагаа эхлэв. 

	— За, за, илүү юм битгий чалч, дуугүй бай. Ер нь сайхан мэдээрэй. 

	— Надад мэдэх юм алга. Бидэнд гэм юу байгаа юм бэ? гэж өнөөх намхан хүн нэгэнт шийдсэн байдалтай хэлэв. 

	— Дуугүй бай! гэж даргын хашхирахад намхан хүн чимээгүй болов. 

	Нехлюдов, хаалгануудаар харж байгаа, мөн дайралдсан хоригдлуудын олон зуун нүдэнд туугдан жагсаал дундуур хөөгдөж яваа юм шиг эндээс гарч явахдаа «Юу болж байгаа нь энэ вэ? »гэж өөртөө хэлж явав. 

	— Нээрээ огт гэмгүй улсуудыг барьж байна гэж үү? гэж Нехлюдов хонгилоос гарангуут хэлэв. 

	— Яая гэх вэ? Гэвч тэд дэндүү худал тавьдаг улс шүү. Тэдний яриаг сонсвол цөмөөрөө гэмгүй улс байдаг юм гэж хянагчийн туслах хэлэв. 

	— Эд чинь ямар ч гэмгүй улс шүү дээ. 

	— Эднийг тийм гэж бодож болно. Гэвч их бүтэлгүй болсон улсууд юм аа. Чанга байлгүй тун аргагүй. Хуруугаа аманд нь хийчихвэл тас хазаж болох галзуу амьтад юм. Бид өчигдөр хоёрыг нь аргагүй залхаахад хүрсэн юм. 

	— Залхаах гэж юу вэ? гэж Нехлюдовын асуухад, 

	— Тушаалын ёсоор туйвандсан... 

	— Эрүү шүүлт цаазтай хэрэг шүү дээ. 

	— Энэ цааз, эрхээ хасагдаагүй хүнд холбогдоно шүү. Эдэнд ер холбогдолгүй. 

	Нехлюдов өчигдөр энд пин дотор хүлээж байхдаа үзсэн харснаа санаж, яг миний ирээд хүлээж байх үеэр тэднийг залхааж байсан юм байжээ гэж мэдээд сонирхол уйтгарлал, мансуурал холилдсон сэтгэл нэн хүчтэйгээр төрж, санаа сэтгэлийн талаар ой гутах байтугай шууд бөөлжис хүрэх явдал түүнд хэзээ хэзээнээс, илүү хүчтэйгээр туслаа. 

	Нехлюдов хянагчийн хэлснийг сонсолгүй, эргэн тойрноо харалгүй хонгилоос яаран гарч контор луу явжээ. Хянагч хонгилд байсан боловч өөр зүйлээр оролдож, Богодуховскаяг дуудаж ирүүлэхээ огт мартсан байжээ. Хянагч, Богодуховскаяг дуудаж ирүүлнэ гэснээ конторт Нехлюдовыг орж ирэхэд нь санаад;. 

	— Одоохон хүнийг явуулж дуудуулъя. Та сууж байна уу гэж хэлэв. 

	 


LIV

	Гяндангийн контор нь хоёр тасалгаатай байжээ. Товойж гарсан бөгөөд будаг нь хуурсан том зуухтай, хир тоос болсон цонхтой, том хэмжээний нэгдүгээр тасалгааны буланд, хоригдлуудын өндөр намыг хэмжих хар хэмжүүр, нөгөө буланд нь зовоож тамладаг газар бүхэнд доромжлон шоолж байгаа юм шиг заавал байдаг хэрэглэл нь болсон Христосын том хөрөг өлгөөтэй харагдана. 

	Энэ нэгдүгээр тасалгаанд нь хэдэн хянагч нар байв. Нөгөө тасалгааны ханаар хориод тооны эрэгтэй эмэгтэй хүмүүс хэсэг хэсгээрээ буюу хоёр хоёроороо сууж аяархан ярилцана. Цонхны дэргэд бичгийн ширээ байна. 

	Хянагч, бичгийн ширээний ард суугаад, урдаа байгаа сандал дээр Нехлюдовыг сууна уу гэв. Нехлюдов, тэр сандал дээр суугаад, энэ тасалгаа дотор байгаа улсуудыг харж эхэллээ. Хар хөмсөгтэй төдий л залуу биш насны эмэгтэйн урд зогсоод, гараараа занган түүнд их л юм хэлж байгаа богинохон хүрэм өмссөн урьхан царайтай нэг залуу эр Нехлюдовын анхаарлыг юуны өмнө татлаа. Тэдний дэргэд нүдэндээ ногоон шилтэй нэг өвгөн, хоригдлын халаад өмссөн эмэгтэйн гарыг бариад түүний ярьж байгаа юмыг хөдлөлгүй сонсоно. Айж, ажиллагаагүй болсон царайтай, дунд сургуулийн сурагч жаал, нүднийхээ харааг өвгөнөөс салгалгүй ширтэн харна. Тэднээс холгүй, нэг буланд бие биедээ амрагийн сэтгэлийг хадгалсан богинохон хонгор шар үстэй, гоёж оёсон платьетай, залуу хөөрхөн бүсгүй, буржгар үстэй, нарийхан царайтай, богино хүрэм өмссөн сайхан залуу энэ хоёр дурлалдаа бахархсан шинжтэй шивнэлдэн ярина. Хар платьетай, буурал үстэй эмэгтэй тэд бүгдийн наана, ширээнд ойролцоо сууна. Тухайлбал энэ эмэгтэй эх хүн бололтой. Энэ эмэгтэй сүрьеэ өвчний тэмдэгтэй залуу хүнийг ширтэн харж, юм хэлэх гэж хэдэн удаа завдсан боловч нулимс нь гарах гээд юу ч хэлж чадалгүй зогсоно. Түүний дэргэд байгаа залуу хүн гартаа цаас бариад, түүнээ яахыг мэдэхгүй бололтой уурлан эвхэж үнгэнэ. Тэр хоёрын хажууд улаан хацартай, махлаг биетэй, дэндүү бүлтгэр нүдтэй, бор саарал платье дээгүүрээ хантааз нөмөрсөн бүсгүй сууна. Энэ бүсгүй уйлж байгаа эхийнхээ дэргэд сууж мөрийг нь энхрий хайртайгаар илнэ. Том цагаан гар, тайрсан буржгар үс, өндөр нарийн хамар, нимгэн уруул, ер нь энэ бүсгүйн юм бүхэн нь тун сайхан байсан ба үнэн шударга, урин зөөлөн харцтай том хүрэн нүд нь түүний нүүрт байгаа хамгийн сайхан дээж болж байв. Энэ бүсгүйн сайхан нүд, Нехлюдовын орж ирэхэд эхийнхээ нүүрээс шилжиж, түүний нүдтэй дайралдлаа. 

	Гэвч бүсгүй, тэр дороо Нехлюдовоос эргэж, эхдээ юм хэлж эхлэв. Уйтгарласан царайтай саглагар хар үс болсон хүн, дурлалцсан хоёр залуугаас холгүй сууж, тайган хүн шиг сахалгүй, гаднаас ирсэн нэг хүнд ууртайгаар юм ярина. 

	Нехлюдов хянагчийн дэргэд суугаад эргэн тойрныг их сонирхон харж байлаа. Үсээ хусуулсан бүстэй жаал хүүхэд дэргэд нь ирээд: 

	— Та хэнийг хүлээж байна? гэж нарийхан дуугаар асууж, Нехлюдовын анхаарлыг өөр тийшээ хандуулжээ. 

	Нехлюдов, энэ асуултад гайхсанаа тэр жаалыг харж, юмыг андахгүй харсан цогтой нүдтэй түүний сүрхий сэргэлэн цовоо нүүрийг үзээд, 

	— Би танил эмэгтэйгээ хүлээж сууна гэж үнэнээ хэлэв. 

	— Тэр чинь танай хамаатан юм уу? гэж тэр жаал асуув. 

	— Үгүй, үгүй. Миний хамаатан биш гэж Нехлюдов гайхан хариулаад, чи энд хэнтэйгээ байдаг юм бэ? гэж асуухад нь:

	— Би ээжтэйгээ. Ээж маань төрд тэрсэлсэн хэргээр сууж байгаа юм гэж өнөөх жаал бардам хэлэв. 

	— Марья Павловна, та хүүгээ аваач гэж хянагч, Нехлюдовыг жаал хүүхэдтэй ярилцаж байгаа нь хууль бус явдал гэж үзсэн бололтой хэлэв. 

	Нехлюдовын анхаарлыг биедээ татсан, том нүдтэй, Марья Павловна гэдэг сайхан хүүхэн эр хүний явдаг шигээр, хол хол чийрэг алхалсаар, Нехлюдов жаал хүүхэд хоёрын дэргэд ирлээ. 

	— Энэ танаас юу гэж асуув? Таны алдар хэн гэдэг вэ? гэж энэ хүүхэн, хүн бүхэнтэй урин зөөлөн, эгч дүүгийн ёсны харилцаатай байсан ба одоо ч хэвээр байгаа бөгөөд хойшид ч тэр хэвээр байхад маргалдах зүйл алга гэсэн юм шиг үнэнээс итгэж Нехлюдовын нүд рүү эгц харан инээмсэглэж асуугаад, энэ бас үгэнд дуртай жаал шүү гэж хэлээд хүүхдийнхээ нүүрийг харан энхрий сэтгэлээсээ инээмсэглэхэд нь хүүхэд Нехлюдов хоёр түүний энэ инээмсэглэлийн хариуд эрхгүй инээцгээлээ. 

	— Хэнтэй уулзахаар ирсэн бэ? гэж асуув. 

	— Марья Павловна, гаднын хүнтэй ярилцаж болохгүй гэдгийг та мэдэж байгаа шүү дээ гэж хянагчийн хэлэхэд:

	— За, за гээд тэр бүсгүй, өөрөөс нь хараагаа салгалгүй харж байсан Колийг том цагаан гараараа хөтлөөд сүрьеэ өвчтэй хүний эхэд буцаж очлоо. 

	— Энэ юун хүүхэд вэ? гэж Нехлюдов хянагчаас асуулаа. 

	— Төрд тэрсэлсэн хэрэгтэн эмэгтэйн хүүхэд. Гянданд төрсөн юм гэж хянагч эрхэлсэн газрынхаа ховор зүйлийг баахан бахтай үзүүлж байгаа юм шиг хэлэв. 

	— Тийм гэж үү? 

	— Тийм ээ. Одоо эхтэйгээ Сибирь лүү явах гэж байгаа юм. 

	— Энэ бүсгүй юу? 

	— Би танд хариулж чадахгүй гэж хянагч хоёр мөрөө хавчисхийн хэлснээ. Богодуховская ирлээ гэв. 

	 


LV

	Туранхай биетэй, шарласан царайтай, жижигхэн биетэй, урьхан том нүдтэй, үсээ тайрсан Вера Ефремовна хойд хаалгаар ханцуй хаялан орж ирлээ. 

	— Таны ирсэнд баярлав гэж Нехлюдовын гарыг барин хэлээд, намайг санаж байна уу? За сууя! гэв. 

	— Би тантай энд уулзана гэж ердөө ч бодсонгүй. 

	— Ээ, би их сайн байна. Их сайн байна. Үүнээс илүү сайныг би хүсэхгүй гэж Вера Ефремовна ямагт айсан юм шиг харагддаг урьхан том нүдээрээ Нехлюдовыг харан, үрчийсэн хиртэй, муу даавуу цамцны захны цаанаас товойж гарсан нарийхан шар хүзүүгээ эргэлдүүлэн хэлэв. 

	— Та яагаад ийм байдалд оров оо? гэж Нехлюдовын асуусан зүйлд Богодуховская хариулахдаа бусдыг ятгаж ухуулсан, байгуулалтыг эвдэж бусниулсан эвсэл холбоо, бүлэг хэсгийг байгуулсан гэх зэрэг өөрийн мэддэг бөгөөд Нехлюдовын, дуулаагүй олон гадаад үгийг хэрэглэн ярилаа. Вера Ефремовна ардын зориг гэдэг бүлгийнхний бүх нууцыг мэдээсэй гэж хүсэж байгаа Нехлюдовын хүслийг лав мэдсэн юм шиг ярьж байв. Нехлюдов түүний нарийхан хүзүү, ширэлдсэн шингэн үсийг харж, энэ бүгдийг юуны тулд хийж, юуны тулд ярьж байгаа бол гэж бодож суулаа. Богодуховская Нехлюдовт хөөрхийлөлтэй мэт санагдаж байсан боловч, ямар ч ялгүй атлаа өмхий гянданд хоригдож байгаа тариачин Меньшова шиг хөөрхий биш толгойд нь гай будилаан тохиолдсон учраас хөөрхий болсон шиг санагдав. Энэ эмэгтэй, зорьсон хэргийнхээ амжилтын тулд амиа өгөхөөс ч айдаггүй, баатар хүн гэж магад өөрийгөө боддог байжээ. Гэтэл энэ хэрэг нь ямар хэрэг байсан бэ? Амжилт нь юу байвал зохих вэ? гэдгийг өөрөө тулгуурлаж мэднэ гэхэд бэрхтэй байжээ. 

	Нехлюдовтой ярих гэсэн Вера Ефремовнагийн хэргийг дурдвал Шустова гэдэг овогтой нэг нөхөр нь Вера Ефремовна өөрийнх нь хэлж байгаагаар түүний толгойлж байсан бүлэгт ч ер оролцоогүй хүн байжээ. Гэтэл таван сарын өмнө тэр Шустова, өөрийнх нь хамт баригдаж, хадгалуулахаар түүнд өгсөн ном дэвтэр, бичиг сачиг олдсон учир Петропавловскийн цайзын гянданд хоригдсон байжээ. Шустовагийн хоригдож байгаа явдалд миний ч буруу байгаа юм гэж Вера Ефремовна өөрийгөө бодож, та танил түнш ихтэй болох тул түүнийг тавиулах талаар болдог бүх арга хэмжээ авна уу гэж Нехлюдовыг их гуйснаас гадна Петропавловскийн цайзын гянданд хоригдож байгаа Гуркевич гэдэг хүнд эх эцэгтэйгээ уулзах зөвшөөрөл, мөн түүнээс эрдэм шинжилгээний талаар хичээл хийхэд нь чухал хэрэгтэй номуудыг ирүүлж байх зөвшөөрлийг авч өгнө үү гэж Нехлюдовыг гуйлаа. 

	Петербургт очихдоо болдог бүгдийг хийж гүйцэтгэхийг оролдъё гэж Нехлюдов хэлжээ. 

	Вера Ефремовна өөрийнхөө түүхийг ярихдаа эх баригч нарын түр сургуулийг төгсөөд Ардын зориг гэдэг бүлгийнхэнтэй нийлж, тэдний хамт ажиллаж байлаа. Эхэндээ тэдний ажил нь амжилттай явж, ухуулах хуудас бичээд тарааж фабрикуудаар явж суртал нэвтрүүлдэг байлаа. Дараа нь энэ бүлгийн нэг гарамгай зүтгэлтнийг баривчилж, бичиг сачгийг нь хураасны дараа бүгдийг нь барьж эхэлсэн гэх мэтээр ярилаа. 

	— Тэгэхэд намайг бариад одоо цөлөх гэж байна гэж Вера Ефремовна түүхээ төгсгөөд, яах вэ, энэ зүгээр байна. Бие минь жигтэй сайн гэж хэлээд өрөвдмөөр инээмсэглэв. 

	Нехлюдов том нүдтэй хүүхнийг юун хүн бэ гэж асуухад Вера Ефремовнагийн ярьсан нь:

	Энэ бол генералын охин. Хувьсгалт намд элссээр удаж байгаа юм. Харгис цагдааг буудах үүрэг авсандаа баригджээ гэжээ. Хэвлэлийн суурь машин бүхий нууц байранд суудаг байжээ. Шөнө, цагдаа нар нэгжих гэж ирэхэд, энэ байранд суугаа хүмүүс биеэ хамгаалах гэж шийдээд гэрлээ унтрааж, сэжиг мөр болох зүйлүүдийг устгаж эхэлсэн юм. Цагдаа нар хүчээр дайран орж ирэхэд хуйвалдагчдын нэг нь буудаж, цагдаагийн нэгэнд үхлийн шарх учруулжээ. Дараа нь хэн буудсаныг байцаахад тэр бүсгүй гартаа гар буу барих байтугай аалзыг ч алж чадахгүй мөртөө «би буудсан» гэж мэдүүлээд түүнээ ер өөрчилсөнгүй. Одоо ажил хийхээр цөлөгдөх болоод байгаа юм гэв. 

	— Бусдад тус хүргэхийг хичээж явдаг шударга сайн хүн гэж түүнийг магтан Вера Ефремовна хэлэв. 

	Вера Ефремовнагийн ярих гэсэн гурав дахь зүйл нь Масловагийн тухай хэрэг байжээ. Гянданд юм бүхэн дорхноо мэдэгдэж байдгийн адил Вера Ефремовна, Масловагийн түүхийг, мөн Нехлюдов түүнтэй ямар харилцаатай байгааг мэдсэн учир Масловаг төрд тэрсэлсэн хэрэгтнийг хамт оруулах юм уу, ядахдаа больницод сувилагчаар шилжүүлэх талаар арга хэмжээ авбал зүйтэй. Одоо өвчтөн их олон болж байгаа тул эмэгтэй ажилчид больницод хэрэгтэй гэж Нехлюдовт зөвлөгөө өгөв. Нехлюдов энэ зөвлөгөөг өгсөнд түүнд талархлаа илэрхийлээд энэ зөвлөгөөг ашиглахыг бодъё гэж хэлэв. 

	 


LVI

	Хянагч босож цаг дууслаа, одоо тарцгаа! гэж зарлахад тэдний яриа тасрав. 

	Нехлюдов босож, Вера Ефремовнатай салах ёс гүйцэтгээд хаалганы дэргэд очиж, дэргэдээ болж байгаа явдлыг харлаа. 

	«Ноёд оо, цаг боллоо, цаг дууслаа» гээд, хянагч боссоноо дахин суугаад дахин босов. 

	Хянагчийн тавьсан энэ шаардлага тасалгааны дотор байгаа хоригдол, гаднаас ирсэн хүмүүсийн аль алиных нь санааг зовоож, тэдний дотор сэтгэл түгших байдал төрүүлсэн боловч, тарахыг хэн ч бодохгүй байв. Зарим нь босоод, зарим нь суусан хэвээрээ ярилцана. Зарим нь салах ёс гүйцэтгэхэд уйлалдаж эхлэв. Ялангуяа сүрьеэ өвчтэй хүү, эх хоёрын бие биеэсээ салан ядаж байгаа нь нэн өрөвдмөөр байв. Тэр залуу цаас үнгэж, царай нь улам ууртай болж байгаа харагдана. Эхийнхээ сэтгэлд автахгүй гэж тэр залуу биеэ туйлын ихээр барьж байсан нь энэ ажээ. Эх «одоо цаг дууслаа» гэдэг үгийг сонсмогц хүүгийнхээ мөрөн дээр толгойгоо тавиад хамраа шуухинуулан цурхиран уйлав. Нехлюдов том нүдтэй бүсгүйг өөрийн эрхгүй харж байв. Тэр бүсгүй цурхиран уйлж байгаа хөөрхий тэр эхийн урд ирж зогсоод сэтгэлийг нь зассан үг хэлнэ. Нүдэндээ хөх шилтэй өвгөн зогсож, охиныхоо гарыг нь бариад хэлсэн юмыг нь зөвшөөрсөн байдалтай толгойгоо дохино. Бие биедээ дурласан хоёр залуу босоод гар гараасаа бариад, урд урдаасаа харж дуугүйхэн зогсоно. 

	Нехлюдовын дэргэд зогсоод, салах ёс гүйцэтгэж байгаа улсуудыг түүний адил харж байсан, богинохон хүрэмтэй залуу хүн: 

	— Зөвхөн энэ хоёр л жаргалтай байх шив дээ гэж хэлэв. 

	Бие биедээ дурласан богино хүрэмтэй залуу хүн, цагаан шаргал үстэй урин царайтай хүүхэн хоёр, Нехлюдов, мөн нөгөө залуу хүний харж байгааг мэдээд барилцсан гараа сунгаж, толгойгоо гэдрэг нь хаяж инээлдэн эргэлдэж гарлаа. 

	— Өнөө үдэш энд энэ хоёр гэр бүл болно. Энэ бүсгүй түүнтэйгээ Сибирьд очно гэж залуу хүн хэлэв. 

	— Нөхөр нь ямар хүн бэ? 

	— Хатуу ажил хийхээр цөлөгдөх болсон хүн. Эдний хөгжилтэй байдлыг харахад сэтгэл баахан засрах шиг болох юм. Энэ бүгдийг сонсож байхад, хүнд байна даа гэж хүрэм өмссөн залуу хүн, сүрьеэ өвчтэй хүний эхийн цурхиран уйлж байгааг сонсон хэлэв. 

	— Ноёд оо, тарцгааж үз! Би хэмжээ авна шүү гэж хянагч энэ үгийг хэдэн удаа давтан хэлснээ, тарцгааж хайрла гэж шийдвэргүй сулхан дуугаар хэлэв. Энэ юу болж байна? Цаг боллоо. Ингэж яаж болдог юм. Би сүүлчийнхээ удаа хэллээ гэж хянагч папиросоо татсанаа дахин унтраагаад, дахин асааж гунигтай дуугаар хэлэв. Хүнд хор хүргээд түүнийхээ хариуцлагыг мэдэхгүй явдгийн учир нь эртнээс хэчнээн уран сайнаар зохиогдож, их л дасаж ирсэн хэрэг боловч хянагч энэ тасалгаанд гарсан зовлонг үйлдэгчдийн нэг нь мөн гэж өөрийгөө бодохгүй ч байж чадахгүй байсан бөгөөд өөрт нь туйлгүй хүнд байсан байлгүй дээ. Хоригдлууд, гаднаас ирсэн хүмүүс цөмөөр арай гэж тарж эхлээд зарим нэг нь дотогшоо орж, нөгөө зарим нь гадагшаа гарах хаалга руу явцгаалаа. Богинохон, богинохон хүрэм өмссөн эрэгтэйчүүд, сүрьеэ өвчтэй хүн, саглагар хар үстэй хүн ч явцгаалаа. Марья Павловна, гянданд төрсөн жаалаа аваад бас явлаа. 

	Гаднаас ирсэн улсууд явж эхлэв. Ядарсан байдалтай гишгэлэн яваа, нүдэндээ хөх шил хийсэн өвгөний хойноос Нехлюдов гарлаа. 

	Ярианд дуртай залуу хүн, Нехлюдовтой хамт шатаар бууж явахдаа:

	— Гайхмаар журамтай юм. Харин ахлагч нь дүрмийг хатуу баримтлах гэхгүй сайн хүн юм даа. Бүгдээрээ ярилцаж, сэтгэл амардаг юм даа гэж түрүүн ярьж байсан яриагаа үргэлжлүүлсэн мэт хэлэв. 

	— Бусад гянданд ингэж уулзуулдаггүй гэж үү? 

	— Ээ, үүнтэй дөхүү ч юм байхгүй. Нэг нэгээр нь оруулдгаар барахгүй, торны хоёр талд байлгаж ярилцуулдаг юм. 

	Ярианд дуртай энэ залуу хүний овог нь Меденцев гэдэг байжээ. Нехлюдов түүнтэй ярилцсаар явж пин дотор ороход нь, хянагч их ядарсан царайтай дэргэд нь ирээд:

	— Та Масловатай уулзах гэвэл маргааш ирж хайрлана уу гэж Нехлюдовтой эелдэг сайн байх гэсэн бололтой хэлэв. 

	— Их сайн байна гэж Нехлюдов хэлээд яаран гарав. Ямар ч хэрэг гаргаагүй Меньшовын эдэлж байсан зовлон нь хэцүү байсан биз ээ. Меньшовын эдэлж байсан зовлон нь гагцхүү, бие махбодын талаар хэчнээн хүнд байснаар барахгүй, буян бурханд шүтэж, мөргөж байвал зохих атлаа ямар ч учир шалтгаангүйгээр өөрийг нь тамлан зовоож байгаа хүмүүсийн хатуу харгисыг харахдаа гайхан буян бурханд итгэхээ байсан дээрээс улам ч хүнд болжээ. Ерөөсөө, ялт хэрэг үйлдээгүй энэ олон зуун хүнийг цаасан дээр зохих журмаар нь бичээгүй байгаа ганц энэ шалтгаанаар алдар нэрийг нь бузарлаж, зовоон тамлаж байгаа явдал хэцүү байлаа. Ах дүү нараа тамлан зовоох явдлыг эрхэлж байгаагаа эрхэм чухал үйлсийг бүтээж байна гэж боддог энэ согтуурч галзуурсан хуягууд хэчнээн аймшигтай хэцүү улсууд байлаа гэсэн ч эхийг нь хүүгээс нь, эцгийг нь охиноос нь хагацааж, ер өөртэйгөө ба өөрийнхөө үр хүүхдүүдтэй яг адилхан улсуудыг бие биеэс нь салгаж байх үүрэгтэй, дорой муу биетэй болсон цайлган цагаан санаатай энэ ахимаг насны хянагч юунаас ч илүү, хэнээс ч аймшигтай хүн шиг Нехлюдовт санагдлаа. 

	Нехлюдов, гянданд ирэхдээ санал сэтгэлийн талаар ой гутаж бөөлжис хутгахад хүрдэг шигээ тийм байдалдаа ороод байгаагаа хамгийн сайнаар сэхээрч «юунд ийм байна вэ? » гэж асуусан боловч түүндээ өгөх зохистой хариуг олсонгүй. 

	 


LVII

	Нехлюдов маргааш нь өмгөөлөгчид очиж Меньшовын хэргийн тухай ярьж өгөөд «өмгөөлнө үү» гэж гуйв. Өмгөөлөгч, Нехлюдовын хэлснийг сонсоод юу ч гэсэн хэргийг нь үзье. Хэрэв хэрэг нь танай ярьдагтай адил байвал ямар нэг шан хөлс гэх явдалгүй өмгөөлье гэж амлав. Хилс хэргээр хоригдож байгаа нэг зуун гучин хүний тухай, Нехлюдов үгийнхээ далимд өмгөөлөгчид яриад энэ хэний мэдэх хэрэг вэ? Хэний буруу вэ? гэж асуув. Өмгөөлөгч болбол олон үггүй яг тод хариулахыг бодсон байдалтай хэсэг дуугүй сууснаа:

	— Хэний буруу вэ гэнэ үү? Буруу хүн байхгүй. Прокурорт хэлэхэд, мужийн захирагчийн буруу гэж хэлнэ. Мужийн захирагчид хэлэхэд прокурорын буруу гэж хэлнэ. Буруу хүн байхгүй гэж эрс хэлэв. 

	— Одоохон би Масленниковт очиж хэлнэ. 

	— Дэмий дээ. Тэр чинь төрөл садан, найз нөхөр гэхийг ч мэдэхгүй, тэнэг мөртөө зальтай амьтан шүү гэж өмгөөлөгч инээмсэглэн хэлэв. 

	Өмгөөлөгчийн тухай Масленниковын хэлснийг Нехлюдов санаад юу ч хэлэлгүй гараа бариад Масленниковынд очлоо. 

	Нехлюдов, Масленниковтой уулзаж Масловаг больницод ажиллуулахаар шилжүүлэх тухай, ялт хэрэг гаргаагүй мөртөө зөвхөн бие хамгаалах бичиггүй байсан учир гянданд хоригдож байгаа нэг зуун гучин хүний тухай, энэ хоёр зүйлийн талаар ярилцах хэрэгтэй байв. Хүндэтгэдэггүй хүнээ гуйх нь Нехлюдовт хэчнээн хүнд байсан боловч, энэ нь зорьсноо биелүүлэх ганцхан арга байсан тул энэ бэрхшээлийг яагаад ч гэсэн давах хэрэгтэй байжээ. Нехлюдов, Масленниковын байшинд дөхөж явахдаа янз бүрийн маягийн сүйх тэргийг хараад, эрхэм Масленников, манай эхнэрийн зочид хүлээн авдаг өдөр ирээрэй гэсэн нь яг болоод байгааг санав. Нехлюдовыг хүрч ирэхэд довжооны дэргэд нэг сүйх тэрэг зогсож байв. Малгайдаа тэмдэгтэй зарц, мөр дээгүүрээ ханцуйгүй богино хувцас эгэлдэргэлдээд газарт хүрсэн урт банзлаа гараараа өргөн, хар оймсон дээгүүрээ туфль өмссөн хөлийнхөө нарийхан шагайг харуулсан авгайг шууд довжоон дээрээс энэ тэргэнд суулгаж байв. Энд зогсож байгаа тэрэгнүүдийн дотор Корчагины битүү тэрэг байгааг Нехлюдов танилаа. Улаан хацартай буурал шилүүч Нехлюдовыг хүндэтгэн ёсолж, малгайгаа аваад эрхэм сайн танил ноёноо мэндчилж байгаа мэт мэндлэв. Михаил Иванович хаана байгаа вэ? гэж Масленниковыг хаалганы хүнээс Нехлюдовын асууж амжаагүй байтал нь Масленников нэг хүндтэй зочныг шатны талбайд хүртэл биш, хамгийн доод гишгүүрт нь хүртэл гаргаж өгөхөөр өөрөө хивс дэвссэн шатан дээр гарч ирлээ. Онц хүндтэй гийчин болох цэргийн энэ хүн шатаар бууж явахдаа, хотын дотор өнчин хүүхдийг асрамжлах газруудыг байгуулахын тулд сугалаа гаргах нь зүйтэй болохын тухай францаар ярьж, «энэ бол авгай нарт хийхэд сонин болохоос гадна мөнгө цугларуулах ажил шүү» гэж саналаа хэлснээ:

	— Тэд амар сайхан жаргаж, санасан үйлс нь бурхны ивээлээр бүттүгэй гэж францаар хэлээд, за Нехлюдов, сайн уу? Та яагаад үзэгдэхээ байчихсан бэ? гэж Нехлюдовтой мэндлээд, 

	— Эзэн, хатанд очиж мэндээ мэдэгд гэж францаар хэлээд Корчагиных энд байна... Надин Буксгевден ч байна. Хотын гуа сайхан хүүхнүүд ч бүгдээрээ байна гэж цэргийн тэр хүн, шинелийг нь өмсүүлж байгаа их сайхан алтан туузтай хувцастай зарцад мөрөө баахан доош нь болгож өгөхдөө францаар хэлэв. 

	— За баяртай, хайрт нөхөр минь! гэж францаар хэлээд Масленниковын гарыг дахин барив. 

	— За чи намайгаа баярлуулав. Дээшээ гаръя гэж Масленников, Нехлюдовыг сугадан хөгжилтэй хэлээд өөрөө махлаг тарган хүн боловч шат өөд хурдан авирч явлаа. 

	Саяын цэргийн хүн анхааралтай байсан нь Масленниковын баяр хөгжлийг догдлуулав. Масленников, хааны төрлийнхөнтэй ойр холбоотой, торгон цэргийн хороонд алба хааж, хааны шадар хүмүүст аль хэдийн итгэл олсон хүн байлаа. Гэвч өөрийг нь ингэж анхааран найдварлах явдал удаа дараа үзэгдэж ирэхэд түүний өөдөлшгүй муу чанар нь ч улам хүчтэй болж, эзэндээ илүүлж чихээ маажуулдаг эрх нохой шиг баярлаж сагсганадаг болжээ. Эр нохой эзэндээ эрхэлж сүүлээ шарвагануулан чихээ хулмайлган эзнээ тойрон чимээгүй, галзуу юм шиг гүйх, харайх, хэвтэх зэргээр эрхэлдэг билээ. Масленников ч тэр нохойн хийдгийг хийдэг байв. Нехлюдовын царай хэчнээн ноцтой байгааг анхаарч харалгүй, түүний хэлж байгаа юмыг сонсох ч үгүй зочдыг хүлээн авдаг тасалгаа руу чирсээр явахад нь үгүй гэж хэлэх ямар ч арга байсангүйд Нехлюдов эрхбиш хойноос нь дагаж явлаа. 

	Масленников, Нехлюдовтой танхим дундуур өнгөрөхдөө:

	— Ажлаа дараа болъё. Хэлсэн бүгдийг чинь би биелүүлнэ гэж хэлээд ван Нехлюдов ирлээ гэж генералын хатанд айлтгасугай гэж явуут дундаа зарцдаа тушаав. 

	Зарц, тэр хоёрын урдуур орон урагшаа ухасхийж:

	— Тушаалыг чинь одоохон биелүүлье гэж францаар хэлэв. Чи эхнэртэй минь заавал уулз. Эртүүд чамайг оруулсангүй гэж би их зэмлүүлсэн шүү гэж Масленников хэлэв. 

	Тэр хоёрын ороход зарц айлтгаж амжсан байв. Масленниковын эхнэр буюу өөрөө өөрийгөө нэрлэдгээр мужийн дэд захирагчийн гэргий генералын хатан Анна Игнатьевна диваны дэргэд түүнийг хүрээлсэн олон шляп болон хүний толгойнуудын дундаас Нехлюдовыг харж инээмсэглэн толгойгоо дохилоо. Зочдыг хүлээн авдаг тасалгааны нөгөө буланд цай тавьсан ширээг тойрон хатад сууж цэргийн, энгийн эрэгтэйчүүд зогсож байлаа. Энд эрэгтэй эмэгтэй хүмүүсийн чанга ярих дуу чимээ ер тасрахгүй сонстож байлаа. 

	— Арай гэж ирэв үү? Та яагаад биднийг тоохоо больсон бэ? Бид таныг юугаар гомдоов? гэж Анна Игнатьевна хэлэхдээ Нехлюдовтой янаг дотно харилцаатай байгаагүй боловч тийм харилцаатай юм шиг байдал үзүүлэх гэсэн утгатай үгээр түүнийг угтаж авлаа. 

	— Та танил уу? Энэ хатагтай бол Мадам Белявская гэдэг. Энэ бол Михаил Иванович Чирнов гэдэг. Та наашаа суу л даа. 

	— Мисси... Та бидэнтэй нэг ширээнд суу. Танд энд цай авчирна гэж францаар хэллээ. 

	— Бас та... гэж Анна Игнатьевна, Мисситэй ярилцаж байсан офицерт хандаж, түүний нэр овгийг мартсан бололтой, наашаа гэснээ:

	— Эрхэм ван, та цай авчруулах уу? гэж Нехлюдовоос асуулаа. 

	— Би яасан ч зөвшөөрөхгүй. Тэр эмэгтэй ерөөс дургүй байсан юм гэж нэг эмэгтэй хүний хэлж байгаа нь сонсогдоно. 

	— Тэр эмэгтэй хуушуурт дуртай байсан. 

	— Та дагтан дэмий үг ярих юм гэж өндөр шляп малгайтай, торго, алт, эрдэнийн чулуунуудыг гялалзуулсан өөр нэг эмэгтэй ярианд оролцлоо. 

	— Энэ уураг, боорцог биед хөнгөнөөс гадна жигтэйхэн амттай юм... Дахиад нааш нь өгнө үү гэж францаар хэллээ. 

	— Та мөд явах гэж байна уу? 

	— Маргааш явна. Ийм учраас бид эднийд ирлээ. 

	— Жигтэй сайхан хавар болж байна. Одоо тосгонд их сайхан байгаа даа. 

	Мисси бэлхүүсийг нь жадайтал барьсан, судалтай бараан даавуугаар хуниас гаргалгүй оёсон бөгөөд үүнтэйгээ төрсөн юм уу гэмээр эвтэйхэн мөн шляп малгай, платье өмсөөд явж байгаа нь гоолиг сайхан харагдлаа. Мисси, Нехлюдовыг хармагц царай нь улайв. 

	— Би таныг явсан гэж бодсон шүү гэж Мисси, Нехлюдовт хэлэхэд нь:

	— Явсанд бараг тооцож болно. Ажил саатуулж байна. Энд ч гэсэн хэргээр ирлээ гэж Нехлюдов хэллээ. 

	— Ээжтэй уулзаарай та. Ээж тантай уулзах гэж их хүссэн юм гэж Мисси хэлснээ худал хэлж байгаагаа мэдээд, бас Нехлюдов ч үүнийг таалаа гэж бодсондоо царай нь улам ихээр улайв. 

	Нехлюдов, түүний царай улам ихээр улайсныг хараагүй болох гэж оролдон:

	— Амжих болов уу даа гэж гунигтайхан хариулав. 

	Мисси хөмсгөө ууртай зангидан дал мөрөө хөдөлгөв. 

	Сэлмээ сандалд өлгөчхөөд эрэлхэг зоригтойгоо гайхуулах гэсэн юм шиг ширээний нөгөө талд хоосон болсон аягыг нь аваачиж тавьсан хээнцэр офицерт Мисси хандан:

	— Өнчин хүүхдийг асрамжлах хэрэгт та бусдын адил туслалцах ёстой гэв. 

	— Би туслахгүй гэж байгаа биш шүү. Би сугалаа гаргахад л өглөгчөө үзүүлэхээр нөөж байгаа юм. Тэгэхэд би өөрийнхөө байгаа чадлаараа үзүүлнэ. 

	— Та сайхан мэдээрэй гэж илтээр худал инээж байгаа хүний дуу сонсогдов. 

	Хүлээн авалтын өдөр нь их сайн болсонд Анна Игнатьевна баяртай байв. 

	— Таныг гянданд ажилтай болсон гэж Мика надад хэлнэ билээ. Би үүнийг сайн мэдэж байна. Микад (Энэ бол өөрийнхөө бүдүүн нөхөр Масленниковыг хэлж байгаа юм) өөр дутагдлууд байж болох юм. Гэвч хэчнээн цагаан сэтгэлтэй хүн гэгчийг та өөрөө мэдэж байгаа шүү дээ. Тэр хөөрхий хоригдол хүмүүс цөмөөрөө түүний үр хүүхэд нь юм. Мика тэднийг үр хүүхдээсээ ялгалгүй үздэг юм. Хөөрхий минь дэндүү цагаан сэтгэлтэй юм шүү гэж хэлээд, Анна Игнатьевна, тушааж хүмүүсийг туйвандуулсан нөхрийнхөө тухай хэлсэн бусдын үгийг тайлбарлахгүй, үг эрээд ололгүй зогссоноо үүдээр орж яваа цэгээн хөх бүчтэй, үрчийсэн нүүртэй эмгэнийг хараад инээмсэглэн тэр даруйдаа түүнд ойртон очлоо. 

	Нехлюдов, ёсыг эвдэхгүйн тулд зохих хэмжээт цагт сууж, утга учиргүй юмыг мөн л хэрэгтэй хэмжээнд нь ярилцаад босож Масленниковын дэргэд очлоо. 

	— Би хэдэн үг хэлбэл чи сонсох уу? 

	— Ээ нээрээ! За яах вэ. Ийшээ оръё. 

	Нехлюдов Масленников хоёр япон маягаар төхөөрсөн жижигхэн тасалгаанд ороод, цонхны дэргэд сууцгаалаа. 

	 


LVIII

	— За би чиний хүслийг биелүүлэхэд бэлэн байна гэж францаар хэлээд тамхи татах уу? Байж байгаарай, бид хоёр буруушаалгах гэж байна гэж ярьсаар тамхины үнсний савыг авчраад за тат гэв. 

	— Би чамд хоёр хэргээр ирлээ. 

	— За, тийм үү? 

	Масленниковын царай уйтгартай бараан болов. Эзэндээ чихнийхээ ард маажуулаад баярлаж байсан хав нохой шиг байсан түүний баяр хөгжлөөс юу ч үлдсэнгүй. Зочдын тасалгаанаас улсуудын шуугих дуу сонсогдлоо. 

	Граф Воронцовын хатан, Виктор Апраскин хоёр гэж нэг эмэгтэй хүн хэлэхэд, тасалгааны нөгөө булангаас нэг эрэгтэй хүн... Би хэзээ ч үнэмшихгүй гэж францаар давтан хэлэв. Өөр талаас нь олон хүний яриа, инээлдэх чимээ хүнгэнэн сонсогдоно. Масленников зочдын тасалгаанд юу болж байгааг чих тавин чагнахын хамт Нехлюдовын үгийг нэг адил чагнаж байв. 

	— Би өнөөх эмэгтэйн тухай л яваа юм сан гэж Нехлюдов хэлэв. 

	— Гэмгүй атлаа ял заагджээ. Би мэдэж байна. 

	— Би түүнийг больницод ажилчнаар шилжүүлэхийг гуйх гэсэн юм. Ингэж болно гэж хүн надад хэлсэн. 

	Масленников уруулаа жимийгээд юм бодсоноо:

	— Болох гэж үү дээ гэж хэлснээ, юу ч гэсэн үүгээрээ зөвлөлдөөд, маргааш чамд утасдъя. 

	— Тэнд өвчтөн олон байгаа гэнэ. Туслагч нар хэрэгтэй гэж надад хүн хэлсэн юм. 

	— Тийм ээ, тийм. Юу ч гэсэн чамд мэдэгдье. 

	— Тэгж үзээрэй гэж Нехлюдов хэлэв. 

	Зочдын тасалгаанаас нийтийн инээд сонсогдов. Бодвол үнэнээсээ инээж байгаа бололтой байв. 

	— Виктор л байхгүй юу дээ. Халаад ирэхдээ их хурц хэлтэй шүү тэр гэж Масленников хэллээ. 

	— Бас нэг ярих зүйл бий. Одоо паспортын хугацаа нь өнгөрсөн учир нэг зуун гучин хүн гянданд сар гаруй хоригдож байна гэж Нехлюдов хэлээд, 

	Тэднийг хорьж байгаагийн шалтгааныг хэлж өгөв. 

	— Үүнийг чи яаж мэдэв? гэж Масленников асуухад санаа нь зовсон ба дургүйцсэн тэмдэг царайд нь гэнэт үзэгдлээ. 

	— Би хэргээ таслуулах гэж байсан нэг хүнтэй уулзсан юм аа. Харин тэгэхэд хүмүүс намайг хонгилд тосож, гуйсан юм. 

	— Хэргээ таслуулах гэж байсан ямар хүнтэй чи уулзсан бэ? 

	— Хэрэг хийгээгүй мөртөө хоригдож байгаа нэг тариачинтай уулзсан. Би түүнийг өмгөөлөх өмгөөлөгчийг урилаа. Би түүний тухай чамтай ярих гээгүй. Ямар ч хэрэг гаргаагүй хүмүүс ганцхан бие хамгаалах бичгийнх нь хугацаа хэтэрсэн дээрээс гянданд сууж байх гэж үү? 

	— Энэ прокурорын мэдэх хэрэг гэж Масленников хорссон байдалтай Нехлюдовын яриан дундуур ороод, шүүх хэргийг хурдан, шударгаар таслах ёстой гэж чи хэлж байна. Гяндангаар явж хоригдлуудыг хууль ёсоор хорьж байгаа эсэхийг шалгаж хянаж байх явдал прокурорын үүрэг юм. Гэтэл тэд хөзөр тоглохоос биш өөр юу ч хийхгүй юм гэж хэлэв. 

	Нехлюдов, түрүүнд өмгөөлөгчөөс ярихдаа, бурууг мужийн захирагч прокурорт тохно гэж хэлснийг санаад, чи юу ч хийж чадахгүй гэж үү? гэж урамгүй асуув. 

	— Үгүй, би чадна. Одоо би учрыг нь мэдээд л орхиё гэв. 

	— Түүнд өөрт нь л муу болно доо... Хөөрхий амьтан гэж нэг эмэгтэй хүн өөрийнх нь ярьж байгаа тэр зүйл, өөрт нь огт хамаагүй юм шиг францаар хэлж байгаа нь зочдын өрөөнөөс сонсогдов. 

	— Тэгэх тутмаа сайн байхгүй юу. Би үүнийг бас авна гэж нөгөө талаас алиархаг ярьж байгаа эрэгтэй хүний дуу, мөн түүнд нэг юм өгөхгүй байгаа эмэгтэй хүний алиархуу инээд сонсогдов. 

	— Үгүй, үгүй. Яасан ч болохгүй гэж ярьж байгаа эмэгтэй хэлнэ. 

	— За гуйсныг чинь би бүгдийг нь биелүүлнэ. Одоо авхай нар дээр очъё гэж Масленников оюутай том бөгж зүүсэн цагаан гараараа папиросын галыг унтраан хэлэв. 

	Нехлюдов зочдын өрөөнд оролгүй хаалганы дэргэд зогсоод:

	— Бас нэг юм байгаа юм сан. Өчигдөр, гянданд хүмүүсийг туйвандаж залхаалаа гэж надад хүн хэллээ. Энэ үнэн үү? гэж асуухад Масленниковын царай бүр ч улайж:

	— Чи үүнийг асуух гэсэн юм уу? Чамайг, нөхөр минь, тэр лүү ер оруулж болохгүй, юм бүгдийг сонирхож явдаг хүн байх шив. За явцгаая, бид хоёрыг Аннете дуудаж байна гэж Масленников хэлээд хүнд юм бодсоныхоо дараа сэтгэл нь хөөрсөн боловч баяртай биш, харин сандарсан шинжтэй байдлыг үзүүлэн Нехлюдовыг сугадав. 

	Нехлюдов гараа түүний гараас суга татаж аваад толгойгоо дохиж, хэнтэй ч мэндлэлгүй, нэг ч үг хэлэлгүй, зочдын өрөөгөөр, тэгээд танхим дундуур босоцгоож ирсэн зарц нарын дэргэдүүр царай нь бараан болчхоод өнгөрөн гарч хаалганы тэндэх өрөөнд ороод тэндээс гудамжинд гарлаа. 

	— Нехлюдов яав аа? Чи түүнийг яав? гэж Аннете нөхрөөсөө асуусанд;

	— Энэ францаар уу гэж нэг хүн үг хэлэх гэснээ болив. 

	— Юу францаар гэж. Энэ бол зулусээр21 байхгүй юу. 

	— Дандаа ингэж явдаг хүн шүү. 

	Нэг хүн босох шиг, нэг хүн ирэх шиг болов. Хүүрнэлдэх, шуугилдах явдал өнөөх хэвээрээ үргэлжлэв. Нехлюдов ингэж гарч явсныг нийтээр ялимгүй гэлгүй ашиглаж одоогийн сонин болгож ярилцахад нь аятай зүйл болжээ. 

	Нехлюдов, Масленниковтой уулзсаныхаа маргааш нь түүнээс бичиг авав. Масловаг больницын газар шилжүүлэх тухай эмчид бичлээ гэж дурдаад эцэст нь тамга дарсан гялтгануур зузаан цаасан дээр сайхан бичсэн бичгийг Нехлюдовт ирүүлж, чиний хүссэн зүйл бүтэх биз гэж Масленников бичсэн байв. «Чамд хайртай ах болох нөхөр чинь» гэж бичээд «Масленников» гэж жигтэйхэн уран чадвартай бөгөөд мундаг томоор таталж гарын үсгээ зуржээ. Нехлюдов үүнийг харахдаа, ялангуяа «нөхөр» гэсэн үгийг харахдаа, Масленников сэтгэл санааны талаар ичгүүртэй, хамгийн муухай тушаалыг гүйцэтгэж байгаагаа их чухал тушаалд тооцож өөрийгөө бялдуучлуулах гээгүй юм бол өөрийгөө би чиний нөхөр гэж нэрлэж, би их тушаалтай ч гэсэн бусадтай адил сүр бадруулдаггүй, ямар ч хүнд өршөөл хайр үзүүлэх дуртай хүн гэдгээ үзүүлэх гэсэн юм болов уу даа зайлуул гэж бодоод, 

	— Мангуу муу золиг гэж биеэ барилгүй Нехлюдов хэлжээ. 

	Хүн болгон тус тусдаа өөр чанартай юм, сайн муу санаатай хүн, ухаантай ба тэнэг хүн, хөдөлгөөнтэй ба хойрго хүн байдаг гэж үздэг үзэл нь хамгийн түгээмэл дэлгэрсэн ерийн мухар бишрэл билээ. 

	Гэтэл, хүн тийм биш юм. Бид хүний тухай ярихдаа, муухай зантайгаас сайхан зантайг, мөн тэнэгээс ухаантайг, хойргоос гавшгайг олонтоо ярьдаг гэж боддог билээ. Ингэж нэг хүний тухай ярихдаа, цагаан сэтгэлтэй юм уу ухаантай хүн, нөгөө хүнийг ярилцахдаа муу санаатай юм уу, тэнэг хүн гэж ярилцвал шударга бус явдал юм. Гэтэл бид хүнийг дагтан ингэж ялгадаг билээ. Энэ бол буруу хэрэг юм. Хүн бол гол мөрөн шиг юм. Гол мөрөн бүхний ус хаа ч гэсэн адил байдаг боловч, нэг гол нь нөгөөгөөсөө өргөн нарийн бөгөөд хурдан тогтуун урсгалтай, тунгалаг ба булингартай, бүлээн ба хүйтэн байдаг юм. Хүн түүнтэй адилхан, хүн бүр ч гэсэн хүний бүх авьяас чанарын дээжийг биедээ агуулж, заримдаа түүнийхээ ямар нэг чанарыг үзүүлж байдаг юм. Зарим хүний энэ өөрчлөлт нь маш тодоор товойн гардаг юм. Нехлюдовыг ингэж өөрчлөгддөг хүмүүсийн тоонд оруулж болох юм. Нехлюдовт гарсан өөрчлөлтүүд нь бие цогцос ба сэтгэл санааны шалтгаанаас үүсэн гардаг байлаа. Одоо Нехлюдовт яг ийм өөрчлөлт гараад байжээ. 

	Шүүхийн хурал болсны дараа буюу Катюшатай анх уулзсаны дараа Нехлюдовт төрсөн бадрангуй сэтгэл, няцашгүй сэхээрэлтийн баяр одоо огт алга болсон төдийгүй Катюшатай сүүлд уулзсанаасаа хойш айн цочиж, сэтгэл нь хугаран гутах болжээ. Би Катюшаг орхихгүй, хэрэв зөвшөөрөх юм бол түүнтэй ханилж суух гэсэн шийдвэрээ өөрчлөхгүй гэж Нехлюдов шийдсэн боловч, энэ нь түүнд хүнд бөгөөд их л зовлонтой хэрэг байжээ. 

	Нехлюдов, Масленниковтой уулзсаныхаа маргааш Масловатай уулзах гэж шорон руу очлоо. 

	Хянагч, Масловатай уулзахыг Нехлюдовт зөвшөөрсөн боловч конторт ч биш, өмгөөлөгчийн өрөөнд ч биш зөвхөн хоригдол эмэгтэйчүүдтэй уулздаг тасалгаанд уулзахыг зөвшөөрлөө. Хянагч, Нехлюдовт эелдэг сайхан зантай хүн шиг бодогдож байсан боловч урьдынхаа бодвол энэ удаа Нехлюдовтой харилцахдаа биеэ барьж чадахгүй байлаа. Магадалбал, Масленниковтой Нехлюдовын ярилцсан ярианы дүнд энэ хүнийг нэн болгоомжилж байх ёстой гэсэн тушаал өөрт нь ирсэн бололтой байлаа. 

	Уулзаж болно, харин мөнгөний тухайд та урьд миний анхааруулсныг хичээгээрэй. Мөн больницод шилжүүлэх талаар ч эрхэм дээдсийн бичсэн ёсоор гүйцэтгэж болно, бас эмч ч зөвшөөрч байна. Харин үүнийг Маслова өөрөө зөвшөөрөхгүй юм. «Тэр муусайнуудын өтгөн шингэнийг зөөх минь дутаа юу» гэж хэлж байна билээ гэж хэлснээ, эрхэм ван минь, эд чинь ийм л хэцүү улс шүү гэж нэмж хэллээ. 

	Нехлюдов энэ үгийн хариуд юу ч хэлэлгүй, намайг Масловатай уулзахаар орохыг зөвшөөрнө үү гэж гуйсанд хянагч, Масловаг аваад ир гэж нэг хуягийг явуулав. 

	Нехлюдов, эмэгтэйчүүдтэй уулздаг бөгөөд одоо хэр хоосон, эзэнгүй байгаа тасалгаанд хянагчийг дагасаар орлоо. Ороход нь Маслова, тэнд ирээд байснаа торны цаанаас их л эмээмтгий байдалтай аяархан гарч Нехлюдовын дэргэд хүрч ирээд, түүнийг алгасан харж, 

	— Дмитрий Иванович аа! Та намайг өршөөнө үү, уржийн цаад өдөр би эвгүй ярилаа гэж сулхан дуугаар хэлэв. 

	— Таныг өршөөх эрх надад байхгүй... гэж Нехлюдовын хэлж эхэлтэл, 

	— Та юу ч гэсэн намайг зүгээр орхи гэж нэмж, Маслова хэлэв. Нехлюдов өөрийг нь хялайсхийж харсан үлэмж хялартсан түүний хоёр нүдэнд нь өнөөх л хүчилсэн ууртай харц хэвээр байгааг үзлээ. 

	— Би яалаа гэж таныг зүгээр орхих вэ? 

	— Зүгээр л орхи!

	— Яагаад зүгээр орхих вэ? 

	Маслова өнөөх л ууртай харцаараа намайг харав уу гэж Нехлюдов саналаа. 

	— За ийм байна. Би танд үнэнээ хэлж байна. Та намайг орхи. Би чадахгүй. Та намайг ердөө л зүгээр орхи гэж Маслова уруулаа чичрүүлэн хэлээд хэсэг дуугүй болсноо: Би үнэнээ хэлж байна. Дүүжилж үхсэн минь надад дээр гэж хэлэв. 

	«Үгүй» гэсэн Масловагийн энэ үгэнд намайг үзэн ядсан сэтгэл ба мартагдаагүй гомдол оршиж байна гэж Нехлюдов мэдсэн боловч үүнд бас ондоо сайн бөгөөд эрхэм чухал юм байна гэдгийг бас мэдэж байлаа. 

	Үүний урьд «үгүй» гэж хэлснээ, одоо тайван тавтай байж батлан хэлсэн энэ явдал, үүний урьд Нехлюдовын сэтгэлд гарч байсан бүх маргалдаануудыг үгүй хийж, урьдын ноцтой, балар бадрангуй бөгөөд уярангуй байдалд нь оруулжээ. 

	— Катюша, би чамд түрүүн хэлснээ л хэлж байна. Ханилж сууя гэж би чамайг гуйж байна. Хэрэв чамайг зөвшөөрөхгүй юм бол, хэрэв одоохондоо зөвшөөрөхгүй юм бол би урьдын адил чиний байсан газарт байж, чамайг аваачсан газарт чинь би дагаж очно гэж Нехлюдов хэлэв. 

	— Энэ таны өөрийн чинь үзэмжийн хэрэг. Надад тантай ярих өөр юм алга гэж Маслова хэлээд, уруул нь дахиад чичирлээ. 

	Нехлюдов ч өөрөө ярьж чадахгүйгээ мэдэж мөн л дуугүй байснаа, арай гэж сэхээ ороод:

	— Одоо би тосгонд очно. Тэгээд Петербург орно. Тэнд очиж таны хэргийн хойноос хөөцөлдөнө. Бурхан аварвал тогтоол өөрчлөгдөж ч юу магад вэ? 

	— Өөрчлөхгүй гэсэн ч хамаагүй. Би үүнийг хүсэхгүй, нөгөөдхийн... гэж Маслова хэлэв. 

	Маслова нулимсаа гаргахгүй гэж хэчнээн ихээр хүчилж байгааг Нехлюдов харж байв. 

	— За та Меньшоватай уулзав уу. Тэд ямар ч гэмгүй нь үнэн биз? гэж Маслова сэтгэл хөдөлж байгаагаа далдлахын тулд гэнэт асуулаа. 

	— Тэгж надад санагдаж байна. 

	Маслова:

	— Хэчнээн сайхан санаатай эмгэн гэж та бодно вэ? гэв. 

	Нехлюдов, Меньшовагаас мэдсэн бүгдээ Масловад хэлж өгсний дээр өөрт чинь юу хэрэгтэй вэ гэж Масловагаас асуухад нь Маслова юу ч хэрэггүй гэж хариулав. 

	Хоёулаа дахиад дуугүй зогсов. 

	Маслова хялардуу нүдээрээ Нехлюдовыг харан:

	— Больницын тухай, хэрэв та хүсэх юм бол би тэнд очиж ажиллана. Би харин архи уухгүй шүү гэж Маслова гэнэт хэлэв. Нехлюдов, Масловагийн нүдийг дуугүйхэн харсанд нүдэнд нь инээмсэглэл цухалзаж байгааг үзээд:

	— Энэ чинь их сайн хэрэг байна гэхээс өөр үг хэлж чадалгүйгээр Масловатай салахын ёсыг гүйцэтгээд гадагш гарлаа. 

	Түрүүнд нь янз бүрээр эргэлзэж байсныхаа дараа дурлалын ялагдашгүйд итгэх, урьд удаа ер амсаж яваагүй огт шинэ сэтгэлийг амсаж яваа Нехлюдов «Тийм, тийм, Катюша огт ондоо хүн болжээ» гэж дотроо бодов. 

	Маслова энэ уулзалтын дараа өмхий тасалгаандаа буцан орж халаадаа тайлаад ханзан дээр, өөрийнхөө байранд гараа өвдөг дээрээ тавиад суулаа. Одоо тасалгааны дотор нялх хүүхэдтэй, Владимир мужийн эмэгтэй, Меньшова эмгэн, хоёр хүүхэдтэй манаач эмэгтэй гурвуулаа байв. Ламын охиныг хий судлын өвчтэй гэж өчигдөр больницод аваачсан ба бусад эмэгтэйчүүд нь хувцсаа угаах гэж явсан байлаа. Эмгэн, ханзан дээр унтаж байв. Хонгилын хаалга онгорхой байсан тул жаал хүүхдүүд хонгилд тоглож байлаа. Хүүхдээ тэвэрсэн, Владимир мужийн эмэгтэй, хурдан сүлжиж байсан оймсоо орхилгүй сүлжин яваа манаач эмэгтэйн хамт Масловагийн дэргэд ирээд:

	— За, уулзав уу? гэж асуув. 

	Маслова, өндөр ханзаа сандайлж, хөлөө газарт хүргэлгүй хөдөлгөн хариу хэлэлгүй суусаар л байв. 

	— Чи яаж байгаа нь энэ вэ? Чи сэтгэлээ битгий зов. Ээ, Катюша минь! гэж манаач эмэгтэй хуруунуудаараа түргэн ажиллан хэлэв. 

	Маслова бас л хариу хэлсэнгүй. 

	— Манайхан юм угаах гээд явцгаасан. Өнөөдөр өглөг их ирсэн гэж ярилцана билээ. Ашгүй овоо их юм авчирлаа гэж ярилцана билээ гэж Владимир мужийн эмэгтэй хэлэв. 

	Манаач эмэгтэй, хаалгаар шагайж:

	— Финашка, хаашаа гүйгээд алга болчхов оо чи гэж дуудаад, оёж байсан оймсноос нэг зүүг сугалж бөөрөнхий утсанд хатгаад хонгил руу гарлаа. 

	Ингэж байх үеэр хүний хөлийн чимээ, эмэгтэйчүүдийн ярилцах яриа нь сонсогдож, энэ тасалгааныхан нүцгэн хөлдөө шаахайгаа чирсээр тус бүр нэг, зарим нь хоёр дугуй талх барьцгаан орж ирэв. Федосья орж ирмэгц Масловагийн дэргэд очлоо. 

	Федосья, тунгалаг цэнхэр нүдээрээ Масловаг харан:

	— Юу болов? Бүтэхгүй болов уу? гэж харж байна уу чи? Бидний цайтайгаа идэх юм гэж хэлээд, дугуй талхнуудаа таг дээр тавилаа. 

	Юу болов? Тэр чинь чамтай суухаа байгаа юу? гэж Кораблёвагийн асуухад:

	— Үгүй, болиогүй. Би дургүй байна. Тэгж би түүнд хэллээ гэж Масловагийн хэлэхэд нь:

	— Яасан тэнэг амьтан бэ чи! гэж Кораблёва хашхиран хэлэв. 

	— Нэгэнт хамт суухгүй болохоороо нийлсний хэрэг юу байгаа юм бэ? гэж Федосьягийн хэлэхэд:

	— Чиний нөхөр чамтайгаа хамт явах гэж байгаа юм биш үү? гэж манаач эмэгтэйн асуусанд, 

	— Яах вэ, тэр бид хоёр хуулиар батлуулсан улс юм. Ерөөс хамт суухгүй болохоороо хуулиар батлуулсны ч хэрэг юу байх вэ? гэж Федосья хариулав. 

	— Ээ чааваас, хэрэг юу вэ? гэх юм. Тэр хүн, ханилахтайгаа зэрэг юм бүгдээр хангана шүү дээ. 

	— «Чамайг хаана явуулсан ч би чиний хойноос очно» гэж хэлнэ билээ. Очвол ч тэр л биз, очихгүй бол ч тэр биз. Би түүнийг гуйхгүй. Одоо миний хэргийн хойноос хөөцөлдөхөөр Петербург хот орох гэж байна. Тэндхийн бүх сайд цөм түүний садан төрөл нь юм. Гэсэн ч би тэр хүнээр дутахгүй гэж Маслова хэлэв. 

	— Тийм байлгүй дээ гэж Кораблёва хүүдий доторх юмаа онхилон, өөр юм бодож байсан бололтой хэлснээ, архи уух уу? гэж асуусанд:

	— Би уухгүй. Та нар өөрсдөө уувал уу гэж Маслова хэллээ. 

Заметки

		[←1]
	 Бүрх малгай (ЦБ)




	[←2]
	 Шар билет — Янхны ажил эрхлэхийг зөвшөөрсөн пиу бичиг. 




	[←3]
	 Либерализм — Феодалын хамжлагат байгуулалтай тэмцсэн хөрөнгөтний хувьсгалын үед хөрөнгөтний ашиг сонирхлыг илэрхийлж байсан эдийн засаг, улс төрийн үзлийн систем. Либерал гэж түүнийг баримтлагчийг хэлнэ. 




	[←4]
	 Десятина — Газрын талбайн хэмжээ 1 десятина нь 1,09 га газартай тэнцэнэ. 




	[←5]
	 Жорж (1839—1897) — Америкийн нийтлэгч, жижиг хөрөнгөтний эдийн засагч. 




	[←6]
	 Буриданы илжиг — XIV зууны францын философич, схоластик Буридан гэгч «зориг шийд» гэж байдаггүй гэдэг онолоо зөвтгөхийн тул хоёр боодол өвсний хооронд илжиг орчихвол алийг нь идэхээ шийдэж чадахгүй байсаар үхнэ гэж хэлжээ. Үүнээс ийм үг үүсжээ. 




	[←7]
	 Евангели — Амьдралын тухай үлгэр домог ба Христосын сургаал домгийн ном




	[←8]
	 Мод (вёрст) — Орост хэрэглэгдэж байсан уртын хэмжээ. 1 мод нь 1,06 километртэй тэнцэнэ. 




	[←9]
	 Цүнх (ЦБ)




	[←10]
	 Вершок — Метрийн хэмжээнээс өмнө орост хэрэглэгдэж байсан уртын хэмжээ, 1 вершок нь 4,450 см-тэй тэнцэнэ. 




	[←11]
	 Ломброзо (1836—1909), — Мэдрэлийн өвчний ба эрүүгийн гэмт хэргийг шинжлэх мэргэжилтэй, Итали улсын эрдэмтэн




	[←12]
	 Тард (1843—1904) — Францын нийгэмлэгийн харгис үзэлтэн. 




	[←13]
	 Сенат — Хаант Оросын үеийн шүүх, захирах тушаах дээд байгууллага. 




	[←14]
	 Морьт вагон — Трамвай үүсэхээс өмнө хотын төмөр замаар вагоныг мориор чирж явдаг байжээ. 




	[←15]
	 Репин (1844—1930) — Оросын их зураач




	[←16]
	 Мистицизм — Далдын ба ид шидийн хүчинд шүтэн бишрэх үзэл. 




	[←17]
	 Дарвин (1809—1882) — Амьд ертөнцийн хөгжлийн онолыг бүтээгч Английн их эрдэмтэн. 




	[←18]
	 Тангарагтны шүүгч нар — Хэрэг таслахад суулцах эрх бүхий хүмүүс. 




	[←19]
	 «Аллилуйя» — зөв, нээрээ гэсэн утгатай




	[←20]
	 Департамент — Октябрийн социалист их хувьсгалын өмнө Орос ба зарим хөрөнгөтөн орнуудад засаг захиргаа, шүүх таслах газрын дээд хэсгийг ингэж нэрлэж байжээ. 




	[←21]
	 Зулусы — Өмнөд Африкийн холбоонд багтдаг ястан. 

